
АЛҒЫ СӨЗ

Қазақ елі ғасырлар бойы армандаған, асқақ сезімді ұлдары 
аянбай тер төккен, тіпті жанын қиған тәуелсіздікке қол жеткізді. 
Егеменді ел ретінде дүниежүзілік қауымдастыққа танылып, бедел- 
ді халықаралық ұйымдарға мүше болды. Өзінің ұлттық бірегей- 
лігін анықтап, рухани тұғырларын бекемдеген ұлт қана әлемдік 
қауымдастықта нәтижелі әрекет ете алады. Ұлттық қасиет пен 
өзіндік сананы сомдайтын да, өзгеге танытатын да сол елдің 
азаматтары. Тарихты жасаушы халық болғанымен, тарихи үрдіс- 
ке басшылық ететін де, оны тұтас ұлттық сана дәрежесі мен дең- 
гейінде танымның объектісі ретінде зерттеп, зерделеп ғылыми 
айналымға түсіретін де - тарихи тұлғалар. Қазақ философиясы 
әлемдік деңгейдегі ғалымдарға кенде емес. ХХ-ғасырдағы қазақ- 
тың көрнекті философы А.Х. Қасымжановтың шығармашылық 
ой-дүниесі, қазақтың ұлттық өзіндік санасында маңызды орын 
алатын әл-Фараби мұрасын зерделеуі, сондай-ақ далалық өрке- 
ниет мұрагері - қазақ халқының рухани мұрасы, ұлттық өзіндік 
сананың тарихи дамуы мен қалыптасуы мәселелері жан-жақты 
қарастыруды талап ететін өзекті тақырыптар.

Еліміздің тәуелсіздігі мен егемендігі жүзеге асып, қоғамдық 
өмірдің демократиялануы мен жаңару үрдістері орын алып отыр- 
ған жаһандану дәуірінде ұлттық болмысымыз бен ерекшелікте- 
рімізді айқындайтын рухани мәдениетімізді өрбіту жолдарын 
талдау қажеттілігі өзекті. Тарих бедері баяндап отырғандай, қазақ 
халқы әртүрлі кезеңдерді бастан кешірді. Ұлттық ерекшеліктер- 
ге қатысты белең алып отырған олқылықтарды түзеп, ділімізді 
қалпына келтіріп нығайту және өркениетті елдер қауымдасты- 
ғының құрылымынан берік орын алу - ұлттық мемлекеттік қалып- 
тасудың алғышарттарының бірі. Ұлттар мен халықтардың, этни- 
калық топтардың саяси, әлеуметтік-экономикалық, рухани өмі- 
ріндегі түбегейлі өзгерістер мемлекеттердің тәуелсіздігін жария- 
лауымен және олардың өзін-өзі айқындау құқығын жүзеге асы- 
руымен тұспа-тұс келді. Өткен тарихымыздың шынайы бейнесін 
жасау - жалпыұлттық бірлігіміздің, Қазақстан Республикасының 
мемлекеттік бітімінің қалыптасуының, оның егемендігін нығай- 

тудың, азаматтық пен отаншылдықты тәрбиелеудің ең басты 
факторларының бірі. Тарих - халықтың зердесі. Әлеуметтік шығар- 
машылыққа, жарқын болашаққа бастайтын қуатты халық тарих- 
тан алады. Тарих халықтың тамыры іспетті. Тарихи өлшеммен 
алғанда тәуелсіздікке қол жеткізгендеріне көп уақыт бола қойма- 
ған мемлекеттер модернизация жолына түсті, жоғары техноло- 
гиялар мен заманауи ақпараттық жүйелерді игеруде. Осы тұста 
олардың алдында қазіргі заманғы өркениет жетістіктерін сіңіріп 
жаһандану иірімдеріне жұтылып кету болмаса ұлттық бірегей- 
лікті бекемдеп, өзіндік ерекшеліктерді сақтаудың жолдары мен 
тетіктерін табу сынды екіжақты мәселе туындап отыр. Осы жағ- 
дайда мемлекеттің мызғымастығы, тұрақтылығы, бірінші кезек- 
те, қазақ ұлтының өзіндік санасының жоғары болуына, сонымен 
қатар, өзге ұлт азаматтарының да мемлекетпен сәйкестілігін сезі- 
не білуіне тікелей қатысты.

Ұлы тұлғалардың ғылыми-шығармашылық мұрасын теория- 
лық талдау философия тарихының ажырамас буыны болып табы- 
лады. Мемлекетіміз тәуелсіздік алғаннан бері қазақ ойшылда- 
рының шығармашылығындағы өзіндік сана концепцияларын зерт- 
теу жаңа серпін алды. Әлемдік және отандық философия тарихы- 
на терең үңілмей, философиялық ұғым ретіндегі өзіндік сананың 
онто-гносеологиялық мәні мен маңызын айқындау мүмкін емес. 
Бүгінгі таңдағы ұлттық өзіндік сананың теориялық аспектілерін 
ашуға бағытталған зерттеулердің қажеттілігі де осымен айқында- 
лады.

Заманауи философияның дамуы ұлттық философиялық жүйе- 
лердің тарихи ерекшеліктеріне назар аударуымен, адамзаттың 
рухани сабақтастығы және ортақ мәселелерін талдауымен сипат- 
талады. Ұлттық философиялық дәстүр адамзат қауымдастығы 
алдында тұрған күрделі жаһандық мәселелерді шешудің жол- 
дарын саралауға қомақты үлес қосары анық. Философиялық сұх- 
бат дискурсын дамыта отырып, ұлттық философия типтері бір- 
бірін толықтырады, жаңа белестерге көтереді. Әлемдік фило­
софия тарихындағы жалпы адамзаттық пен ұлттық болмыстың 
өзара байланысы мен қатынасын, даму диалектикасын ашу - 
философия ғылымының маңызды міндеттерінің бірі. Бұл ойшыл- 
дан тек ғылыми зерттеу әдіс-тәсілдерін меңгеруді ғана емес, 

күрделі мәселелерді жан-жақты терең пайымдай білуді, зерделі 
таным мен ойлау мәдениетін талап етеді.

А.Х. Қасымжанов шығармашылығының философия ғылы- 
мына қосқан үлесі зор. Философия ғылымдарының докторы, 
профессор А.Х. Қасымжанов шығармашылығында көрініс тап- 
қан ұлттық өзіндік сана мәселесі қазақ халқының бүгіні мен 
жарқын болашағы үшін өзекті болып табылады. Қазақстандағы 
қазіргі философиялық ойдың басты бағыттарының бірі - қазақ- 
тың рухани мұрасына деген қызығушылық. Өзіндік сананың 
мәні және ақиқаты халық рухында жинақталған. Заманауи қазақ 
ойшылының мол философиялық мұрасын зерттеу ұлттық сана 
мен болмыстың терең қырларын түсінуге жол ашатыны анық.

А.Х. Қасымжановтың шығармашылығы тек қазақ филосо-
фиясында ғана емес, философия тарихында айтарлықтай орын 
алған көзқарастар жиынтығы, өзіндік дара сипатқа ие ілім. 
А.Х. Қасымжановтың философиялық мұрасын ғылыми талдау 
қолға алынды. Осы бағытта 2003 жылдан бері халықаралық 
ғылыми конференция көлемінде екі жылда бір рет Қасымжанов 
оқулары өтеді. Конференция аясында ғалым-ойшылдың шығар- 
машылығының жан-жақты қырларын ашатын сүбелі зерттеулер 
жарық көрді. «Адамның өзін-өзі рухани анықтауы және қоғам: 
Бірінші Қасымжанов оқуларында» академик Ғарифолла Есімнің 
А.Х. Қасымжановтың еліміз бен әлем ғылымындағы орны 
туралы «ХХ ғасырдың философы және ойшылы» атты мақала- 
сы жарияланды. «А.Х. Қасымжановтың өмірі мен шығармашы- 
лық қызметі» туралы профессор Ж.А. Алтаев жан-жақты мағ- 
лұмат береді. Т.Х. Ғабитов, М. Орынбаев авторлықта жазған 
«Ағын Қасымжанов - мәдениеттанушы ретінде» атты мақалада 
А.Х. Қасымжанов еңбектеріндегі дала өркениеті, рухани мәде- 
ниет турасында сөз болады. Г.Х. Мямешеваның «Ой сабақ- 
тастығы: «ата-баба рухының» қайта жаңғыруы» мақаласында 
А.Х. Қасымжановтың ғылыми шығармашылығы жан-жақты 
сарапталады. С.Т. Әденов, К.К. Котошева, А.Қ. Мәмбетов автор- 
лықта жазған «А.Х. Қасымжанов дін және тәрбие туралы» мақа- 
лада ғалымның ойлары әл-Фараби ілімімен ұштастырыла қарас- 
тырылады. А.А. Рыскиева «А.Х. Қасымжанов шығармашылы- 
ғындағы көне түркі жазба ескерткіштерінің кейбір мәселелері»

мақаласында А.Х. Қасымжанов ізденістерінде айтарлықтай 
маңызды болған түркі жазбалары жайлы ойларын түйіндейді. 
«Екінші Қасымжанов оқуларында» Ж.Қ. Мейір қазақ халқы- 
ның мәдени ойлауы жөнінде тиянақты тұжырымдар жасағанын 
«А.Х. Қасымжанов: «Ойлау мәдениеті» туралы» атты мақала- 
сында жазса, М.Б. Әлікбаева ғалымның әл-Фарабиді зерттеу 
мәселесіне қатысты «Әл-Фараби және А.Х. Қасымжанов» деген 
мақаласында зерттеу жүргізеді. «Үшінші Қасымжанов оқула- 
рында» профессор А.Қ. Қасабек ғалымның ұлттық философияға 
қатысты ойларын қарастыра отырып, «А.Х. Қасымжанов ойшыл 
ретінде» деген мақаласын ұсынды. Ал, профессор Ж.А. Алтаев
«А.Х. Қасымжанов көрнекті фарабитанушы» атты мақала- 
сында А.Х. Қасымжанов философиясының негізгі діңгегі болып 
саналатын фарабитану мәселесінің даму кезеңдеріне жан-жақ- 
ты тарихи-философиялық талдау жасаған. Осы конференция­
да ғалымның шығармашылығына қатысты А.И. Лұқпановтың 
«А.Х. Қасымжанов көшпелі өркениет мәселелері туралы» ғылыми 
мақаласы да берілген. Осы сарында А.Х. Қасымжанов шығарма- 
шылығын зерттеу мен зерделеу жалғасын тауып келеді, соны- 
мен қатар, А.Х. Қасымжанов философиясы дипломдық жұмыс- 
тар пен магистрлік диссертациялар аясында да жан-жақты тал- 
дап, талқылануда.

Жоспарлы ғылыми конференциядан өзге де ғылыми мерзім- 
ді баспасөзде профессор А.Х. Қасымжановтың шығармашылы- 
ғымен таныс ғалымдардың ғылыми зерттеу мақалалары жария- 
лануда. «Әл-Фараби және қазіргі заман» деген мақалада «Әл- 
Фараби мұрасын зерттеу орталығында» әріптесі болған ғалым 
Замза Муташқызы профессор А.Х. Қасымжановтың Фараби мұра- 
сын зерттеуде сіңірген еңбегіне кеңінен тоқталады. 2001 жыл 
19-20 қазанда А.Х. Қасымжановты еске алуға арналған «ХХІ ға- 
сыр: ұлы дәстүрлерді түсіну уақыты» атты халықаралық ғылыми 
конференцияда тарихшы ғалым А. Жандосов «А.Х. Қасымжанов- 
тың В.И. Лениннің «Философиялық дәптерлерін» қалай оқуға 
және қарастыруға болады» деген мақаласын ұсынды және 
«Еуразиялық қауымдастық» журналына жариялады. Бұл мақа- 
лада ғалымның философия тарихын, оның ішінде диалектика 
тарихын жетік білуі алдымен әл-Фарабиге, сол арқылы ұлттық 

өзіндік сана мәселесіне келгендігі баяндалады. Осы конферен­
ция аясында профессор Ә.Н. Нысанбаев «Ғылым Академиясы- 
ның корреспондент-мүшесі А.Х. Қасымжанов және оның қазақ- 
стандық ғылымның дамуындағы рөлі» атты мақаласында 
А.Х. Қасымжановтың өмір жолы мен шығармашылық белесі 
туралы сыр шертеді. Бұл мақала ҚазҰУ Хабаршысының ақпа- 
рат сериясында жарияланды. Оклахома Мемлекеттік Универси- 
теті, Шетел зерттеулері мектебі философия докторы Маурин 
Дж. Немечек А.Х. Қасымжановтың шығармашылық өмірінде 
ерекше сәт болып саналатын «Оклахома Мемлекеттік Универ- 
ситетіндегі Орталық Азияны қарастыру орталығындағы доктор 
А.Х. Қасымжанов мұрасы» атты мақаласында ғалымның АҚШ- 
қа сапары барысындағы дәрістерін саралайды. «Ғылыми өмір» 
журналы «Аруақтарды еске алып...» айдарында фарабитану орта- 
лығының директоры, философия ғылымдарының докторы, про­
фессор А.Х. Қасымжановтың өмірі мен философиялық шығар- 
машылығына жан-жақты тоқталады. А.Х. Қасымжановтың заман- 
дасы, әріптесі М.С. Бурабаев А.Х. Қасымжанов шығармашы- 
лығы, оның ішінде фарабитануда атқарған ерен еңбегі жайлы 
«Ағын Қасымжанов - фарабитанудың қайта жаңғыруының негі- 
зін салушы» атты кітап жариялады.

2021 жыл 24 қараша күні Әл-Фараби атындағы Қазақ ұлттық 
университетінің Философия және саясаттану факультеті фило­
софия кафедрасы және әл-Фараби Орталығы Ағын Хайроллаұлы 
Қасымжановтың 90 жылдығына және Қазақстан Республикасы 
Тәуелсіздігінің 30 жылдығына арналған «Ағын Қасымжанов - 
ғалым-философ, фарабитанушы» атты халықаралық дөңгелек 
үстел өткізді. Шарада сөз алған І.Жансүгіров атындағы Жетісу 
мемлекеттік университетінің профессоры Аманжол Қасабек: 
«Ағын Қасымжановтың философияға деген көзқарасына тәнті 
болдым. Жан-жақты, ұлы ғұлама еді. Ол кісінің тақырыптары 
ауқымды. Мәселен, философия тарихы, диалектиканың даму жағ- 
дайы, әл-Фараби және қазақ философиясына арналған еңбектері 
дәлел. Ғалым зерттеулерін оқып отырып, философияның тұң- 
ғиығына кіріп кетесіз де, оның ішінде болып жатқан неше түрлі 
философиялық идеяларды сол тереңнен алып шығасыз. Біз әл- 
Фарабиді белгілі кітаптары арқылы көреміз-ғой. Ал Ағын Хайрул- 

лаұлы сұңғыла ғалым ретінде әл-Фарабидің түптамырына бой- 
лап, ғұламаның не айтайын деп тұрғанына дейін керемет талдау 
жасаған», - деді. Ал Қазақстан Республикасының Мемлекет- 
тік қызмет істері агент-тігі төрағасының орынбасары Дархан 
Жазықбаев: «Ағын Қасымжановтың зерттеу обьектісі-қазақ хал- 
қының рухани мұрасына, Әл-Фарабидің шығармашылығына ба- 
ғыттауы арқылы Тәуелсіздік философиясына серпін берді. Ғалым- 
ның ұлттық ойлау жүйесін жаңа қырынан, яғни философиялық 
контексте көрсетуі қазақ философиясына қосқан өлшеусіз үлесі 
деп білемін», - деп ұстаз еңбегін ерекше бағалады.

Ағын Қасымжановтың философиясы, әлі де, жан-жақты, терең 
зерттеуді қажет ететін озық ойдың жиынтығы. Философия та- 
рихы, философия теориясы сынды тақырыптармен қатар, ұлт- 
тық сана мәселесін қозғайтын сұрақтарды қарастыру арқылы 
қазақ халқының рухани мұрасын сараптап, өскелең ұрпақтың 
санасына сіңіруге тырысқан. Өзі өмір сүрген уақыттың «тала- 
бына» қарамастан, ұлттық сананы ұлықтайтын тақырыптар аясын- 
да зерттеу жүргізіп, қалам тартқан.

1 А.Х. ҚАСЫМЖАНОВТЫҢ ТАРИХИ
ФИЛОСОФИЯЛЫҚ ТАҒЫЛЫМЫ ЖӘНЕ ҰЛТТЫҚ
ӨЗІНДІК САНА

1.1 А.Х. Қасымжановтың философиялық 
көзқарастарының қалыптасуы мен дамуы

А.Х. Қасымжанов - әлемдік деңгейдегі ғалым. Ол Кеңес үкі- 
меті мен шет елдерде белгілі болған қазақстандық философия 
мектебінің бастауында тұрды. Ағын Хайроллаұлы Қасымжанов 
отандық және шетелдік философия тарихы, таным теориясы және 
диалектика, ғылым философиясы, Дала өркениеті және қазақ хал- 
қының рухани мұрасы салаларында айтарлықтай философия- 
лық мол мұра қалдырды. Оның диалектика және таным теория- 
сы, әл-Фараби және ойлау мәдениеті туралы жазылған еңбек- 
тері қазақ және орыс тілдерінде ғана емес, сонымен қатар ағыл- 
шын, араб, болгар, поляк, португал, фин, француз, чех тілдерін- 
де де жарияланған. Оның шығармаларын алдыңғы қатарлы 
кеңестік баспалар жарыққа шығарды. Олар: «Мысль», «Наука», 
«Политиздат», «Прогресс». 1962 жылы қазақстандық жас ғалым 
А.Х. Қасымжановқа «Философиялық энциклопедия» мақалала- 
рының авторы болу жоғары дәрежесі бұйырды. Оның редак- 
циясына Валентин Фердинандович Асмус, Михаил Трофимович 
Иовчук, Бонифатий Михайлович Кедров, Евгений Петрович 
Ситковский сынды кемеңгер философтар енген. А.Х. Қасымжанов- 
тың көптеген мақалалары орталық философиялық басылым 
«Вопросы философии» журналының беттерінде жарық көрді, ол 
бірнеше жыл көлемінде белгілі «Философские науки» журналы- 
ның редакция алқасының мүшелігінде болған. «Өткен ғасырдың 
екінші жартысында жемісті еңбек еткен философ ғалымдардың 
ішінде өз ерекше орны бар, өнегелі із қалдырған тұлға ретінде 
Ағын Қасымжановты атап өтуге болады. Ол қазақ руханияты- 
ның тарих тереңіне кететін інжу-маржандарын зерттеп жас ұрпақ- 
тың ұлттық сана-сезімінің өсуіне өзінің зор әсерін тигізді» [1, 
14 б.].

Еліміз егемендігін алып, тәуелсіздігіміз тұғырын тіктеп, өрке- 
ниет көшінде ілгерілеп келе жатқан уақытта, болашақ бейнеміз- 
ді бекітіп алу мақсатында, қазіргі кезде өте өзекті болып отыр-
ған мәселе ұлттық өзіндік сананы айқындау, қалыптастыру, 
дамыту. Заманымыздың озық ойлы азаматы өз уақытынан әлде- 
қайда бұрын осы мәселеге қатысты еңбектерін жазып, қазақ 
халқының өзіндік бет-бейнесін ашып көрсете білді. Әрине, ол 
бір күндік әрекеттің нәтижесі емес, бір ғұмырлық шығармашы- 
лықтың жемісі.

Философтың ойлауы басты келесі принципке негізделеді: ескі- 
ліктің ізімен жүрме, керісінше олардың іздегенін ізде. Бұл оның 
теориялық-әдіснамалық және әлеуметтік-гуманитарлық зерттеу- 
лерге жеке қызығушылығын білдіреді. Осыған байланысты ол 
әлемдік философияға адамның ақыл-ойын толғандыратын мәсе- 
лелерге жауап беру үшін объективті шындықты түсіну құралы 
ретінде жүгінді. Қазақ философиясына бағыт алу көшпелі ел 
ұрпағына тән ой-өрістің кеңдігі мен ойлау ауқымдылығын анық- 
тау қажеттілігіне негізделген болатын.

«Көрнекті ғалым, дарынды ойшыл, ҚР ҰҒА корреспондент- 
мүшесі, философия ғылымының докторы, профессор Ағын 
Хайроллаұлы Қасымжановтың туғанына 90 жыл толып отыр. 
Шығыс халықтарында ұстаз түсінігі әрдайым қастерлі де құр- 
метті саналған. Атақты үнділік сопы Ыдырыс Шах: «Кемеңгер 
ұстаз деп сені түзететін, үйрете алатын адам емес, сені әлденеге
үйреткен адамды айтамыз», деген екен. Нағыз дарынды адам
қай істі қолға болсын, өзінің дарындылығын көрсетеді емес пе? 
А.Қасымжановтың дарындылығы замандастары мен әріптесте- 
рін таңғалдыратын еді, оның дәрісіне қатысқан шәкірттері де өз- 
дерін бақытты сезінетін. Ағын Қасымжанов әлемдік деңгейдегі 
ғалым. Оның есімі қазақстандық философия мектебінің бастауын- 
да тұр» [2].

Мұның барлығы қалай басталды? Ғалымның өмірі мен шығар- 
машылығының негізгі кезеңдеріне көз жүгіртіп, маңызын айқын- 
дай түсуге тырысайық.

Философ, педагог және ұстаз Ағын Хайроллаұлы Қасымжанов 
19 қазанда 1931 жылы Алматы қаласында дүниеге келген. 
1949-1957 жж. аралығында ҚазМУ-дың философия факультетінің

бірінші қабылданушыларының, сосын алғашқы аспиранттары- 
ның қатарында болды.

1960 ж. Москвада КСРО Ғылым Академиясының Филосо­
фия институтында «Разработка В.И. Лениным проблемы совпа­
дения диалектики, логики и теории познания в «Философских 
тетрадях» деген тақырыпта кандидаттық диссертациясын қор- 
ғайды. Бұл диссертацияда логика, диалектика және таным тео- 
риясы мәселелерін гегельдік ұстаныммен қою көрсетіліп, мәсе- 
лені марксистік іліммен шешуге әрекет жасап, таным тарихынан 
материалдар қарастырады.

А.Х. Қасымжановпен бірге логика мен диалектиканың өзекті 
мәселелерін кешенді зерттеулермен дарынды жас философ- 
тар тобы айналысады. Олар: Ж.М. Әбділдин, М.И. Баканидзе, 
Л.К. Науменко және тағы басқалар. Таным логикасы мен диа- 
лектикасы мәселелері А.Х. Қасымжановтың 1962 жылы шыққан 
«Проблема совпадения диалектики, логики и теории познания» 
кітабында және өзге де 1960-70 жылдарда жарық көрген еңбек- 
терінде қарастырылады. Оларға мынадай монографиялар кіреді: 
«Диалектиканың заңдары мен категориялары» (Алматы, 1966), 
«В.И. Лениннің «Философиялық дәптерлерін» қалай оқу және 
қарастыру» (Москва, Политиздат, 1968), «Танымдағы шеңбер- 
лер» (Алматы, 1975, А.Ж. Келбұғанов және К. Сатыбалдинамен 
авторлықта), «Диалектика туралы сұраққа», «Сапа», «Филосо- 
фиялық энциклопедияның» екінші томындағы мақалалары (М.: 
Советская энциклопедия, 1962), Қазақ Совет энциклопедиясын- 
дағы қазақ тіліндегі мақалалары - «Араб философиясы», «Әл- 
Фараби», «Голланд философиясы», «Гуссерль», «Ғылым», «Бейне» 
(1972).

1957 жылдан 1963 жылға дейін А.Х. Қасымжанов филосо­
фия және құқық институтының кіші ғылыми қызметкері, 1961 
жылдан 1963 жылға дейін Ғылым Академиясының философия 
кафедрасының аға оқытушысы, 1963 жылы осы кафедра доценті, 
1966 жылдан бастап «Қазақстанның философия және қоғамдық- 
саяси ой тарихы» бөлімінің меңгерушісі қызметтерін атқарды. 
1969 жылы А.Х. Қасымжанов Москвада «Логические аспекты 
истории диалектики» тақырыбында докторлық диссертация қор- 
ғады. 1970 жылы Ағын Хайроллаұлы Қасымжанов Қазақ КСР

Ғылым Академиясының ең жас корреспондент-мүшесі болып 
қабылданды [3, 28-30 бб.].

А.Х. Қасымжановтың шығармашылығы мен бірқатар еңбек- 
тері туралы айтатын болсақ, ғалымның тырнақ алды еңбегі - 
кандидаттық диссертацияның зерттеу өзегі болған диалектика- 
ның, логиканың және таным теориясының тепе-теңдігі мәселесі. 
Осы еңбегінде «Маркс пен Энгельс диалектикасын логика әрі 
таным теориясы ретінде қарастырып, табысты қолданды, ол 
лениндік диалектика принциптерін осылайша ұғынуды теория- 
лық тұрғыда жан-жақты талдап, негіздеп берді. Сол себепті диа- 
лектиканың, логиканың және таным теориясының үйлесуі туралы 
қағидалар диалектиканың бүкіл дамуының қорытындысы бола 
отырып, диалектиканы марксизм аясында дамытудың нәтиже- 
сінде ғылыми сипатқа ие болды» деп жазады [4, 7 б.]. Сөз болып 
отырған тұжырымның мағынасы - болмыс туралы ілімді таным 
туралы ілім мен ойлау туралы ілімнен, логикадан бөліп қарас- 
тырудың бұрыстығын танытуда. Сонымен қатар білімнің тарихи 
даму барысында анықталып, қалыптасқан ойлау заңдылықтары- 
ның мазмұнын адам санасындағы тәуелсіз байланыстарын зерт- 
тейтін тұтас философиялық ғылыми тұжырым ретінде диалекти- 
каны негіздеуде.

А.Х. Қасымжанов В.И. Лениннің тұжырымдарын өз дәуірі- 
нің сұраныстарына сай, жан-жақты қарастырып, талдау жасайды.

Таным процесін заттың айнада бейнеленуі сияқты қарапайым, 
енжар құбылыс деп түсіндіретін тұрпайы материализмді сынай 
отырып, Лениннің көзқарастарына тұжырым береді. Ол білімнің 
қалыптасуына адамдардың еркі мен санасына тәуелсіз, объек- 
тивті тарихи-әлеуметтік жағдайлардың шешуші әсер ететіндігін 
және білімнің өзіне тән заңдылықтарының таным процесінде 
үлкен рөл атқаратындығын көрсетеді.

Ғалым, таным процесінің өзіне тән заңдылықтарын, оның бел- 
сенділігін түсіну үшін субъекті мен объектінің өзара байланы- 
сын ашып көрсету қажеттігін атап өтеді. «Бұл мәселе диалек- 
тиканы логика әрі таным теориясы ретінде қарастыруда маңыз- 
ды орын алады» [5, 18 б.].

Осыған қатысты, А.Х. Қасымжанов өз еңбегінде зерттеу жұмы- 
сын жүргізуші субъектінің объектімен қатынасқа түсуінің қоғам-

12 



дық тарихи тәжірибе процесінде іске асатынын және объектінің 
адам санасында идеалды түрде бейнеленуінің жасампаздық таным- 
дық әрекет болуы субъекті белсенділігінің басты себептері екен- 
дігін атап көрсеткендігін баяндайды. Объект алғаш рет таным 
процесін іске асырушы адамның түйсіктерінде беріледі. Бұл 
кезде ол талданбаған, анықталмаған көмескі бейне түрінде көрі- 
неді. Сондықтан объектінің санада дәл бейнеленуі, құрасты- 
рылуы, жаңғыртылуы үшін танымның алғашқы мәліметтерінің 
қорытылуы қажет.

Ғалым өз заманының маңызды ілімі Лениннің өсиеттеріне 
жүргізілген зерттеулерін әрі қарай былайша сабақтайды. Таным- 
ның даму барысында объектіні дәл бейнелейді деп есептеліп 
келген түсініктердің субъективті жақтары ашылып отырады. 
Субъективтілік пен объективтіліктің байланысын дұрыс түсіну 
үшін зат пен оның көрінуінің әртүрлі формаларының арақатына- 
сын ашып көрсету қажет. Диалектика үшін шегіншектеу, сырт- 
тай салыстыру, аналогия жасау емес, заттың өзі маңызды дейді.

Диалектика затты, құбылысты өзі қажет етіп, «өмір сүретін» 
неғұрлым кең байланыстар жүйесінде, нақты бір тұтастық шең- 
берінде, аясында алып қарағанда ғана дұрыс танылады деп есеп- 
тейді.

Осы орайда, ғалым негізгі шығармадағы таным процесінің 
де маңызына назар аударады. «Таным процесіндегі субъекті мен 
объектінің өзара байланысына тікелей қатысы бар мәселе - 
логика әрі таным теориясы ретіндегі материалистік диалектика- 
дағы ақиқат мәселесі. Ленин ақиқатты тек диалектикалық логи­
ка ғана зерттеуге тиіс деп атап көрсетті» [5, 12 б.]. Демек, кез 
келген ақиқатқа жету, өзінің ақиқат екендігін шынайы көрсетуі 
тікелей диалектикалық логикамен байланысты деген тұжырым- 
ды А.Қасымжанов та толық қолдайды. Өмір сүрудің реті диа- 
лектикамен айқындалып, ал оның негізгі мәні ақиқатқа жету 
диалектикалық логиканың көмегімен жүзеге асуы тиіс.

А.Х. Қасымжанов шығармашылығының бастауы лениндік 
ілімнің дәуірлеп тұрған кезеңімен тұспа-тұс келгені айқын. 
Барынша ұғынуға тырысып, мәнін ашуға ұмтылатын, атақты 
шығармаға жан-жақты зерттеу жүргізіп, өз түсінігі арқылы өзге- 
ге жеткізуді мақсат еткен ғалымның есіміне тоқтала кетейік.

13



Ғылымның дамуына қатысты мынадай ойлар айтады. «Ғылым- 
ның дамуын алдын ала берілген нүктеден басталып, тура салын- 
ған жол бойынша іске асады деп қарастыруға болмайды. Ғылым- 
ның іргетасы, ғылымның эмперикалық және теориялық негізде- 
рі мәңгілік емес, олар ғылыми білімнің шексіз даму барысын- 
да анықталып, толықтырылып отырады. Ал осы шексіз қозға- 
лыстың барысында ғана ақиқатқа қол жетеді». Сонымен қатар 
А.Х. Қасымжанов Лениннің қағидаларын, Ленин басшылыққа 
алған Гегель тұжырымдарын қарастыра келіп, ғалым мынадай 
ой айтады: «Диалектика теориясы үшін философия тарихының 
маңызы ерекше. Материалистік диалектика - категориялардың 
органикалық нақты жүйесі, ақиқат ілімі. Егер ақиқатты өзгер- 
мейтін қағидалар мен формулалардың жиынтығы емес, үдеріс 
десек, онда диалектика философияның тарихи дамуының нәти- 
жесі болуы себепті осы процестің аясында ғана ақиқаттық фор- 
маға ие болады» [4, 62 б.]. А.Х. Қасымжанов өзі өмір сүріп отыр- 
ған уақытқа қарастырып отырған ілімнің қажеттісін алуға тыры- 
сады. Мәселен, осы заманғы ғылым үшін оның қажетіне сай
келетін ойлау формасы маркстік-лениндік диалектика. Бірақ
ол өз міндетін тек таным тарихының қорытындыларын, оның 
даму үдерісіндегі маңызды кезеңдерін есепке алып отырғанда 
ғана атқара алады деп есептейді, және де философиялық ғылым 
ретінде диалектика өзіне қатысты мәселелерді жан-жақты қарас- 
тырып, осының негізінде нақты ғылымдарға қатысты міндеттері 
дұрыс белгіленгенде ғана логикалық-методологиялық қызметін 
жүзеге асыра алатындығын айтады.

Өз дәуірінің құнды еңбегі саналған шығарманы қарастыра 
келе ғалым мынадай тұжырымдар жасайды. «Ленин барлық 
шығармашылығының барысында айтып кеткендей, тәжірибелік 
өмірге жалпы теорияның, оның ішінде диалектиканың маңызы 
зор. Өз дәуірінің тынысына қанық болғысы келетін адам білім 
тарихын, түсініктер логикасындағы дамудың қарама-қайшылық- 
тарының жасалуын, ойдың нақтылығы туралы, қоғамдық үдеріс- 
тердің ғылыми басқарылуы жайлы білуі тиіс». Ғалым өзі атап 
өткендей, Ленин өсиеттері өз уақытының ойлау мәдениеті- 
нің жоғары дәрежесінде тұру үшін диалектик, диалектикалық 
ойлау үлгілерін игеру үшін қажет деп ойын тұжырымдайды.

14



А.Х. Қасымжанов «Философиялық дәптерлердегі» тағы бір баса 
назар аударатын дүние - Лениннің ерте заманғы грек филосо- 
фиясынан бастап, ХХ ғасырға дейінгі аралықты диалектикалық 
түрде талдауы деп есептейді. Оның айтуынша: «Қанша күрделі 
және қайшылықты болса да, философия тарихы өзінің негізгі 
мазмұны жағынан осы заманғы философиялық ғылымның, мате- 
риалистік диалектиканың құрамына енуге тиіс біртұтас процесс 
деп қарайтын сындарлы лениндік ұғым «Философиялық дәптер- 
лерде» Гегельдің «Философия тарихы жөніндегі лекцияларын» 
конспектілеп, ерте заманғы грек философиясын талдаған тарау- 
да баяндалған. Гегель 
[5, 28 б.].

арғы дүниеге құлшына бас иген адам»

Кез келген ауқымды іс қарапайым бөліктерден бастау ала- 
тыны белгілі. Қарапайымнан күрделіге өту, басты қағидаларды 
басшылыққа ала отырып, оңды нәтижеге жету, қарымды қоры- 
тындыға кенелу әрдайым дұрыс жүйенің болуымен шартталады. 
Сол себепті де диалектиканың заңдарын айқындап, филосо- 
фияны тәжірибелік тұрғыдан түсірмес үшін алдымен философия 
бастауы болып есептелетін грек философиясына назар аудары- 
лады.

Грек философиясының негізін салушы Фалестен бастап скеп­
тицизм іліміне дейінгі аралықты қарастырып, талдау жасайды. 
Әрине, баршамызға белгілі қарапайым дүниенің түпнегізін 
немесе бастамасын табуға бағытталған көзқарастардан бастап, 
мінез-құлық, сана-сезім, ақыл-парасатқа дейін көтерілген деңгей 
сөз болады. Фалес, Анаксимандр ұсынған бастама табу идеясы- 
нан, Анаксименнің құбылыстар айырмашылығын, тіпті қарама- 
қарсылығын мойындай отырып, осы құбылыстардың пайда болуы- 
ның нақты механизмі - пифагоршылардың қандай заттың болса 
да мәні және аспан әлемінің түсінігі үйлесімді жүйе мен қаты- 
настарды құрайтын сан болып табылады деп батыл тұжырым 
жасағандығы туралы баяндалады. Мұнда Гегель пифагоршылар- 
дың басты кемшілігі оларда сандар қатынасы мүлде сырттай 
қатынас болып қалады деген ойын айтады. Келесі Элей мектебі- 
нің өкілдері - Ксенофан, Парменид, Зенонның жасаған қорытын- 
дылары - еш нәрсе жаңадан пайда болмайды, ешнәрсе құрып 
кетпейді, бұдан бұрынғы даму барысынан туған деген ойлары

сарапқа салынады. Грек философиясының келесі өкілі Гераклит 
өзінен бұрынғылармен салыстырғанда қозғалыс, қалыптасу идея- 
сын батыл, айқын түрде атап көрсеткендігі баяндалады. Гераклит- 
тің Фалес бағытын одан әрі жалғастырып, физикалық стихия - 
отты негіз етіп алуы ғалымға ой салады. «От процесте, өзін-өзі 
жалмауда өмір сүреді. Тірінің өмірі - нақ осындай өзін-өзі жасау 
және өзін-өзі қирату. Оттың қозғалысы немесе нақ осы сияқты
табиғаттың дамуы шеңбер. Мұнда қайталанудың болатын
себебі - әрбір затта шын мәнінде екі қайтара теріске шығару бол- 
ғандығы. Бірінші теріске шығару - шеңберге қарама-қарсылық- 
тың болуы, оның екіге бөлінуі. Бірақ бұл өзін-өзі теріске шығару 
арқылы зат жойылмайды, қайта оң мен терістің билікке жетуі, 
олардың өзара бір-біріне ену процесінде өзін-өзі растайды» [6, 
38 б.].

Ерте заманғы грек философиясының дамуында аса маңызды 
бетбұрыс кезеңі Левкипп пен Демокриттің атомистік ілімі де 
назарға іліккен. Бұл ілім атомдар мен бостықты негіз етіп алады. 
Демокрит ұсынған қоғамның бірінші теориясы жеке индивид- 
тердің келісімі ретінде болатындығы баяндалады. Бұл теория 
Анаксагордан бастап тұңғыш рет ақыл-ой негіз ретінде қабылда- 
нады. Анаксагор бойынша, ақыл-ой - табиғаттың жалпыға бір- 
дейлігі, табиғат заңы, дербес мән, табиғат тәртібі.

Егер бұған дейін ой түгелімен затты, дүниенің өзін толғаған 
болса, енді ол өзін-өзі толғай бастады. Бұндай ақыл-ой прак- 
тикалық мүддені көздеді. Сондықтан да ол өз көзқарасын дәлел- 
деуге, сол көзқарасқа өзгелерді сендіре білушілікке тырысты, 
маған пайдалы болып көрінген ойға күш беретін сұлу сөзділік 
орнықты. Бұл софистиканың дүниеге келуі еді. Софистиканың 
жағымсыз жақтары болғанымен, Гегель оның маңыздысы - бел- 
гілі бір дәрежеде ойды жаттықтыру болғандығын атап көрсет- 
ті. Софистиканы саралай отырып, ғалым мынадай қорытын- 
дыға келеді, софистика дегеніміз диалектика, бірақ ол, бірін-
шіден, дәлелдеуші диалектика, екіншіден, субъективті диалек­
тика. Сонымен қоса софистер риторика мен грамматиканы, семан- 
тиканы логикамен бірге деп санады. Міне, осы мәселені шешу 
диалектиканың бұдан кейінгі тарихының аса маңызды мазмұны- 
на айналды.

Осы кезеңдегі келесі бөлік Сократ есімімен байланысты. 
Сократ софистердің пайымдау тәсілдерін іліп әкетіп, одан әрі 
дамытты. Ал, екінші жағынан, софистиканы бірінші болып сын- 
ға алған да Сократ болды. Ол кәміл сеніммен және айқын түрде 
ойлауды субъективті деп көрсетті. Сократ этикалық мәселелер- 
мен бірге тұңғыш таным проблемасына назар аударып, оны, 
негізінен, әдіс тұрғысынан бөліп көрсетіп, ерекшелігін атап өтті.

Платон білім неғұрлым айқынырақ түрде бірінші, шынайы 
нәрсе тек қана ой деп дәлелдеді. А.Х. Қасымжанов атап өткен- 
дей: «В.И. Ленин Платонның қалай болғанда да диалектик және 
диалектикасы субъективтік, софистік диалектикадан өзгеше екен- 
дігіне назар аударады» [7, 53 б.]. Платон мәңгі идеалдық мәндер 
дүниесінің өмір сүретіндігі туралы қорытынды жасайды. Идея - 
жалпы, тек мән. Платонның диалектикаға енгізген жаңалығы - 
жалпыға бірдейлікті соңғы ерекше сипаттамаларды теріске шығару 
ретінде емес, қарама-қарсылықтардың нақты бірлігі ретінде анық- 
тауы. Платонның диалектикасы бір анықтамамен шектеліп қал- 
май, сонымен бірге онымен қарама-қарсыны қарауды талап ету- 
ден де көрінеді. Осы салада тамаша мұра қалдырғандардың қата- 
рына Аристотель де жатады.

Аристотель тәжірибені танымның принципі деп таниды. 
Әрине, белсенділік сәтін атап көрсету - Аристотельдің даусыз 
еңбегі, оның пікірінше, ой әрекеттен тыс өмір сүрмейді, ол дене 
мүшесінен тыс, адамнан тыс мүше де емес, зат та емес. Соны- 
мен, ол идеялардың сезімдік заттарға қатынасы жөніндегі пла- 
тондық мәселені, форманың материяға, шындықтың мүмкінші- 
лікке қатынасы ретінде қайта құрады. Аристотель қозғалыс ка- 
тегориясының орасан зор маңызы бар екенін айқын атап көр- 
сетті.

Левкипп пен Демокриттің атомистік ілімін одан әрі жал- 
ғастырған Эпикур атомдардың тура сызықты қозғалыстан өздігі- 
нен ауытқуы туралы ұғымды енгізіп, елеулі жаңалық жасады. 
Қолда бар білімнің жиынтығын Эпикур белгілерге ұқсастыра 
отырып, белгісіздердің жобасын жасау үшін қажетті бастапқы 
нүкте деп қарайды. «Ленин өз конспектісінде Эпикур материа- 
лизмдегі таным теориясының бастапқы нүктелерін тұжырым- 
даған материалист деп көрсетеді» [8, 77 б.].

Келесі бір ілім философиялық ой толғауға тән форма ретін- 
дегі скептицизмнің логикалық маңызын көрсетеді. Ол мынада: 
анық бар нәрсенің диалектикалық табиғаты, оның релятивтілігі.

Осылайша, ерте грек философиясындағы диалектика мәселе- 
леріне даналық жолымен толық талдау жасаған ол диалектика 
ілімінде айтарлықтай орындары бар Гегель және Маркс диалек- 
тикасын саралауды жүзеге асырады.

А.Х. Қасымжанов қарастырған, Ленин өз шығармасында атап 
өткендей, диалектикалық ойды дамытуда Гегельдің қосқан үлесі 
ерекше, бірақ ол тек заттардың мәңгі өзгеріп, мәңгі қозғалып 
тұратындығын ғана аңғарған, өйткені идеализмге бой ұруы себеп- 
ті Гегель қоғалысты көбінесе ұғымдардың өзгеруіне байланысты 
қарастырды. «Ленин Маркс диалектикасы мен Гегель диалекти- 
касы арасындағы сабақтастық байланысты да, сондай-ақ олар- 
дың қарама-қарсылығындағы ұдайылықты да ескертіп отырады. 
Сондықтан біз, жалпы енді Лениннің осы пікірінің мағына- 
сын ашып көрсетуге талпынамыз» [8, 81 б.]. А.Х. Қасымжанов 
Лениннің «Философиялық дәптерлерін» қарастыру барысында 
алдына осындай мақсаттар қойған, яғни Лениннің іліміндегі 
жазылып кеткен құнды ойлардың қаншалықты практика (тәжі- 
рибе) жүзінде іске асырылып отырғандығы туралы болды. Өмір- 
ді өз ретімен алға жүргізуші диалектика заңдылықтары екенді- 
гін, оның даму барысын, Гегель мен Маркс сынды философтар- 
дың диалектикалық ойды дамытуда, шарықтатуда айтарлықтай 
қызмет атқарғанын көрнекті өкілдердің ілімдеріне «Ұлы Ленин» 
саралауларынан қорытынды шығаруды ғалым нәтижелі орын- 
даған [8].

Диалектика нақты, шынайы дүние болғандықтан, оның өзі- 
нің бұзылмас заңдылықтары мен категорияларына тоқталып 
кетпесе болмас.

А.Х. Қасымжанов даму туралы диалектикалық ілімнің негіз- 
гі заңдарын, таным процесінің логикасы, басқыштары болып 
табылатын категорияларын «Диалектиканың заңдары мен кате- 
гориялары» атты кітабында баяндайды. Бұл еңбекте диалек- 
тиканың негізгі үш заңы, таным туралы жалпы ұғым, диалек- 
тиканың, логиканың және таным теориясының тепе-теңдігі, кате- 
гориялары мәселесі қарастырылады.

Енді осы тұжырымдарға шолу жасайық. «Маркстік диалек- 
тиканың толық, дәйекті және жан-жақты ілім болуының бірінші 
себебі - ол дамудың барысын білуге арналған философиялық 
және ғылыми әрекеттердің бүкіл тарихынан қорытынды шыға- 
рып, тұжырым жасайды» [7, 3 б.]. Қарама-қарсылықтардың бір- 
лігі мен күрес заңын қарастыру осы тұжырымдардан негіз алады. 
Диалектика тарихына қысқаша көз жүгіртіп, жаңа диалектикалық 
көзқарастың қалыптасуы ғылыми білімнің табыстарымен байла- 
нысты болғандығын айтады. «Ғылыми заттарды жай сипаттаудан 
анағұрлым жоғары міндет - заттардың өзара байланысын, дамуын 
бір жүйеге келтіріп, байқап отыру міндеті деп алға қояды» [7, 5 б.].

А.Х. Қасымжанов даму идеясының, әсіресе ХІХ ғасырда үш 
ұлы табиғи ғылыми жаңалық ашылған кезден бастап ғылыми 
ой-санадан берік орын ала бастағанын айтады. Бұл жаңалық- 
тарға: тірі дүниенің құрылым бірлігі ретіндегі клетканың (жасу- 
шаның) ашылуы, Ч. Дарвиннің табиғи сұрыптау теориясының 
шығуы, ақырында, энергияның сақталу және басқа күшке айналу, 
өзгеру заңының ашылуы. Мұның өзі қозғалыстың әртүрлі фор- 
маларының бір-біріне ауысуынан екіншісіне айналу процесі пайда 
болатынын көрсетеді.

А.Х. Қасымжанов мынаны атап өтеді, ғылымның жетістік- 
тері, табиғатты тану, негізінде Маркс пен Энгельс нағыз ғылыми 
материалистік диалектиканы жасағанын айтады. Ерте замандағы 
гректерде де, XVIII ғасырдың материалистерінде де диалектика- 
ның нышандары болған, бірақ ол тек нышан түрінде қалды. 
Ғалым осы жасалған тұжырымды, диалектиканың өзегі деп, ал 
материяның әрбір формасының өткінші болатыны сияқты әрбір 
затта, әрбір құбылыста болатын қарама-қайшылықтар бірлігі де 
диалектика тұрғысынан өткінші, ал дамудың мәңгілік болатыны 
сияқты күрес те абсолюттік және мәңгілік нәрсе екендігін баян- 
дайды. Қарама-қарсылықтардың бірлігі мен күрес заңын түсіну 
үшін бұл заң шынайы өмірдің заңдылықтарын білу керек екен- 
дігін түсіндіреді. Оның ең қиын және өзекті мәселе болатын 
себебі - дамуды таным дәрежесінде көрсете білу, болмаса жар­
ты жолда қаламыз. Қайшылықтар туып, оның шешілген дәуірі 
ғылымда төңкерістік жаңалықтар ашылған дәуір болғанын айта 
кетудің қажеттігі де назардан тыс қала алмайды.

А.Х. Қасымжанов қандай теориялық мәселе болмасын, бар- 
лығын да өзі өмір сүрген уақытпен ұштастырып, айтылған сөз 
бен жазылған ойдың, тұжырымды пікір мен нәтижелі қорытын- 
дының бекерге кетпей, бос қалмай жүзеге асуын басты мақсат, 
негізгі міндет етіп қойған сыңайлы.

Сондықтан даму туралы ілім диалектикасының қарама-қар- 
сылықтарының бірлігі мен күрес заңын қолдана отырып өз зама- 
нының қайшылықтарын анықтап, дұрыс бағасын беруге тыры- 
сады. «Қоғамдық дамуда қайшылықтардың екі формасы бар, олар - 
антогонистік және антогонистік емес қайшылықтар. Антогонис- 
тік қайшылықтар таптық қоғамға тән. Антогонистік формаларда 
немесе таптық қоғамдағы күресте мәдени күрес құралдары түгіл, 
тамақ асырау мүмкіндігі де болмайтын жағдайдағы құбылыстар 
айтылады. Антогонистік қайшылықтар жойылмайды, әлеуметтік 
жанжалдар ғана жойылады^ Антогонистік емес қайшылықтар- 
дың ең айқын сипаты - бұл дәуірде экономикалық қатынас- 
тардың белгілі бір формалары мәңгілік етіп қалдыруға ұмтыла- 
тын таптар немесе әлеуметтік топтар болмайды. Сондықтан бұл 
қайшылықтар қоғамның барлық мүшелерінің түбірлі мүдделері- 
нің бірлігі негізінде дамып шешіледі, яғни саяси төңкеріс бол- 
майды немесе белгілі бір әлеуметтік топтарға зорлық жасал- 
майды» [7, 20 б.].

А.Х. Қасымжановтың тағы да айтқан бір қайшылығы - екі 
әлеуметтік жүйе, яғни социалистік және капиталистік жүйе 
арасында қайшылық. Бүгінгі таңда бұл екі жүйе ескі әңгіме бол- 
ғанымен де, «темір жабын» талқандалып, ақпараттық бостан- 
дыққа тағы да сол сияқты «игіліктерге» қол жеткізіліп жатқаны- 
мен, олардың арасындағы қайшылықтар мәселесі сонау ықы- 
лым заманнан, ғасырлардан ұласып келе жатқан мәңгілік мәселе 
екендігі ешкімге жасырын емес. Олар қарны ашқандықтан емес, 
тоқтықтан, тіпті тоғышарлықтан мемлекеттер арасындағы, бір- 
біріне деген сыйластық сезімінен ада болып, азғындап кеткен- 
дер мен сенімдер арасындағы қайшылықтар саны күннен-күнге 
артуда.

А.Х. Қасымжановтың айтып өткеніндей, қарама-қарсылық- 
тардың бірлігі мен күрес заңы, дәуірдегі сансыз теке-тірестер 
мен шиеленіскен шытырмандарды түсінуге мүмкіндік береді.

Дұрыс дамуға жол ашатын диалектиканың заңдылықтарын бас- 
шылыққа алып, заманауи теориялар туындатсақ, бәлкім, басқа 
әлем бейнесін жасауға мүмкіндіктер туғызар еді деуге болады.

Диалектиканың келесі заңы - сан өзгерістердің сапа өзгеріс- 
теріне ауысу заңы. Әрбір затта өзіне тән айқындылық болады. 
Бұл - оның сапасы. Зат бұл сапасынан айырылса, онда нағыз сол 
зат болудан қалады. Затта саны жағынан да айқындылық бар, 
бірақ бұл айқындылық заттың өзінің болмысына айтарлықтай 
әсер етпейді. Заттың сапа және сан айқындылықтары өзара іштей 
байланысты немесе шамалас болады. Осы шаманың шегінен 
шыққанда заттың сапалық өзгерісі, бір сапаның екінші сапаға 
айналуы секіру арқылы болады. Ғалым көрсеткендей, қоғамдық 
өмірде де даму сан өзгерістерінен ғана емес, сапалық әлеуметтік 
төңкерістік өзгерістер болып тұратын секірулерді қамтиды.

«Сан өзгерістерінің сапалық өзгерістерге ауысу заңын білу 
даму процесінің механизмін саналылықпен дұрыс айыруға, 
зерттеуді, байқауды, тәжірибені тіпті де ауыстырылмайтын, тек 
оларды бағыттайтын методологиялық ереже табуға көмектеседі. 
Әрбір нақтылы ретте бұл заңның әсер етуі зерттелетін құбы- 
лыстың табиғи тегіне, оның қайшылықтарының сипатына, яғни 
ерекшеліктеріне байланысты», - дейді [7, 32 б.].

Секірулер сан өзгерістерінің сапалық өзгерістерге көшуі таби- 
ғатта бір түрлі формада, тарихта екінші түрлі формада көрініс 
табады. Кейде секірулер аз уақыт алады, жарылыс, қауырт өзгеріс 
түрінде шапшаң етеді. Басқа кезде ұзақ уақытқа созылып, «ты- 
нышырақ» өтеді. Секіру - қайшылықтарды шешу формасы, сон- 
дықтан оның өтуі қайшылықтың қандай дәрежеде шиеленісуі- 
не, сыртқы жағдайларға және басқаларына тікелей байланысты.

А.Х. Қасымжанов бұл заңның тәжірибеге қатыстылығын 
былай көрсетеді, қарама-қарсылықтардың күресі нәтижесінде 
бір құбылыстың екінші құбылысқа айналу механизмін ашып 
беретін сан өзгерістерінің, сапалық өзгерістерге көшу заңының 
табиғат және қоғамдық өмірге талдау жасау диалектикасына 
барған сайын терең еніп келе жатқан осы күнгі табиғаттану 
ғылымы үшін аса зор әдістемелік маңызы бар.

Сан өзгерістерінен сапалық өзгерістерге көшу заңына жүгіну 
бүгінгі қоғам үшін аса маңызды. Себебі саны жағынан аса көп

емес, жеке ұлт үшін, санын көбейтіп, мызғымас елге айналған- 
ша, сапаны күшейту мақсатында қызмет ету оң нәтижелерін көп- 
теп берері айқын. Қай салада болмасын бәсекеге сай сапаға ие 
болса, кез келген сында дәрежесі жоғары, мәртебесі биік болары- 
на ешкім күмән келтірмейді әрі саны да сапасына қарай жоға- 
рылайды.

А.Х. Қасымжанов өз еңбектерінде атап өткендей, терістеуді 
терістеу заңының да маңызы зор. Жаңа сапаның, жаңа құбы- 
лыстың пайда болу кезеңінің өзі әрдайым теріске шығару, яғни 
дамудың оның алдындағы дәрежесінен ажырау, біртіндеген үзіліс 
болып табылады. Даму процесінің осы ерекшелігі - дамудың өзі- 
нің алдыңғы сатысынан ажырау - теріске шығару категориясында 
анықталады. Мұндай теріске шығару шынайы өмірдің барлық 
салаларында болып отырады. Қоғамның дамуында теріске шығару 
оның алдындағы формадан, қағидалардан, мұра болып келген дәс- 
түрлерден, көзқарастардан ажырау болып шығады. «Әлеуметтік 
салада секірудің, ажыраудың, бекерге шығарудың басты бір фор- 
масы - әлеуметтік революция, яғни сол кездегі мемлекеттік құры- 
лыстың жойылуы, жаңа таптың өкімет билігін қолға алуы, ескі 
өндірістік қатынастардың қиратылып, жаңасының орнатылуы 
болады» [7, 36 б.]. Қоғамдық даму жағдайында алдыңғы кезеңнен 
ажырау өте күрделі процесс: өмірдің, ой-пікірдің, көңіл күйдің 
дағдылы қалпынан ажырау белгілі қиындықтарды туындатады.

«Адамзаттың рухани мәдениеті тек теріске шығару және са- 
бақтастық арқылы дамуы» [7, 42 б.].

Диалектика категориялары, бірінші, шынайылықтың қасиет- 
тері мен түрлі астарларын сипаттайды, екінші жағынан, шынайы- 
лықтың бұл талаптары нақтылы білімді санаға қондырудың 
логикалық формалары болып табылады. Демек, категориялар 
жүйесі танымның тәртібін, дәйектілігін, заңын бейнелейді. Бір- 
де-бір ғылымда, тіпті біздің күнделікті әрекетімізде де катего- 
рияларды қолданбай болмайды, өйткені олар бүкіл әрекетімізді, 
оның ішінде танымды бойлап өтіп отырады. Категориялар деге-
німіз таным процесінде қандай затты болса да тексергенде 
сөзсіз қолданылатын өлшемдер.

Даму туралы ілімнің әр қырларын қарастыра келе, ой-өрістің 
шыңдала түсуі, тәжірибенің жинақталуы диалектиканы, яғни даму-

ды әрі қарай танымдағы «шеңберлер» ретінде қарастыру қолға 
алынды. Танымдағы «шеңберлер» өте қызық әрі ортағасырлық 
философияға бірінші болып бетбұрғандығымен біз үшін құнды.

А.Х. Қасымжанов өз еңбегінің кіріспесінде «шеңбер» сөзінің 
көпмағыналылығы және көпқырлылығы жайлы айтып өткен.
Мұндағы маңызды мәселелердің бірі таным логикасы мен
тарихтың байланысын анықтауға ұмтылу. Бұл еңбектің тек 
тарихи-философиялық емес, ғылым мен мәдениеттің тарихи 
мәселелеріне де қатысты мәні жоғары. Әрине, әңгіменің арқауы 
В.И. Лениннің «Философиялық дәптерлеріне» сүйеніп, тұжырым- 
дар жасау болып табылады. Мұнда Лениннің «Философиялық 
дәптерлеріндегі» «Диалектика сұрағы туралы» тарау маңызды 
орын алады. Бұл тарау екі бөлімнен тұрады. Біріншісінде, диа- 
лектиканың өзегі, диалектика және таным теориясы, жалпылық 
және жекелік диалектикасы қарастырылса, екінші бөлімі, таным- 
дағы «шеңберлер» тақырыбынан басталады. Еңбекте бірден «шең- 
берлер» схемалары жасалған. Мұнда, әрине, бос ойдың даму про- 
цесін айқындаумен философиялық жүйелердің тарихи бірізді- 
лікке қатыстылығы мәселесіне назар аударылған.

Ғалым танымдағы «шеңберлер» идеясын алдымен, Ленин 
атап өткендей, диалектика теориясын құруда маңызды болған 
білімнің барлық салаларының ішінде ерекшесі - философия 
тарихына қолданады.

«Кез келген нағыз (шынайы) философиялық жүйе әлемді ерек- 
ше көру, назардан тыс қалдыруға болмайтын, шынайылылыққа 
жақындау ыңғайының ерекше тәсілі болып табылады» [8, 8 б.].

А.Х. Қасымжановтың және өзгеде авторлардың атап өтке- 
ніндей, философия тарихы - ол қандай да бір оқиғалар мен қате- 
лесулердің тізбегі емес, ол ақиқатты тану жолындағы нақты 
философияның дамуы. Философиялық таным әрбір алдындағы 
жүйе келесіге қызмет ету үшін ақпарат болып, осы алдыңғыны 
анағұрлым анық, дамығандығын көрсетеді. Сонымен қатар фило- 
софиялық таным ол әрі қарай дамуды, оның бағытын айқын- 
дайды. А.Х. Қасымжановтың «философия тарихы әрбір қол жет- 
кізілген деңгейде нақты міндеттерді бірізді шешу процесі және 
осы негізде жаңа міндеттерге өту» деген тұжырымы жоғарыда 
айтылған ой-тұжырымды дәлелдей түседі [6, 9 б.].

Диалектика категориялары, бір жағынан, шынайылықтың 
қасиеттері мен түрлі астарларын сипаттайды, екінші жағынан, 
бұл шындық тараптарын санаға қондырудың логикалық форма- 
лары болып саналады. Осылайша, категориялар жүйесі таным- 
ның жан-жақты түсініктерін бейнелейді. Бірде-бір ғылым, бір 
нәрсені танытып түсіндіруде де категорияларды қолданбай өт- 
пейді, өйткені олар бүкіл әрекетіміз бен оның ішінде танымды 
бойлап өтіп отырады. Даму туралы ілімінің әр қырларын қарас- 
тыра келе, ой-өрістің шыңдала түсуі, тәжірибенің жинақталуы- 
нан диалектиканы, яғни дамуды әрі қарай «Танымдағы шеңбер- 
лер» ретінде қарастыру қолға алынды. А.Х. Қасымжанов әріп- 
тестері А.Ж. Келбұғанов, К.М. Сатыбалдинамен авторлықта жаз- 
ған еңбегі «Танымдағы шеңберлер» өте қызық әрі ортағасырлық 
философияға бірінші болып бетбұрғандығымен біз үшін құнды. 
Ғалым танымындағы «шеңберлер» идеясы, алдымен, диалектика 
теориясын құруда маңызды болған білімнің барлық салаларын 
қамтиды.

Философия тарихында қайта оралулар, қайталаулар, еліктеу- 
лер көп кездеседі. Оның терең негізі өткен уақыттағы ақыл- 
парасаттың материалы шынайы өмір айналымының көрсеткіші 
болып келеді.

Өткен уақыт - өзге ғаламдық тіршілік иелерінің жоғалып 
кеткеннен кейінгі белгілерін біздің қабылдауымыз. Өзге мәде- 
ниетті түсіну үшін уақыттан тыс берілген күйінде емес, тарихи 
дамудағы өз мәдениетін терең түсіну үшін қажеттілік керек.

Ғалымның пікірінше, біз айтып отырған қазіргі заман бір- 
текті емес. Қазіргі заманғы әлем әртүрлі тұрмыс салтын, шаруа- 
шылық жүйелерін, әртүрлі дәстүрлерді жинақтаған, олардың бір- 
бірімен нақты түрдегі байланысы тұтастықтың қарама-қайшы- 
лықты қуатын айқындап, бірлігін де түзейді.

Мәдениеттің қарама-қайшылығы және шектелмегендігі бар, 
шектелмегендігі оның бірлігін түзегенмен, оның ішінде әртүрлі 
күштердің болатындығын, мәдениеттің оқшауланған саласы бар- 
лығын, сонымен қатар мәдениеттің әртүрлі салалары деңгейле- 
рінің өзара әрекетін білгенде және осы арқылы ұқсамаушылық 
пен ерекшелік күштердің болатындығын, біз мәдениеттің көп- 
түрлілігін кезіктіргенде айқындаймыз. Мәдениеттің әртүрлі сала-

ларының арасында ғасырлар шеңберімен бітпейтін талас жүре- 
тіні де белгілі.

Консервативтілік кез келген «шеңбердің» маңызды белгісі 
болып табылады. Оны өз қоры әбден «сарқылмай берілмейтін» 
теориялық концепциялардан жақсы көреміз.

Кез келген ойшыл алдыңғы идеялық материалға сүйенеді, 
бұл мағынада оның жүйесі өзінен тыс, тарихи негізге ие болады. 
Алайда жүйенің өзінділігінің мәні «қайталана» жүреді, тарихи 
негізде сол жүйені өз сәтіне айналдыру жүзеге асады, сондықтан 
да ол, сырттай ештеңеге негізделмеген сияқты, өзін-өзі негіз- 
деуші жүйе болып шығады.

Әрі қарай зерттеуді қарастыру барысында философиядағы 
«шеңберлерге» назар аударғанда, ең бірінші шеңбер «Демокрит- 
тен Платонға және Гераклит диалектикасына дейінгі аралықты
айтуға болады». Бұл уақытта диалектика аңғал болды. Бұл
диалектиканың ортақ мәселесі болмыс пен ойлаудың тепе-тең- 
дігін қабылдау. Олар қозғалыс диалектикасын ашу үшін механи- 
калық қозғалыстың қарапайым жобаларына сүйенеді.

Екінші - негізгі, анағұрлым кең әрі бай қозғалыстағы «шең- 
бер» Р. Декарт, П. Гассенди, Б. Спиноза есімдері де енетін «Қай- 
та Өрлеу философиясы». Бұл дәуір философиясы күмәнданудан 
басталады. Осылайша, күмәндану арқылы диалектикалық ойдың 
дамуына айтарлықтай үлес қосқан, адамзаттық философия тари- 
хында өшпес із қалдырған дәуір өкілдерінің ілімдерін жан-жақ- 
ты қарастырып, түйінді ойлар айтылады [3, 15 б.].

Философия тарихындағы келесі шеңбер - Беркли, Юм, Кант 
арқылы келген «Гольбах-Гегель» шеңбері. Ағылшын материа- 
лизмінің дәстүрлі ілімін жалғастырушы Гольбах болып табы- 
лады. Оның пікірінше, материя - мәңгі, ал қозғалыс - оның өмір 
сүру тәсілі. Осыған қарсы пікірді жақтаушы Гегель үшін ойлау 
бірінші кезекте. Диалектика, логика және таным теориясының 
сәйкес келуі идеализм негізінде жүзеге асады.

Ленин айтып өткендей, соңғы «шеңбер» марксизм философия- 
сының қалыптасуымен байланысты. Бұл жерде Гегель идеализмін 
сынауға жол ашқан Фейербахтың Ленинге әсері болғаны көрінеді.

Негізінен, жаңа идеялар шеңберіне өту ол тек таза логика- 
лық, теориялық ойлармен шартталған өту емес. Шынайылықты

жалпы түсінудегі қозғалыс қоғамның даму әсерімен байланысты. 
Ойдың шынайы алға жылжуы әрдайым ажырау, ерекшелену, 
қарсы қою процесімен байланысты. Олар, әрине, қалыптасқан 
көзқарастар. Дегенмен, осындай ойдың бірінен-біріне өтуіндегі 
негізі тарихилық ойдан логикалық ойдың жоғары тұруы керек 
деген де көзқарас бар. Бұл біржақты түсінік, себебі тарихилық 
пен логикалықтың тұтастығын сақтау нақты нәтижелерге алып 
келетіні де өмірдің өзі дәлелдеген құбылыстар.

А.Х. Қасымжанов және өзге де ғалымдар «Танымдағы шең- 
берлер» еңбегінде ойлау тәсіліне қатысты әлі де көп зерттеуді 
қажет ететін, тіпті беті ашылмаған «ортағасырлық араб фило- 
софиясының» да маңызы бар екендігін атап өтеді. Әрине, бұл іс- 
әрекет соншалықты идеологияның толық күшіне еніп тұрғанына 
қарамастан, «ішкі дауыстық» ойдың бар екендігін паш ететін 
қадам болса керек. Олардың айтуынша, ойлау жүйесі ретіндегі 
диалектиканың қалыптасу процесін зерттеудің салыстырмалы 
түрдегі міндеті «тұйықталған» жүйелерді тарихи-генетикалық 
тұтастықта қарастыру болып табылады. Дәл осы көзқарас негі- 
зінде IX-XV ғғ. «арабтық» ортағасыр философтары туралы сөз 
қозғауға болады. Ортағасырлық араб философтарының ғылым- 
ды, өнерді, философияны сипаттайтын нақты ойлау тәсілін түсі- 
ну басты мәселе ретінде қарастырылады [3, 18 б.].

Ойлау - ең алдымен, адамның заттық қызметінің нәтижесі 
және жемісі, сонымен қатар оның саналы және парасатты қыз- 
метінің алғышарты. Сол себепті де қайсыбір дәуірдің [ойлау 
тәсілі туралы] әлеуметтік-тарихи құрылымын айтқан кезде, 
ойды жеткізудің сыртқы белгілері мен нақты тарихилығын да 
назарға алу керек.

А.Х. Қасымжановтың пайымдауынша, барша ортағасырлық 
мәдениеттің анықтаушы идеясы - адамға әлемдегі танымдылық 
пен тәжірибелік бағыттың бірінші және соңғы сәті болып табы- 
латын құдайға сену. Бұл сенім ортағасырлық адамның «әлем 
бейнесі» деп аталатын «құдай» әлем туралы ғылыми түсініктер 
мен философиялық-этикалық қағидалардың және оның жоғары 
ақиқат ретіндегі жүйесін айқындады. Шығыстық ортағасыр- 
лық адамның әлемді тану формалары көбінесе сыртқы, рәзімдік 
қасиетке ие болған.

Арабтық орта ғасырда фаталистік концепция мутазалиттер- 
дің натурфилософиясында көрініс табады. Бұл теория бойынша, 
қарапайым субстанциялар мәңгі, оларға тән акциденциялар да 
солай болады. Әлемді құдайдың жаратуы, мутазалиттер бойын- 
ша, қарапайым субстанциялардың (бастамалардың) потенциал- 
ды күйден өзектіге айналуымен байланысты. Әлеуметтік мәсе- 
лелерді Ибн-Халдун мен әл-Фараби іліміндерін салыстыра оты- 
рып қарастыруға болады. Ибн-Халдун бойынша, мемлекет адам- 
дардың келісімінен туындаған жасанды құрылым емес, қоғам- 
ның шынайы дамуының қажетті құралы болып табылады. Мем- 
лекеттердің адамдар сияқты өз өмірлері бар. Осыған байланысты 
Ибн-Халдун қоғамдық прогресс идеясын дамытады. Ол еңбектің 
ұйымдастырылуының қалалық және ауылдық түрлерін атап көрсе- 
теді, сонымен қоса еңбектің құн шығаруын да айтып кеткен.

Ортағасырлық көркем ойдың рәмізділігі, әсіресе шығыстық 
лирикада көрініс табады. Олардың қатарында Омар Хайям, Жала- 
леддин, Руми, Жамали, Саади, Хафиз сынды тамаша ақындар 
бар. Көркем мәдениеттің маңызды мәселесі - мәңгі еместің мәң- 
гілігі: адам өмірі, оның құмарлықтары - махаббат, жеккөруші- 
лік, өлім.

Егер де Румиде диалектикалық рационалды бөлшектер суфизм- 
нің (сопылықтың) рәзімдік жабынымен қапталса, Омар Хайямда 
көркем ой рационализмі таза классикалық түрде көрінеді. Хафиз 
үшін белсенді қызмет - ақындық сөз. Хафиздегі «іс» мағынасы- 
на Гете де өзі назар аударған [3, 26 б.].

А.Х. Қасымжанов өз шығармасында аристотельдік пікірді 
дамыта отырып, әл-Фараби ақыл-парасаттың құдіретін, күштілі- 
гін атап кетеді дейді. Әл-Фараби философиясындағы белсенді 
интеллект әлеміндегі қозғалыс себебі - ішкі заңдылығы, оның 
логосы. Ол барлық адамдар үшін бір мәнді. Осыдан, Ибн-Рушд- 
тың «екі ақиқат теориясы» дүниеге келді. Бір жағынан - фило- 
софиялық білім табиғатын теориялық қарастыру болса, екінші- 
ден - жалпы ғылыми білім табиғатын қалыптастыру. Жеке жан 
емес, жалпы парасат мәңгі өмір сүреді. Жеке адам емес, адамзат 
мәңгі. Бұл дінге қарама-қарсы, бірақ философия ақиқаты.

Бұл еңбектерде әрбір көрнекті өкілдің көзқарастарының 
маңыздыларына тоқтала отырып, «ойлаудың жоғары формасы-

на» өту жолындағы іс-әрекеттер қарастырылған. Ортағасырлық 
араптілділік рәміздікті рационалдылық ретінде қарастыру арқылы 
адамзат қозғалысының қажетті кезеңдеріне шынайы қозғалыс 
ретінде ойлаудың бір тәсілінен екінші тәсіліне өту механизмін 
зерттеу басты мақсат болып табылады.

А.Х. Қасымжанов даму туралы ілімді, диалектиканы қарас- 
тыра келе, ойлау мәдениетіне бет бұрады. 1986 жылы А. Келбұ- 
ғановпен бірге авторлықта «Ойлау мәдениеті» атты еңбегі жарық 
көрді. Олардың айтуынша, мәдениет пен ойлаудың әрқайсысы 
адамның өмірдегі өз орнын табу үшін принципті мәні бар түсін- 
дірмесі маңызы көп мағынаны сыйғызып тұрған ұғым. «Мәде- 
ниет - адам дамуының, адам ретінде оның өзі неге жеткендігінің 
өлшемі». Ойлау дегеніміз - адамзаттың бүкіл биологиялық және 
әлеуметтік дамуы тарихының қорытындысы ретінде қалыптас- 
қан адам миының жоғары психикалық қызметтерінің кешені деп 
көрсетеді.

Әрі қарай мынадай көзқарастар айтылады, бір жағынан, «ойлау 
адамның сезім мүшелерінің сыртқы дүниемен жанасуы процесін- 
де пайда болатын тура бейнесін жорамалдайды. Сонымен бірге 
ойлау - бұл қорытылған бейне, заттарды аңдауда әлдеқандай дәріп- 
теумен, абстракциялаумен, жорамалмен, болжаумен, бүтін бір үйле- 
сімді құрылымдар жасаумен байланысты, ең ақырында заттардың 
мәнін дөп басып, ұғып алуға қызмет ететін айналма жол» дейді.

Демек, ойлау, біріншіден адам баласына құдіретті табиғаттан 
берілген құбылыс болса, екіншіден, бұл адамның өзі әрі қарай 
жетілдіріп, қорытынды шығаруға бастайтын бірден-бір қасиеті 
деген тұжырым туындайды.

А.Х. Қасымжановтың пікірінше, «мәдениетті ойлау дегені- 
міз - бұл алдымен адамның өзінің дамуы, өзінің бар мүмкінші- 
лігін жайып салды деген сөз» [5, 33 б.] деуге болады. Мәдениет- 
ті ойлау - парасаттың сәулесімен бәрін шарпып қалуға тырыса 
отырып, ешнәрсенің алдында тоқтап қалмау, яғни мәдениетті 
ойлау белгілі бір дәрежедегі жауапкершілікті сезінгенде, бар 
нәрсенің ішкі мәнін танығанда ғана жүзеге асады. Сонымен, 
мәдениетті ойлау дегеніміз - бұл заманауилық, яғни архаизмдік 
еместігін білдіреді, ол адамның өз уақытының қажеттіліктері 
мен сұраныстары жөнінде хабардар болуымен, зиаткерлік жетіс-

тіктерде терең, оның ішінде «сымбаттың» мәнін де бағдарлай 
білумен байланысты. Уақыттық сезім өз кезегінде тарихилықтан нәр 
алады. Осы уақытқа дейінгі ғалымдар өз көзқарастарында ғылым, 
диалектикалық ой, оның аясында болатын тарихилық пен логикалық 
тұтастық туралы айтып кеткен болатын. Демек, заманаға орай жан- 
жағын болжай алатын, дұрыс ойлайтын адам алдыңғы ілімнен нәр 
алып, оң тұжырымдармен сусындауы тиіс. Әрине, А.Х. Қасымжанов 
айтып кеткен мәдениет мәселесі баршаға белгілі. Ол мәдениет 
адамның уақыт аумағында, өмірлік тәжірибе негізінде, жеке-дара 
күштің әсерінен қалыптасатынын айтты. Олай болса, мәдениетті 
ойлаудың салмағын осыдан-ақ сезе беруге болады.

А.Х. Қасымжановтың айтуынша, «Интеллектуалдық мүмкін- 
діктерді» тоқтатусыз және тиімді пайдалану мәселесі адамдар- 
дың басым көпшілігінің әлеуметтік және рухани езгіден азат 
болып, жасампаздыққа бас қойған, ғылыми-техникалық процесс 
бұрын болып көрмеген қарқынға жеткен қазіргі дәуірде, әсіресе 
қатты қойылып отыр. Бұл сөздер өткен ғасырдан, жиырма жыл 
бұрын, мүлдем басқа саяси жүйе тұсында айтылғанымен бүгінгі 
күннің өзекті мәселесі екендігі баршаға аян. Ең басты ресурс (қор) 
жер астында емес, жер бетіндегі жұмыр басты пенделер екендігін 
бір кезде дамушы ел, ал қазір мықты мемлекеттер қатарындағы- 
лар дәлелдеп отыр. Мәселен, жапон мемлекеті мен Азия жолба- 
рыстары осыған нақты дәлел бола алады [9].

Осыған байланысты ғалымдар ойы былай сабақталады, мәде- 
ниетті ойлауды саналы түрде меңгеру жолын белгілеп алуға 
тырысатын болсақ, онда оның арасында философия ерекше орын 
алатын дүниежүзілік мәдениеттің тарихи дамуының жетістікте- 
рін игеру деп мойындауға тура келеді. «Философия білімдердің, 
тіпті жай қосындысы, барлық ғылымдарды біріктіретін» ғылым- 
дардың ғылымы ғана емес, табиғат, қоғам және ойлаудың ең 
жалпы заңдары туралы ғылым екендігінде.

Ойлау мәдениетінің дамуында негізгі екі тенденцияны - 
адамның дүниені, оның дамуының бүкіл көлемінде тануға деген 
қабілетінің өсіп отырғанын, сонымен бірге дүние туралы өзінің 
ойын анық және нақты белгілеуге деген қабілетінің ұштала 
түсуін байқауға болады. Диалектикалық ақыл формальді-логи- 
калық ойлау мәдениетінің жоғары дәрежесімен сипатталады.

Ой-лау мәдениетінің диалектикалық заңдарын тану негізінде 
табиғи және әлеуметтік шынайылықты парасатпен құруға сана- 
лы түрде қатысу - диалектикалық ойлау мәдениетінің шыңына 
жеткен, көп қырлы жеке адам ретінде өзіңді тәрбиелеудің даң- 
ғыл жолы. Осылайша, жеке адамды құндылық ретінде қабылдау 
мәселесі маңызды болып табылады. Ол үшін міндетті түрде 
даму жолы - диалектика заңдарын меңгеру оң нәтиже береді 
деген тұжырым ғылымға бағыт береді.

Бұған дейінгі шығарма «Танымдағы шеңберлерде» де аңыз 
(миф) мәселесі көтерілген болатын. Ойдың тууы сонау бастан 
белгілі. Бүгінгі адамдар үшін алғашқы адамның өмірі мен ой- 
лауы өте тұрпайы түрде болуы мүмкін, бірақ барлық нәрсе 
қарапайымнан бастау алмай ма?!

«Парасат тым байқалып тұратын қабілет, сондықтан да 
ерте дүниеден бері адамдар қабілеттілікті адамның табиғаттағы 
айрықша орнын белгілеп беретін аса маңызды ерекшелігі деп 
есептеген» [5, 68 б.].

Ғалымның тілге тиек еткен тағы бір мәселесі адам ойлауы- 
ның табиғатын материалистік және идеалистік тұрғыдан түсін- 
дірудің айырмашылықтары мен түсіндіру көзі ретінде - дүние- 
ден жоғары тұратын, адамды жасауға және оны басқаруға қаты- 
сатын, одан жоғары, табиғаттан тыс ақыл иесі бар дегенді білді- 
ретін мистикалық бастауды мойындайды дей келе, тек марксизм 
ғана философиялық және ғылыми ойдың екі жарым мың жыл- 
дан астам уақыт бойына арпалысса да аша алмай келе жатқан ақыл 
мен ойлау табиғатының ұлы құпиясын аша алды деп есептейді. 
Ойлау құпиясын ашудың кілті адамның сезімдік-заттық қызметі- 
нің мәні мен рөлін материалистік тұрғыдан түсіну болды.

Шығарма авторларының пайымдауынша, ойлаудың бірінші 
үлгісі құбылыстар арасындағы функционалдық байланыстар 
мен қатынастардың бейнеленуі мен қорытындылануының ерек- 
ше формасы ретінде пайда болды. Мұндай ойлау заттың күші 
мен оның табиғи формасы арасындағы сәйкестікті белгілеуге әлі 
қабілетсіз уақытта болды, сондықтан зат күшінің шығар көзі 
заттан тыс жерлерден ізделді. Алғашқы қауымдық құрылыс 
адамдарының ойлауы қоғам шеңберінде әлеуметтік байланыс- 
тарды ұғыну және реттеу жөнінде аса зор жұмыс жасады. Өз

уақытының рухында олар ұғыну мен реттеудің аңыздарда сақ- 
талып қалған ерекше түрін жасап шығарды. Әрбір халықтың 
тұрмыстық, аймақтық, табиғи ерекшеліктеріне қарай дүниета- 
нымы қалыптасып, соның нәтижесінде ортақ бөлшектерге ие 
болғанымен де бір-біріне ұқсамайтын аңыздары қалды. Аңыздар 
- өзі жеке зерттеуді қажет ететін маңызды ақпараттық жиынтық, 
алғашқы мәдениеттің формасы.

Қазіргі заманғы танымның дамуына белгілі бір қайшылықтар 
тән: түрлі ғылымдардың сіңісуі, көптеген жерде пән мамандары- 
ның бір-бірін түсінбей қалатын дәрежедегі дифференциясымен 
қатар жүріп отыр және ақпарат «қопарылысы» оның жетімсізді- 
гімен қатар келіп отырады. Бұл мәселе әлі күнге дейін өз өзек- 
тілігін жоғалтқан жоқ. Себебі ғылымның жоғары жетістіктерге 
жетуі, ақпарат ағымының толассыз толықтырылуымен, сонымен 
қатар замана желі алып келген жаңа ғылымдардың дүниеге келуі 
оң нәтижелермен қатар, өзіндік қиыншылықтарын да туғызуда. 
Бәлкім оң ғылыми көзқарастар тығырыққа тірелуден алып шығар, 
айналма жол нұсқар. Ғалымның айтуынша, ғылыми жинақталған 
материалды, оның ішкі байланыстарын ескере отырып қорытуға 
және жүйеге келтіруге тиісті ұғымдық аппаратты жасап шығаруға 
деген қажеттілікті ұдайы сезіп отыратынын қосқанда, қазіргі 
заманғы ғылым үшін диалектиканы меңгерудің маңызы талассыз 
болып шығады.

Әр ұрпақ өзінен бұрынғы ұрпақтардың «теориялық» тәжі- 
рибесіне сүйене отырып, жаңа ұғымдарды енгізсе және білімнің 
бүкіл құрамын соларға сәйкес оңдай отырып, ақпаратты терең-
детудің барған сайын жаңа әдістерін жасай береді.

«Ойлаудың ішкі мәнін құрайтын категориялар шындық
құбылыстар арасындағы қажетті, тұрақты, қайталанып отыра- 
тын байланыстарды бейнелеудің және елестетудің, объективтік 
шындықтың заңдарын танудың құралы» [8, 73 б.].

Әрбір ғылымның нақты мәнін ашып тұратын категориялар- 
дың, ұғымдардың бар екені баршамызға белгілі. Ойлаудың тари- 
хи даму процесінде категориялардың өзіндік сипаты принцип- 
тік тұрғыдан өзгерістерге ұшырап отырады.

Платон мен Аристотельден бастап философ-ғалымдар өздері- 
нің ойлау процесінде пайдаланатын категорияларды қарасты-

рады және оларды арнайы зерттеудің тақырыбы етеді. Катего- 
риялар іліміне неміс философы Кант маңызды үлес қосты. Фило­
софия аясында пайда болып, дами келе, әрбір ғылыми тұжы- 
рымдардың ашылуларына байланысты толықтырылып келеді, 
яғни өзіне дейінгі категориялар негізінде жасалған жаңа зерт- 
теулер ұғымдарды айналысқа енгізеді.

Ғылым, тарихи таным, дамыған маңызды ілімдер, жасампаз- 
дық ойлаудың өзі мәні жағынан диалектикалық болып келеді. 
Ойлау өзіне-өзі сын көзбен, дүниеге ашық көзқараспен қарайды 
және өзін-өзі үздіксіз жетілдіріп отыруға қабілетті. Ол өз негізін 
шындықтан алады және оны нақтылы түрде көрсетеді, оны 
қайта жасайды. Ойлау өзінің бұл қасиетінде елеулі тірегі болып 
табылатын қиялға сүйенеді. Ойлаудың жасампаздығы қойған 
мақсатқа жету жолында табындылық пен қажырлылық көрсете 
отырып, адамның өз қызметінде өзінің мінезі мен ақыл-ойын дамы- 
туға және жеке адам ойшыл ретінде қалыптасуға негіз бола алады.

А.Х. Қасымжанов жасампаздық ақыл қалыптастыру үшін 
мынадай талаптар керек дейді:

- ойлаудың дербестігі, яғни міндеттерді қою және тиісті 
шешімдер мен сұрақтарға жауаптар таба білу;

- ойлаудың сынилығы және өзін-өзі сынауы, яғни «соқыр» 
сенімнің сиқырына қарсы тұрып, құбылыстарға, өзінің іс-әре- 
кеттері мен ойларына объективті баға бере білу;

- ақылдың кеңдігі, яғни белгілі бір мәселені қарастыруға 
нақтылы және жан-жақты тұрғыдан келе білу;

- ақылдың тереңдігі, яғни кез келген мәселеде алғашқы, 
үстірт түсінікпен қанағаттанып қалмай, істің мәніне дейін 
жете білу;

- ақылдың икемділігі, яғни негізгі материалмен еркін жұмыс 
істеуі (бөлшектеу, қайта бөлу, оған басқаша көзқараспен ой 
жүгірту, т.б.) және оны даму үстінде көре білу;

- ақылдың ашықтығы, яғни белгілі жағдайдан белгісізді таба 
білу немесе жаңалықты сезіну сияқты қасиеттерді тәрбиелеу 
қажет [8, 75 б.].

Осы талаптардың барлығы диалектикалық ойлау мәдениеті- 
нің барлық уақытта жасампаздығы үшін ашық қырлары болып 
табылады.

Ойлау - адамнан мәдениеттің жоғары дәрежесін, өзіндігін, 
жеке өзіндік нәрселердің бәрін басып тастай алуды және ойдың 
затына сіңіп кетуді, сол арқылы өмір шындығын объективті 
және жан-жақты түсінуге дейінгі көтерілуді талап ететін, диа- 
лектикалық шиеленісті көрсететін жасампаздық процесі.

Қазақстандық философияның көрнекті өкілдерінің бірі 
А. Қасабек А.Х. Қасымжановқа мынадай баға береді: «Оның 
ойлауындағы ең бастысы - бұрынғылардың соңынан ерме, олар- 
дың ізденістерін жалғастыр деген ұстаным еді. Бұл теориялық- 
әдістемелік және әлеуметтік-гуманитарлық зерттеулердегі жеке 
тұлғалық мүддені білдіреді» [9].

Сонымен, ойлау мәдениеті - парасатты, адамгершілігі мол 
жеке тұлғаға тән қасиет. Жеке басының қамымен ғана емес, халық- 
тың, адамзаттың тағдырына да алаңдайтын адамдардың бойы- 
нан табылатын қасиет іспеттес. Бұл, әрине, ерен ерлік бейнесін 
қалыптастыра да алмауы мүмкін, бірақ әркім өз саласында адами 
қағида аясынан шықпайтын қызмет етсе, ең пайдалы әрі тиімді 
болмақ. А.Х. Қасымжановтың шығармашылығының бастауы 
өзінің уақытына сай диалектика мәселелерімен сипатталады. 
Дәл осы диалектика ілімін терең меңгеру арқылы философия 
тарихын жан-жақты қарастыру нәтижесінде рухани мұра, ұлт- 
тық өзіндік сана тұжырымдары туындаған. Соның жарқын көрі-
нісі Фараби мұрасын туған даласында қайта жаңғыртудағы 
ерен еңбегі. Әл-Фарабидің шығармашылығын түсіну мен зерт- 
теу дәстүрлері - эволюциясын пайымдау және қазіргі кездегі 
отандық философиялық мәдениеттің өзін-өзі анықтау, кең мәті- 
нінде тарихи-философиялық және әлеуметтік-философиялық зерт- 
теулердің нақты тұлғаларды, мектептерді, бағыттарды қарасты- 
рудан отандық философиялық ой-сананың негізгі бағыттарының 
өзіндік және мазмұндық ерекшеліктерін айқындауға бетбұрыс 
жасауының логикалық негіздемесін ашып көрсету.

Ағын Қасымжанов өзінің философиялық ізденістері арқылы 
қазақстандық философияның жаңа саяси жағдайда тиімді рухани 
бағдар беретін жүйелі ілім әрі қазақ халқының пайдасына қыз- 
мет ететін құрал болуға лайықты.

Осы ретте профессор Т.Х. Ғабитовтың мына тұжырымдарын 
келтіре кетуге болады: «Қазақстандық тәуелсіз ұлттық филосо-

фияның мақсаты - жергілікті халық қазақ халқының ұлттық 
болмысы мен мәдени дамуының фармацияларына негізделген, 
жаңа замандық талаптарға сәйкес саяси институттарының құры- 
лымдары мен ошақтарын дамыту және жетілдіру функцияларын 
анықтайтын, жан-жақты зерделенген тұғырнаманы жасау» [10, 
60 б.].

1.2 Әл-Фараби мұрасын зерттеу ұлттық өзіндік санаға 
бастау ретінде

«А.Х. Қасымжановтың шығармашылық жолында аса жарқын 
келбеті болып табылатын заманауи фарабитанудың қалыптасуы- 
на еуропалық философия тарихын, диалектика тарихын ұзақ әрі 
терең қарастырудың негіз болғандығын білеміз бе?» - деген сұрақ- 
ты өз мақаласында профессор А.Х. Қасымжановтың замандасы, 
әріптесі болған тарихшы ғалым А. Жандосов қояды [1, 100-104 бб.].

А.Х. Қасымжанов шығармашылығының бастауын ашып алған- 
нан кейінгі маңызы зор мәселе фарабитану. Осы мәселеге
қатысты А.Х. Қасымжановтың шәкірті профессор Ж.А. Алтаев- 
тың ойларын ортаға салған орынды болар: «Өткеннің ұлы мұра- 
ларын адамзат руханилығының інжу-маржанына айналдыра біл- 
ген қадірлі ұстаз, кемеңгер ғалым А.Х. Қасымжанов есімі әлем- 
дік мәдениет тарихына алтын әріппен жазылып отыр. Ол өз 
дәуірінің адал перзенті, бар өмірін ғылым жолында сарп етіп, 
әсіресе әл-Фараби мұраларын әлемге паш етіп, артында өшпес із 
қалдырған үлкен ірі тұлға, ойшыл ғалым демекпіз» [2, 19-21 бб.]. 
А.Х. Қасымжанов өз дәуірінің озық ойлы азаматы болғандығын 
артына қалған мол мұрасы айқындап тұр. Халықтар мен ұлттар- 
дың мәдени дамуы өте күрделі үдеріс болғандықтан, оны құрай- 
тын бөліктер негізінен философия тарихында жинақталған түр- 
де беріледі. Олай болмаған жағдайда қайсыбір ұлттың мәдениеті 
мен философиясының мазмұны, шығу төркіні түсініксіз болып 
қала береді. Мәселеге осы сыңайлы пайыммен келгенде ғана 
«қазақ философиясының» шынайы тарихын қалыптастыру мүм- 
кін екенін алғаш түсінген ғалымдардың бірі А.Х. Қасымжанов 
еді. Ол өзінің осы бағыттағы алғашқы жұмысын ХХ ғасырдың 
70-жылдары әл-Фараби мұраларын зерттеулерден бастады. «Ғы- 
лыми ортада А.Х. Қасымжанов - Қазақстанның кеңестік және 
посткеңестік кезеңіндегі интеллектуалдық элитасының жарқын 
өкілдерінің бірі. Қазақ философиясының тарихы, Шығыс фило- 
софиясын зерттеуші ғалым, фарабитанудың қазақ мектебінің 
пионері» [3, 100-104 бб.].

Фарабитану «қазақ философиясының тарихын танудың негізі» 
саналғанымен, қазақтың рухани даму тарихы фарабитанумен шек-

теліп қалмайтындығы белгілі. Мәдени қабаттарды тереңдете зерт- 
теу қажеттігі мәселенің ішкі логикасынан туындайды. Әрине 
Кеңестік кезеңде қазақ ұлтын сауатсыз деген пікір қалыптасып 
қалғандықтан, ол мәселені ашық түрде қою мүмкін емес еді. 
Бірақ болашақта философия ғылымы ұлттық құндылықтарға 
қарай бет бұратындығын А.Х. Қасымжанов түсінген болатын. 
Әлі де ескі естен кетпей, жаңа жүйе біржақты құрыла қоймаған, 
ертеңгі күн туралы ешкім дөп басып айта алмайтын уақытта 
қазақтың, яғни өз ұлтының өзіндік санасын танытатын тұс - 
әл-Фараби екендігін көре білген ғалым А.Х. Қасымжанов еді. 
Осы ретте ғалым Г.К. Құрманғалиеваның сөзін келтіре кетуге 
болады: «Қазақстанда фарабитану саласында толыққанды зерт- 
теулердің алғашқы жетекшісі көрнекті қазақстандық философ 
А.Х. Қасымжанов болды» [3, 73 б.]. Фараби мұрасына терең 
бойлай отырып, озық ойларға кенелді. Әлемнің «Екінші ұстазы» 
атанған, әлем халықтарына теңдесі жоқ ғылыми мол мұра қал- 
дырған әл-Фараби қазақ топырағында дүниеге келген. Филосо­
фия әлеміне келген әрбір ғалым Фараби тағылымына бір рет 
болса да бой ұратыны баршаға белгілі. Ал А.Х. Қасымжанов ілі- 
мін саралайтын болсақ, онда Аристотельді жетік меңгеру арқылы 
диалектикаға келіп, осы арқылы Фарабиді зерттеуге араласып, 
кейін маңызды болып табылатын ұлттық өзіндік сана тұрғы- 
сында ой қорытуынан көреміз. «1993 жылы А.Х. Қасымжанов 
ҚазҰУ-дың жанында әл-Фараби ғылыми орталығын құрып, соның 
директорлық қызметін атқарды. Қазіргі уақытта оның әл-Фараби- 
ге арналған 4-монографиясы, 10-кітапшасы, 30-дан аса ғылыми 
мақалалары бар» [4, 5 б.].

«Бүгінгі таңда қазақстандық фарабитанушылардың зор еңбегін 
жоғары бағалауға болады, олар қазақстандың ғылымның басым 
бағыттарының бірінің дамуына аса қомақты үлес қосты. Олар 
А.Х. Қасымжанов, А. Әл-Машани, Б.Я. Ошерович, А.С. Иванов, 
С.К. Сатыбекова, Б.К. Тайжанов, Е.Д. Харенко» [3, 25 б.].

Жалпы Қазақстанда «Фарабитану» неден басталады? Жұмыс 
барысында айқындық басым болуы үшін нақты жүргізілген 
іс-шаралар туралы айтып өтпесе болмас. 1967 жылы Қазақстан 
Ғылым академиясының президиум мәжілісінде әл-Фараби мұра- 
сын жинау, зерттеу мәселесі тұңғыш рет қаралды. Ал фараби-

танушы М.С. Бурабаев Кеңес Одағының ғалымдары әл-Фараби- 
дің өмірі мен қызметін ерте, яғни 20-жылдардан бастап зерттей 
бастағандығын айтады. М.С. Бурабаев осы мәселеге қатысты 
кітап басып шығарды. Қазақстандағы фарабитанудың профессор 
А.Х. Қасымжановқа қаншалықты қатыстылығын осы кітаптың
атауының өзі айтып тұр: «Ағын Қасымжанов Әл-Фарабидің
тарихи отаны Қазақстанда фарабитануды қайта жаңғыртудың 
негізін салушы». «Менің замандасым әрі досыма қиын, сонымен 
қатар құрметті міндет жүктелді, ол - орта ғасырдың ұлы ойшы- 
лы, Аристотельден кейінгі екінші ұстаз - Әл-Фарабидің аты мен 
көптеген еңбектерін халыққа қайтару еді... ХХ ғасырдың екінші 
жартысында Фарабидің тарихи отанында қайта жаңғыруына 
тікелей негізін салушы болған. Оған өте қиын болды: іздеу, 
аудару, Фараби еңбектерін басып шығару барлығы қиын шара 
еді. А.Х. Қасымжанов барлығын басынан бастады» [5, 251-260 бб.]. 
Әсіресе, кемеңгер ойшылдың мұрасына деген қызығушылық оның 
туғанына 1100 жыл толуы қарсаңындағы дайындық барысында 
арта түсіп, Қазақ КСР ҒА-ның Философия және заң институты- 
ның жанынан құрылған арнайы шығармашылық топ ойшылдың 
көптеген шығармаларын орыс және қазақ тіліне аударып, басып 
шығарғандығын атап өтеді. Бұларға «Философиялық трактаттар» 
(1970), «Әлеуметтік-этикалық трактаттар» (1973), «Логикалық 
трактаттар» (1975), «Математикалық трактаттар» (1972), «Птоло- 
мей «Альмагестіне» түсініктеме» (1975), «Тарихи-философия- 
лық трактаттар» (1985) жататындығы баяндалады [6, 7-8 бб.]. 
Қазақстанда ұлы жерлесінің мұрасын белсенді зерттеу өткен 
ғасырдың 60-жылдарынан басталды. Қазақстан ғалымдары әл- 
Фарабидің шығармашылық мұрасына үлкен мүдделілік таныт- 
ты, оны бірнеше бағыттар бойынша қарастыра бастады. Бірінші 
бағыттың негізгі міндетіне әл-Фараби трактаттарын ғылыми ай- 
налысқа енгізу болып табылды. Бұл жұмысқа мына қазақстандық 
ғалымдар үлкен үлес қосты: А.Х. Қасымжанов, Е.Д. Харенко, 
В.Л. Ошерович, К.Х. Тәжікова, А. Көбесов және т.б. 1970 жылы 
«Әл-Фарабидің философиялық трактаттары» жарыққа шықты. 
1973 жылы әл-Фарабидің «Әлеуметтік-этикалық трактаттары» 
жарияланды. Әрі қарай төмендегідей тізбекте әл-Фараби еңбек- 
терінің басқа томдары шыға бастады: «Логикалық трактаттар»

(1975), «Математикалық трактаттар» (1972), «Птоломей «Альма- 
гестісіне» түсіндірмелер» (1975), «Философия тарихы бойынша 
трактаттар» (1985), «Табиғаттану-ғылыми трактаттар» (1987), 
«Музыка және поэзия туралы трактаттар» (1993) және «Таң- 
даулы трактаттар» (1994), оларды оқып-зерттеу осы ұлы ойшыл 
мұрасының аса зор көлемін аңғаруға бізге мүмкіндік береді, 
себебі оның шығармашылығын ортағасырлық ғылымның энцик- 
лопедиясы деп атауға болады. 2003 жылдан бастап ҚР БҒМ 
Философия және саясаттану институтында ҚР ҰҒА академигі 
Ә.Н. Нысанбаевтың жетекшілігімен «Әл-Фараби: Таңдаулы 
(трактаттар аудармасы және философиялық түсіндірмелер)» 
(2003-2005 жж.) деп аталатын жаңа ғылыми-зерттеу жобасы 
аясында ойшыл трактаттарын аудару ісі жалғасып келеді» [7, 
94 б.].

«А.Х. Қасымжанов Әл-Фараби туралы орыс тіліндегі ең
бірінші кітаптың авторы. Оны Мәскеудің «Мысль» баспасы 
10 000 данада басып щығарған» [8, 97 б.].

«Совет империясы кезінде қазақтың кәсіптік философиясы- 
ның келесі елеулі жетістігі деп айтуға болатын жұмыс, ол Қазақ- 
стандағы 70-жылдары басталған әл-Фарабидің шығармашылық 
мұрасын жүйелі түрде зерттеуді қолға алу. Оны іске асырған 
қазақ философиясының осы заманының көрнекті өкілі про­
фессор А.Х. Қасымжанов екенін ерекше атап өту керек», - деп 
профессор Н.Ж. Бәйтенова пікірін білдіреді [9, 19 б.].

А.Х. Қасымжановтың фарабитануға қосқан зор үлесі туралы 
айтылған пікірлер өте көп. Г.К. Курмангалиева Г.Г. Соловьева 
өз мақалаларында Философия институтында әл-Фараби зерттеу- 
лерін толыққанды жүргізуде бірінші жетекшілік жасаған белгілі 
қазақстандық философ, ҚазКСР ҒА корреспондент-мүшесі, фило­
софия ғылымдарының докторы, профессор А.Х. Қасымжанов 
екендігін атап өтеді. Оның ғылыми басшылығымен Қазақстан- 
дағы фарабитанудың бірінші кезеңінің дамуы басталғандығы 
және ғалымның ғылыми қызметінің жемісті идеяларымен ұшта- 
сып жатқандығы айтылады. Фарабидің көпқырлы мұраларына 
шығармашылық көзқарас А.Х. Қасымжановтың жеке шығарма- 
шылығымен мазмұндық жағынан үндестік тапты [10, 165 б.]. 
Т.К. Искаков «Достояние мударистов» атты мақаласында «Біз-

дің замандастарымыз Орталық Азиядағы дарынды екі ғалым 
А.Х. Қасымжанов пен М.М. Хайруллаевқа ұлы ғұлама әл-Фараби 
үшін философия саласындағы табанды күресіне куәгер болу 
бұйырыпты. 1982 жылы «Мысль» баспасы «Өткеннің ойшыл- 
дары» сериясында А.Х. Қасымжановқа сөз береді. Қазақстан 
Ғылым Академиясының баспасы ғұламаның зерттеу бағытта- 
рына байланысты өзінің шығармаларын шығара бастады. Сосын, 
КСРО ҒА жиналысында вице-президенттің өзі осы мәселеге 
нүкте қояды. Фараби - ұлы қазақ философы», - деп жазады [11, 
51 б.].

Фарабиді зерттеген ғалымдар әртүрлі ғылым саласында қыз- 
мет атқарып жүрсе де, олардың ортақ мәселе әл-Фараби туралы 
барлық шекараларды бұзып, игілікті нәтижеге алып келген оңды 
істері құнды болып табылады. Бұған, әрине, негіз болған, мұрын- 
дық болған Фарабидей ғұламаның энциклопедиялық ой-толғам- 
дары. Қандай ғылым саласы болмасын ұлы ғұлама есімі айтар- 
лықтай орын алады. Бүгінгі таңда «екінші ұстазға» сілтеме жаса- 
майтын ғылым жолында жүрген адам кем де кем. Әлемнің екін- 
ші ұстазы атанған, әмбебап энциклопедияшы ғалым Әбу Насыр 
әл-Фарабидің өмірі мен қалдырған өшпес ғылыми мұрасы жөнін- 
де азды-көпті хабары жоқ зиялыны бұл күнде кездестіру қиын. 
Бірақ қырық жылдай бұрын Фарабидің еңбегі түгіл, есімін есті- 
ген адамдардың өзі саусақпен санарлықтай болатын. Қазақстан- 
да фарабитану кешеуілдеп қолға алынса да, атқарылған істер 
қомақты. Соның арқасында данышпан ғұламаның аты халқы- 
мызға танылды, ұлттық мақтанышымызға айналды. Фарабитану 
елдік санамыздың деңгейін көтерген шын мәніндегі тарихи оқиға 
болды. Осылайша, ҚР ҰҒА Философия институты, «Қазақтың 
қоғамдық-философиялық ой тарихы» бөлімінде «Әл-Фараби өмірі 
мен шығармашылығын зерттейтін топ» құрылып, зерттеу орта- 
лығы ашылды. Оның жетекшілігіне философия ғылымдарының 
докторы, профессор Ағын Қасымжанов тағайындалды. Басын- 
да бұл топқа Иляс Омар Мұхаммед (Ирак), шығыстанушы 
Б.А. Ошерович, еуропалық тілдер маманы Е.Д. Хоренко, ҚазССР 
ҒА корреспондент-мүшесі А. Машанов, шығыс математикасы- 
ның маманы А. Көбесов кірді, кейін оларға арабтанушылар 
А.С. Иванов, К. Таджикова, Н. Караев қосылды. Ең алдымен мәс-

кеулік арабтанушылар Б.Г. Гафуров, Ю.Н. Заводской, А.В. Сага- 
деевпен қарым-қатынас орнатылды. Осы топтың арқасында 
Фараби шығармашылығымен танысу, оның мәтіндерін басып 
шығару қолға алынды.

Замза Муташқызының баяндап өткеніндей: «Араб-мұсылман 
философиясы мамандарының арасындағы жарқын оқиға Мәскеу- 
де 1975 жылы Б.Г. Гафуров пен А.Х. Қасымжановтың «Мәде- 
ниет тарихындағы Әл-Фараби» кітабының басылуы болды» [12, 
66 б.].

А.Х. Қасымжановтың замандасы Р. Бердібай: «Ағын Қасым- 
жанов атына сәйкес өзі де ағып тұрған философ еді. Оның үлкен 
конференцияларда қағазға қарамай айтқан сөздері хатқа түскен- 
дей әрі жүйелі, әрі ұғымды естілетін...» [13, 136 б.], - деген пікір 
айтады.

Озық ойлы ғалым А.Х. Қасымжанов философия саласында 
қызмет атқарып, ғылыми зерттеулер жүргізгендіктен, Фараби 
мұрасын қарастыру барысы да осы ғылымның мәселелерімен 
сәйкес келеді.

Әл-Фараби философиясының сипаты, негізгі өзегі, шынайы 
мағынасы қандай? А.Х. Қасымжанов «Оймен ұғынылған дәуір» 
атты мақаласын осы сұрақты қоюмен бастайды. Профессор 
А.Х. Қасымжанов ойын әрі қарай былай өрбітеді, бұл сұраққа 
мынадай жауап жиі берілетіндігін атап өтеді: эклектика, перипа­
тетизм мен жаңаплатоншылдық элементтерінің сабақтасуы. Ба- 
тыс Еуропа тарихнамасында орын алған бұл пікір негізді сын- 
ды талап етеді. Бұл жерде ғалымның өз көзқарастарын негізінен 
Платон мен Аристотель шығармаларына берілген түсінік түрін- 
де баяндау формасы оның жүйесінің өзекті мәні мен мазмұны 
ретінде көрсетілген: басқаша айтқанда, сана-сезім, сол өз әре- 
кеттері туралы ойшылдың өзіне қалай есеп беруі, осы әрекет- 
тердің шынайы мағынасымен, оның объективті құрамымен теңес- 
тіріледі. Ескертетін жай, түсінік парафраза формасында беріледі 
де, өз сөздері талданып отырған пікірлерден анық ажыратыл- 
майтындығын айтады [14, 27 б.].

Бүкіл Батыс пен Шығысқа әйгілі болған, ғалымдар атасы 
атанған Әбу Насыр әл-Фараби араға мың жылды салып барып, 
өзінің туған отаны - Қазақстанға қайта оралды. Бұл білім биігіне

көтерілген қазақ халқының мәдени өсуінің, санасы артуының, 
өзін-өзі тануының бір жарқын белгісі. Қазақ жерінде Фараби 
еңбектерін ең алғаш рет жинау, зерттеу, таныстыру жұмысын өз 
тарапынан мойнына алып, көп пайдалы іс атқарғандардың бірі - 
Қазақ Ғылым академиясының корреспондент-мүшесі, профессор 
А.Ж. Машанов. Оның Фараби өмірі мен тарихи орны туралы 
мақалалары газет, журналдарда жарияланып, жинақтары шық- 
қан. Фарабидің дүниежүзі кітапханаларында шашырап жатқан 
еңбектерін іздестіріп, тауып, бірталайының көшірмесін алдыр- 
ған және оны қазақ тіліне аударған. А. Машановтың әл-Фараби- 
дің өмірі мен ілімін саралап беретін «Әл-Фараби» атты кітабы 
бар, сонымен қатар «Әл-Фараби және Абай» деп аталатын қазақ- 
тың екі ұлы ғұламасының ойшылдың сабақтастығын дәлелдеп, 
оны жұртшылыққа таныстырып, оларға ғылыми негіздеме жаса- 
ды. «Әл-Фарабидің рөлі философиялық және ағартушылық ой- 
дың дамуының жалпы контекстінде де маңызды» [14].

А. Машанов Фараби өмірін білім алуынан, яғни медресе 
табалдырығын аттаған сәттен бастап суреттейді. «Екінші ұстаз- 
дың» туған даласына, ата-бабасына да тоқталып өтеді. Отырар 
қаласы, оның айналасындағы қасиетті мекендер, халықтың салт- 
дәстүлерін Фараби өмірімен байланысты қарастырып, қазақтың 
өзіндік бет-бейнесі, сана-сезімі мен көкірегі ояу, ашық адамға 
озық мәдениет үлгісін танытады. Көшпелі өмір салтын негізде- 
ген қазақтардың мекені киіз үйдің құрылысы оның танымдық 
деңгейінің жоғары болғандығын көрсетеді. Мәселен, «киіз үйге 
түсетін күн сәулесін байқасақ, сол сәуленің жүрісі бойынша 
күннің мезгілін түсінуге болар еді. Ал оларды өлшеу үшін жолын 
тегістеп, дәл өлшеу аспаптарын қосар едік. Жалғыз күн емес, 
оның айналасындағы Айды, жұлдыздарды да солай қабылдау 
керек. Біздің тауып отырған расытханамыз осы рәуішті нәрсе» 
[15, 40 б.].

Әл-Фарабидің ғылымдар тарихына қосқан үлесін жоғары 
бағалай келіп, белгілі фарабитанушы ғалым М.С. Бурабаев: «Әл- 
Фарабидің ғылыми мұрасы ерекше кең аумақты әртүрлі болып 
келеді. Ол ғылымның бар саласы бойынша еңбектер жазып, өз 
дәуірінің рухани мәдени мұраларының жетістіктерін тұжырым- 
дай келе, прогрессивті философиялық жүйе жасады. Сөйтіп,

әлеуметтік-философия, этика-эстетикалық және жаратылыстану 
ғылымдары саласына өзінің өте құнды үлесін қосты», - дейді 
[16, 16 б.].

Қай ғылым саласында болмасын тұлғаны қарастыру бары- 
сында міндетті түрде өмір жолы қарастырылатындығы белгілі. 
Профессор А.Х. Қасымжанов 1975 жылы Б.Г. Ғафуровпен бірге 
«Мәдениет тарихындағы Әл-Фараби» деген еңбегін жариялаған, 
кейін 1997 жылғы «Әл-Фараби» атты кітапшасында «Әл-Фараби 
және оның уақыты» деген тарауында Фараби өміріне толық 
тоқталып өтеді. Ортағасырлық мұсылмандық Шығыста «Екінші 
ұстаз» ретінде танымал (яғни Аристотельден кейінгі) Әбу Насыр 
Мұхаммед ибн Мұхаммед ибн Тархан ибн Ұзлағ әл-Фараби Сыр 
бойындағы, Арыс өзені Сырға барып құятын өңірдегі Фараб қала- 
сында 870 жылы түркі отбасында дүниеге келді. Кейін Фараб 
Отырар болып аталды. Сырдария аңғары - көне өркениет бесігі, 
Ніл Египет үшін, Тигр мен Ефрат Месопотамия үшін қандай рөл 
атқарса, ол Қазақстан тарихында сондай рөлге ие.

А.Х. Қасымжанов жазып өткендей, Фараб - Х ғасыр авторы, 
әл-Мукаддасидің айтуынша, 70 мыңға жуық ер азаматтары, үлкен 
мешіті, ірі қамалы және базары бар ірі қала болған. Қала Отырар 
алқабында орналасқан, бұл өңір отырықшылықтың, суармалы 
егіншіліктің және қалалық өркениеттің көне орталығы болған, 
әл-Фараби өмір сүрген дәуірді қарастырғанда, біз қазақ халқы- 
ның арғы ата-бабалары, түркі тайпаларына қатысты мәлімет- 
терге тоқталамыз, бізді ойшылдың Отырарда дүниеге келуінің 
дерегі ғана емес, бір жағынан, бұл тайпалар тарихындағы болған 
шынайы байланыс және екінші жағынан, Орта Азия мен Таяу 
Шығыс халықтары мен басқа этникалық топтардың өзара қаты- 
насы қызықтыратындығын атап өтеді.

Олардың бір мәдени аймаққа кіргендігі туралы айтуға мүм- 
кіндік беретін мәліметтер жеткілікті, Оңтүстік Қазақстанда бұл 
ақиқат. Өкінішке орай, біз бұл пікірді толығымен нақтылай 
алмаймыз, өйткені бұл ауданның халқының этникалық құрамы 
мен оның географиялық қоныстануы туралы мәліметтер бір- 
бірімен қабыспайды. Кездейсоқ миграциядан басқа мұнда сол 
заманның басқа да ерекше жағдайлары - түрлі жазба ескерткіш- 
теріндегі жер атауларындағы (әртүрлі тілдерде жазылған дерек-

терде) алшақтық, сипаттамасындағы қандай да бір үйлестірудің 
жоқтығы және біраз шарттылықтың болуы осының бәрі өз
әсерін тигізеді. Араб халифаты құрылу кезеңінде үлкен аудар- 
малық сириялық-парсы әдебиеті қалыптасты.

«ІХ ғасыр да ғылыми және аудармашылық қызметтің дамуын- 
дағы шарықтау кезеңіне жатады. Аббасидтік Халифат дәуірінде 
араб тілінде мәдениеттің барлық салалары: ғылым да, филосо­
фия мен заң да толығымен нығайды. ІХ ғасырда мәдениеттің 
ірі орталығы - аббасидтік Халифаттың астанасы Бағдад бол- 
ды. Бұл жерде бай, көп тілді әдебиет жинақталады және Орта 
Азия, Иран және Сирия ғалымдарының қызметі дамиды» [17, 
6-7 бб.].

Осы пікірді қазақ философиясын зерттеуші ғалым профессор 
Ж.А. Алтаев та құптайды. Әл-Фараби дәуіріндегі Қазақстанның 
қоғамдық ойы тарихи маманданған ғылыми және философиялық 
ойдың айрықша кезеңін құрайтындығын айта келіп, нақ осы 
кезеңдерде Қазақстан халқы өздерінен бұрын өткен кезеңдер- 
дегі рухани мәдениет пен мұраның бай даму тәжірибесін байып- 
тай бастауы, философиялық ілімнің алғашқы тұжырымдамалары 
мен жүйелері, танымның қағидалары мен әдістері пайда болған- 
дығын баяндайды [18, 4 б.].

Негізінен, Платон мен Аристотель философиясы әл-Фараби 
ойларының теориялық қайнар көзі болды. А.Х. Қасымжанов әл- 
Фарабидің философиялық көзқарастары платонизм мен аристо- 
телизмнің жай ғана ұштастырылуы деп түсіну дұрыс еместігін 
атап өтеді. «Платон мен Аристотель ілімдерінің тағдыры қандай 
болғанымен, әйтеуір әл-Фараби философиясын жаңа платон- 
шылдық пен аристотелизм элементтерінің ұштастырылуы ретін- 
де баяндауға біраз дәлел бар екені анық. Шынында да, Платон- 
ның дүниедегі нәрсені құдай жаратқан, бәрі соның эманациясы 
/туындысы/ дейтін ілімі әл-Фараби философиясында белгілі орын 
алады. Бірақ ислам діні дәуірлеп тұрған жағдайда мұның тарихи 
мағынасы өзгереді. Құдай (Алла-тағала) өзіне тән сипатынан 
айырылып, бейнесіз бірінші есепке айналады да, содан кейін 
эволюция мағынасында құдай мен табиғат арасында байланыс 
орнатылады, ал мұның өзі сол заман үшін едәуір прогрестік 
көзқарас еді» [19, 34 б.].

А.Х. Қасымжанов атап өткендей, Отырарға орта ғасыр ғалым- 
дарының көп назар аударғанын тарихтан біз жақсы білеміз. 
Жағрафиялық көрінісі түрліше бұл өңір суармалы егіншілікпен 
айналысуға да қолайлы болған. Сол ғалымдардың айтуынша, 
Отырар қаласы орналасқан аса құнарлы алқапта қазақ халқының 
арғы ата-бабалары, қырдағы көшпенділер мен қала тұрғындары 
жиі қарым-қатынас жасап отырған дейді. «Әбу Насыр филосо- 
фиялық және ғылыми білімдердің негіздерін, сол замандағы аса 
бай кітапханада философиялық және ғылыми еңбектермен таны- 
суға мүмкіндік алған Отырар қаласында оқып-үйренді. ІХ-Х 
ғасырларда Отырар ірі мәдени және саяси орталық болды. Ол 
отырықшылықтың, ирригациялық жер өндеудің және қалалық 
өркениеттің Қазақстандағы ежелгі орталықтарының бірінде орна- 
ласқан», - деп философ-ғалым Ә. Нысанбаев атап өтеді [7, 92­
108 бб.].

Ғалым А. Машанов зерттеулері тек таза ғылым қауымына 
арналған ұғымдық мәнде емес, жалпы оқырманға, қазақи таным- 
ға да қызық болар жүйеде жазылған. Ұлы ғұлама өмірінің асу- 
ларын аса қызық суреттей отырып, ғылыми ақпаратты да орын- 
ды қоя білген. Оқиғалар желісіне түскен оқырман өзі де байқа- 
май, жеңіл түрде таза ғылыми ашылыстарға бойлап кете береді. 
Жағрафиялық аймақты айта отырып, ата-бабадан мұра болып 
қалған дүниелерге ғылыми мағлұматтар береді. «Түрлі ғылым- 
дардың жеке тарауларындағы тамаша заңдарына Фараби аса жоға- 
ры ынтамен көңіл қояды» [10, 82 б.]. Осылайша, А. Машанов 
Фарабидің өмірбаяны мен ілімдерін қатар баяндайды. Әл-Фара- 
бидің білім қоры, мол тәжірибе жинақтау арқылы грек елінің 
ойшылдарына да көңіл қойғаны туралы айтылған. А. Машанов 
атап өткендей, өзіндегі интеллектуалдық потенциалды өзгелер- 
мен толықтырып, жоғары деңгейге көтергенін, мұндай дүниелер 
түркілерде де болғанын айтады. «Кімнен кім алған. Мәселені ол 
осылай қояды», яғни тек айтылғанға бас шұлғу емес, тарихына, 
түпнегізіне үңілу - басты мақсат, сол арқылы ақиқатқа жету деп 
түсіндіреді. Ал А.Х. Қасымжановтың пайымдауынша, ғылым- 
дарды реттеу, оларды топтастыру әлемнің жалпы суретін жүйе- 
леу үшін қажетті. Барлық бұл пікірлерде Фараби жиі-жиі Аристо­
тель мен Платонға сүйенгенімен, бірақ көбінде өзінің жолымен

жүреді. Аристотельден айырмашылығының ең маңызды жағына, 
шығыс философы адам болмысының мәнін пайымдаумен шек- 
телмейтіндігінде, ал оған әрекетті де, нақты өзін танытуды да 
қосатындығы жататындығын айтады.

Фараби мұрасын зерттеуге қатысты сөз қозғалғанда айтыла- 
тын тағы да бір тұлға, дарынды математик - Ауданбек Көбесов. 
Ол фарабитану саласында айтарлықтай қызмет атқарған ғалым. 
Өз мамандығының тұрғысынан жаратылыстану ғылымдарына 
көп көңіл бөлгені байқалады. Әл-Фараби шығармашылығына 
талдау жасаған ғалымның бірқатар еңбектері бар. Соның бірі - 
«Әбу Насыр Әл-Фараби» атты кітабына салыстырмалы түрде 
тоқталып өтейік. Бұл кітабында автор өзі атап өткендей, «мұнда 
Фарабидің философиялық және қоғамдық-саяси еңбектері көз- 
қарастарын талдауға біршама аз орын берілді» [19, 4 б.]. Негізі- 
нен, нақты ғылымдарға назар аударған А. Көбесов Фарабидің 
«Ғылымдардың шығуы туралы» трактатын жан-жақты қарасты- 
рып көпшілікке ұсынады. Ұлы ғұламаның ғылым мен дін дүние- 
танымының айқын анықтамасы болғандығын көрсетеді. Бұл 
туралы профессор А.Х. Қасымжанов та өз зерттеулерінде атап 
өтеді. «Ойшыл үнемі әлем құрылысын жаңадан аңдауға ұмты- 
лады. Басы Алла; ортасы болмыс иерархиясы, әлемді түсі- 
нуші және онда әрекеттенуші адам; соңы - шынайы бақытқа 
жету. Бірақ оның құрылымының нақты мазмұны Алланың дара 
биліктен айырылуын, барлық догмалық ережелердің аллегория- 
лық бейнелерге айналуын және адам құлықтылығын қандай да 
сыртқы күштерден, ол дүниелік өмірден тәуелсіздігін көрсетеді: 
соңғылары аксессуар ретінде әлсіз, ұстамсыз, шындықты жеке 
өзі тануға және оны батыл қабылдауға қабілетті емес адамдарға 
керек» [20, 17 б.]. Ғалымның тағы бір атап өтетін ілімі - «Құран- 
нан туындаған ғылым немесе Фараби космогониясы». Фараби 
өзінің космологиялық көзқарастарын баяндауда тек Құран 
және Құран төңірегіндегі, соған байланысты ғылыми-фило- 
софиялық материалдарға сүйенеді. Бұл да оның жаңалығы 
екендігін А. Көбесов атап өтеді. Фараби танымындағы дін және 
оның ғылыммен байланысына қатысты мәселеге профессор 
А.Х. Қасымжанов та біршама өзіндік мәнге ие тұжырымдар 
ұсынады. А.Х. Қасымжановтың пайымдауынша, логика тұрғы-

сынан философия, оның жалпыға түсінікті көрінісі ғана бола- 
тын, діннің алдын алады. Еске сала кететін жай, Гегель өнер мен 
дінді философиямен салыстырғанда, абсолютті пайымдаудың ең 
төменгі формасы деп санаған. Бірақ ол философиямен салыс- 
тырғандағы діннің дамуының ең алғашқы сатылары туралы 
айтады, ал Фарабиде білім деңгейінің белгілі төмендеуі туралы 
теориядан бейнелік көрініске ауысу жүреді. Дін философия 
зерттейтін, «ойша және практикалық заттар» үшін оның түйсінуі 
мен қабілеттеріне сай келетін тәсілді тауып, халыққа білім беру 
мақсатына қызмет етеді. Өз кезегінде, ол калам өнері мен мұсыл- 
мандық құқықтың алдын алады. Көбінесе олардың арасында, 
дінге немесе идеалды жағдайда нағыз философияға сүйенетін, 
заң шығарушы қызметі тұрады. Тізбек былай құрылады: диа-
лектика софистика - аподейктика (философия) - дін - заң 
шығару - Калам өнері мен мұсылмандық құқық. Бірақ та фило­
софия шынайы ақиқат немесе теріс, жалған болуы мүмкін. Заң 
шығару не дін, не басқасына сәйкес негізделеді. Бірінші жағдай- 
дағы нәтиже «дұрыс» дін болады. Философияға диалектика мен 
софистика әсерінен оның мәнін бұрмалайтын, оны күмәнді әрі 
жалған ететін, идеялар кіргенде «дұрыс емес», теріс дін пайда 
болады. Теология жалған философиядан шығатын оның бейне- 
лерін қабылдайды және оларды дәлелді, ақиқат деп береді деп 
қорытады.

А.Х. Қасымжанов атап өткендей, егер бір халық басқа халық- 
тың дінін қабылдап және оны өз мұқтаждары мен мүмкіндікте- 
ріне бейімдесе, көрсетілген тізбек реті өзгеруі мүмкін. Бұл кон- 
текстіде Фараби түрлі мәдениеттер мен дәстүрлер сабақтасты- 
ғын «сезетіні» шүбәсіз. Мұндай жағдайда дін философиядан да, 
диалектикадан да, софистикадан да ертерек пайда болуы мүм- 
кін. Философ екі түрлі баламаны қарастырады. Біріншісі: халық 
шынайы философияға негізделген, «дұрыс» дінді үлгі алады. 
Оның діні философияға сүйенетінін білмей, ол оның бейнелерін 
шынайы әрі философияның теориялық ой баламасы ретінде 
бағалайды. Қасымжанов бойынша, егер содан кейін сол халықта 
шынайы философия таралса, онда ол, мүмкін, оған қарсы әрекет 
жасамас па еді, халықтан шыққан адамдар мен философтар 
арасында дау тумас па еді. Бірақ дінтанушылар мұндай фило-

софияны ұстанушыларға, философтарды қорғануға мәжбүр етіп, 
қарсы шығуы мүмкін. Бірақ сонда олар «дұрыс» дінге емес, 
ақиқат бейнелерін ақиқаттың өзі деп қабылдауға ғана қарсы 
тұрар еді. Екінші балама: дін теріс философияға негізделетін- 
дігін айтады.

Фалсафа тарихын зерттеуші ғалым Ғарифолла Есім Фараби 
ілімінің ерекшелігіне тоқталу барысында, Фараби дін мәселесі- 
не келгенде Құдай деген идеяны жоққа шығармағандығын айта- 
ды. Ол Аристотель ілімінің негізінде әлемнің алғашқы себебін 
мойындап, оның Құдай екендігін атап өтеді. Бірақ Фараби 
дүниенің материалдығын да мойындап, оның заңдылықтарын 
зерттеуді ғылымның міндеті деп есептегендігіне тоқталады [21, 
48-49 бб.].

А.Х. Қасымжановтың пікірінше, тереңірек үңілсек, біз «дұрыс 
пікірлі» халық пен нағыз философ арасындағы байланысты таба- 
мыз. Біріншісі олардың қай дінді ұстанатынынан дербес барлық 
адамдардағы «көпшілік мақұлдағанға» сүйенеді. Мутакаллим 
(дінтанушы), факих (заңгер) та белгілі дін шеңберінде ғана «қабыл- 
данғанды» ұстанады. Нағыз философияның ерекшелігі - барлық 
адамдар мен халықтарға тиістілігі және өз көзқарастарының 
жүйелі дәлелдемелі құрылымы мен парасатты абсолюттік мағы- 
нада алғышарт негіздерін сынау жолымен тарататындығын 
көреміз [20, 24 б.].

Әл-Фарабидің философия тарихында алатын орнын белгілеу 
үшін оның тікелей және жанама түрде кімдерге әсер еткенін, 
«Мың бір түн» атты тамаша туынды және ІХ-ХІІ ғасырдың 
мәдениетін көтеруде ықпал жасаған Синдбад - теңізші туралы 
аңыздар әлемдік мәдениеттің алтын қорына айналғандығын 
А.Х. Қасымжанов өз әл-Фараби тануында көрсетіп кетеді. Ол 
алып мәдениеттің қозғаушы бөліктері деп философия мен 
ғылымды айтады. Бұлар бір жағынан Баласағұн, Рудаки, Омар 
Хайям өнерлерін толықтыруға әсерін тигізсе, екінші жағынан 
өзінің де эстетикалық талғамын білдіреді. Осы бөлшектер тоғы- 
сында әл-Фараби тұлғасы пайда болған. Әл-Фараби жасаған 
ұмтылыс қазіргі жаратылыстану ғылымдарының қалыптасуына 
әсер, негіз болды және жаңа заманның материализм тұрғысын- 
дағы еркін ойлау жүйесін қалыптастырды.

Әл-Фарабидің философия тарихындағы орны әрқашан да ибн­
Сина есімімен бірге жүреді, себебі олар ойшыл ғұламалар ретінде 
ғылым негізін орнықтыру деп қарастырады А.Х. Қасымжанов. 
Бәріне белгілі, ибн-Синаның «Мен метафизиканы тек әл-Фара- 
бидің жүйесі арқылы ғана түсіндім» деген тұжырымын Ибн 
Халикал мен Байхаки болжамдары бойынша, Абу Али ибн-Сина 
Әбу Насырдың еңбектерін көп қолданған, Данте де осыны 
айтады. Ибн-Синаның медицина еңбектерін Леонардо да Винчи 
мен Визалий оқығандығын және олардың Еуропада құнды жүйе 
саналғандығын анықтаған [16, 67 б.].

Ауданбек Көбесов өзінің «Әл-Фарабидің ашылмаған әлемі» 
атты еңбегінде ақыл туралы ілімді Фарабидің көзқарасы бойын- 
ша зерттейді. Ол: «Ақыл туралы ілім Фарабидің философиядағы 
ірі жетістіктері санатына қосылады», - деп айтады. Мұндағы 
ақыл ұғымы кең, бүкіл әлемдік мағынада қарастырылып, оның 
космологиясына тірек болған. Адамдардың танымдық қасиетте- 
рін, соның ішінде ақылды әл-Фараби екі топқа бөліп қарас- 
тырады. Олар - жасампаз ақыл және ғарыштық ақыл. Ғарыштық 
ақыл - ай асты әлеміндегі бүкіл қозғалыстардың себебі ғана 
емес, ол жер бетіндегі тіршілікке тән ақыл, бұл дүниенің заң- 
дылығын реттеуші, билеуші. Аристотельше айтқанда, жасампаз 
ақылдың бірінші қозғаушы күші. Ал А.Х. Қасымжановтың көз- 
қарастарына сүйенсек, ақылдың даму сатыларына «силлогисти- 
калық өнерлер» түрлері сәйкес келеді. Теориялық пайымдаудың 
ең жоғарғы формасы Фараби үшін философия болып табылады. 
Сенім немесе қиял (немесе екеуі бірге) формасындағы білім 
ретіндегі дінге қатысты ол аподейктикалық, дәлелдемелі білім 
ретінде көрінеді. Бұл тақырыпқа «Китаб әл-хуруфтаның» («Әріп- 
тер кітабы») 19-шы («Сөздердің, философияның және діннің 
пайда болуы») және 24-ші («Дін мен философия арасындағы 
байланыс») бөлімдері арналған. Бұл шығармада шынайы ақиқат 
дәлелдемелі жолмен философияда ғана алынады деп ашықтан- 
ашық айтылады. Бірақ Әбу Насыр философиялық ақиқатты 
халық санасына жеткізудің қиындығын ескертеді. Бұған, олар- 
дың білім алуына құштарлық танытпайтын, жоғарыдағылар 
кедергі жасауы мүмкін. Бірақ халықтың өзі де философиялық 
ақиқатты меңгеруге дайын емес. Міне, сондықтан белгілі рухта

қалыптасқан, адамдарға бейімді «жалпыға түсінікті», «сыртқы» 
философия жасауға тура келеді. Оны «үлгілі» қалаға сай келе- 
тін, «нормативті» «ақиқат» дін деп те атауға болады [16].

А. Көбесов пайымдауы бойынша, «Азаматтық саясатта» фило­
соф азғынды қалаларды бірнеше түрге бөледі: қажеттілігі бар 
қалалар, алмасу қалалар, рақымсыз қалалар, атаққұмар қала, бос 
кеуде және бірлескен күйдегі қалалар. Жақсылық пен зұлымдық 
үйлесіп жатқан және даналар мен шешендер жиналып бірлескен 
және бос күйдегі қалаларда құрметті адамдар болуы мүмкін. 
Алайда надан қалаларда да әл-Фарабидің ойынша, адамгершілік 
жолына түсу мүмкіншілігі бар адамдарды осы қаладан табуға 
болатынына сенімді.

Профессор А.Х. Қасымжановтың тұжырымы бойынша, «Аза- 
маттық саясатта» Әбу Насыр, кемеліне жеткен адамды, жанның 
парасатты бөлігі материяның жойылуымен бірге жойылмайды 
деп нандырады. Жаман адамдардың жаны кемеліне жетпейді, 
материямен байланыста қалады және онымен бірге жойылады. 
Бұл ой нәтижелері үйлескенде, Фарабидің жанның өлмейтінді- 
гіне сенгендігіне күмәндануға мүмкіндік тудырады.

А.Х. Қасымжанов атап өткендей, әл-Фараби еңбектерінде 
жаратылыстанушы, математик, бақылаушының құмарлығы көрі- 
ніс тапқан. Түрлі, ойдан шығарылғандай, «надан» қалалар сурет- 
темесінен феодалдық қоғамның тарихи шындығы танылатыны 
сияқты қайырымды қаланы құру бойынша берілген нұсқаулар- 
дан жай идеалды максималар ғана емес, ол бағаланған әрі ұстан- 
ған принциптер ретінде көрінеді. Бір-бірін түсінушілік және 
достық негізінде құрылған адамдар бірлестігі әлемдік үйлесімге 
кіреді. Яғни, олар құдайдың көзсіз құралдары емес, ол парасатқа 
сүйене әрекет етуші тұлғалардай қабылданады.

А.Х. Қасымжанов әл-Фарабидің сөзін де келтіре кетеді: «Адам 
заттардың мәнін тамаша түсінетін және елестете алатын қасиет- 
ке ие болуы қажет, оған қоса ол ғылымдарды меңгеру үрдісінде 
ұстамды әрі табанды болу керек, өз табиғатынан ақиқатты да, 
оны жақтаушыларды да, әділеттілік пен оның жолын қуғандар- 
ды сүюі керек, өз тілектерінде бірбеткейлік пен эгоизмді көр- 
сетпейтін, тамаққа, ішімдікке сараң болмайтын, табиғатынан 
құмарлықты, дирхемдер мен динарларды және сол сияқтыларды

жек көретін болуы керек. Адамдар ұялатындарда абыройын сақ- 
тау керек, өнегелі болып, жақсылық пен әділеттілікке оңай, ал 
жамандық пен әділетсіздікке әрең мойынсұнып, үлкен саналы- 
лыққа ие болуы қажет» [16].

Профессор А.Х. Қасымжановтың пікірінше, философ мұн- 
дай қала әкімі, ізгілікті мінез-құлықты бұл дүниедегі әлімде 
кемелдену мен бақытқа жетуге мүмкіндік беретін, аясы тар емес 
мақсаты ретінде түсінеді. Теологтар «қалың жұрттың» құмарлы- 
ғында күнелтеді және тағдыр әлемінде қайырымдылықты ұстан- 
ғаны үшін о дүниедегі өмірде игілікке үміттендіреді. Бұл контекс- 
тегі Фарабидің қорытындысы айқын, оның мәнін Ибн Туфейль 
былай түсіндіреді: о дүниедегі бақыт суреттемесі - «кемпірлер- 
дің ойдан шығарылған бос сөзі мен сандырағы». Сол бір мезгіл- 
де Фараби реалист, «кітаптар құпиясы» тақырыбын бірнеше рет 
көтеріп, жалпы фанатизм салдарынан абайсыз ойшылға жабы- 
луы мүмкін түсіндірмелер арасында философиялық ақиқаттар- 
ды дабыралаудың мүмкін еместігі туралы ескертетіндігін айтады. 
Әл-Фарабидің «ізгі қала» тұрғындары туралы жасаған А.Х. Қасым- 
жановтың тұжырым-түйіндері А. Көбесов еңбектерінде де көрі- 
ніс тауып, ақыл арқылы өрбиді. Әрбір тіршілік иесінің ақылы 
тек әлемдік, ғарыштық ақылға қатысты ғана екендігін атап өтеді 
[22].

А.Х. Қасымжанов «Әл-Фараби дүниетанымындағы парасат 
мәселесі» атты мақаласында «бәле жаладан аман сақтаушы, 
жарылқаушыға шүкіршілік!» деген сияқты сөздермен Құдайды 
мадақтау әл-Фарабидің дағдылы лебіз білдіру рәсімі ғана емес, 
сонымен қатар философиялық ой-пікірді дамытуға септігін 
тигізетін діни теологиялық форма еді деп жазады. Демек, негізі- 
нен алғанда, әл-Фарабидің философиялық ілімі идеализм болып 
табылады. Әлемді жаратқан Құдай деп білетін теологиялық 
түсінікке сүйенетіндігін атап өтіп, бірақ бұл едәуір өнделген 
ілім, өйткені бұның өзі дербес ой-толғауының өзегі, қағида мен 
нанымға емес, парасатқа сүйенген философияның өзегі болып 
отырғандығын көрсетеді. Ортодокстар дін мәселелері жайын- 
дағы еркін зерттеу атаулының, дінге қатыстыға салынушылық 
атаулының «күпірлігін» мейлінше қатты сезінген, әсіресе әл- 
Фараби философиясына қарсы қатты шүйліккен. Бұлай болатын

себебі, Усейбианың тауып айтқанындай, әл-Фарабидің филосо- 
фиялық жүйесінің «жұмбақ жерлері» көп, ал бұлардың сыры 
ойшылдың өзі қайтыс болғаннан кейін ғана ашылады да, қазіргі 
терминология бойынша материалистік тенденциялар екені, яғни 
идеализм мен материализм арасында ауытқып, материализм 
тарапынан бейімделе бастағаны танылатындығы осы мақалада 
айтылады. Біз өткен дәуірлердің мәдени мұрасын игеру туралы 
айтқанда, рухани мәдениеттің феномендерін игеру, талдау үрді- 
сінен тыс өмір сүрмейтінін біз білуіміз керек деген ойды про­
фессор А.Х. Қасымжанов атап өтеді [23, 100-113 бб.]. Сонымен 
қатар А.Х. Қасымжанов өзінің «Әл-Фараби» атты еңбегінде 
әлемнің мәңгілігі туралы айтқан кезде Фарабидің көзқарастары 
әлемнің жаратылуы туралы діни ілімдерге қарсы және пантеис- 
тік тұрғыдан әлемді құдаймен теңестіріп жіберетіндігі айты- 
лады. Әл-Фараби жүйесіндегі Құдай бірінші себеп, барша Ғалам- 
ды қамтитын себептік байланыстардың бастапқы легі болып 
табылады [16].

Осы құдай мәселесіне қатысты түркілік дүниетанымның 
әсері жайлы профессор Ә. Нысанбаев: «Әл-Фараби түркі, қазақ 
және иран мәдениеттерін байланыстырушы» атты мақаласында: 
«Әл-Фарабидің философиялық көзқарастарына дәстүрлі түркілік 
дүниетанымның тигізген ықпалын зерттеушілер оның Бірінші 
Баршылық идеясын негіздеудегі онтологиялық концепциясынан 
көреді. Ежелгі түркілердің дәстүрлі діні - тәңіршілдік монотеизм- 
ге деген қуатты ұмтылысқа ие болғандықтан, онда әл-Фарабидің 
«Бірінші Баршылықты» құдай да «қайырымдылар қауымында» 
жасайды» дегенін әл-Фараби философиясындағы Бірінші Бар- 
шылықты түсінудегі тәңіршілдіктің анық байқалатын әсері деп 
пайымдауға болады, онда ол бұл мағынада әл-Фарабиді Құдай- 
дың исламдық түсінігінен ерекшелейді» - деп атап көрсетеді [7].

Әл-Фараби өмір сүрген дәуірді сипаттау барысында А.Х. Қасым- 
жанов атап өткендей, Гегельдің пайымдауынша, ортағасырлық 
шығыс философиясы антикалық мұраны жеткізуші рөлге ие, 
таңғаларлық «қабылдау соқырлығы» бар. Оның бүкіл дүние- 
жүзілік тарихтың жалпы даму концепциясында, ол шығысқа 
тұтас алғанда берген сол ерекше төмен бағаны теориялық түсін- 
діретін «жері» бар. Ол театр сахнасында басты кейіпкерлер және

51



болмашы кейіпкерлер болатыны сияқты тарихты «тарихи халық- 
тар» қозғайды деген пікірді білдіреді. Дәлме-дәл айтқанда, 
Гегельдің бұл пікірі не этникалық, не саяси, немесе кейінірек 
оған қосуға тырысқан тар ұлтшылдық сипатта да емес, өйткені 
ол мәдениет тарихы шеңберіне қатысты. Тарихи дамудың соңғы 
фазасын «герман» әлемімен байланыстырғанда, Гегель неміс 
ұлтын емес, бүкіл еуропалық өркениетті дәріптеді. Дүниежүзілік 
тарихтағы тарихи оқиғалардың эпицентрінің эмпирикалық бел- 
гіленген жылжытылуы Гегель көзқарасының «шындығында» 
базисі болды. Ол мұндай «қозғалудың» әрбір нақты оқиғасы мен 
бар эмпирияның қалпына келу себептерін теориялық талдау 
жолымен әрі қарай бармады. Гегельдің философия мен бүкіл 
ортағасырлық Шығыс мәдениетіне тарихи тұрғыдан қарамауын 
қалай болса да «ішінен» түсіндірудің теориялық схемасы осын- 
дай. Бірақ субъективті талпыныстар мен барлық тұлғалықтан 
тыс, өзге де себептер бар. Олар заманында түбірленген, оларды 
бүкіл дүниежүзілік тарихи сағымдар, заманның үні деп атауға 
болар еді. XV ғасырдан XVIII ғасырға дейінгі тарихтың даму
барысы бір нәрсені Еуропаның бүкіл дүниежүзілік тарихи
рөлін көрнекі көрсеткендей. Оның бүкіл әлемдегі үстемдігін 
бірсыпыра құрлықтарды еуропалық метрополиялардың қосал- 
қысына айналдыруын «аңқау-өзімшілдік» бағытта Еуропаның 
«өркениеттілік», «мәдени» борышы ретінде түсіндірді. Гегель- 
ден көп кейін келген, II Интернационал көсемдері де осы отар- 
шылдық нанымдар орауынада болды. Шығыс халықтарының 
тарихынан алынған эмпирикалық материалдар бұл жағдайда 
кездейсоқтық сипатта еді және аса маңызды ниеттерімен емес, 
дұрысы «экзотиканы іздеумен» түсіндірілді. Шығыс мәдениеті- 
нің шынайы өзіндік ерекшелігін түсіну туралы әңгіме болуы 
мүмкін де емес еді. Бұл халықтардың ұлттық сана-сезімінің өсуі 
мен мәдени құрылыстың ерекше күрделі міндеттерімен бай- 
ланысты, олардың бүкіл дүниежүзілік тарихқа белсенді субъект 
ретінде шынайы қатысуы ғана олардың мәдениетінің тарихына 
мұқият қарауды, дәстүрлерін тануды талап етті, сөйтіп тарихи 
білім шеңберінің кеңеюіне әкелгендігін профессор А.Х. Қасым- 
жанов «Оймен ұғынылған дәуір атты» мақаласында жазып 
кетеді.

52



А.Х. Қасымжанов атап өткендей, әл-Фараби ақыл-парасатқа 
толықтай ден қойып, барша адамның интеллектуалдық дамуына 
мүмкіндік беретін логика пәні назар аударуға лайықты деп есеп- 
тейді. Фарабидің өзі атап өткендей, логикалық концепцияның 
бастамасы - Аристотельдің «Органоны». А.Х. Қасымжанов «Әл- 
Фараби» атты еңбегінде Фарабидің логикаға қосқан үлесі жайлы 
өзінің алдындағы зерттеу нәтижелеріне сүйене отырып жасаған 
сөздігінде Аристотель терминдерінің барлығына дерлік балама 
тапқандығынан көруге болатындығын атап өтеді. Фарабиді зерт- 
теуші М.С. Бурабаев та ұлы ғұламаның логика ғылымын жоғары 
сатыға қойып, өнер ретінде танитынын атап өтеді. Аристотель- 
дің «Органонына» егжей-тегжейлі сипаттама беретіндігіне де 
тоқталады [6]. Аподиктикалық әдістерді Платон ашқанымен, әл- 
Фарабидің пікірінше, Аристотель логиканы тұтас жүйеледі және 
барлық таным әдістерінің ережелерін жасады. А.Х. Қасымжанов- 
тың пайымдауынша, әл-Фараби бойынша, диалектика өзі шынайы- 
лыққа жақын болғанымен, ақиқат болып табылмайтын нәрсені 
түсіну үшін қажет. Әл-Фараби бойынша, диалектика: 1) филосо- 
фияға бағыттаушы; 2) ақыл-ойды жаттықтыру; 3) ғылым негіз- 
дері мен принциптеріне жол; 4) софистикаға қарсы тұрушы болып 
табылады. Бұл жай ғана талас-тартыс өнері емес, оның нақты 
мақсаты ақыл-ойды жетілдіру болып табылады. Фарабидің диа­
лектика саласындағы ұстанымын нақтылау үшін Аристотельдің 
диалектика және риторика саласындағы логикалық жайын ай- 
қындау қажет. А.Х. Қасымжановтың пайымдауынша, риторика 
- бұл шынайы өмірлік істерге қатысатын және субъектінің 
мүдделерін айқындайтын тәжірибелік ойлаудың стратегиясы. 
Риторика мен диалектика да ортақ игілік. Екеуі де бірдей дәре- 
жеде талқылауды қажет ететін, әрбіреуін дәлелдей алатын қара- 
ма-қайшылықтарды қарастырады. Барлық өнерлердің ішінде тек 
диалектика мен риторика қайшы алғышарттардан нәтиже шыға- 
рып, қарама-қарсылықтарды қарастырады. Диалектика әдісінің
мәні қарастырылып отырған ойдағы қарама-қарсылықты
1) шығару; 2) дамыту; 3) шешу. А.Х. Қасымжановтың тұжырым- 
дауынша, диалектика өнеріне мынадай белгілер тән: 1) ол айқын- 
далмаған алғышарттармен жұмыс жасайды; 2) бір зат туралы 
қарама-қарсы силлогистикалық нәтижелерді қатыстырады; 3) сон-

дықтан да оған күмәндану тән; 4) күмәндану сұрақ қоя алу мен 
жауап бере білуде, пікірталаста шешілуі тиіс. Фараби диалек- 
тикті дәрігерге теңейді, ешқандай кепілдік болмаса да, дәрігер 
ауруды емдеу үшін барлық күш-жігері мен білімін салуы қажет.
«Ендеше, - деп қорытынды шығарады ғалым, диалектика
өнері қайсыбір қағиданы дәлелдей алады және сол мезгілде сол 
қағиданы бекерлей алады және екі қарама-қарсылықты дәлел- 
дейтін екі силлогизм шығара алады. Бұл диалектика өнеріне 
күдік туғызады. Осындай растылық білімдерге негізделген ғылым- 
дар үшін жаралмайды. Осының себебі, әл-Фараби бойынша, 
жалпы қабылданған білімге ие, жалпы алғышарттардың арасын- 
да жекеше жалған алғышарттардың кездесуі мүмкін екендігінен 
шығады», - деп зерттеуші М.С. Бурабаев атап өтеді [24]. Әл- 
Фарабиде риторика диалектикадан бөлінген, логикалық негізде- 
меден гөрі шешендік өнерге тиесілі. Диалектика ақиқат білім 
берсе, риторика ақиқат та, жалған да білім бере алады.

А.Х. Қасымжановтың айтуы бойынша, Фарабидің «Диалек­
тика» трактаты Аристотельге өзінің бағалайтындығын көрсету 
ғана емес, осы мәселе тұрғысында қаншалықты білімі барлы- 
ғына куәландырады. Бұл шығармасында логикаға қатысты, мүм- 
кіндік идеясымен байланысты ойлар айтылған. Дәл осы Фара- 
бидің еңбегін фарабитанушы М.С. Бурабаев та атап өтеді: 
««Диалектика» және «Силлогизм» деген трактаттарда теп-теңдік 
пен айырмашылықтың, субъект пен предикаттың, мақұлдаушы 
мен терістеушінің, ақиқат пен жалғанның диалектикалық бірлігі 
қарастырылады» [24].

Профессор А.Х. Қасымжанов Фарабидің «Ғылымдарды жік- 
теу» трактатында метафизика тіл ғылымы, математика, физика- 
дан кейін қорытындылап тұратын, яғни, барлық ғылымдардың 
синтезі болып табылатындығын және әлемнің философиялық 
концепциясын метафизика деп атағандығын көрсетеді.

Ал осы мәселеге қатысты А.М. Кенисарин өз мақаласында 
олардың біріншісіне сәйкес, метафизика немесе философияға, 
яғни жалпылама әмбебап бірінші негіздер туралы ғылымға сай 
әрбір адамның білім алу (ағарту) процесінде мыналар басында 
болуы керек: тіл туралы ғылым, логика, математика және физика. 
Басқаша айтқанда, сол немесе басқа индивид білім алғанда, ол

ең алдымен жоғарыда аталған 4 ғылым бойынша терең және 
толық білімдерді меңгеруі тиіс, содан кейін ғана философияға 
үйренуге ол көше алады. Сонымен бірге фарабилік ғылымдар 
жіктемесі, өз кезегінде, метафизиканы құрамдас бөліктерге олар- 
дың пәндік аймағы бойынша бөлуді де өзіне енгізеді деген тұжы- 
рымдар айтады [25].

М.С. Бурабаев осы мәселеге қатысты әл-Фараби көзқарасын 
қарастыра отырып, мынадай ой айтады: «Ол барлық өмірдің 
принциптерін анықтайтын ғылымның саласы болуы тиіс. Оның 
пәні белгілі бір жаратылыстану ғылымына жатпайды. Ол физи- 
каға қарағанда анағұрлым биік тұрады және ол көбінесе тым 
дерексіздеу. Метафизика жаратылыстанудан жоғарылау, бірақ 
одан кейін тұрады» [6].

А.Х. Қасымжанов атап өткендей, Фарабидің көзқарастарын- 
да қарама-қайшылықтар маңызды орын алады. Қайшылықтар, 
тіпті мәселе шешімін тапқан кезде туындай беретіндігі туралы 
айтылады. А.Х. Қасымжанов «Категориялар» трактатынан мысал 
да келтіріп кетеді. Аристотель бойынша бірізді болып табыла- 
тын он категорияны жан-жақты талдай келе, ол үшін маңызды 
екі бөлігіне қайта оралады: 1) мән мен акциденция байланысы; 
2) бір-біріне қарама-қарсы жатқан заттар. Ол төрт түрлі бір-бірі- 
не қарама-қарсы заттардың бар екендігін атап өтеді деп Фараби- 
дің еңбегінен мысал келтіреді: 1) сәйкестендірілген заттар, 2) қа- 
рама-қарсы заттар, 3) айырылу мен иелену, 4) дәлелдеу мен жоқ- 
қа шығару [15, 40-41 бб.]. Профессор А.Х. Қасымжанов осы 
мәселеге қатысты ойын сабақтай түседі, осыларға байланысты 
Канттың сынға дейінгі кезеңінде атап өткен логикалық пен 
шынайы қарама-қарсылықтарға шектеу жасайды. Дәлелдеу және 
жоққа шығару логикалық тұрғыдан сәйкес емес, олардың әрбі- 
реуі жалған немесе ақиқат. Фарабидің қайшылықтар мәселесін 
фарабитанушы М.С. Бурабаев та қарастырған, ол өзінің «Әл- 
Фарабидің логикалық ілімі туралы» еңбегінде әл-Фараби де 
қайшылық мәселесінің қатаң ғылыми шешімін бере алған жоқ, 
бірақ ол аристотельдік мұрадағы материалистік тенденцияларды 
аңғарды және оларды қорғап, дамытқандығын атап өтеді. Ол 
логикалық қайшылықты «әрбір заттың болмысында», объектив- 
тік дүниедегі бар қайшылықтарды анық айырды. Әл-Фараби

абстрактілі тепе-теңдікті емес, ол өзара қатысушы нәрселердің 
ішкі бірлігін тапқысы келді, біреуінің өмір сүруі басқасының 
өмір сүруін ұйғарады, олар бір-бірімен ажырамас байланыста 
және бірлікте болатынын есептегендігін баяндайды. Бұл мате­
рия және форма, анализ және синтез, жеке және жалпы және т.б. 
екендігін айтады [24].

Әл-Фараби даналығының өзегі деп санауға тұрарлық бақыт 
мәселесі ұлы ғұламаның адамға қатысты барлық қырларында 
көрініс береді. Фарабиді философ-дана ретінде қарастырған про­
фессор А.Х. Қасымжанов та антропология мәселесі көтерілген 
тұста бақыт ұғымынан алшақтай алмайды. 1997 жылы жарық 
көрген «Әл-Фараби» атты еңбегінің «Ақыл-парасат және ашылу» 
тарауында «адам нағыз бақыттың не екенін білуі, оны мақсат 
етіп алуы және ештеңеге қарамай соған ұмтылуы қажет. Бірақ 
«білу» деген жақын ортаны ғана қабылдау емес, бұл дегеніміз 
бақытқа жеткізетін болмыстың, оның ішінде қоғамдық болмыс- 
тың да иерархиялық сатыларынан өту, алғышарттан нәтижеге, 
басынан соңына дейін білу деген сөз» дей келе, білімді игеру, 
Фараби бойынша, бақытқа жету - бұл адам өмірінің мақсаты, ол 
адамның сыртқы ортаны тану арқылы және оны өмірде бағыттап 
отыратын этикалық ұстанымдар көмегімен жүзеге асатындығын 
айтса, [16, 49-50 бб.] ал Фараби мұрасын зерттеуші С. Сатыбекова 
өз зерттеуінде ақыл және ізгілікпен қатар бақыт әл-Фарабидің
гуманистік ілімінің негізгі категориясы. Адам инстинкті түрде 
ұмтылатын, әлдебір кемелділік болып табылатындығы туралы 
айтады. Бақыт адамға өзі-өзімен және басқалармен үйлесімді 
өмір сүруі қажет деп пайымдағанын келтіре кетеді. Сонымен 
қатар зерде, бақыт және ізгілік әл-Фараби ілімінде, жоғарыдан 
бұйрықты күтпей-ақ, адам ұмтылуға міндетті және өз күштері- 
мен жете алатын, адамдық болмысқа тән гуманистік ұстындар 
болып табылатындығын атап өтеді [26, 73-94 бб.]. Ал осы бақыт 
мәселесін тағы бір Фараби мұрасын зерттеуші Г. Қоянбаева да 
қарастырады. Г. Қоянбаева әл-Фараби тұжырымдамасы бойын- 
ша, бақыт адамның психикалық жан жағдайы ғана емес, әрине 
ол қуаныш сияқты адамның әрекет қылықтарына қанағаттық, 
рахаттану секілді эмоционалды сезімдерді бастан өткізгенімен, 
бұл сезім адамның психологиялық сапаларында емес, адамның

мінез-құлқы мен руханилығының қалыптасуымен ғана байла- 
нысты емес екендігін айта келіп, оның жетістіктері бақыт секіл- 
ді адамның қоғамдық өміріне енгізілген, өйткені табиғаты бойын- 
ша адам өз қажеттіліктерін қанағаттандыру және толыққанды 
өмір сүруі үшін басқа адамдармен бірге тұруға және бірге әрекет 
етуге мұқтаж. Әл-Фараби адам қоғамнан тыс бақытқа жетуі 
мүмкін емес деп тұжырымдайтындығын баяндайды [27, 234­
264 бб.].

А.Х. Қасымжанов Фарабидің «азаматтық» немесе «тәжірибе- 
лік» философиясы хақындағы ойларын былай сабақтайды. Адам 
мәселесі - азаматтық философияның пәні; тұлғаның әрекеттерін 
қарастыратын азаматтық философияның бөлімі этика болып 
табылады, ал қала мен оның тұрғындарын зерттейтін бөлігі сая- 
си философия деп аталатындығы туралы айтылады. «Азамат- 
тық» немесе «тәжірибелік» философия теориялық философия- 
ның алдында тұрады, оның қарастыратын мәселелері қалай өмір 
сүру керек, әлемнің не екенін білу керек және ондағы адамның 
орны мен оның болмысының мағынасын айқындап алуы қажет 
екендігін айтады [17, 55-56 бб.].

Ал М.С. Бурабаев азаматтық ғылым және оның бөліктері 
немесе қала-мемлекет туралы ғылым өзіне юриспруденция және 
догматикалық дін ілімін енгізіп, бұл бөлімде ол мемлекетті бас- 
қару жағдайларын, этика мен тәрбиені талқылайтындығы туралы 
айтады [7].

А.Х. Қасымжанов Фарабидің этика мәселесіне жан-жақты 
тоқталып өтеді. Өзінің «Әл-Фараби» еңбегінің «Этика» атты 
тарауында бірқатар мәселелерді айқындайды. Профессор Қасым- 
жановтың пайымдауы бойынша әл-Фарабидің этикалық ойлары 
бастау алатын басты мәселе адамның әсемдік пен бақытқа жетуі, 
әлемдік тұтастықпен үйлесімділікте өмір сүре алуы болып 
табылады. Адамдар бақытты болуы үшін нағыз бақыттың не 
екенін білуі қажет, философия әлемнің не екенін, ондағы адам- 
ның орнын анықтауы барысында адамға лайықты болмыстың 
мағынасын ашады. А.Х. Қасымжановтың ой қорытуы бойынша, 
бақытқа жету үшін оның теориялық негіздемесін білу қажет. 
Сондықтан да Фараби этика мен саясаттың таным теориясымен 
байланыстылығын көрсететіндігін айтады. Өз кезегінде филосо-

фияны игеру үшін игі ой мен ақыл күші қажет екендігін де 
айтып өтеді. Философия бақытқа иеленуде маңызды мағынаға 
ие. Сол себепті әлеуметтік-этикалық сұрақтарға арналған «Қайы- 
рымды қала тұрғындарының көзқарастары» трактатында Фараби- 
дің метафизика, космология, таным теориясы мәселелерін қарас- 
тыруы кездейсоқтық емес. А.Х. Қасымжановтың пайымдауын- 
ша, адамға әсем әрекеттер жасауға әдеттену нәтижесінде қалып- 
тасқан жетілген игілік қажет. Туғанда адамға тек этикалық ың- 
ғай беріледі де, кездейсоқ емес, өз еркімен, жүйелі түрде бола- 
тын, барша өмірі барысындағы әсем әрекеттері игілікті қалып- 
тастырады. Профессор А.Х. Қасымжанов көрсетіп кеткендей, 
Фараби адамның игілігін қалыптастырушы ретінде әдетке көп 
көңіл бөледі екен. Ғалым ойын сабақтасақ, әсемдік және әді- 
леттілік туралы білім тәжірибелік бағыт иеленуі тиіс. Теориялық 
білімнен басқа игілікті әрекеттер де болуы керек [17, 67-68 бб.].

Осы мәселеге қатысты фарабитанушы М.С. Бурабаевтың да 
көзқарастарына көңіл бөлейік. Ғалымның пайымдауынша, әл- 
Фарабидің философиялық мұрасында ғалымның этика туралы 
ойлары, ғылыми қызметтің адамгершіліктік дәрежесі, қоғамдық 
өмірдегі нағыз ғалымның алатын орны, өнегелік баға беруі оның 
адамдардың болашағы мен тағдырына жауапкершілігі, ұрыс- 
керіс, қанды соғыс және басқа да әлеуметтік коллизияларды бол- 
дырмау рөлі маңызды орын алады. Оның көзқарасы бойынша, 
егер адамда жоғары өнегелік қасиеттер, қайырымдылық бол- 
маса, ол ғылымда көрнекті жетістіктерге жете алмайды деген 
ұлы ғұламаның ойына тоқталады [6].

А.Х. Қасымжанов С.А. Қасымжановамен авторлықта жазған 
«Қазақ халқының рухани мұрасы» атты еңбегінде де қазақ хал- 
қының рухани дамуына зор үлес қосқан, ұлттық сананы ұлық- 
тауда қазақ ұлты үшін бірден-бір тарихи тұлға болып табыла- 
тын әл-Фарабиді қарастырып өтеді. А.Х. Қасымжанов өз зерт- 
теулерінде дүние жүзіндегі ғылым мен мәдениеттегі Аристо- 
тельден кейінгі екінші ұстаз, ғұлама атанған әл-Фараби, яғни, 
Әбу Насыр Мұхаммед ибн Мұхаммед ибн Тархан әл-Фараби ат- 
Түрік 870 жылы ежелгі Отырар (Фараб) қаласында дүниеге 
келген, ол Бағдат, Хорасан, Каир, Дамаск қалаларында болып, 
өмірінің соңғы жылдарын Дамаскіде өткізіп, 80 жасында дүние-

ден өткен Фараби түркілер арасынан шыққан Шығыс ренессан- 
сының өкілі екендігін атап өтеді. Оның этно-мәдени-дін ара- 
қатынасындағы байланыстарға тереңдей барғандығы туралы да 
айтылады.

А.Х. Қасымжановтың пайымдауынша, Мұсылман ренессан- 
сында ислам өркениеттік рөл атқарған, себебі басқа елдер мәде- 
ниетінің әлеміне ғылым тілі араб тілі ретінде дүниежүзілік тіл 
болып келуі тарихи шындық. Грек және мұсылман өркениетінде 
талдау жасалатын кейбір мәселелер, Фарабидің пікірі бойынша, 
шешімін таппағандар одан бұрынғы әдепте көтерілгендігі баян- 
далатындығына назар аударылады. Адаб термині «әдет», «мәнер», 
«іс-әрекеттің мақтаулы жағы» және ата-бабадан мұра болып келе 
жатқан тәрбие, туған әдебиеттегі өз-өзін жоғары бағалайтын 
қоғам деген түсінікті береді. А.Х. Қасымжанов зерттеулерінде,
ең үлкен адабист ІХ ғасырда өмір сүрген Джахиз екендігі 
айтылып өтеді. Адабқа енетін шығармалар өзінің тартымды- 
лығымен, қарапайымдылығымен, өлеңдерімен, ғалымдардың күр- 
делі түсініксіз тілмен жазылған шығармаларынан ерекшеледі. 
Адаб жоғары деңгейлі парсы әдебиетін және нағыз араб әде- 
биетін қалыптастыратын әдіс ретінде дүниеге келді.

А.Х. Қасымжанов зерттеуінде адабтың мәдени жолы Фараби 
шығармашылығына да әсер етпей қоймағандығы айтылады. 
Джахиздің «Араб энциклопедиялық бағдарламасы» Әбу Насыр- 
ға біршама ықпал етті. Мысалы, Фарабидің ғылымдар жіктеуін 
жасаудағы әсерін айтуға болады деп түйеді [28, 25 б.].

А.Х. Қасымжановтың пікірінше, әл-Фараби шығармашы- 
лығы энциклопедиялық ғылым ретінде суреттеледі, ол матема­
тика, музыка теориясы, әлеуметтану, этика, философия, логика, 
астрономияға өз үлесін қосты. Ол бұл тұрғыдағы еңбектерін 
Птоломей әлемі жүйесі бойынша жазды. А.Х. Қасымжанов зерт- 
теулерінде атап өткендей, өзінің ғылыми еңбектеріне сәйкес ол 
«екінші ұстаз» деген атаққа ие болды, «бірінше ұстаз» Аристотель 
болды. Фараби бастаған, Әл-Кинди еңбектерінде атап өтілген- 
дей, философиялық дәстүр өз бастауын Аристотельден алғаны- 
мен, оның кейбір тұстары сәйкес келмейді, өйткені ол өз заманы- 
ның сұрақтарына өзінше жауап іздеді және өзінше философия- 
лық даму бұлақтарын айқындады. Осынысымен ол Ибн-Синаға,

Ибн-Рушдқа әсер етті, солар арқылы Еуропалық философияның 
бағытын анықтады. Фарабидің ғылыми және философиялық қыз- 
меті философиялық өмірмен, жетістікке жетуге деген ұмтылыс- 
пен, мақсаттылықпен, нағыз бақытты адамға лайық өмірмен 
байланыстырылады деген ой айтылады.

Профессор А.Х. Қасымжанов атап өткендей, «Ғылымдарды 
жіктеу» трактатында тек ғылымдардың әртүрлі атаулары ғана 
айтылып қоймай, онда әрқайсысында ойлау мәдениетінің мақ- 
саттылығы, өздігінен ойлай білу туралы айтылады. Шығыста 
философ болу, яғни, «аристотелшіл» болу - Аристотельдің ізба- 
сары болу деген сөз. Фараби аристотелшілдікті, Аристотелдің 
көзқарастарын басқа бағыттармен, көзқарастармен, нақтырақ 
айтқанда, неоплатондық (оның классиктері Плотин мен Прокл)
бағыттармен шатыстырды-мыс деген де көзқарастар бар. Кейін- 
нен Фарабидің ілімін жалғастырушы - Ибн-Рушд ғалымдардың 
еуропаорталықтық тұжырымдарын жасап, Аристотельдің шынайы 
ойларын «неоплатондық ойлардан» ажыратты. Шындығында, 
аристотелдік және неоплатондық бағыттар - бұл екі түрлі фило- 
софиялық әдістер. Олар бірінен-бірі ойлау әдістерімен, прин- 
циптерімен ерекшеленеді. Аристотельден байқалатыны ол 
сезімдік танымға, сезіммен қабылданатын шындыққа сүйенеді. 
А.Х. Қасымжанов еңбектерінде ол екі бастауды: материалды, 
заттық бөлшек және әрекет, әрекетті бөлшек және қандай да 
бір заттың тұлғасы, яғни материя мен формасы болатындығын 
түсіндіріп, мойындайтындығы аталып өтеді. А.Х. Қасымжанов 
өз зерттеулерінде салыстыру жасау арқылы айқындылыққа кел- 
гендігін көреміз. Осы мәселеге қатысты, неоплатондықтар 
интуицияға, қандай да бір «ақыл-саналық елеске» жүгінгендігін 
де атап өтеді. Профессор А.Х. Қасымжанов ойын арықарай 
сабақтасақ, барлық бастаулардың бастауында неоплатондық- 
тардың ойынша жоғары сезімдік Бірлік жатыр, ал, сезімдік әлем 
- эманацияның ағымды нәтижесі. Осыларды бір-бірінен ерек- 
шелейтін жүйелер мен ой-тұжырымдар Фараби еңбектерінде көрі- 
ніс табатындығы назарға алынады. А.Х. Қасымжанов пайым- 
дауларын қарастыру барысында, И. Гэлстон Фарабиде Аристо- 
тельдің екі түрлі бейнесі берілген деп санайтындығын көреміз. 
Біріншісі, ішкі философияға, яғни тар ортаға арналған, екіншісі,

«сыртқы», яғни кең әлемдік ортаға арналған деп түсіндіретіндігі 
айтылады [28, 28-29 бб.].

А.Х. Қасымжанов қарастыруы бойынша, «Китаб әл-Хуруф» 
трактатында көрсетілгендей Фараби көпшілік (бұқара) абстрак- 
тілік философомаларды бере алатын нақты бейнелерді қажет 
етеді, яғни белгілі бір дін немесе танымал философияны алады, 
ол өте ыңғайлы, өйткені бұл бейнеден нақты ақиқат филосо- 
фияны көруге мүмкіндік береді. Философиялық ақиқит бұқара- 
ның санасына тура жете қоймайды. Бұған бұқараның білімді 
болуы еш қызықтырмайтын жоғарыдағы билеушілер әсер етеді. 
Бірақ бұлардың өздері де философиялық ақиқатты меңгеруге 
дайын емес. Міне, сондықтан «сыртқы» философияны жасауға 
мәжбүр болады. Ол халыққа түсінікті болуы керек, себебі олар- 
ды басқа зиянды діндерден сақтау үшін қажет болатындығына 
да философ-ғалым А.Х. Қасымжанов тоқталып өтеді.

А.Х. Қасымжановтың пайымдауынша, Фарабидің нақты 
онтологиясы оның дүниетанымына негізделген, ол оның трак- 
таттарында көрініс тапқан, бұлар мета-физика және мета-тео­
логия, физика мен құдай жайлы ғылымдар туралы ғылым. Оның 
негізгі төрт бөлімі бар: 1. Орталық категория түпнегізін мойын- 
дау. 2. Форма мен материя бірлігі туралы тұжырым. 3. Болмыс- 
тың интенсивтілігі идеясы. 4. Болмыстылық заңдылық байла- 
ныспен бірігуі. А.Х. Қасымжанов осы мәселеге қатысты ойын 
әріқарай сабақтайды, Бейрутта 1970 жылы Мухсин Манд кіріс- 
песімен шыққан «Китаб әл-Хуруф» кітабының 13 тарауы арнайы 
тақырып «субстанцияға» арналған. Ол «субстанция» термині әт 
түрлі контексте түрліше қолданылатыны туралы айтады. Фараби 
субстанцияны «құндылығы және асылдығы арқылы бағаланатын 
минерал мен тастардың асылы» деп санайды. Субстанция - 
«болмыстың биігі». Фараби субстанцияны тағы ататек деп те 
көрсетеді. Сондықтан да адамды тегіне қарап таниды деген 
Фараби тұжырымын А.Х. Қасымжанов атап өтеді. «Субстанция» 
- Фарабидің айтуынша, жақсы мен жаман қасиеттер. Адамға туа 
біткен немесе тұқымнан берілген қасиеттер адамның табиғатын 
танытады. Туа біткен, атадан берілген деген түсінік «субстан­
ция» сөзімен астарлас. Бұндағы субстанция астарында «мате­
рия», яғни тектілік мәнінің көрінісінде беріліп отыр. Осы мәселе

бойынша А.Х. Қасымжанов мынадай қорытынды жасайды, 
сонымен, Фарабидің пайымдауынша, «субстанция» мағынасы 
екі түрде беріледі: біріншісі, бұл тастар, екіншісі - форма түрін- 
дегі немесе материя, форма мен материя бірлігіндегі болмыс.

Ренессанс дәуіріндегі мұсылман дүниетанымының ерекше- 
лігі Фараби эстетикасынан сезіледі. Ол үшін қажеті сөз өнері - 
шығармашылық өнердің ең биігі және «логикалық өнер», яғни 
өнердің сезіммен байланысы туралы айтылады [28, 35-42 бб.].

Отырарлық тарханның «Китаб ал-музик ал-набир» еңбегі ол 
көтерген мәселелерге қысқаша куәлік етеді. Олардың сипатын- 
да: музыканы зерттеудің әдістері мен принциптері, музыкалық 
тәжірибе мен теория, физика және эстетика т.б.

А.Х. Қасымжановтың әл-Фарабиді қарастыру барысында 
әлемді философиялық игерудің пайдасы адамның өзінің шынайы 
табиғатын аша алуымен байланыстылығын көрсетеді.

А.Х. Қасымжанов әл-Фараби дәуірі мен біздің заманымыз- 
дың арасында он шақты ғасыр жатыр дейді. Осы уақыт аралы- 
ғында адамзат барлық білім салаларында үлкен жетістіктерге 
жетті, бірақ әркез ақиқатқа жол салғандарды есте сақтау керек. 
Олардың айтқандары қазіргі заман талабына сай келмесе де, 
қазіргі мәдениет орныққан түпнегіз кірпіштерін солар салған. 
Қоғамдық сананың қоғамдық болмыстан тәуелділігін материа- 
листік түсіну тұрғысынан ойшыл мен ғалым шығармашылығын 
тарихи дәуір контекстіне қою талабы аксиомалық айқын болып 
көрінеді. «Ойлар барысы заттар барысына сәйкес» деген Спиноза. 
Белгілі бағдарламаны мәлімдеу қаншалықты оңай болса, оны 
нақты жүргізу соншалықты қиын [29].

Тәуелсіздік кезеңіндегі философияның көрнекті өкілдерінің 
бірі ретінде Әл-Фараби мұрасын зерттеу мен кейінгі ұрпаққа 
жеткізу бүгінгі таңда ғылым көкжиегінде жүрген әркімнің мін- 
деті. Осыне терең түсінген Ағын Қасымжанов фарабитану ғылы- 
мын дамытуға зор еңбек етті.

1.3 Ұлттық өзіндік сананың тарихи-философиялық 
қырлары және мәні

Ұлттық өзіндік сананың көрініс алуы, өсуі бұл заңды,
шынайы әрі ұзақ үдеріс. Оны түсіну үшін қоғамдағы әлеуметтік 
өзгерістерді ерекшелеп, талқылау қажет. Тарихи мәліметтерді 
пайдалана отырып, қазақ халқының ұлттық өзіндік сана ерек- 
шелігі, оның өзгеруінің шынайы себептерін білу арқылы бола- 
шақты айқындау мүмкіндігі туындайды. Ол үшін ұлт, этнос 
мәселелерінің басын ашып алған дұрыс болар. «Тарихшылардың 
ғана емес, барша жұрттың, әсіресе, жас ұрпақтың тарихи санасы 
айқын әрі берік болуға тиіс» [1].

Ұлттық сана-сезімінің қалыптасуында маңызды фактор 
болып табылатын - өзінің тарихы және ұлттың мәдениеті. Осы- 
дан аз ғана уақыт бұрын тарих толқынымен өлшенетін оның 
өзіндік түсінігіне мән берілмеді. Қоғамда жалпы қасиеттер абсо-

люттендіріліп, ұлттық ерекшеліктер назарға алынбаған. Кеңес- 
тік дәуірде ұлттық мәдениет пен ұлттық тарихтың әлеуметтік- 
философиялық концепцияларында әртүрлі халықтардың рухани 
теориясындағы басымдықтар мен құрылымдары унификацияға 
ұшырады. Кез келген халықтың рухани өмірінің өзегі мен ерек- 
шелігін айтудың орнына үстірт ұқсастықтар жүргізіліп, догмат- 
тық құрылымдар қызмет атқарды.

Әрбір халықтың өзінің ұлттық тарихы бар. Ұлттың тарихы - 
ұлттық сана. Сана белгілі бір ұлт өнімінің дамуы, сол ұлттың 
мәдениетінің өмірі мен мақсаты болып табылады. Сондықтан да 
ұлттық сана-сезімнің қалыптасу жолдары әртүрлі, ерекше әрі 
қайталанбас құбылыс. Бұл ерекше құбылысты түсінудегі басты 
мәселе яғни бір халықтың ұлттық өзіндік санасының басқа 
халықтың ұлттық өзіндік санасынан ерекшелік белгілерінің 
қалыптасуы мен көрініс беруін анықтау. Мұны тек ұлттық өзін- 
дік сананы тарихи-мәдени және әлеуметтік-мәдени астарларда 
талқылау арқылы ғана жүзеге асыруға болады.

Біраз уақытқа дейін қайсыбір халықтың, оның ұлттық сана- 
сезімнің эволюциясының ұлттық әлеуметтік рөлі дұрыс баға- 
ланбай келді. Әлеуметтік ерекше құбылыс - ағза ретінде ұлтқа 
беріліп келген көптеген анықтамаларда айрықша белгілер назар- 
дан тыс қалып отырған [2, 35 б.]. Ұлттық өзіндік сананы қара- 
пайым жүйеде белгілі бір халық өкіліне жататындығын саналы 
түрде сезіну және өзге халықтардың ішінде өз халқының орны 
мен рөлін айқындау - маңызды мәселе. Соңғы жылдары зерт- 
теушілер назары ұлттық құбылыстардың мәніне терең үңілуге 
мүмкіндік беретін этникалық мәселелерге ден қойып отыр. Бұл 
жерде өзіне тиесілі этникалық қоғамдастық былайша қабыл- 
данады: «тарихи тұрғыда» нақты аймақта қалыптасқан тұрақты 
көпұрпақты адамдар бірлестігі, оларда тек ортақ белгілер ғана 
емес, сонымен қоса салыстырмалы түрде тұрақты мәдени тілді 
де қосалқы психикалық ерекшеліктері бар және де өз тұтастығы 
мен өзі сияқты өзге де құрылымдардан айрықша (өзіндік сана) 
екендігін толық түсінеді, өзіндік атауымен (этноним) тірелген 
[3, 40 б.]. Этнос мәселесі этностың өзіндік сана сұрағын қоюға 
мүмкіндік туғызады, ол ұлттық сана-сезімімен сәйкес келмейді. 
Л.Н. Гумилев этносты «өзге ұжымдарға өздерін қарсы қоятын,

өздерінің ішкі құрылымы мен іс-әрекеттерінің ерекше стерео- 
типтері бар адамдардың қайсыбір ұжымы динамикалық жүйе» 
дейді [4, 385 б.], шын мәнінде, ол екеуі де қозғалмалы, яғни 
этногенездің бір фазасы болып табылады. Тарихи уақыттағы 
этникалық жүйелердің пайда болуы және жойылуы процесі 
осыны көрсетеді. Этностар ерекше құбылыстар болып табы- 
лады, оларда табиғи ортаның өндірістік іс-әрекетпен, адам- 
дардың барша материалдық және рухани мәдениетімен өзара 
әрекеттесуі жүзеге асырылады... Әлеуметтік құрылым, техника 
деңгейі және мәдени дәстүрсіз этностың өмір сүруі мүмкін емес. 
Ал бұл міндетті өмір сүрудің міндетті шарттары, әрі этносты 
бір-бірінен шектеп тұрады. Яғни, этнос тарихи уақытта дами-
тын, басы мен аяғы бар жүйе; дәлірек айтқанда этногенез
дискретті үдеріс [4, 401 б.].

Тарихи тұрғыда алғанда қоғамды құраушылар диффуздық 
үдерістен өтеді. Алғашқы адамдардың санасыз түрде өмір сүруін 
Гегельдің сөзімен табиғи дөрекілік күйі ретінде сипаттауға 
болады, ол кезде адамзат тегі өзін тұтастық ретінде саналылық 
түрде қабылдамаған, сезінбеген. Тектің эволюциясы барысында 
оның қоғамдастық ретінде өмір сүруінің тұрақты бөлшектері 
арқылы саналы түрде қоғамдасуға, осының нәтижесінде этнос- 
тың өзіндегі санасына өтеді. Бұл үдеріс бір текті емес, себебі 
эволюция барысында әр тәртіптегі оның екі факторы әрекет 
етеді: интеграция және дезинтеграция, қоғамдасу және шашы- 
рау. Бұл факторлар этностың өзіндік санасын әлемді түсінуде 
күйзелістер туғызып, бұзады. Гегель этноәлеуметтік жене этно- 
лингвистикалық қоғамның өзіндік сана эволюциясын «Рух 
феноменологиясында» жақсы көрсетті. Ол үшін тектің өзіндік 
санасы (тайпаның, халықтық) феноменологиялық сатыдан өтеді 
де, көрініс беру, қиял, ой, іс деңгейіне, сонымен қоса мақсат- 
керлік, бақытқа, бостандыққа ұмтылу дәрежесіне жететінін тұжы- 
рымдаған.

Адам жеке тұлға ретінде өзін-өзі тану арқылы өзін өзге- 
лермен сәйкестендіре отырып, бір ұлттың мүшесі екендігін 
сезіну нәтижесінде әлеуметтік тіршілік иесі ретінде қалып- 
тасады, ол отбасында, азаматтық қоғам мен мемлекетте көрініс 
табатын мораль, адамгершілік, құқық принциптеріне қол жет-

кізеді, сонымен қоса рухани мәдениет - өнер, дін, философия 
арқылы өзіндік рефлексияны және өзіндік идентификацияны 
жүзеге асырады, яғни адамгершілік субстанция негізі орнығады. 
Адамгершілік субстанция, Гегельдің ойынша, «халық рухы» 
әлемдік рухтың бір баспалдағы болып саналады, нәтижесінде 
ұлттық ерекшеліктердің тереңдігі нақты дәуірдің мәнін көр- 
сететін рухтың өзіндік даму дәрежесіне тәуелді. Гегель өзінің 
«трансцедентальдік» философия позициясынан Канттың «сын- 
шыл философиясы» мен Фихтенің «абсолюттік» объективтік 
идеализм туралы көзқарасына өте отырып, сана және өзіндік 
сананың объективтік заңдылықтардан тәуелділігінің анықтама- 
сына жетеді. Ол қоғам эволюциясы мен сана формаларының 
ауысуын ой қозғалысының үш сферасы арқылы көрсетті: 
«субъективті рух», «объективті рух», «абсолютті рух». Бұл оның 
рух дамуының үшмүшелі құрылысы мен баспалдағын аңғаруы- 
на мүмкіндік берді: сана, өзіндік сана және ақыл.

Өзіндік сана, Гегель бойынша, сана сияқты әртүрлі баспал- 
дағы бар жүріп жатқан үдеріс [5, 76 б.].

Көшпелі өмір салты тайпаларға ұсақ тектік, отбасылық тара- 
лымдарды сақтауға мүмкіндік береді. Сол себепті де, қазақтар- 
дың рулық-тайпалық даму формасы сақталып, бүгінгі күнге 
жетті. Тектік байланыстар әрдайым рухани туыстықпен толық- 
тырылып отырды.

Қазақтардың ұлттық санасын талқылау барысында жүйе құру- 
шы бөлшек ретінде ұлттың қалыптасуы мен динамикасының бір 
текті еместігі туралы тезис алынуы тиіс, бұл оның тарихи тағ- 
дырының өзділігін анықтайды. Қазақ халқы тарихының тамыры 
терең, сонау ықылым замандарға кетеді. Ол тарихи-мәдени, әлеу- 
меттік тұрғыдан алғанда өзінше қайталанбас процестер, қазақ- 
тар - Еуроазиялық кеңістіктің көне халықтарының бірі. Қазақ- 
тардың ұлттық мәдениеті ежелгі көшпелі өркениеттің барлық 
қасиеттеріне ие. Осының аясында мыңжылдықтар бойы қазақ- 
тардың әлеуметтік ұйымдасуы, материалдық және рухани мәде- 
ниетінің негізі қаланды.

Даланың көшпелі мәдениеті қазақ халқының бойында ұлт- 
тық өзіндік сананың мәнді белгілері ұстамдылық және шыдам- 
дылықты қалыптастырды. Ертедегі мәдени дәстүрлер кеңпейіл-

ділік, шыдамдылық, дара араласу, қонақжайлық қазақ қоғам- 
дастығының ұлттық өзіндік санасы ретінде алдын ала айқын- 
дайды. Жалғандық, сатқындық, бағынышты болу сияқты белгі- 
лер ешқашан қазаққа тән болмаған. Қазақ ұлтының ұлттық 
өзіндік санасының сипатты белгілері ата-баба рухын пір тұту,
үлкенге, балаға деген тектік құштарлық, сыйластық қалыптас- 
қан.

Қазақтар VIII ғасырдан бастап сүнниттік бағыттағы мұсыл- 
мандар, бірақ ол өз аясына аймақтық әдет-ғұрыптардың ежелгі 
көзқарастарды жинақтаған өзге мұсылмандық аумақтарға ұқса- 
мас, өзінше бір дүниетаным. Сол себепті Ш. Уәлиханов оны «екі 
жақты сенім» деп сипаттаған. Қазақтардың ұлттық өзіндік сана- 
сы сыртқы әлемге қатысты ешқандай нақты діни қағидаларсыз 
немесе философиялық-дүниетанымдық ұстанымдарсыз қалып- 
тасты [6, 420 б.]. Ұлттық өзіндік сананың осы ашықтығы өз 
бейнесін салт-дәстүрлер, этникалық нормалар, азаматтық рәсім- 
дер, эстетикалық идеялар мен моральдық іс-әрекеттерден тапты. 
Қазіргі заманғы мәдени, тарихи, әлеуметтік, рухани құрылым- 
дардың барлығы ежелгі бейнелеріне жақын көрінеді.

ған
Қазақтардың ұлттық өзіндік санасында маңызды рөл атқар- 
- анимизм: әлемнің барлық заттары тірі, жаны бар деп 

түсіну. Сондықтан олардың жанын жаралауға болмайды: от пен 
суды қастерлеу керек, шөпті басуға, нанды пышақпен кесуге, 
т.б. жасауға тыйым салынды. Әрбір заттың сезімдік қасиетінен 
басқа, рәзімдік қалыбы да болады, яғни ол кез келген затқа 
деген құрметтің қарапайым түсінігі деген сөз. Сондықтан да 
ежелгі қазақтардың түсінігі бойынша, ырымдарды, рәсімдерді 
іске асыру негізгі танымдық көзқарас болып табылады. «Ырым- 
шыл қазақ» деген сөз тіркесі қазақ ұлтының психологиялық 
ерекшеліктерін дәл сипаттайды.

Қазақтардың дәстүрлі халықтық ырымшылдығы бұл - күр- 
делі ұлттық даналық құбылыс, ол даланың тарихи тұрғында- 
рының көптеген ұрпақтарының ежелгі дүниетанымдық ұста- 
нымдарымен тікелей байланысты. Ол күнделікті өмірде тірі 
реттеуші, ұлттық өзіндік сананың бөлшегі болып орныққан. 
Қазақ ұлтының дәстүрлі түсінігінде интуициялық деңгейде 
табиғаттың бастауы адамның өзінен деген ой терең орныққан,

сол себепті адам Ғаламның бір бөлігі болып табылады. Қазақ 
үшін әлем - антропоорталықты. Қазақтар ешқашан табиғатпен 
күреспеген, тек өзіне өмірлік кеңістікті игерумен айналысып, өз 
дүниетанымында адам жер мен ғаламды байланыстырушы ара- 
лық буын деп санаған қазақ дүниетанымында ғана адамға «Кім» 
деген сұрақ қойылады. Себебі барлық жаратылыстан адамның 
ерекшелігі бар. Ол - саналылығы. Құран-Кәрімде де антропоор- 
талық таным айтылады. «Адамды ерекше, көркем етіп жарат- 
тым, ал қалған жаратылыстың барлығы адам үшін» деген аят- 
тың барлығы қазақ дүниетаным ұстанымының шынайылығын 
дәлелдеп тұр.

Қазақтардың дәстүрлі дүниетанымында кеңістік үш сатылы. 
Жоғарғысы - рухтар мекені, көк тәңірі; орта - адам және оның 
әлемдері; төменде - түнек, суық, өлім патшалығы. Өлім - өмір- 
дің екінші кезеңіне өту қалыбы. Қазақтардың өмір тіршілігінде 
жерлеу рәсімінің маңызды болуы осыдан келіп шығады. Өлген 
соң адам өзге, жер асты әлеміне кетеді. Адам мәңгі өлмейді. 
Қазақтардың өлімді «қайтыс болды» деп атауының өзі қайта 
оралу, қайтып келу, кету дегенді білдіреді. Сол себепті де қазақ- 
тардың жерлеу рәсімінің мәні - өлгенді қайтып келмес сапарға 
аттандыруы. Өлген соң адам жаны тәндік бұғаудан босап, құді- 
рет ретінде жебеуші немесе қарғыс атушы аруаққа айналады. 
Әлем сияқты уақыт та қайта оралмас үш кезеңге бөлінеді: өткен 
уақыт, осы уақыт, болашақ. Өткен уақыт - қайтып келмес уақыт 
ағыны, осы уақыт - дүние жалған уақыт ағыны, болашақ - 
ұрпақтың тіршілігі. Қазақ ұлтының өзіндік санасында оның бір 
текті еместігі байқалады. Ұрпақтан-ұрпаққа үш жүздің тіршілік 
ету идеясы беріліп келеді, олар сапасы бойынша бір-біріне 
жуық. Сонымен қоса төре («ақсүйектер» - Шыңғыс ұрпақтары), 
қожа (араб мәсүхшілерінің ұрпақтары) топтары да белгілі.

Осы ретте, қазіргі қазақ философиясының көрнекті өкілдері 
С. Нұрмұратов пен Ғ. Құрманғалиева мынадай құнды ой айтады: 
«Мәдениеттің дәстүрлі ерекшеліктерінің тууы әлеуметтік кеңіс- 
тікте несімен құнды? Бұл үдеріс өткен тарихқа назар аударып, 
одан сабақ алуға және дамудың келешегі бар жолдарын таңдауға 
итермелейді. Бірақ мүлдем дәстүрлендіруге де, бұл құндылық- 
тарға бойұсынып, барлық жаңашылдықты жоққа шығаруға бол-

майды. Архаизм қоғам дамуын тоқтатып, толығымен өткенге 
арналған. Сондықтан, этностың рухани әлемін зерттеуде заманауи 
жағдайда дамуға өзіндік түрткі болатын үйлестірілген тәсіл 
қажет, сонымен қатар қазіргі жағдайда прогреске қарай өзіндік 
түрткі болатын болашаққа қатысты теңдестірілген тактиканы 
қалыптастырудың маңыздылығы да зор» [7, 16 б.].

Демек, тарихты зерттеу арқылы жаңашылдыққа бастау алу 
маңызды. Ата-бабаның рухани тәжірибесінің атадан мирас болып 
берілуі қазақ мәдениетінің ұлттық ерекшелігінің, психология- 
лық белгілерінің және ұлттық өзіндік сананың шынайы көрінісі 
қазақ этносының іс-әрекетінің қалыптасуында айтарлықтай рөл 
атқарған. Қазақстанның полиэтникалық тарихи ортасы бүгінгі 
күнге дейін әлеуметтік жаңашылдықтарды [мәдени, ұлттық] 
алып келуде. Ұлттылықтың мәнді басымдығы ретінде этнос 
сынды ерекше құбылысты қабылдамау қателіктерге ұрындыруы 
ықтимал [8]. Ұлт түсінігінің нақты шекараларын Н.А. Бердяев 
көрсеткен. Оның тұжырымы бойынша, «ұлт абстрактілі-әлеу- 
меттік емес, тарихи, артықшылығына қарай, нақты тарихи кате­
гория болып табылады» дейді [9, 93 б.]. Ұлт тарихи шынайы- 
лықтың өзінше туындысы болып табылады және оның құпия- 
ларын абстрактілі әлеуметтік категорияларда жүргендер емес, 
тарихи шынайылықты сезінетіндер ғана аша алады. Сондықтан 
біз ұлтты тарихи тағдырдың тұтастығы ретінде анықтайтын 
зерттеуші Н.А. Бердяев тұжырымымен келісеміз. Ұлттықты 
ақыл-оймен анықтау мүмкін емес. «Ұлттық - күрделі тарихы 
құрылым. Ол қайталанбай рухани бейнені қалыптастыратын 
рухани-мәдени үдеріспен өзінің тағдырын байланыстырады. 
Және де барлық тарихи, психологиялық зерттеулердің нәтиже- 
сінде назарға ілінбеген қалдық қалады, міне, сонда ұлттық өзін- 
діліктің барша құпиясы сақталады. Оның құпиясын ашу үшін 
ұлттық ортада болып, оның шығармашылық өмірлік үдерісіне 
қатысу керек» [9, 68 б.].

Өзіндік сана адамның өз мені туралы көзқарастары. Өзін- 
дік санасының көмегімен жеке тұлға қоршаған ортадағы өз 
орнын, өз мүмкіндігін, сезімі мен әрекеттерін бағалайды. Сол 
сияқты ұлттық өзіндік сана ұлттың өз ерекшелігін бағалау, 
байыту, бүгіні үшін айқындық танытып, ертеңіне нақты бағдар

беретін ұстанымына айналуы тиіс. Ұлттық тұтастықты сезіну 
ғана ұлттық сана-сезімді айғақтай алады. Этноста өткен ұрпақ 
бүгінгі ұрпақтан еш кем емес өмір сүреді. Н.А. Бердяев ұлттық 
сана-сезім өткенді қалпына келтіретін, тарихтың барлығын 
сақтайтын орасан күшін білдіретін түбірі тереңге кететін сана- 
сезім дейді. «Ұлттық сана-сезім шығармашылыққа қарсы бол- 
ғандықтан консервативті емес, себебі ол келер күннің өлімге 
апарар қажеттіліктерінен шынайы өмірді, бағалы өмірді қорғай- 
ды» [10, 91 б.], олай болса, біздің ата мен әже, ата-бабалары- 
мызды, бүгінгі біз, ертеңгі келер ұрпақтар тірі, жанды күйінде 
қабылдайды.

Орыстың озық ойлы азаматы В.С. Соловьевтің пікірінше, 
ұлттық мәселе - бұл лайықты тіршілік ету туралы мәселе. Адам 
өз өмірін адамгершілік заңдары мен адамгершілік мақсаттарға 
бағындыра отырып, лайықты тіршілік етеді. Ұлттық міндет - 
ұлттық эгоизмнен өзінің табиғи шектеулілігіне қарсы болу. 
В.С. Соловьев, егер ол өзіне-өзі көңілі толып, өзін-өзі шексіз 
сүюге алып келсе, ұлттық өзіндік сана жағымды құбылыс 
екендігін айтады. «Ұлттық рух, ұлттық мінез-құлық бұлар өз 
күшімен тіршілік те, әрекет те етеді, олар ешқандай жасанды 
қоздырғышты талап етпейді» [10, 300 б.]. В.С. Соловьев ұлттық 
өзіндік сананы шынайы түсіну үшін жалпыадамзаттық идеясы 
арқылы түсіну керек екендігін айтты және осыған қанша 
ұмтылғанымен ол «ұлттық» түсінігін христиандық әлем шең- 
беріне ғана шығара алды. Бірақ баршамызға белгілі, христиан- 
дықтан өзге әлемдік діндер мен сенімдердің бар екені белгілі. 
Нәтижесінде, бұл жалпыадамзаттық идеясы тек идеал түрінде 
қалғандығы аян.

Ұлттық өмір - ата-баба және олардың өсиеттеріне бас июдің 
арасындағы үзілмес байланыс. Сондықтан ұлттылықта үнемі 
дәстүрлілік үрдісі сабақтасады. Дәстүрлілік үрдісі ұлттық санада 
орнығады, ал ұлттық сана өзінің толық көрінісін ұлттық мәде- 
ниетте табады. Нақты этноәлеуметтік қоғамдастық мәдениетте 
оның ұмтылыстары мен мақсаттары жүзеге асырылады. Мәде- 
ниеттің деңгейлері мен типтерінде ұлттық өзіндік сананың құн- 
дылықтары мен қасиеттері өлшенеді. Ұлттық мәдениет дәстүр- 
лері, ұлттың еңбекке икемділігінен, қауымдастықтардың әдеп-

тері мен әдеттерінен, бірлесе өмір сүруінен, ата-баба рухына 
табынудан, бейіттерді, ескерткіштерді қастерлеуінен, ата-ана 
мен бала қарым-қатынасынан, жақсыға ұмтылуынан, бақыт 
пен әділеттілік үшін күресінен туындайды. Ұлттық мәдениет 
мәселесі - күрделі әрі көпастарлы. Ұлттық мәдениет - ұлтқа тән 
моральдық құндылықтарды, ұлттың рухани тәжірибесін жет- 
кізуші фактор. Демек, ұлттық мәдениет - ұлттық сана-сезім 
өзегі.

Сырттан келген саяси қатынастар ұлттық өзіндік сананың 
субъектілері, өкілдіктері ретінде дәстүрлі қоғам мен дәстүрлі 
сана-сезімді бұзу процесі баяғыда басталды. Бүгінгі күні бел- 
сенді түрде жүргізілуде деуге болады. Алайда дәстүрлі өмірінің 
және де ұлттық сана деңгейіндегі өзін-өзі сақтап қалуы үшін 
ғасырлар бойы жасалған бейсаналық деңгейдің өзіндегі адамдар 
санасына орныққан дүниелік қабылдау және іс-әрекет нұсқа- 
ларын жасауға қызмет етуде. Осыдан мынадай сұрақ туады: өз 
өміріндегі көптеген жүзжылдықтар бойы дәлелдеп келе жат- 
қан дәстүрлік сана сезімді бұзуға бола ма және бұзу керек пе? 
Әрине, оны сақтап және тарихи сабақтастығы жалғасып отыруы 
үшін күрескеніміз дұрысырақ болар?! Сонымен қоса бұл дәс- 
түрлі қоғамының Еуразияның төлтума тұрғындарына зор әсер 
ететіні де белгілі ғой.

Бұл, ең бірінші халықтың басым бөлігі ауылда тұратынды- 
ғымен, ал қала халқының өзі ауылмен тығыз байланыста екен- 
дігімен түсіндіріледі, яғни дәстүрлі қоғам бір-бірімен тығыз тұл- 
ғалық қарым-қатынастағы кішігірім әлеуметтік топтардың негі- 
зінде құрылуы мен сабақтастығын жалғастырады.

Біздің зерттеуіміздің аясында мынадай тұжырым қызығушы- 
лық тудырады, осы тұжырым бойынша ұлт - «ортақ тараудан, 
қандық туыстық немесе жай ғана бірге тұрумен емес, мәдениет- 
пен, яғни сыртқа шығарылған кейбір рәміздік құрылымдар мен 
нұсқалардың негізіндегі адамдар арасындағы қарым-қатынас- 
тар». Әрі қарай сабақтасақ: «Ұлттың этностан айырмашылығы - 
ол менде емес, меннен тыс, ол маған өмірге келу дерегімен емес, 
өз талабына сәйкес өз таңдауына байланысты берілген» [11,
16 б.], деген тұжырым туады. Ал бұдан келіп шығатыны, 
этникалық сәйкестік белгілі бір ұлтқа сәйкестікті сипаттамайды.

Ал ұлт туралы айтқан кезде назарға алынатыны - жеке тұлғаның 
антропологиялық немесе этникалық анықтығы емес, мемлекет- 
тік, мәдени сәйкестігі.

Көп ұлтты кеңестік мемлекеттің құлауы, посткеңестік ұлт- 
аралық қатынастар мен соғыстардың орын алуы, әрбір жаңа 
тәуелсіз ұлттық мемлекеттердің өз аясында ұлттық мәселелерді 
шешу күрделігі - халықтардың, олардың мәдениеттерінің ара- 
сындағы өзара қарым-қатынасының сипаты және өзара ықпал- 
дастығы. Осының негізінде бұлардың барлығы ұлттық өзіндік 
сана сынды ерекше құбылысты анағұрлым терең қарастыруды 
талап етті. 80-жылдардың ортасында мынадай көзқарастар айтыл- 
ған, ол бойынша, ұлттық сана-сезім - өз құрылысы өте күрделі 
рухани құрылым. Ұлттық өзіндік сананың түсінігі - «ұлттықтың 
өзі туралы ойларының, оның саналы қызығушылықтарының, 
өзге ұлттарға қатысты құндылықтық бағдарлары мен ұстаным- 
дарының толық кешені» [12, 57 б.]. Көптеген тұжырым, көзқа- 
растарға сүйенсек, ұлттық өзіндік сана - бұл ойлардың, көзқа- 
растардың, сезімдердің жиынтығы, бірінші, ұлттық қауымдас- 
тықтың өзін-өзі анықтауымен, өзге ұлттық қоғамдастықтар ара- 
сынан өз орнын саналы түрде айқындай алуымен, екіншіден, 
«Отан» түсінігін сиптайтын қоғамдық-саяси құндылықтардың 
болуымен байланысты немесе «Ұлттық өзіндік сана - өзіндік 
ұлттық сәйкестілігін ойлар, рухани құндылықтар, идеология 
арқылы сезіне білу, ұлт мүдделері үшін жауапкершілікті, қоғам 
дамуының үдерісінде өз орнын айқындай білуді түсіну» [12, 
101 б.] деген тұжырым. Мұндай тұжырым-түсінік ұлттық психо- 
логиялық ерекшеліктерсіз әрекет етпейтін әлеуметтік психоло- 
гиялық құбылыс, яғни ұлттың әлеуметтік этникалық мәні, ұлт- 
тық қарым-қатынастардың табиғаты мен жалпы адамзаттық 
мәдениеттің сипатын да анықтайды. Бұдан келіп шығатыны, 
ұлттық өзіндік сананың қалыптасуында үлкен рөл ойнайтын
рухани құндылықтар рухани мәдениет өнімдері. Көркем
шығармада халықтың өзіндік санасының дамуына әсер ететін 
сезімдік көңіл күйі көрсетіледі. Көрнекті өнер қайраткерлері өз 
халқының тарихына, оның болашағына назар аудара отырып, 
ұлттық құндылықтарды ашу арқылы халықтық адамгершілік 
сезімдерін оятып, оларды өздері насихаттап отырған.

Ұлттық өзіндік сананы рухани құрылым ретінде көрсететін 
анағұрлым мазмұнды концепция былай баяндады, рухани авто- 
стереотиптер, аймақ, мәдениет, тіл тарихи өткен туралы ойлар 
да және өз халқының мәдени және тарихи құндылықтарына 
қатынас сияқты сезімдік бөлшек те, ең бастысы адамдардың іс- 
әрекетінің қозғаушы күші - ұлттық мүдделер. Ұлттық мүдде 
мәдениетпен, ұлттық өзіндік санамен тығыз байланысты. Ұлт- 
тық мүдде, ұлттық мәдениет ұлттық өзіндік сананың қалып- 
тасуының қайнар көзі болып табылады, яғни адамның ұлттық 
өзіндік санасы адамның өзін-өзі ұлттық идентификациялауын 
бейнелеуінің орталықтық формасы ретінде де анықталады деген 
тұжырым туындайды.

Ұлттық өзіндік сананы қарастырудың соңғы концептуалды 
нәтижелеріне сүйене отырып, оны рухани қасиеттің мынадай 
құбылысы ретінде тұжырымдауға болады. Ұлттық өзіндік сана - 
ұлттық қоғамдастықтар арасындағы өз орнын анықтай білуі, 
аймақ, тіл, мәдениет, тарихи өткен жол, әрекет етуші қоғамдық- 
саяси және мәдени бағдарлар мен құндылықтардың жүйесі 
туралы ойлардың сипаттамасы. Ұлттық өзіндік сана адамдардың 
өмірлік әрекеттерінің әлеуметтік астарларын анықтайтын ұлт- 
тық мүдделермен тығыз байланысты [13, 236 б.].

Ұлттық өзіндік сананың құрылымына этнос және ұлттың өзі 
туралы ойлардың, өзге ұлттарға қатысты құндылықтық бағдар- 
лар мен ұстанымдар, өзін-өзі анықтаумен байланысты сезімдер, 
ойлар, көзқарастар, өзге этностардың арасында өз орнын анық- 
тау және «Отан» түсінігін сипаттайтын қоғамдық-саяси құн- 
дылықтар, кемелді кешені, сонымен қоса ұлттық стереотиптер, 
аймақ, мәдениет, тіл, тарих, ел туралы дүниетаным түсініктері 
кіреді.

Ұлттық өзіндік бастау салт-дәстүр, өнер, мораль, дін болып 
анықталып, оның әлеуметтік-саяси мәселелерге қатысы артып, 
саяси-мемлекеттік өзін-өзі орнықтырған ұлттық мемлекет дең- 
гейіне көтеріледі.

Қоғамның әлеуметтік-мәдени өміріне халықтың атсалысуы- 
на байланысты және ұлтаралық қарым-қатынас деңгейіне қарай 
ұлттық өзіндік санасы айқын көрініс беретін немесе аса көрініс 
алмайтын адамдарды, немесе олардың топтарын бөліп қарас-

тыруға болады. Ұлттық өзіндік сана - бұл шынайылық. Сондық- 
тан да, ұлттық өзіндік санадан босап шығу ұлтаралық мәселе- 
лерді шешудің бір жолы деген тұжырым дұрыс болмас. «Әлем- 
дегі кез-келген Қазақстан секілді ұлттық унитарлы мемлекет 
үшін тұтастық пен тәуелсіздікті сақтаудың негізгі шарттары- 
ның бірі - азаматтарын біртұтас халық етіп біріктіру» [14], яғни, 
саяси тұрғыда бірігудің оң нәтижесі әрбір азаматтық ұлттық 
санасы оянғанда ғана жүзеге асады.

Әлеуметтік-мәдени талқылау аясында ұлттық өзіндік сана- 
ның табиғатын анықтау мүмкіндігі туындайды. Ұлттық таралу- 
дың қоғамдастылығы, туған жерге қаншалықты сәйкестігі, 
тарихи өткен мен болашаққа, туған тілге, мәдениетке саналы 
қатынас туралы адамдардың ой-пікірлерінде ашылады. Ол бел- 
гілі бір дәрежеде ұлттық шаруашылық-мәдени тұрмыс, этнос- 
тың рухани өмірінің мәндік көрінісіне бағалаушылық қатынас 
сипатына ие. Мәселен, қазақтарда әдет, ем, садақа, ырым сынды 
дәстүрлердің орны мен әсері зор болған. Қазақтар өз ата-баба- 
ларын «аруақ» деп атап жол ашуға, бақытсыздықтан қорғауға 
көмек ет деу арқылы табынған. Олар ата-баба бейіттеріне ескерт- 
кіштер мен қорғандар тұрғызып, өте жиі барып, балаларына да 
міндет ретінде саналған. Көшпелі өмір салты, жеке аймақтардың 
ерекшеленуі этникалық өзіндік сананы анықтаушы рулық- 
тайпалық бөліністің сақталуына алып келді. Қазақтардың үш 
жүзге: ұлы жүз, орта жүз, кіші жүзге бөлініп, олардың ішінде 
руларға бөлінуі барлық өмірлік маңызды мәселе ретінде, ал 
маңызды мәселелерді шешуде бұл үшеудің пікірі қатаң сақ- 
талған. «Ұлттық өзіндік сананы өзгелерден ерекшелейтін адам- 
дар сана-сезіміндегі, өз өміріндегі өз өмірінің шынайылығының 
бейнесі». Өзіндік сананың ұлттық айқындығы ұлттар, халықтар 
арасындағы өзгешіліктерді қабылдау нәтижесі болып табылады. 
Олар әлеуметтік-этникалық қоғамдастықты құратын тұрмыстық, 
тілдік, мәдени және өзге де ерекшеліктермен байланысты.

Өзіндік сана өзінің ұлттық ерекшеліктеріне саналы қатынас- 
тағы қабілеттілігі бар жеке тұлға пайда болған кезде ғана ұлттық 
өзінділікке ие болады.

Бұдан мынадай қорытындыға келуге болады, ұлттық өзіндік 
сананың маңызды бөлігі автостереотипте жарқын көрініс бере-

тін этникалық субъектіні өзін-өзі саналы түрде қабылдауы 
болып табылады. Өзіндік сананың өзге құрылымдық бөлшектері 
туралы сұрақ күрделі. Ұлттық өзіндік санаға ұлттық мүдделер- 
дің қосылуы белгілі нәрсе. «Олар өздерінің ортақ мүдделері мен 
идеалдарын түсіну дәрежесіне көтерілгенде және оларды жүзеге 
асыруға күреседі» [15, 7 б.]. Өзіндік сана жеке тұлғаға, әлеу- 
меттік топқа қатысты қасиет болып табылады. Әрбір тарихи 
қалыптасқан ұлт өзінің алдыңғы қатарлы өкілдерінің арқасында 
өздерінің ортақ ұлттық мүдделерін, мәдениет, салт-дәстүр және 
болашақта дамуының ерекшеліктерін саналы түрде қабылдауға 
дейін жоғары көтеріледі. Алайда өз халқының құндылықтарына, 
сұраныстарына және даму қажеттіліктеріне саналы көзқарас 
болғанда, ұлттық өзіндік сананың маңызды бөлшектерінің бірі - 
ұлттық мүдделер туралы айтуға болады. Ұлттық мүдделердің 
негізінде өзінің бағыттылығымен ерекшеленетін әлеуметтік 
мүдделер жатады. Оның бағыттары ретінде саяси, экономика- 
лық, рухани және т.б. алынады. Ұлттық мүдделердің белсенді 
жүзеге асу аймақтары мәдениет саласында, ал мәдениет салала- 
ры қозғалмалы, тарихи тұрғыда ауысып отырады. Мысалы, тіпті 
бір халық кеше ғана білім алуға мүмкіндік үшін күрессе, бүгінгі 
таңда бір мәдениет қайраткерінің еңбегі үшін, ал ертең - тіл, 
тарих, ескерткіштерді сақтау бағытында жұмыс жүргізуі әбден 
мүмкін.

Сонымен, ұлттық өзіндік сана құрылымының негізгі бөлшек- 
теріне өзін-өзі саналы түрде қабылдауы және өз мүдделеріне 
деген саналы көзқарасты жатқызуға болады. Ұлттық өзіндік 
сана - «ұлттың өзі туралы көзқарастары мен тұжырымдарының 
тұтас әлемі, әлеуметтік-тарихи қоғамдастықтағы сияқты онда да 
пайда болатын, қозғалыс, өзгеріс, даму немесе өлу күйін кеше- 
тін сезімдер, көңіл күйлер мен пікірлер, дәстүрлер, рухани 
құрылымдар әлемі» [16, 63 б.]. Ұлттық өзіндік сана өзіне ғана 
тән айрықша мүдделерін, қайсыбір ұлттың өзгелердің арасын- 
дағы орнын, оның тарихи тағдырының ерекшеліктерін көрсе- 
теді. Басқа сөзбен айтқанда, ұлттық өзіндік санаға тек идеялар 
ғана емес, сезімдер де кіреді.

Ұлттық өзіндік сананың атқаратын қызметтері әртүрлі, олар- 
ға мыналарды жатқызуға болады:

1) танымдық;
2) сезімдік-құндылықтық;
3) реттеушілік.
Сонымен қоса ұлттық өзіндік сана иллюзорлық-компенса- 

торлық және жинақтаушы қызметтер де атқарады [17, 63 б.]. 
Ұлттық өзіндік сананың танымдық қызметінің мәні - ұлттың 
өзгелерден өз ерекшелігін сезінуі немесе, басқаша айтсақ, өзінің 
«біз» болғанын, өз шынайылығын саналы түрде қабылдауы. 
«Біз» ұғымы - ол ұлттық өзіндік санадағы бастапқы сәт. Осыдан 
өзіндік сананың танымдық белсенділік үдерісі басталады. 
Этноәлеуметтік қоғамдастық қоршаған ортадағы өз орнын, өзі- 
нің өзіндік ерекшеліктерін түсінген адам өзінің түпкі мүдде- 
лерін айқындай бастайды.

Ұлттық өзіндік сананың сезімдік-құндылықтық қызметі этнос- 
тың өзіне құндылықтық қатынасты қалыптастыруға және осы 
қатынасқа байланысты сәйкес сезімдік күйлерге бағытталғанды- 
ғымен ашылады. Қазақтың ұлттық сана деңгейі әртүрлі жағдай- 
ларда қалыптасты. Өз-өзін түсініп, танығандар ортадағы өз орнын 
анықтауға мүдделі. Олар ұлттық сана негізінде ұлттық құнды- 
лықтарды тірек етуі арқылы діттеген мұратына жете алады. 
Ұлттық құндылықтар бойына сіңген адам ұлтқа қатысты қадір- 
қасиетті тереңдетуге, рухани өрлеудің нәтижелі болуына атса- 
лысады. Ұлттық өзіндік сананың ұлттық нақты мақсаттарға жету- 
дегі ерік күшін бағыттауға реттеушілік қызметінің маңызы зор.

Ұлттық өзіндік сана қызметтерін талқылау барысында бүгінгі 
күні ұлтаралық қатынастарда ерекше назарға ие болып отырған 
белсенділік қорғану қызметтері, сонымен қоса өзін-өзі бақылау 
және жауапкершілік қызметтері. Ұлттық өзіндік сананың білімі- 
не баланысты қызметі жеке тұлғаның өмір сүру барысындағы 
ұлттық ерекшеліктерге үйренісіп кетуімен байланысты. Адамды 
отбасында, мектепте, әртүрлі еңбек пен демалыс формаларында 
тәрбиелеу үдерісінде тек тілді ғана үйретіп қоймай, көптеген 
ұрпақ өмірінде тарихи қалыптасқан және бекітілген маңызды 
құндылықтар жүйесі туралы нақты ақпараттар көлемімен қам- 
тамасыз етіп отырады. Ұлттық өзіндік сананың бұл қызметі топ- 
тық және тұлғалық деңгейде анағұрлым толық көрініс береді. 
Ұлттық әуендерге қатысты толығымен ашылу және мәнін анық-

тау, ұлттық салт-дәстүрге құрметпен қарайтын қатынасты тәр- 
биелеу, ұлттық рухани мәдениетімен сусындату, міне, осылар 
аса маңызды болып табылады.

Осы қызметтердің ұлт көлемінде орын алуы қоғамдық өмір- 
дің дәстүрі, тағдыры, жағдайлармен тығыз байланысты. Ұлттық 
өзіндік сананың қызметі ұлттық өмір құбылыстарының тарихи 
беріліп отыру принципінің әрекетін көрсетеді, ұлттық дәстүр- 
дің және де ұлттың өзге де бөліктерінің ұрпақтан-ұрпаққа жал- 
ғасып отыруын қамтамасыз етеді. Адамдардың ақыл-ойлары- 
ның дені олардың ұлттық мәдениетке, өзге халықтардың мәде- 
ниетіне қатынасы. Бұл қатынас ұлттық қайта өрлеу тағдырын 
анықтайды.

Ұлттық өзіндік сананың танымдық қызметі этноәлеуметтік 
және этнолингвистикалық қоғамдастықтың өзге қоғамдастық- 
тардан ерекшелігін түсінуінен тұрады. Бұл қызмет ұлттық иден­
тификация арқылы көрініс табады. Осы үдерістердің құрылым 
түзуші бөлшегі тарихи сана-сезім болып табылады. Әрине, 
тарихи сана-сезімсіз өткенге оралмай, оған енбейінше, ұлттық 
өзіндік сананың қалыптасуы мен бекуі мүмкін емес. Нәтиже- 
сінде, танымдық қызмет өз ұлтының тарихи мәдени тәжірибесін 
игеруді жүзеге асырады, содан соң барып ұлтаралық қарым- 
қатынасқа жол ашылады. Бүгінгі таңда ұлттық идеялардың 
белсенді түрде іске асуы жағдайында тарих пен мәдениеттің 
тұтас беттері ұлттық өзіндік сана аясын қайта жаңғыртуға мүм- 
кіндік береді. Ұлттық өзіндік сана «адамдық әрдайым да адам- 
дылық болып табылатын - барша уақыт пен халықтардың рухани 
тағдырларының» жалпылығы мен әмбебаптылығына күмән кел- 
тірмейді, алайда «өз халқының дауысын Болмыстың әрқилы мән- 
деріне қарата отырып» [18, 80 б.] идентификациялауға тыры- 
сады. Адам үшін ең қиыны - өзінің ұлттық әлемінің өткені, 
бүгіні және келешегімен байланысын тауып, түсінікке қол жет- 
кізу. Бұл бүгін тіпті қажет, адамның өткенге деген қызығушы- 
лығы - бүгінгі күннің анықталмағандығында. Бұл айқындылық- 
ты, тұрақтылықты, дәстүрлікті, өзін-өзі анықтауға деген зор 
тілекпен түсіндіруге болады.

Өзге жүйелер сияқты ұлттық өзіндік санаға қорғаныс қыз- 
меті тән. Ол ұлттық мәдени құндылықтарды сақтау, ұлттық-

мәдени қызмет ету және даму мүдделерін қорғау қажеттілігі 
туындағанда нақты «әлеуметтік-психологиялық» «шекара» түрін- 
де көрінеді. «Бұл қызмет ұлттың өзіндік санасының тереңінде 
жатқан құбылыстарды ашады және жүзеге асырады» [19, 10 б.]. 
Ұлттық өзіндік саналылық қорғаныс қызметі өзге ұлттық әсер- 
ден ажыратылумен байланысты емес. Ол этноәлеуметтік тірші- 
лік етудің қажеттіліктерін қамқорлыққа алып, өзара тәуелділік 
жағдайындағы ұлттар мен ұлыстар жағынан болатын шеттетулік 
жағдайында дер кезінде көрсетіп отыруға бағытталған.

Ұлттық өзіндік сананың тағы бір маңызды болып саналатын 
қызметі - өзін-өзі бақылау және жауапкершілік. Қазіргі кездегі 
жағдайларда ұлттық қарым-қатынастарды жүзеге асыруда нақты 
рөл ойнайды. Біздің пікірімізше, оның қалай жүзеге асқанында 
ойда тек этноәлеуметтік шынайылық қана емес, тұтас адамзат 
тағдыры тәуелді болады.

Ұлттық өзіндік санаға кері әсер ететін - ғұмыр кешіп жат- 
қандардың тең жағдайларда болмай, бір-біріне қысым көрсетуі. 
Бұл тек ұлтаралық қарым-қатынас мәдениетіне ғана емес, бел- 
гілі бір ұлтқа жататын адамның ішкі мәдениетіне де байла- 
нысты. Жақсы мәнерді көрсететін жауапкершілік, қанағатшыл- 
дық, мақсаткерлік сезімдері - ұлттық өзіндік сананың қорғаныс 
құрылымы, міне, осылар.

Ұлттық өзіндік сана кез келген ұлттық әрекеттер әбден сара- 
ланып, өзге этностар мен ұлттар қалай қабылдайды дегенде ғана 
жүзеге асырылатын деңгейге жеткен жоқ. Бұл өзара сыйластық 
және өзара жауапкершілік мәселелерін туындатады, оны ұлттық 
қатынастар жүйесінде ұлттар жауапкершілігі деп атауға болады. 
Ол ұлттың, жеке тұлғаның өзгенің ұлттық мүдделерін қабылдап, 
өз мүдделерімен сәйкестендіргенде ашылады [20, 31 б.]. Осы 
қабылдау дәрежелеріне байланысты ұлттық өзіндік сана жалпы 
адамгершіліктік ұстанымдар - теңдік және әділеттілікпен сәйкес 
келуі немесе сәйкес келмеуі мүмкін, бәлкім мұндай үрдістер 
ұлттық өзімшілдік пен ұлтшылдықты да көрсетуі ықтимал.

Құрамына өзара және басқа да адамдар арасында жоқ жалпы 
сезімдер мен біріктірілгендер кірген жағдайда ғана құралады. 
Ұлтжандылыққа деген бұл сезім түрлі себептермен қалыптасуы 
мүмкін. Ол саяси тағдырдың маңызды бөлігі ретінде жалпы

тарихты және соның негізіндегі көпшіліктік жер бөлу, өткен 
заманда өмір сүргендерден жеткен хабарлар мен байланысты 
қуаныш пен қайғыны түсіндіреді.

Осы кезеңде ұлт мәселесіне белгілі неміс әлеуметтанушысы 
және философы М. Вебер назар аударды.

М. Вебер ұлтқа саяси категория ретінде көңіл аударды, оған 
сәйкес болмаса да, оның мемелекетінде ғана шынайы тұжырым 
таба алатын «сезімдер қауымдастығы» жүзеге асады және де ол 
соны табуға барынша ұмтылды.

М. Вебер бойынша, өздері соның құрамы екендігіне адамдар 
сенгенде немесе автономдық мемлекетте өз биліктеріне ұмты- 
латын қауымдастыққа тиісті екендігін сезінетін адамдар болған 
жағдайда ғана ұлт болады. Бұл әдептілік сезімі толығымен субъек- 
тивті емес, оның тамыры әрқайсысы ұлттық сезімді шақыра 
алатын объективтік факторларда - бір ділде, тілде, дінде, әдет- 
ғұрыпта не саяси тәжірибеде жатыр. Барлық осы фактордың 
негізгі орталығы ретінде ұлттық өзіндік сана айтылады [21]. 
М. Вебер концепциясы сол кезеңде көрініс тапқан «ұлт» пен 
«мемлекет» ұғымдары арасындағы жағдайды реттей отыра көр- 
сетеді.

Германияның еуропалық тарихшылары мен әлеуметтанушы- 
ларын негізінен, француздар мен немістер арасындағы «ұлт» 
түсінігінің маңызына қатысты пікірталас өзгертіп кетті.

Бұл пікірталас қорытындысы неміс тарихшысы Ф. Ницшенің 
«мемлекет-территория, ұлттар» және «ұлттар-мемлекеттер» кон- 
цепциясында біріктірілген. «Мемлекет-ұлт» концепциясы бойын- 
ша ұлт мемлекеттің тәуелсіздігіне сәйкес дамиды. Тәуелсіздік 
жалпылықты тудырады және ұлттың енді туындап келе жатқан 
жаңа сезімі мемлекеттерге кіретіндер арасында ертеден қалып- 
тасқан мәдени айырмашылықтардың болуын тездетеді. «Мемле- 
кет-ұлт» - этникалық айырмашылықтан туындайтын жаңа мәдени 
синтез. Бұл жағдайда ұлттық тәуелділік тек жеке таңдаудың ісі 
ретінде қарастырылады. Ницше бойынша, Батыс Еуропаның 
көптеген елдерінің ұлттық мемлекеттерінің дамуы дәл осы жол- 
мен жүрді. Шығыс және Орталық Еуропа елдерінде ұлттың 
дамуы ұлт тек өзіндік мәдениет ішінде ғана ұлттың өсе алатын- 
дығымен келісе отырып, «ұлт-мемлекет» концепциясына сәйкес

келді. Сол себепті ұлт саясидан гөрі мәдени бірлестік ретінде 
анықталады. Өз кезегінде ұлттық өзіндік сананың өсуі тәуелсіз 
«ұлттық мемлекеттің» пайда болу қажеттілігін тудырды [22].

Оның бастапқы кезеңдерінде өз әрекетін ұғыну анықтаушы 
мағына болып табылады. Жеке даму барысында өзіндік сана 
ішкі психологиялық әлемге енеді, адамның жеке қасиеттерін 
қоғамдық бағамен және топ, ұлт, бүтіндей қоғам өмірінің нор- 
маларымен бағамдайды. Олай болса, өзіндік сана екі негізгі арна 
арқылы пайда болады және реттеледі: біріншіден, адамның өз 
әрекеті арқылы түсінуі, екіншіден, өзге адамдар мен олардың 
шынайы қарым-қатынастарын түсінуі, өздерінің отбасылық, 
этникалық, туыстық, ұлттық, әлеуметтік секілді анық бір қоғам- 
ға тиесілі екендігін түсінуі.

Ұлттық психологиялық мәселелерді зерттеуді идеалистік 
жағынан дамытуға елеулі үлес қосқан француз философы және 
дін тарихшысы Эрнест Ренан этносты біріктіретін күш ретінде 
анықталған рухани қоғамды қарастырды да, анықталған рухани 
құндылықты кім қабылдаса, солар сол ұлтқа жатады деп есеп- 
теді. Э. Ренан ойлаған ұлтты сараптаудың өзегі барлық идеа- 
листік сарын сияқты ұлттық негізді анықтайтын тірек идеология 
мен мәдениетте жатыр дейді.

Ұлттық өзіндік сананы зерттеудің кеңестік мектебінің негі- 
зін салушылар ретінде этникалық өзіндік сана мен ертеден және 
жаңа заман халықтарының тарихындағы негізгі рөлді байқаған 
тарихшы В.В. Мавродин, әдебиеттанушы Д.С. Лихачев және 
этнограф П.И. Кушнер болып есептеледі [23, 5 б.].

Кеңестік қоғамда ұлттық сана мен өзіндік сана мәселесін 
зерттеу «Ұлттар мен ұлттық қатынастардың марксистік тео- 
риясы» атауын иемденген еңбек жалпы әдістемелік шеңберде 
жүргізілді. Этнопсихологиялық процестердің дамуын көптеген 
жаңа батыстық концепциялар ұлт түсінігінде саяси қоғам не 
азаматтық секілді негіздеді. Дегенмен ғылымда жаңа тұжырым- 
дарды, қиын әлеуметтік феномендерді түсіндіруге ұмтылуға 
әрдайым қарсылық туындайды.

Өзіндік сана, кейін дами келе осыдан өрбитін ұлттық өзін- 
дік сана, туралы М.М. Бахтин айтып өтеді. Өзіндік сана өзге 
жеке тұлғамен қарым-қатынас негізінде ғана қалыптасады.

М.М. Бахтин бұл турасында былай дейді: «Мен өзімді өзгеге 
ашу арқылы өзгенің көмегімен ғана өзімді сезіне және өздігіме 
иелене аламын» [24]. М.М. Бахтин бойынша қарым-қатынас 
барысында өзара рухани байыту үшін өзіндігін сақтау басты 
қажеттілік екендігін атап өту маңызды. Әрине, М.М. Бахтин 
көзқарастарының бір өзіне тиесілі ерекшеліктері бар, оның 
ойынша рухани мәдениеттегі нақты қарым-қатынас тек эстети- 
калық, яғни өнер саласында ғана жүзеге асады.

Осы күнде әлемдік ғылымда және халықаралық саяси тәжі- 
рибеде ұлт түсінігі этникалық мазмұннан айырылған және бір 
ғана мемлекеттің азаматы тудыратын категория ретінде бекіті- 
ліп, терең тарихи тамырды әлеуметтік- психологиялық тектік 
табиғатты иеленген этномәдени категориясы сияқты ұғым түсі- 
нігімен нығайды.

ХІХ ғ. соңында көптеген елдерде бірыңғай ұлттық мемле- 
кеттілікке жету мен оны қамтамасыз етуде, саяси мақсат болған 
жағдайда, ұлт түсінігі мен этностың негізгі компоненттері төңі- 
регінде ғана батыс әдебиеттерінде оның идеологиялық бояудағы 
пікірталасы туындады.

Нақты сол кезеңде ұлт анықтамасының бірінші жоспарына 
биологиялық және аймақтық өмір сүру бірлігіне байланысты 
кеңістік факторлары қойылды. ХХ ғ. бұл сарын «зиянды сана» 
дәрежесіне жетті және фашистік идеологияның түрлі нұсқала- 
рымен қоса басқа да жұмсақ формада айқын көрініс тапты.

Өзіндік тәжірибелік мақсаттарды жақсарту жағдайларында 
адамдардың өзіндік сәйкестігін пайдалану бұл этникалық ұлт- 
шылдыққа өтуді білдіреді.

Біріктірудің негізі болып «Топтық әдептілік» принципі алға 
шығады. Ғалымдардың басым көпшілігі 60-70 жылдардағы өр- 
леу, одан кейінгі өрлеуді «жаңа этника» деп белгілейді. «Жаңа
этника» өткен мәдениет ортасынан тек қажетті және басқа 
топтарды өз мақсатына пайдалану негізіндегі мәселе. Осы мәсе- 
ле төңірегінде дамыған сенім ұлт және оның үдерістері, оған 
қатысы бар құбылыстар. Ұлтқа қатысты үдерістер мен құбы- 
лыстар бұл оның жанында қалыптасқан феномен. Жаңашылдар 
категориялары жүйесі ұлттық процестерге сараптама жасау бары- 
сында қолданылатын «ұлтшылдық» терминінен айырмашылық-

та бөліп көрсетеді. Қорыта айтқанда, басты ой толғау өзіндік 
саяси бағытталған ұлттық сана туралы, өз кезегінде ұлттық 
бірлестік саяси бірлестікке талпынған кезде туындайды. Бұл 
концепция мемлекеттердің дамуын түсіндіруде қолданылады, 
бірақ осы жағдайда азаматтық қоғамға өту үдерісі толық аяқ- 
талмағандықтан, тез демократизациялау, индустриализациялау, 
қалалардың тез қарқынмен дамуы сияқты үрдістер ұлттық тол- 
қындар мен мүдделердің пайда болуына жағдай жасайды. 
Ғалымдардың келесі бөлігінің пікірі бойынша, ұлттық түпнегіз - 
бұл табиғат. Зерттеулер барысында ғалымдар әлеуметтік-био- 
логиялық тәсілді қолдана отырып, ұлттық топтардың қалыпта- 
суын тектік (генетикалық) тұрғыдан түсіндіреді. Белгілі бір 
этникалық топтардың мыңдаған жылдар бойы қаланған тарихын- 
да өзінің аңыздары, рәміздері, стереотиптері бар. Рәміздер ар- 
намыстың астарлы сипатында болды. Олар өз кезегінде этни- 
калық қақтығыс туындауына жағдай жасауы мүмкін. Осы тұр- 
ғыда Э. Смит саясаткерлерге ұлттық топтардың рухани және 
мәдени талап-сұраныстарын қанағаттандыру туралы кеңес бере- 
ді. Ғалымдардың ортақ пікірлері бойынша: «Жобаның атаулары 
жаңару сатысындағы өзіндік ұлттық саясаттанудың өсуінің 
себептерін түсіндіре алмайды».

Ұлт мәселесіне тоқталған кезде Л.Н. Гумилевтің ойларына 
оралмау мүмкін емес. Л.Н. Гумилевтің «Этногенез және жер 
биосферасы» еңбегінде ұлттық мәселеге бірден-бір қатысы бар 
пассионарлық теориясына тоқталып өтейік. «Этнос» түсінігіне 
автор оның мағынасын толықтыра және кеңейте отырып, көп 
анықтама береді. «Адам қоғам немесе этнос болып қарастыры- 
латын ұжымда өмір сүреді. Бұл екі түсінік бір-біріне сәйкес емес 
және әртүрлі жазықтықтарда жатыр» [24, 35 б.]. Л.Н. Гумилев 
барлық этностарға тән ортақ нәрсені табады. Бұл факторды 
пассионарлық деп атайды. «Пассионарлық» бұл қоршаған
ортаны өзгертуге деген қабілет және ұмтылыс. Этногенез үдері- 
сінің пайда болуының және жүруінің міндетті шарты пассионар- 
лық болып табылады.... Пассионарлық жан иесі қалыптыға қара-
ғанда қуатты да күшті [24, 324 б.]. Алайда, айта кететін жайт, 
Л.Н. Гумилев ұлттық мінез-құлықтың болу мүмкіндігін шығара 
отырып, жанама түрде этноста ұлттық өзіндік сананың бола-

тындығымен келіспейді. Демек, Л.Н. Гумилевтің пікірінше, 
ұлттық өзіндік сана тікелей ұлттық мінез-құлықпен байланысты. 
Л.Н. Гумилевтің ойларында ерекше атап өтетін нәрсе - табиғи 
әсер мен әлеуметтік шынайылықтың этногенез процесінде бір- 
бірін толықтырып отыратындығы жайлы пікірі [24, 390 б.].

Ғалымдардың бір бөлігі ұлттың негізгі қасиеттері: тіл, мәде- 
ниет, дін, ортақ шығу тегі мен аймақ десе, ал кейбіреулері атал- 
ған қасиеттер ұлттың өмір сүруі үшін негіз бола алмайды деп 
санайды. «Ұлт» түсінігінің біржақты болмауы оған анықтама 
беруді қиындатады, бірақ саяси тәжірибеде қолданысты жеңіл- 
детеді. Ұлттық өзіндік сана түсінігі оның құрамы мен қызмет- 
тері кең түрде сарапталып, әдебиетте негізделеді. Қазіргі таңда 
ғылым этнопсихологиялық мәселелерді зерттеуде бірнеше саты- 
ларды бөліп қарастыруға мүмкіндік береді.

Қазақстандық философияның көрнекті өкілдерінің бірі 
А. Қасабектің тұжырымы бойынша «соңғы жылдары халықтың 
санасы мен мәдениетінде жаңаша әлеуметтік дүниетаным қалып- 
тасып келеді. Алда тұрған негізні идея - бұл өркениет адамы- 
ның ұлы ойшылдар мен халқымыздың тұтастай дамып келе 
жатқан ойлау жүйесін бұзбай, соның шеңберіндегі қиын да ұзақ 
үрдістегі ұлттық ділдің қалыптасуын, гуманитарлық құндылық- 
тар аясындағы философиялық тұжырымдамалардың пайымын 
дәлелді таразылау, жан-жақты зерделеу мен пайымдау» [25, 
306 б.].

Қоғамдағы кез-келген адамның өзіндік санасы тарихи санамен 
қалыптасуы қажет. Тарихи сана жойылмаса рух түбі оянады, оянып 
келіп халықтың ұлттық санасын күшейтуге қызмет етеді [26].

Ұлттық өзіндік сана қазақтың қанында бар қасиет іспеттес. 
Зерттеуімізге арқау болып отырған А.Х. Қасымжановтың фило- 
софиялық шығармашылығында бұл мәселелер кеңінен қарасты- 
рылады. Қазақ ұлтының тарихында есімдері алтын әріптермен 
жазылған ұлы тұлғалардың ойларына әр кез оралып отырсақ, 
болашаққа бағдар алғандай болармыз.

«Ұлтты сүю әртүрлі. Қазақтың аты орыстың атынан озса, 
балуанын балуаны жықса, шешені шешенін сөзден тоқтатса, 
мардымсып, бар қазақ сүйсініп қалады. Қазақ жеңілсе орыс та 
дардияды. Ноғай мен қазақ, сарт пен ноғай егессін, олар да

солай. Бұл әр жұрттың қанына біткен өзімшілдік, туған жерін, 
өскен елін, өз тұқымын басқадан артық болса деген құрғақ тілек, 
құрғақ сезім ең төменгі дәрежедегі надан адамда да бар. Бұл 
қасиетті сезім емес. Ұлт сүюдің ең төменгі дәрежесі осы. 
Ақылы, сезімі ұстарған қазіргі мәдениеттің түрінде жүрген адам 
баласын алсақ, әр ұлт өзінің өскенін, өзінің көркейгенін, жетіл- 
генін, өзінің қожалығын көксеп, жанын салып, қанын судай 
ағызып, дүние-мүлкін ортаға салып, алысып жатыр... Зорлық, 
қиянат, қанішерлік жоғалып, бір заманда адам баласы бірін-бірі 
маңдайға шертпейтін, жер жүзіне ұжмақ орнайтын шақ бола ма, 
жоқ па?.. Ұлтын шын сүйіп, аянбай қызмет қылған азаматы көп 
жұрт күшті, өнерлі, білімді жұрт болып, күресте тең түсіп, бас- 
қаларға өзін елетіп отыр. Ұлты үшін құрмет қылмай, бас қамын 
ойлап жүрген азаматтардың елі артта қалып отыр. Ұлтшыл 
жұрттар, әне, Германия, Япония, Англия Туркиялар... Олардың 
баласы жасынан «ұлтым» деп өседі. Есейген соң бар білімін, 
күшін өз жұртының күшеюіне жұмсайды. Олардың әр адамы - 
мемлекеттің керегі, қызметкері...». Қазақтың біртуар азаматы 
Жүсіпбек Аймауытов 1918 жылы «Абай» журналындағы «Ұлт- 
ты сүю» атты мақаласында осы мәселені қозғаған. Ұлттық өзін- 
дік сана өлшемдері ар-ождан биіктігі, рух асқақтығынан туын- 
дайтындығын және болашаққа жол ашатындығын айтып өтеді.

Ұлттық сана мәселесі мазалаған тағы бір ұлы тұлға - Міржақып 
Дулатов: «Бостандық туды. Бұл бостандық көктен түсті. Енді 
өзіміздің ұйымсыздығымыздан тегін бостандық жемісінен 
пайдалана алмасақ, «аспаннан шұға жауғанда, ұлтарақ тимеген 
құл» біз болмаймыз ба? ...Мынау бұғанасы бекімеген, буыны
қатпаған бостандық...», деп 1917 жылы жазып кеткен.

Ұлттық өзіндік сана мәселесі - әр уақытта өзекті. Тек замана 
қойған талапқа сай өзіндік кейіп алып отыратындығы белгілі. 
Ұлтқа қатысты - ұлттық өзіндік сана, ұлтжандылық, ұлттық 
идея мәселелері аса өміршең әрі қарсы тұрарлық екендігін 
профессор Б.Ғ. Нұржанов атап өтеді [27, 71 б.]. «Ұлттық өзін-өзі 
анықтау - басқарушы ұлттық азшылықтың, интеллигенцияның, 
саясаткерлердің ойдан шығарғаны емес, халықаралық құқықта 
орын алған ұлттық мемлекеттің нақты мазмұны және іргелі 
негізі» [28, 8 б.].

«Өзіндік болмыс ұғымына жақын тұрған ерекшелік ұғымы 
көбінесе салт пен дәстүрде, рухани мұра мен адамдардың мінез- 
құлықтарында басым қолданылады» [29, 14 б.].

2 А.Х. ҚАСЫМЖАНОВ ШЫҒАРМАШЫЛЫҒЫНДАҒЫ 
ҰЛТТЫҚ ӨЗІНДІК САНА ЖӘНЕ ОНЫҢ ТАРИХИ 
ДАМУ ҮРДІСІ

2.1 Қазақ халқының рухани мұрасы - өзіндік сананың 
тұжырымдалған көрінісі

Қазақ халқының тұтастығын, оның күретамыры болып табы- 
латын ұлттық ойларды философиялық деңгейге көтеруде, рухани 
дүниеміз тегісінен ұлттық сипатта болуы тиіс, оның тұтасты- 
ғын бұзып алмауды әрқауытта ойлауымыз керек. Бұл жөнінде 
А.Х. Қасыімжанов өте маңызды пікір айтқан: «Жалпы алғанда, бір 
халықтың өмір сүру салтын, заңдылықтарын екінші бір халыққа 
телу деген өте бір ауыр, қиын құбылыс. Айталық, тірі ағзаға екін- 
ші бір ағзадан бір мүшені ауыстырып салу барлық жағдайда дұ- 
рыс нәтиже бермейді, себебі оны ағза жатсынады, ауырсынады, 
қабылдай алмайды, тіпті өліп кетуі мүмкін. Көнеден келе жатқан 
мынадай бір сөз бар: «Өзіңе жат әдет-ғұрыптарды қалай болса, 
солай қабылдай беруге болмайды». Ұлы тарихшы Геродот сақтар- 
дың өзге елдің әдет-ғұрып, салт-дәсүрлерін қабылдауға қарсы 
болғанын атап көрсетеді. Түрік бабамыз Тоныкөк те өзі қытай 
білімін ала тұра: өзге халықтардың құндылығын қабылдауға бола- 
ды, бірақ ол үшін өз әдет-ғұрпыңды сақтай отырып, өзге елдің 
жеріне түсіп кетуден аулақ болу керек». Қыс-қаша айтқанда, 
халықтың тұтастығына негіз болатын ұлттық болмыс, сол белгілі 
бір ұлттың мүшесі адамның ойлау жүйесі тегінен нәр алу керек. 
«Тегіңе тартсаң тозбайсың» деп қазақ бекер айтпаса керек. Текті- 
лік - тұтастықтың үлкен белгісі. Оның өзегі - сабақтастық, ұрпақ 
арасындағы рухани байланыс. Рухани байланыс пен сабақтастық 
үзілген кезде ұлттық тұтастықтың қуаты кетіп, сыртқы күштерге 
қарсы тұра алмайды. Өзіңнің ата-бабаңның салып кеткен сара 
жолымен жүріп, олардың қалдырған рухани байлығының иесімін 
деп, оны келер ұрпаққа жеткізу - естілік пен тектіліктің белгісі. 
Тектілік бар жерде ғана иегерлік бар. Қазіргі кездегі басты мақсат - 
осы тұтастықты жүзеге асыру арқылы болашақты айқындау [1].

Біздің заманымызға дейінгі 551-479 жылдары өмір сүрген қытай 
халқының ұлы ойшылы Конфуций текті адамның үш сипаты 
болады депті. «Бірінші сипаты бойындағы даналығы себепті 
ешқашан асып-таспайды, екінші сипаты кемелдігі себепті күй 
талғамайды, үшінші сипаты батылдығы, сондықтан ол орынсыз 
алаңдап, қорықпайды», десе, IV ғасырда өмір сүрген тағы бір 
қытай ғұламасы, дао ілімінің негізін қалаушы Чжан Цзы: «Текті 
адамда үш қасиет болады. Бірінші қасиеті арғы тегінен ажыра- 
майды, екінші қасиеті рухани бастауынан бөлінбейді, үшінші 
қасиеті шындықпен бірге өмір сүреді», деген екен.

Ал Еуропа ойшылдары адамның тектілік қасиетін тұрмыс- 
тық-әлеуметтік, мәдени қатынастар арқылы бағалаған. Мысалы, 
немістің атақты философы Артур Шопенгауэр текті адамды - 
туа бекзада, қалталылар аристократиясы, талантының биіктігі 
деп үшке бөлген. Сол сияқты орыс жазушысы Лев Толстой да 
«Пенде баласын тектілікке жеткізетін үш жол бар: біріншісі - ой 
арқылы, бұл шапағатты жол, екіншісі - тәжірибе арқылы, бұл 
ауыр жол, үшіншісі - еліктеу арқылы жету, бұл ең жеңіл жол», 
деген пайым айтыпты.

Ал қазақтың тектілік туралы танымы қандай? Атақты Ақтам- 
берді жырау: «Елден елді аралап, Тектіден текті саралап, Сынға 
толса сияғы, Әлбеті шамның шырағы, Мұхиттан сүзіп шығар- 
ған, Қымбатты гауһар бағасы...» деп тектіліктің асыл қасиеттері 
туралы толғанса, Сыпыра жырау: «Бай баласы байға ұқсар, 
Байлаулы тұрған тайға ұқсар. Би баласы биге ұқсар, Алты қанат 
үйге ұқсар, Хан баласы ханға ұқсар, Биік-биік шыңға ұқсар. Құл 
баласы құлға ұқсар, Мал таптаған гүлге ұқсар» деп қазақы тек- 
тілік сипаттарын түйіндепті [2].

Күрделі де құпиясы көп тіршілікте адам қажетті адамгерші- 
лік қасиеттерді, бар ақыл өсиетті адамдық белгілерді халықтың 
аңыз-әпсаналарынан, жырлары мен көсемсөздерінен алады. Бұл 
дүниелермен сусындамай өскен бала қазақта кемде-кем. Мұндай 
тәрбие адамды рухани байытып, өз ұлтының рухын сіңіріп, рухани 
мұраларды ардақ тұтуға жетелейді.

Профессор Т.Х. Ғабитов А.Х. Қасымжановтың қазақ рухани 
мәдениетін зерттеудегі мынадай кемшіліктерге назар аудара- 
тындығын атап өтеді: «Этникалық рухани мәдениеттің нақтылы

көріністерін формация, тарих, әрекет сияқты тым жалпылама кате- 
гориялармен білдіру. Қазақ мәдениеті тарихына кемсіте қарау, 
оның қисындылығын бекерге шығару. Мәдениет тарихын қазіргі 
уақыт талаптарына сай «қайта жазу», билеуші топ мүдделері- 
мен сәйкестендіру» [3, 21 б.].

Ғалым Ақселеу Сейдімбектің ойынша: «Сөз жоқ, қазақ халқы- 
ның ғасырлар қойнауынан бастау алатын тек тамыры, мәдени- 
рухани болмысы жалпы адамзаттық тарих пен жалпы адамзат- 
тық мәдениеттің құрамдас бөлігі болып табылады» [4].

«Қазақ мәдениеті қайта жаңғыруы үшін мәдени мұраны сақ- 
тау және қалпына келтіру қажет, оның ішіне философиялық 
мұралар да кіреді» [5, 105 б.].

«Соңғы уақыттың бедерінде өз ұлттық құндылықтарымызды 
құптау мен оны игеруге деген белсеніс артып келе жатқанын да 
айтуымыз керек. Осы тұрғыдан алғанда әрбір ұлт өзінде бар 
қасиетті жалпы адамзат игілігіне айналдыруы қажет» [5, 189 б.].

«Ұлттық ойлауды зерделеу үшін негізгі сүйенетініміз - халық- 
тың мәдениеті, рухани мұрасы, өмір сүру тәсілі, діни нанымы, 
дүние туралы халықтың ұлттық бейнесі және т.б. жатады. Қазақ- 
тың ұлттық философиясы тек философия үшін қажет емес, ол 
ұлттың өзін-өзі тануы үшін аса қажет» [5, 197 б.].

Профессор А.Х. Қасымжанов қазіргі дүниежүзілік даму бары- 
сында ұлттық мәдениеттердің ерекшеліктері жоғалып, олар экзо- 
тикалық, уақыты өткен дүниелер ретінде «өгейсіп», «қысқарып», 
барлық халықтарға, олардың тұрмыс-салтына, әдет-ғұрпына, қор- 
шаған ортасына сай келетін, әлдебір «баршылық-техникалық» 
мәдениетке бет алу бой көрсететіндігін айта келіп, рухани бай- 
лық әр халықты озық сақтап қалатын және өмір сүру құқын 
дәлелдейтін қайнар бұлақ. Тарихта халықтың рухани негізі түрлі 
қиындықтарға кездеседі, алайда, рух бар жерде халық та бола- 
тындығын А.Х. Қасымжанов атап өтеді. «Рухани байлық деге- 
німіз - саналы да, санадан тыс, сезім мен ақыл біріктіретін халық 
тұрмысының әдептілік тетігі» [6, 4 б.].

А.Х. Қасымжанов редакторлығымен жарық көрген «Қазақ» 
жинағында, «Рухани тамырлар» атты мақаласында өзі өмір сүр- 
ген уақытта Қазақстанның мәдени зерттеу ғылымының арсе- 
налында ХІХ ғасыр ағартушылыларының мұраларынан басқа

ешқандай нақты деректердің жоқ екендігін атап өткісі келеді. 
Осы салаға қатысты Фараби, Жүсіп Баласағұн, Ахмет Яссауи 
еңбектерін зерттеп, А. Байтұрсынов, М. Жұмабаев, Ш. Құдай- 
бердиев, Ж. Аймауытовтардың ақталуына байланысты соңғы 
жетістіктермен қазақтардың ерте заманнан осы күнге дейінгі 
рухани тарихын толық қалпына келтірудің қажеттігі туында- 
ғанын да айтып өтеді. А.Х. Қасымжановтың баса назар аударған
тағы да бір мәселесі қазіргі болмыстың тарихи негіздерін
ұғыну, бүгінгі өзімізді өзіміз ел есебінде сезіну жағдайында, 
өткен мен болашақ, ата-баба мен ұрпақтар алдында жауапкер- 
шілікті ұғыну болып табылатындығын көрсете білуі. Бұл мәсе- 
леде бұрын қаралмаған, зерттелмеген еңбектер мен материал- 
дарды жинақтау, өңдеу және түсіну үшін зор, тиянақты зерттеу 
жұмыстарының қажеттілігі де айтылып өткен [6, 4 б.]. Кеңестік 
кезең қазақ ұлттық санасына момақандық, өзін қор санаушылық, 
жалтақтық сияқты әдеттерді әбден сіңірді емес пе? Ұлттық тіл, 
ұлттық діл жойылу қаупіне дейін жетті. «Қазақтардың рухын 
қорқыныш сілкіп, оны түгелімен шайқалтып жіберген азамат 
соғысы, одан соң ұжымдастыру, репрессия тағы да басқа «меро- 
приятиялар» болды. Ой, сезім-сананың үңгірлері осындай аштық- 
тан, репрессиялардан, жаппай орыстандырудан, «Политбюро 
тапсырды» деген бұйрықтардан, алфавитті қайта-қайта ауысты- 
рудан тұрды. Осындай қорқыту арқылы жаңа таптық партиялық 
сезімді, «жарық келешек» жөніндегі арманды оңай ұқтыруға 
жағдай туды. Оған көнбегендердің тағдыры белгілі болды» [6, 
87 б.]. Осындай ауыр кезеңде қазақтың рухы сақталып қалуы 
үшін жазушылар көркем шығармалары арқылы күресті. Деген- 
мен де, нәтижесінде қазақ болып ұйысып, қазақ ұлтының ғұмыр 
кешуінің өміршеңдігін тарихтың өзі дәлелдеп, өзгеге сіңіп, 
жойылып кетуден аман алып қалды. Қазақ елі қайтадан туын 
желбіретіп, өз шаңырағын көтерді. Әрине рухани уланудан 
айығу үшін оразан еңбек, қайратты күрес керек, әсте де қалай 
болғанда да ұлт болашағына ұлы сеніммен қараудың өзі қазақ 
үшін тарихи асқақтау екендігі белгілі. Тәуелсіздігімізді баянды, 
елдігімізді мәңгілік ету мақсатында әртүрлі дәрежеде әрекеттер 
жасалып жатыр. Материалдық және рухани факторлардың арқа- 
сында әлемдік қауымдастықтың белді мүшесіне айналудамыз.

Жастайынан ұлт өсиетін ұлағат тұтып, оның әрбір тарихи іздері- 
не зер салып, өткенін өлшеп, келешекке аманат етіп жүрген 
азамат профессор А.Х. Қасымжановтың «Қазақ халқының рухани 
мұрасы» атты еңбегі - қазақ халқының рухани мұрасын зерт- 
теген алғашқы еңбектердің бірі. Аталған еңбек «өткеннің рухани 
мұраларын меңгерудің қазіргі жағдайы», «рухани мұра бізге не 
үшін қажет?», «бізге әлі не істеу керек?» деген сауалдар төңіре- 
гінде жауап іздеген кіріспеден, «Мифологияның бүкіл ойлау 
формаларының тарихындағы орны. Қазақ, түрік шаманизміндегі 
зороастризмнің негізі» атты бірінші, «Мұсылман Ренессансы 
және оны қазақ ата-бабаларының қабылдауы» атты екінші, 
«Қазақтың жаңару дәуірі» атты үшінші және «Руханилық сабақ- 
тары» атты төртінші тараудан тұрады. «Әлемдік өркениет бүкіл 
ұлт мәдениетінің дамуына, халық тіршілігіне, өмір сүруіне әсер 
етеді - дей келіп, - өркениет өрістеген әлемде «халықтың өмір 
сүруге құқығы мен тіршілігіне негіз болған рухани құндылық- 
тарымызды ардақтай білейік» [7, 4 б.], - деп басталған кіріспеде 
қазақ халқының рухани мұраларының ХІХ ғасырдан бергі 
тарихы әңгіме болып келгендігіне тоқталады. Оған себеп - орыс 
отаршылдығының, орыс саясатының қысымы. Олар бізді ұлт 
ретіндегі руханилығымызды ұмыттырмақ болып тұншықтырып, 
тіпті тарихқа үңіліп бой көтерген Бекмахановтай ұлылардың 
өмірін үзгенін мысалға алады. Сондықтан, автор аталған еңбекте 
қазақ халқының әлемдік мәдениетте өзіндік орнын, өзіндік 
рухани қазынасын, ондағы бар принциптерін дәлелдеу үшін 
қазақ мифологиясына, мұсылман ренессансына және қазақтың 
рухани әлемінде алтын ғасыр аталатын ХІХ ғасыр руханилығы 
туралы сипаттама беретінін осы кіріспеде белгілейді.

Қазақ халқының рухани тамырлары сонау ерте кезеңдерден 
бастау алады. Ұлттық мәдениет халықтың күнделікті тұрмыс- 
тіршілігінің ажырамас бөлігі, нақты көрінісі [8].

Профессор А.Х. Қасымжанов айтып өткен тағы бір мәселе - 
жеке адамдардың мәнін барынша төмендетуге үйреніп қалсақ 
та, рухани өмір, ой мен қиял туралы айтқанда, нағыз ұлы тұл- 
ғалардың болатындығы сөзсіз екендігі [7, 5 б.]. Қазақ халқының 
бай рухани мұрасы фольклорда сақталған. Фольклор халқымыз- 
дың ертедегі таным-түсінігін бейнелейді. Қазақ халқының қор-

шаған орта, табиғат туралы алғашқы түсініктері көбіне миф, 
аңыздарда, түрлі шағын өлеңдерде сақталған. Сонымен қатар 
қазақ танымының бір шеті шаманизм түсініктерінде орын 
алады. Қазақтардың осы аталған шамандық ырым, сенім түсінік- 
терін алғаш сөз еткеннің бірі - Шоқан Уәлиханов. А.Х. Қасым- 
жанов атап өткендей, ол «Қазақтардағы шамандықтың қалдығы» 
атты еңбегінде: «Шамандық дін ретінде, дін ілімі тарихында, әлі 
арнайы зерттелмеген тақырып болып саналады. Бір кезде бүкіл 
Алдыңғы Азия халықтарының ортақ діні болған, қазір де дара- 
ланған дін болып саналатын шамандықты ең алғаш жүйелі түр- 
де, жақсы зерттеген Банзаров. Банзаровтың «Кесапат сенім 
немесе моңғолдардың шаман дініне сенуі» атты зерттеу жұмысы 
- шамандық туралы ең құнды еңбек болып саналады» [7, 6 б.], - 
дейді. Сонымен бірге профессор А.Х. Қасымжанов Ш. Уәлиханов- 
тың анықтамасын да келтіре кетеді: «шамандық дегеніміз - әлем- 
дік дүниені сүю, табиғатқа деген шексіз махаббат және өлген- 
дердің рухын қастерлеу, аруағын ардақтау. Ертедегі адамдардың 
нәресте-пәк көңіл-санасы күн, ай, жұлдыздырды, мәңгілік өзге- 
рістегі бүкіл жарық дүниені құрмет тұтты, осыларды біз таби- 
ғатқа табыну деп атадық. Шамандық сенім бойынша, тәңірі Көк 
немесе Көк тәңірі» [7, 7 б.]. А.Х. Қасымжанов Шоқан Уәлиханов 
еңбегіне сүйене отырып, бұл жұмысысының бірінші тарауында 
мифология, шаманизм, зороастризм төңірегінде ой қорытады.

Профессор А.Х. Қасымжановтың ғылыми шығармасында 
қазақтың рухани мұрасында айтырлықтай әсері бар шамандық 
жайлы жан-жақты түсінік беріледі. Ойшыл ойын сабақтасақ, Көк 
тәңіріне табынып, аспан тәңірі мен рухтың жердегі қолдаушысы 
шамандар атанған. Мұны, яғни шамандарды қазақтар бақсы деп 
атаған, оларды киелі тұтқан. Мұны Банзаров «шамандық сенімдегі 
халықтар отқа табыну ғұрпын парсылардан, яғни зороастризм 
сенімінен алған». Қазақ халқы бұл сенімдерді ислам келгенше де, 
тіпті қазір де пайдаланады. А.Х. Қасымжанов Ш. Уәлихановтың 
ислам діні туралы да ойларын келтіре кетеді: «Татар молдалар- 
дың, орта Азиялық имандар мен өздерінің жаңа діни ілімін 
уағыздаушылардың ықпалымен біздің халық барған сайын мұсыл- 
мандық кейпіне түсіп келеді, дей отырып, татар молдаларына 
көңілі толмай - біз қайткен күнде де татар дәуірін айналып өтуіміз

керек, ал үкімет бұл жағынан бізне көмектесу қажет. Ислам идеясы 
мен молдаларға деген қамқорлықты тоқтату және округтегі татар 
мектептерінің орнына орыс мектептерін ашу керек» [7, 7 б.], - деп 
өз ойын сабақтайды. Профессор А.Х. Қасымжанов бұл ойлардан 
Шоқанның исламды надан молдалардан алғанша қазіргі даму 
деңгейімен, еуропаша өсу үшін орыс тілі арқылы білім алғанымыз 
жөн дегенін ұғамыз деген қорытындыға келеді.

А.Х. Қасымжановтың пайымдауынша, жалпы ислам діні 
туралы әңгіме болғанда, оның біздің халыққа тез сіңісіп, кең 
түрде таралып кетуіне себепкер болған алғашқы діни сенім - 
зороастризм туралы ұмытып кете алмаймыз. Зороастризм діні- 
нің мифологиялық мазмұны бар десек те, оның діни ролі де зор 
болғанын ұмытпауымыз керек. Еділ мен Алтай жерлері, біздің 
ата-бабаларымыздың осынау мекені - зороастризмнің отаны. Ал 
ислам бізге араб тілі арқылы біздің тарихымызда басты рөл 
атқарды. Ислам сенім мен сезімге сенушілерді қазір де жақын- 
дастырып келеді. Қазақтар өздерінің қандай халық, қандай этнос 
болғандарын ұмытуы мүмкін, бірақ олар рухани дүниесіндегі 
сенімдерін жоғалтпайды. Оған дәлел ретінде ислам дінімен 
қатар әлі де сол ескі діннің сенімдерін ұстап жүргендері екендігі 
айтылады. Әр нәрсенің - от, су, күн, ай, желдің өз құдайы бар 
деп көпқұдайға табынған зороастризмнің бастапқы ұстанымы - 
дуалистік. Ол мейірімді, бәрін білетін, ақылды құдай Ахура- 
Мазда және керісінше бар жамандықтың құдайы Ангра-Манюи - 
екі құдаймен байланысты. Профессор А.Х. Қасымжановтың айтуы 
бойынша, қазір бізде «наурыз» деп аталып тойланатын мереке, 
зороастризмде «жаңа күн» аталып жаңа жылды қарсы алатын 
қасиетті күн болған. Профессор А.Х. Қасымжанов зерттеулерін- 
де, зороастризмнің басты құжаты, қасиетті жазбасы - Авеста 
туралы да сөз болады. Зороастризм Иран патшалары Заратуштра 
мен Виштасп есімдерімен байланысты. Алғаш Иран көшпелілері 
қабылдаған бұл діннің шамандыққа әсерін Шоқанның: «Жақсы- 
лық және жамандық тәңірі, отқа табынушылық, мүмкін, шаман- 
дық өзі де парсылардан келген шығар, аспан туралы дуализм де: 
аспанның көгі - материя, ал мәңгілігі - тәңірі. Барлық шаман- 
дық салттың ішінде отқа табыну қазақтарда әлі сол күшінде. 
Қазақтар отты әулие деп санайды, аса жоғары құрметтеудің бел-

гісі ретінде отты - ана деп атайды. Қазақтарда от үйдің киесі, 
шамшырағы, сондықтан да, жаңадан түскен жас келін үлкен 
үйдің отына тағзым етіп, сәлем береді, отқа май тамызады. 
Отпен қазақтар үйді, баланы аластайды» [7, 5 б.], - деп жаза- 
тындығы туралы баяндалады. Сонымен қатар қазақтарда оттың 
кесірі, құтты киесі деген сөздердің де өзіндік мағынасы бар. 
«Отты аттама», «отқа су құйма» киесі ұрады, «отты өшірме» құт 
кетеді дейді. Сол ескі шамандықтан қалған отпен, сумен ұшық- 
тау бар, сонымен бірге, көз тию деген ырымдар да әлі ұмытыла 
қойған жоқ. Тәңір атымен байланысты «Тәңір жарылқасын» 
деген сияқты алғыс, ақ тілектер және «көк соққан», «көк соқ- 
сын» деген қарғыстар да бар. Өлімнен қашқан Қорқыт туралы 
аңыздан да «өлім жауыздық» деп қорыққан ша-мандық сенімнің 
барлығын көреміз.

А.Х. Қасымжанов «Күлтегін» ескерткіштеріндегі Отан туралы 
асқақ сөз, «түрік суы», «ақиқат жолы» деген сөздерді халық 
берік ұстайтыны, қорғайтыны, рухтанатыны, сөз жоқ, зороас- 
тризмнің әсері екені белгілі деп тұжырымдайды. Тәңіршілдік 
зороастризмдік көріністер дәстүр, әдет, ырым, сенім болып әлі 
де ел дүниетанымында бар. Қазақтарда көк тәңірі - алла, жер 
жүрегі - шайтан, әруақ-әулие, Әзірейіл, Жәбірейіл - шамандық 
өліммен байланысты болып, ислам мен шамандық араласып 
жатқандығы туралы айтылады. Профессор А.Х. Қасымжанов 
қазақтардың алғашқы діні, сенімі - шаманизм мен зороастризм 
екенін, бұл туралы бірінші тарауда түйін жасайды.

«Қазақ халқының рухани мұрасы» деп аталатын бұл еңбек- 
тің екінші бөлімінде Шығыс Ренессансының көптеген елдерді 
қамтыған және 500 жылдан артық өркендеген типі мұсылман- 
дық ренессансы, оның Әл-Фараби, А. Яссауи, Ж. Баласағұн, 
М. Қашқарилердің рухани мұраларын талдап баяндайды. Жал- 
пы, дүниежүзіндегі Ренессанс Италия жерінен басталғандығы 
белгілі. Ал бұл жерде не үшін «Мұсылман Ренессансы» деп 
аталды деген сұрақ туады. Бұл сауал қойылуының белгілі негізі 
бар, яғни ислам дінінің таралуы, Құран тілінің басты жалпы 
мәдени және ғылыми тілге айналуымен тығыз байланысты бол- 
ғандығы да зерттеуші А.Х. Қасымжанов назарына іліккен [7, 8­
16 бб.].

Профессор А.Х. Қасымжанов жалпы араб басқыншылары 
Орта Азия мен Қазақстанның көп жерлерін VII-IX ғасырларда 
жаулап алып, жергілікті халықтың сан ғасырлық тарихы бар 
рухани қазынасын - тілін, жазуын, мәдениетін, әдебиетін, наным- 
сенімін, әдет-ғұрпын мүлдем жойып, ислам дінін енгізіп, араб 
тілін міндетті мемлекеттік тілге айналдырғандығын атап өтеді. 
Мұсылман Ренессансына ислам және Құран тілі болып табы- 
латын араб тілінен өзге де факторлар әсерін тигізді. Басты фак- 
торларының бірі - түрлі мәдениеттердің, дәстүрлердің бір-бірі- 
мен тығыз араласып, байланысуы. Осы байланыстардың нәти- 
жесінде араб мәдениетіне көп өзгерістер енді. Оның ең бастысы 
- парсы мәдениеті. Мұсылман Ренессансының басты өкілдері 
тек арабтардан ғана емес, түрлі, яғни ислам дінін қабылдаған 
елдердің қатарынан шықты. Мұсылман мен Еуропа Ренессансы 
бастауын антика дәуірінен алады. VI ғасырда Шығысқа антика- 
лық идеяның толқыны Ескендір Зұлқарнайын жорықтарынан 
басталады. Ал, Мұсылман Ренессансына дейін антикалық мұра- 
ларды жалғастырушы «Ескендір мектебі» болды. Бұл мектеп 
халифат құрылғаннан кейін құлдырады. Профессор А.Х. Қасым- 
жановтың пайымдауынша, бұрынғы антикалық философия, меди­
цина, ғылымды дамытуда Сирия христиандарының рөлі күшті 
болды. Сирия христиандары, яғни несториандар дегеніміз хрис­
тиан шіркеуі құлағаннан кейін Византиядан қуылғандар. Олар 
араб халифатына қосылмас бұрын өздеріне тәжірибе жинап, 
гректердің философия, логика, астрономия туралы жазған еңбек- 
терімен танысқан. Грек, Рим және Еуропа Қайта Өрлеу Дәуіріне 
дейін, Аристотельдің теологиялық еңбектеріне сүйенген. Батыс 
пен Шығыс ренессансына сұлулықты әспеттеу тән. Бірақ, айыр- 
машылық та жоқ емес, Еуропа өзіне классикалық дүниетаным- 
ның ежелгі дәуіріне назар сала отырып, антика дәуірінен өз 
керегін ғана алды, бірақ өнерінен алыстады. Ал Шығыс антика 
дәуірінен тек ғылымды ғана қабылдады, бұған жағрафиялық 
қашықтық та әсер етті. «Қазақ халқының рухани мұрасы» атты 
еңбектің авторлары ренессанс туралы ойларын «біз ренессанс 
дүниесінің бай өнері арқылы әлемді тани отырып, оның тағы бір 
қырын байқадық. Шығыс антикадан басқа өзінің исламға дейінгі 
классикалық ежелгі мұрасын қайта жаңғыртты» - деп білдіреді

де, Фирдоуси, Баласағұн, Фарабидің әдеби мұраларын талдап, 
зороастризмге тоқталады [7, 14-16 бб.].

Адамның рухани байлығына көне ескерткіштер негіз бола- 
ды. Жүсіп Баласағұн - өз дәуірінің перзенті. Өз заманының ғана 
емес, тұтас түркінің мәңгілік мақтанышына айналған тұлғаның 
бұл дүниеден өткеніне он ғасыр өтсе де аса бағалы болып сана- 
латын «Құтты білік» еңбегі өшпес, рухани мұра. Профессор 
А.Х. Қасымжанов атап өткендей, «Құтты білік» - ежелгі елдік 
сананың көрінісін беретін тілдік, даналық ескерткіш [7, 17­
57 бб.].

Профессор А.Х. Қасымжанов өз еңбегінде жағрафиялық 
жағынан Жүсіп Баласағұн қырғыз, қазақ халықтарына жақын, 
«Манас» пен «Құтты білік» арасында белгілі бір сәйкестік бар 
екендігін атап өтеді. Жүсіп Баласағұнның дүниетанымы үш 
тамырға ие - философиялық, шаманистік, исламдық, екі ақын- 
дық дәстүр - парсы-тәжік және түрік дәстүрімен қоректенгендігі 
де назарға алынады. «Құтты білік» бүгінгі күнге австриялық 
шығыстанушы Фон Хаммер Пургштальдың арқасында жеткен. 
Ол бұл ескерткіштің қолжазбасын 1796 жылы Вена кітапхана- 
сына тапсырған. Бірінші басылым неміс тілінде шығыстанушы 
Г. Вамбери басшылығымен жарыққа шықты. 1891-1910 жыл- 
дары В.В. Радлов сол неміс тіліндегі нұсқасымен танысады. Ал 
орыс тіліне С.Е. Малов аударды. 1947 жылы осы үш аударманың 
негізінде Р.Р. Арат үлкен сыни еңбек жазып шықты. 1938 жылы 
Мәскеуде С.Н. Ивановтың мәтінді толық қамтыған аудармасы 
«Благодатное знание» деген атпен жарық көрді. А.Н. Кононов, 
С.Н. Ивановтардың мақалаларында «Құтты біліктегі» бәйіттер 
туралы мәселелер көтеріледі. 1970 жылы Ленинградта IV түр- 
кітанулық конференция «Құтты білік» рухани ескерткіші мәсе- 
лелеріне арналды. Себебі осы жылы Жүсіп Баласағұнның дүние- 
ден өткеніне 900 жыл толған еді. А.Н. Кононов «Құтты Білік» - 
философиялық шығарма деп атап көрсетті. К. Керимов 1970 жылы 
өзбек, А. Егеубаев 1996 жылы қазақ тіліне аударды.

Профессор А.Х. Қасымжанов Жүсіп Баласағұнның бұл еңбе- 
гін түркі халықтарының араб тілді мәдениетпен байланысын 
көрсетеді және оның шығыс халықтарының тарихына қосқан 
үлесін ерекше атап өтеді. «Құтты білік» еңбегінің маңыздылығы

сол, онда түркі халықтарының мәдениетінің дамуы әр қырынан 
танылады. Тарихи-философиялық тұрғыда Баласағұн еңбектерін 
зерттеуде, қолдануда, оның сапалық мазмұнын, орта ғасырдағы 
Шығыс халықтарының зерделі өмірімен тығыз байланысын көр- 
сетеді. «Құтты білік» шығармасы өз заманына қарағанда осы 
кезеңде өміршең, пайдасы тиер еңбек екендігін уақыт айқындап 
отыр, себебі оның мазмұнына тарихтың зор бедері енеді. Ол өзі 
туған заманның шеңберінен шығып, одан әрі дамиды, асқақ- 
тайды. Оның көркемдік-мағыналық аясы кең, жалпы көпшілікке 
түсінікті. Профессор А.Х. Қасымжанов қарастырып өткендей, 
Жүсіп Баласағұнның өмір сүрген уақыты қазіргі кезеңнен өте 
шалғай әрі бөлек, мәдени-психологиялық арақатынасы да қашық. 
Оның шығармаларына атақты ойшылдар Әл-Кинди, Әл-Фараби, 
Ибн-Сина, Әл-Бируни және т.б. ілімдері әсер еткен. Ортағасыр- 
лық шығыстың идеялық парадигмасы тек «кәсіби» философтар- 
дың ойлау қызметі арқылы көрінбейді. «Кәсіби емес» ойшылдар 
шығармаларында да, яғни Рудаки, Фирдоуси, Баласағұн, Омар 
Хайям, Низами, Науаи, Насими сияқты ақындар шығармаларын- 
да көрініс тапқан. Осы кездегі ақындық өнердің өзіне тән ерек- 
шеліктері болды: көркемдік ойлаудың рационализмі, суфизмнің 
рәміздік-жабын рационализмі. А.Х. Қасымжанов, түркі халықта- 
рының философиялық ой иелері парсы, араб халықтарымен 
қатар Мұсылмандық Шығыс интеллектулдық ой дамуына өз 
үлестерін қосты деген қорытынды жасайды. Ж.Баласағұнның 
өмір сүрген дәуір көрінісін В.В. Бартольд еңбектерінен кездес- 
тіруге болатындығын А.Х. Қасымжанов өз шығармасында айтып 
өтеді. Ол бойынша, жалпы «Құтты білік» атты еңбектің авторы 
Жүсіп Баласағұн 1017 жылы Баласағұн қаласында дүниеге кел- 
ген. Ол білімді Фараб, Қашқар, Бұхар сияқты мәдениеті жоғары 
қалалардан алды. Жүсіп философия ғылымымен, поэзия, сая- 
сатпен қызыға айналысып, шахмат ойнауды әдет еткен екен. 
Терең білім, өнегелі өмірлік тәжірибесі бар ақын Қашқар қала- 
сында 18 ай поэтикалық шығармаларын жазған. А.Х. Қасымжанов, 
Мұсылман Ренессансының келесі бір өкілі Махмұд Қашқари 
1029 жылы Қашқар қаласында дүниеге келіп, ғылым мен мәде- 
ниеттің орталықтары Бұқар, Самарқант, Нишапур, Бағдат қала- 
ларында білім алғандығын айтады. Махмұд Қашқаридің артын-

да қалған өшпес рухани мұрасы «Диуани-лұғат ат-Түркі» атты 
сөздігі. Бұл Махмұд Қашқаридің ерен еңбегі. Осы шығармада ол 
әліпбиді ретке келтіріп, халық аузындағы дүниелерді енгізген. 
Жалпы бұл еңбек қазақ тіл біліміндегі сүбелі, зерттеу еңбек- 
терінің бірі. Мұнда сөз таптары, мақал-мәтел, халық өлеңдері- 
нен мысал келтіріліп, жер-су, тайпа аттарына түсінік те беріледі. 
Бұл - лингвистикалық, тарихи, этнографиялық құнды еңбек [7, 
58-64 бб.].

Профессор А.Х. Қасымжанов ден қойған бір мәселе - әлем- 
нің рухани дамуының бір құбылысы ағартушылық деп есептей- 
ді. Оған қазақ халқының үш ойшылы - Абай, Ыбырай, Шоқан 
тұлғасындағы халықты тануы жатады. Қоғамдық қатынас жүйе- 
сі, билік құрылымы тұтастай билеушінің «ағартушылық» дең- 
гейіне, қоғамның жекелеген қабатына, тұлғаларға байланысты 
болды. Олар - «насихаттық» пафос, өзіне интеллектуалды серік- 
тес, жақтас, ізбасарлар тәрбиеледі. Біреуі өзінің мақсатты идея- 
сын мектеп жұмыстарымен байланыстырса, келесісі «ішкі әлем- 
ге» «дала адамының» әртүрлілігін түсініп, халықтың өміріне 
мәдени-саяси жағынан әсер еткісі келеді. Бірақ ол орындалмады. 
Үшеуінің де үкілеген үміті осындай болды. Үшеуінің де көзқа- 
расының астары бір, үшеуінің көзқарасында да ұлттық болмыс- 
тың ізі бар, жалпы адамзаттық тұрғыда туған халқының рухани 
негізіне, өсуіне алаңдаушылық білдіреді. Қазақ ағартушылығы 
олардың Ресей құрамында болған кезіне сәйкес келді де, негізі- 
нен орыс саяси-қоғамдық және әдеби ағартушылығымен қорек- 
тенді (Пушкин, Достоевский, Белинский, Чернышевский).

Профессор А.Х. Қасымжанов олардың әрқайсысына жеке- 
жеке тоқталып өтеді. Шоқан Шыңғысұлы Уәлиханов (1835­
1865 жж.) - Орта Азия мен Қазақстандағы жаңа дәуірдің тұң- 
ғыш ғалымы. Ол ғылымның бар саласын жан-жақты зерттеді. 
География, тарих, этнография, лингвистика, салт-дәстүр, фоль­
клор, этнос, тайпалар мен халықтардың тарихи тууы, тамыр- 
ластығы жөнінде, сондай-ақ қоғамның әлеуметтік құрылымы 
турасында көптеген ғылыми еңбектер жазды. Бұл патшалық 
Ресейдің Қазақстанды өз отарына айналдырып, өзінің эконо- 
микалық, әлеуметтік және саяси дербестігінен айырып, шикізат 
өндіретін аймаққа айналдырған кез еді. Осы кезеңде халық ара-

сында көкірегі ояу, қазақ халқын алға жетелейтін білімді, батыл 
азаматтар көріне бастап, соның бірі Шоқан Уәлиханов болған- 
дығын А.Х. Қасымжанов атап өтеді. А.Х. Қасымжанов көрсет- 
кен тағы бір мәселе, Шоқан Шығыс халқының, әсіресе өз халқы- 
ның тарихи мәдениетіне, рухани мұраларына аса қызығып, 
үлкен мән бергендігі және ізденуші ретінде қазақ халқының 
тарихи болмысынан өзіндік бір төл сарын - ертедегі ақындар, 
эпос, салт-дәстүр, фольклор, халық ауыз әдебиетінің ерекшелік- 
тері еді. А.Х. Қасымжанов мынадай қорытындыға келеді: «Өз 
халқының болашағы үшін ой кешіп, аянбай еңбек етіп, аз ғұмыр 
кешсе де, келешек ұрпақ үшін үлкен ғылыми із қалдырған 
Шоқанның мәртебесі әр уақыттада жоғары тұрады» [7, 66-75 бб.].

Қазақ ағартушылығының тағы бір өкілі - Ыбырай Алтын- 
сарин (1841-1889 жж.) де ғалым А.Х. Қасымжанов назарынан 
тыс қалмайды. Ол өзінің қалыптасу барысында шығыстанушы 
ғалым В.В. Григорьевтің тікелей ықпалында болды. Өз халқы- 
ның болашағы жаппай білім алуға байланысты екендігін түсінді. 
Профессор А.Х. Қасымжанов атап өткендей, Ыбырай өзінің 
ағартушылық жұмысын, ең алдымен, қазақтардың тұрмыс-сал- 
тын өзгертуге, оларды отырықшылыққа көшуге шақырудан бас­
тады, қазақ халқын дамыған елдердің деңгейіне көтеруді арман- 
дады. Сонымен қатар Ыбырай ұлттық кемсітушілік, нәсілдік 
қорлау сияқты отарлау саясатының қағидаларына бар болмысы- 
мен қарсы болды да, мәдени дамудан шетте қалу жалқаулықтан, 
сондықтан да барша адам өз бақытын табуға тиіс, тек адал еңбек 
қана адамзат бақытының негізі деп ойлайтындығы айтылады. 
«Қазақ халқын адалдыққа, еңбекке, білімге шақырған Ыбырай- 
дың тағы бір тарихи еңбегі ол қазақ балаларын, қазақ халқын 
орыс тілін, орыс мәдениетін игеруге, танып білуге шақыруы еді» 
[7, 75-76 бб.].

Ағартушылар қатарына жататын шоқтығы биік тұлға - Абай 
(1845-1904 жж.) екендігі баршаға аян. Профессор А.Х. Қасымжанов 
Абай шығармашылығына да тоқталады және де ең бірінші назар 
аударатын мәселесі Абайдың исламды қазақ халқын иманды- 
лыққа тәрбиелеу құралына айналдырмақшы болғандығы назарға 
ілігеді. Профессор А.Х. Қасымжанов Абайдың қара сөздерінен 
мысал келтіре отырып, адам өмірінің бағасын, оның рухани

дүниесінің қасиетін көре білу керек екендігін, адамдарды ғылым- 
ға, білімге шақырып, оған жат нәрселерден бойды аулақ ұстау- 
ды айтатынын атап өтеді. Сонымен қоса Абай қазақ халқының 
ұлы ойшыл ақыны, философы, Қазақстандағы қоғамдық-фило- 
софиялық ойдың даму барысындағы орны ерекшелігіне де назар 
аударады. Бұл жерде Абайдың тек ақындығы ғана емес, қазақ 
мәдениетінде алар орны ерекше екендігі, сонымен қатар қазақ- 
тың әдеби тілінің негізін қалағандығы баяндалады. А.Х. Қасым- 
жанов өз пайымдауларын: «Абай кейінгі ұрпаққа құнды-құнды 
рухани мұралар қалдырды... Абай әрбір қазақты жүректілікке, 
халықтың, барлық азаматтың ұлы болуға шақырды... Және ең
бастысы оның ағартушылық ойлары», деп қорытады.
Профессор А.Х. Қасымжановтың пікірінше, Абайға да, Шоқанға 
да, Ыбырайға да тән шығыстық төл қасиет бар, ол өз халқын 
сүю, тағдырын түсіне білу, қазақ халқын бақытқа жеткізуге 
күресе білген ерлік істері болады [7, 76-79 бб.].

Осы мәселе тұрғысында айтарлықтай қызмет атқарған, сөзі- 
мізге арқау болып отырған ірі тұлға профессор Ағын Хайролла- 
ұлы Қасымжанов - заманынан озық ойлы азамат ұлттық өзіндік 
санаға қатысты зор еңбек еткен. Мәселен, ғалымның бастауы- 
мен және жетекшілік етуімен «Қазақ» атты жинақ дүниеге келді. 
Осы жинақтың кіріспесінде «оқырман қауымның назарын ұлт- 
тық қайта өрлеу әрекетіндегі қазақ халқының тарихи рухани 
болмысын толығырақ көрсетуге аударамыз. Бұл кітаптың негізгі 
мақсаты - халықтың рухани өрлеуін жоғары деңгейге, жалпы 
адамзаттық, өркениеттік кеңістікке шығару» екендігін айтып 
өткен болатын. Бұл жинақта қазақ ұлтының өзіндік ерекшелігін 
көрсететін бірқатар мәселелер қарастырылып, топтастырылған. 
Профессор А.Х. Қасымжанов өзі жазып кеткендей: «Жинағы- 
мыз әртүрлі тақырыпта бірін-бірі толықтырып тұратын мақала- 
лардан құралған... Бұл кітаптың алға қойған тағы да бір мақсаты 
- талантты жастардың, ғалымдардың интеллектуалдық мүмкін- 
діктерін пайдалана отырып, халықтың рухани өрлеуін оны жоға- 
ры деңгейге, жалпы адамзаттық, өркениеттік кеңістікке шығару» [6, 
3 б.]. Өзі бас редакторы болып табылатын, профессор А.Х. Қасым- 
жанов айтып өткендей, бұл жинақта қазақ ұлтының болмысына 
қатысты бірқатар маңызды мәселелер қарастырылады. «Тарих»

және «Менталитет» атты екі үлкен тарауға бөлінген. «Тарих» 
деген атауға ие болған тарауда О. Смағұловтың «Ата-баба (тек)» 
атты мақаласында қандай да болмасын халықтың шыққан тегі, 
тарихы және қалай қалыптасқаны жөніндегі мәселе көпшілікті 
қызықтыратындығын, ал мақсат - қазақ халқының шығу тегін 
зерттеудің антропологиялық материалдарға сүйенетін бір ғана 
жолын жазу екендігін атап өтеді. Сонымен қатар бұл мақалада 
әртүрлі кезеңде өмір сүрген халықтар мен Қазақстанның көне 
кезеңінің этностық-тарихи, палеонтологиялық және антрополо- 
гиялық қырларын қарастырып, осы заманғы қазақтарды антро- 
пологиялық зерттеулердің нәтижелеріне де тоқталады. Антро­
пометрия, қан тобы, алақан мен саусақтар терісінің бедері, тіс 
жүйесі, қазіргі адамдардың бас сүйегін қарастыра келе, көне 
және осы заманғы халықты кешенді бағдарлама бойынша зерт- 
тегенде Қазақстандағы нәсілдік типтердің қалыптасып, жетілу 
процесінде ең шешуші фактор - араласу (метистену) болғанына 
көзіміз жетеді деген қорытындыға келеді. Сөз соңында: «Қазақ- 
стандағы антропологиялық ғылымды халыққа кеңінен таратуға 
ұмтылған бұл алғашқы қадамымыз пайдасыз болмас және соңғы 
әрекет болып қалмас деп үміттенеміз», [6, 29-30 бб.] - деген ой 
айтады. Келесі мақала авторы А. Тарақты «Ауызша тарихнама» 
деген тақырыпта ой қозғайды. Бұл мақалада тарих өткен өмірді 
сөз еткенімен, бүгінге және болашаққа қызмет ететіндігі айты- 
лады. Жалпы, шежіре тарату дәстүрі, оның ішінде қазақтың 
далалық ауызша тарихнамасы тарихи танымның елеулі бір арна- 
сы болып табылады. Автор: «Тарих дегеннің өзі тек қана өткен- 
нен тұратынын ескерсек, онда қазақ халқының тарихын тану 
үшін, қазақ халқының бір анадан туғандай этникалық тұтасты- 
ғын білу үшін ру шежіресін терең зерттеп білмей тұрып белгілі 
бір ой түйіндеу мүмкін емес», - деген қорытындыға келеді. 
«Территория» деген тақырыптағы К.А. Пищулинаның мақаласы 
қадым замандағы және орта ғасырлардың ерте шағындағы Қазақ- 
стан жеріндегі болған этникалық құбылыстар жөнінде жазыл- 
ған. Орта Азия мен Қазақстан аймағының тарихы өте күрделі 
және бұл аймақта ғасырлар шенінде сансыз тайпалар мен халық- 
тардың, нәсілдердің тағдыр-талайы шарпысқаны, қиысқаны 
турасында сөз болады. Қазақ тарихы білімінің, сондай-ақ жалпы

бір аймаққа тән тарихи білімнің алдында тұрған міндет - орта 
ғасырлар кезінде этностар арасындағы қатынастарды егжей- 
тегжейлі білу, яғни бұл ұлан-ғайыр өлкенің қазақ, өзбек, ноғай, 
ұйғыр, қырғыз, сібір татарлары, башқұрт, қалмақ сияқты халық- 
тардың қалыптасуындағы шешуші кезеңді және олардың этни- 
калық территориясының қалыптасу жайын білу екендігі осы 
мақалада жан-жақты қаралады. Белгілі демограф ғалым М. Тәті- 
мовтің «Демографиялық кескін» атты мақаласында қазақ халқы- 
ның тарихына қысқаша көз жүгіртсек, оның өсу динамикасы өте 
күрделі болғаны, бірқалыпты еместігі, тарихи тәртіптің қиын- 
шылықтарымен байланысты екендігі айтылады. Мақала авторы 
«қазақ халқының ұлттық санасының өсуі, республиканың еге- 
мендік алып, әлемдік беделге ие болуы этнодемографиялық про- 
цесті жеделдетіп, қазақ диаспорасын өзінің ұлттық мемлекетіне 
қайтып келуіне жағдай жасамақ» деген қорытындыға келеді [6, 
70 б.]. Жинақтағы тағы бір мақала «Сырттан көзқарас» деген 
тақырыпта, авторы М.Т. Лаумулин. Осы мақала шеңберінде 
шетел экономистері, әлеуметтанушылары, демографтары, сая- 
саткерлері, сондай-ақ советология ғылымының өкілдері, батыс 
тарихшыларының үлкен тобы 1950-60 жж. аралығындағы Орта 
Азия мен Қазақстан тарихының Одақ құрамындағы және қазіргі 
кезеңін жете зерттеуде екендігі баяндалады. Қазақтардың этно- 
графиясы, мәдениеттану және номадизм, қазақтар және Ресей 
империясы, қазақтар және өктемдік тәртіп, Кеңес дәуіріндегі 
қазақтардың экономикалық дамуы туралы біршама ғылыми ақпа- 
рат беріледі. Автор Қазақстан тек нысана болған дәуір артта қал- 
ды деген жалынды сөздермен мақаланы қорытады. «Ментали­
тет» тарауында бірнеше мақала көлемінде қазақ халқының 
рухани мұрасын айқындайтын біршама жайтқа орын беріледі. 
А.Х. Қасымжанов ұлты үшін уайым кешкен, халқының тарихын 
шынайы зерделей білген сауатты адамдардың қатарында еді. Ол 
өз уақытындағы, яғни, қазіргі заманғы адамның санасын, оның 
тарихқа қатынасын екі ұғым арқылы сипаттауға болатынды- 
ғын өзінің осы жинақтағы «Рухани тамырлар» атты мақаласын- 
да айтады. «Оның бірі - «тарихи зерделілік», әрбір жеке адамға, 
тұтас ұрпаққа байланысты, әрбір адамның, ұрпақтың тарихты 
сезінуі, өзінің шыққан тегін, өлкесін, халқын, нәсілін, жалпы

адамзаттың тегін, оның рухани түп тамырларын, өткендегі тарихи 
жолын таныпб-ілуге ұмтылып, сана-сезімінің оянуы, екіншісі - 
мәңгүрттік, оның теріс мағыналы этникалық мәні бар. Мәңгүрт- 
тік жеке индивидті оның жалпы қоғамдық рухани, тарихи маңы- 
зын қашықтатуды, құлпырмалы күнделілік, конъюктуралық мақ- 
саттарға абсолюттік мән беруді, өзгермелі күнделікті сәнді бетке 
ұстап, оны алдыңғы қатарға қоюды аңсайды». Ғалым А.Х. Қасым- 
жанов жоғарыда келтіріліп кеткен, қазақ халқының басынан өткен 
тарихи оқиғаларға тоқталған соң қайта туу мезгілінің келген- 
дігін, бірақ ол тереңде жатқан рухани тамырларды таппай мүм- 
кін емес екендігін айтады.

Профессор А.Х. Қасымжанов ұлттық өзіндік сана, қазақ 
халқының рухани мұрасы туралы өзінің бірқатар еңбектерінде 
әл-Фарабидей әлемдік ғылым аясында айтарлықтай орын ала- 
тын ұлы тұлғаға міндетті түрде тоқталып өтеді. Бұл жайтты бір 
жазылған дүниені бірнеше рет қайталау емес, сол уақыт тала- 
бына сәйкес туындаған міндетті шара деп айтуға болады. Себебі 
А.Х. Қасымжанов өзінің ғылыми ізденістерін жүзеге асырап 
жатқан уақытта әлі де ғылыми дерек жетіспеушілігі болған еді, 
сол себепті кез келген жарыққа шығарылған ғылыми шығарма 
белгілі бір дәрежеде рухани тұрғыдан аз да болса ақпарат беріп 
тұруын басты мақсат етіп қойды. Осы мақсатқа сәйкес, про­
фессор А.Х. Қасымжановтың редакторлығымен жарық көрген 
«Қазақ» жинағында да А. Әліновпен қосавторлықта «Әл-Фараби» 
атты мақаласы бар. А.Х. Қасымжанов осы мақаласында әл-Фара- 
биге қайта орла отырып, мынаны ескерткен жөн екендігін атап 
өтеді: сырттай әсер ету емес, іштен серпіліп шығатын ой күшіне 
баса назар аудару керек, сонымен қоса әл-Фарабиді қазақ етіп 
көрсетуге тырысу жасанды әрекет, ол заманда ұлт болып бірігу 
процесі әлі аяқталмаған еді дей келе мынадай қорытынды шыға- 
рады, Фараби кейін қазақ құрамына қосылған түркі тайпасынан 
шыққан және ол Шығыс халықтарының мәдениетіне жақын 
қатынасы бар қайраткер болды дей аламыз [6, 114 б.]. Осы мақа- 
лада әл-Фарабидің рационалистік және гуманистік идеяларынан 
түркі тіліндегі Махмұт Қашқаридың және Жүсіп Баласағұнның 
шығармашылығынан ықпалы байқалады. А.Х. Қасымжанов осы 
жинақта «Екінші ұстаз әл-Фарабидің интеллект (сөзінің) мағы-

насы жайында пайымдамасының» аударма мәтінін ұсынды. 
Интеллект деген сөзді түрлі мағынада қолдануға болады. Бірін-
ші қарапайым сөзде, адам жөнінде, парасатты адам жөнінде
айтқан кезде қолданылады деп, екінші - әркім оны өзінше түсі- 
ніп, мутакаллимдердің үнемі айтысқа түскенде айтатын мағы- 
насында екендігін А.Х. Қасымжанов атап өтеді. Әл-Фарабидің 
Аристотель ілімін қолдана отырып, интеллектті бірнеше түрге 
бөлгендігін келтіре кетеді: потенциалды интеллект, актуалды 
интеллект, жүре келе дарыған интеллект, әрекетшіл интеллект.

Жинақтағы келесі мақала О. Төребаев, Л. Карасаеваның
«Жүсіп Баласағұн» атты ғылыми ізденістері. Бұл мақалада 
Ж. Баласағұн Омар Хайям, Науаи, Насими, Рудаки, Фирдоуси 
сияқты атақты ақындардың философиялық шығармаларынан 
нәр алғандығы, оның еңбегінде сол кездегі поэзия тіршілігінің 
өзіне тән белгілері білінетіндігі: бір жағынан, ақындар шығарма- 
ларында ақыл-ой парасаттылығының көркемдігі мен білігі тұр- 
ғысынан көрінсе, екінші жағынан, осы аталған философтар өзі- 
нің ақыл-ой парасаттылығымен сопылық белгілерін жеңілдетуге 
тырысқандығы айтылады. Сонымен қоса әдебиет пен поэзия 
философиямен қатар әлемді тануда белгілі бір қызмет атқарып, 
философия ұғымы поэзиямен бірге идеологиялық дамудағы өте 
ежелгі және ұзақ тіршілік ететін дәстүр болып табылатындығы 
айтылады. Авторлар мынадай қорытындыға келеді, қазіргі 
уақытта Баласағұнның философиялық ақындығын кең көлемде 
зерттеуге тура келеді, өйткені оның шығармасында ортағасыр- 
лық тарихтан қалдырған ойлары мен мұралары көп болғандық- 
тан, еңбектері қоғамда кең көлемді көмегін тигізеді, және де 
Жүсіп Баласағұнның «Құтты білік» тарихи-философиялық ғылы- 
ми шығармасын жан-жақты зерттеу ортағасырлық халқымыз- 
дың мәдениетін Шығыс халықтары мәдениетімен салыстыра 
зерттеуге жол ашады. Аталған жинақтың ғылыми құндылығы 
ретінде Баласағұнның «Құтты білік» шығармасының аудармасы 
берілгендігін атап өтуге болады [6, 130-134 бб.].

Қазақ халқының рухани мұрасында айтарлықтай орын ала- 
тын тұлғаның бірі Қожа Ахмет Яссауи екендігіне ешкім таласа 
қоймас. Осы тұлға есімімен аталған К. Тәжікова мен Ш. Шаға- 
таеваның мақаласы оқырман қауымға біршама ғылыи мағлұмат

береді. Бұл мақалада түркі халықтарының орта ғасыр кезінде 
біржола араб жазуына көшуі өмірге көптеген ғылыми дүние- 
лерді алып келгендігі, сонымен қатар шығыс әлемінде сопылық 
ағымның әсері күшейіп, осы шақта елдің бірлігін, халықтың 
татулығын, адамгершілік пен имандылықты, аллатағалаға адал- 
дықты көксеген, соны ту етіп өз шығармаларына арқау еткен 
ақындар тобы тарих сахнасына шыққандығы туралы айтылады. 
Солардың ішінде асқан шеберлігімен, елге сыйлылығымен, 
қайырымдылық пен мейірімділікті өміріне арқау етіп, бүкіл түр- 
кі жұртын татулыққа, тазалыққа үндеген, қасиетті әулие атанған 
Қожа Ахмет Яссауи жайында мақала авторлары жазып өтеді. 
Сонымен қатар Ахмет Яссауи арқылы сопылық түркі тілдес 
халықтардың рухани танымында шешуші орын алып, сопылық 
философиялық жүйе ретінде адамдардың дүниетанымының қалып- 
тасуына үлкен ықпал еткендігі де осы мақалада атап өтіледі. 
Қожа Ахмет Яссауи «Хикметтерімен» де осы «Қазақ» жинағын- 
да танысуға болатындығы аталған жинақтың ғылыми маңызды- 
лығын арттыра түседі.

Келесі мақала аса ірі ақын, ойшыл философ, тарихшы
ғалым Шәкерімді қарастырған Б. Байғалиевтің ғылыми ізденісі. 
Бұл мақала ақын Шәкерімнің өмір жолы мен шығармашылық 
барысын қатар қарастыру арқылы бірден екі жан-жақты ғылыми 
дерек береді. Сонымен қатар ақын туған халқының бітімі мол 
бай ауыз әдебиетімен сусындап және де Шығыс пен Батыс әде- 
биетіне жетік көз жіберіп, әйгілі Шығыс жұлдыздары Қожа
Хафиз, Физули, Науаи мұраларымен танысса, Батыста Байрон, 
Пушкин, Толстой сынды көркем ой алыптарының шығармала- 
рынан нәр алғандығымен қоса, 1903 жылы қазақ даласындағы 
сол кездегі бірден-бір ғылыми зерттеу орны болған Император- 
лық географиялық орыс қоғамының батыс сібір бөлімінің Семей 
бөлімшесіне мүше болып қабылданғаны да назардан тыс қал- 
майды. Өз заманының әділетсіз пиғылына төзбеген Шәкерім 
көзқарасына, болмысына өз ізін қалдырды, әуреледі, азаптады, 
соның нәтижесі, туған халқына қызмет етуді мақсат етіп, біраз 
қиындықтарға ұшырағаны баршамызға белгілі. Шәкерімнің мақа- 
лаларын осы «Қазақтың» беттерінен оқи алу - бүгінгідей ырғағы 
арта түскен уақытта таптырмас мол мағлұмат [6, 152-155 бб.].

Тағы бір қазақтың ұлттық өзіндік санасының биіктігін паш 
ететін тұлға Мағжан Жұмабаев туралы Т. Садықов пен С. Қасым- 
жанова өз мақаласында баяндайды. Мақала авторлары Мағжан 
Шекспир, Пушкин, Соловьевтен басталып, символизм, техно­
кратизм, Шпенглермен аяқталған бүкіл адамзаттық көркемдік 
және ғылыми мұралармен шұғылданғанын, сонымен қатар қазір- 
гі кезде көп қолданылатын экзистенциалдық түрткілер де ақын 
шығармашылығынан айқын көрінетіндігін атап өтеді. Авторлар 
ақынның өмірі мен шығармашылығына тоқталып, ол туралы сол 
кездегі қоғам қайраткерінің жазбаларын да назарға ала отырып, 
мынадай қорытындыға келетіндіктерін жазады: «Мағжанның 
пәлсапаға тигізген әсері зор, сонымен қатар ол Шығыс мәде- 
ниетінде қолданған сөзді қазақ лексикасына енгізіп отыр. Ойлап 
қарасақ, философия деп грек терминін қолданғанша, өз ана тілі- 
мізге жақын «пәлсапа» немесе «фалсафа» ұғымын қолданғаны- 
мыз жөн» [6, 162 б.]. Бұл мақала ақынның құдыреттілігін көрсету 
мақсатында өлеңдерімен жалғасып кетеді.

Қазақ халқының рухани мұрасы турасында толық ақпаратты 
жайып салмаса да, біршама ғылыми, танымдық мол мағлұмат 
беретін «Қазақ» жинағы А.А. Қасымжанованың «Этностың көр- 
кемдік түрі» атты мақаласымен тамамдалады. Автор өз мақала- 
сын адам туралы көптеген анықтамалардың ішінен «адам - 
рәміздік жануар» деген анықтама беруден бастап, өз ойын осы 
мәселе тұрғысында өрбіте түседі. Рәміздің бүкіл әлемге өз билі- 
гін жүргізетіндігін айта келіп, әр елдің таңбасы өзінің көркем 
дүниетанымын бейнелей алады деп жазады. Таңба - мән, мағы- 
на, ой дей келе, таңбаның көркем өнердегі мағынасын кескін- 
деме өнеріндегі нақты мысалдарға сүйене отырып түсіндіреді. 
Кескіндеме бұл ақыл-парасаттылыққа, сабырлылыққа, сезгіш- 
тікке жетелейді де, ен-таңбалар табиғат әлемі мен адамның 
біртұтастығын бейнелейді деген қорытындыға келеді.

А.Х. Қасымжанов жинақтың қорытындысында негізгі мақ- 
сатымыз ойымыз өзіндік сананың оянуына серпін беру екендігін 
айта келіп, адам өзі ақылға ұмтылып, оған әрекет жасамаса, 
ешкім ешуақытта жәрдем бере алмайды әрі кез келген өзінің 
және басқалардың алдындағы жауапкершілігін дұрыс ұғынуы 
қажет екендігін атап өтеді. Қазіргі дәуірді терең танып түсінуде

тек қазақ халқының ғана емес, жалпы адамзаттың құндылық 
тұрғысынан қарау болмақ. Профессор А.Х. Қасымжанов былай 
деп ой қорытады: «Бүгінгі күн өткен тарихтың негізінде жаса- 
лады, осы сәтте біз адамзат болмысынан бөлектеніп, алшақтап 
кетуге тиіс емеспіз. Өзіндік сана деген өте бір үлкен ұғым. Егер 
сен өзің қаламасаң, өзің және басқалар үшін жауапкершілікті 
дұрыс түсініп, анықтай білмесең, ата-бабаларымыз үйреткендей 
ешкім де ешқашан саған көмек бере алмайды. Сен өз тағды- 
рыңды өзің шешуге тиіссің. Бұл ұлттық сана жоғары дәрежеде 
өскенде ғана шешілетін мәселе» [6, 175 б.].

Осылайша, прфессор А.Х. Қасымжанов айтып өткендей, ұлт- 
тық өзіндік сана өзінің жоғары дәрежесіне көтерілгенде ғана, 
белгілі оңды нәтижелер жүзеге асады. Оң нәтижеге жету үшін 
дұрыс бағалай біліп, болашақ ұрпаққа қазақтай ұлы ұлттың мәң- 
гілік ғұмыр кешуі жолында әрдайым шамшырақтай жарқырап, 
бағыт беріп тұрар рухани мұраларды қайта жаңғыртып, сақтай, 
саралай білу зор міндет екенін естен шығармаған абзал. Іздену, 
ұғыну - өткенге құрметпен қарау. Бұл халықтың іштей түлеп, 
өзін-өзі тану жолына түсуі, өркениетті қоғамдағы озық халық- 
тардың қатарына қосылуы.

Ғалым А.Х. Қасымжановтың ойын мазалайтын өте маңызды 
сұрақ - қазақ халқының сана-сезім тарихының қазіргі қасіретті 
жағдайын қалай түсіндіруге болады, оның себептері қандай? 
Қазақтардың рухани мәдениетінің тарихын түсіну мен оны 
танытудың жағдайын білдіретін себептердің бірі - оқу-ағарту 
үдерісі үшін тиісті негіз қалайтын, тарихи зерттеулердің жалпы 
бағдары мен шындығында.

А.Х. Қасымжановтың пікірінше, халық руханилығы - оның 
өмірлік құндылықтарының қайнар көзі ғана емес, туу мен даму- 
дың және жалпы адамзаттық құндылықтарды бекітудің ерекше 
бір әдісі.

Тек Қазақстан ғана емес, бұрынғы Кеңестік кеңістік мойын- 
даған философ, ғалым А.Х. Қасымжанов тәуелсіздік таңы атып, 
жеке даму жолына түскен халқының, ұлтының, мемлекетінің 
тағдырына алаңдамай, болашағына қам жемей отыра алмағаны 
түсінікті. Өз пікірлерін ашық айтып, көпшілік назарына ұсы- 
нады. Оның айтуынша, «Көп жылдардан кейін еліміз есін жия

108 



бастады. Рухани саңлақтарымыздың жарық жұлдыздары көріне 
бастады» [6, 87 б.].

Қазіргі таңда егемен еліміздің бірегейлігін сақтап, болашақта 
өзіндік орны бар мемлекетке айналу үшін ұлттық ерекшелікте- 
рімізді ұлықтау әлі де өзекті мәселелер қатарында. Мемлекеттік 
бағдарламалардан бастап, күнделікті білім беру, ғылыми зерт- 
теулер жүргізу сияқты саналы әрекеттердің барлығы қазақ хал- 
қының келешек келбетін қалыптастыру жолындағы жүйелі іс- 
әрекеттер тізбегіне айналуы тиіс. Бұл кезек күттірмейтін маңыз- 
ды жұмыс. «Біз ең басты құндылығымыз - Тәуелсіздігімізді сақ- 
тап, ұлттық бірегейлігіміздің негізін нығайтып, елімізді жаң- 
ғырту жолында ұйысуға тиіспіз. Бұл - болашақ ұрпақ алдын- 
дағы қасиетті борышымыз» [9].

Өз дәуірінің озық ойлы азаматы, яғни, кеңестік философия- 
ның көрнекті өкілі болған А.Х. Қасымжанов [1, 315 б.], тәуелсіз 
елдің болашағына қажетті рухани саланы дамытуға да өзінің зор 
үлесін қосты. Қазақ халқы тәуелсіздік туын желбіретіп, егемен- 

109 

https://egemen.kz/article/353537-tektilik-turaly
https://www.akorda.kz/


діктің ерекшелігін түсінгеннен кейінгі қадамы ұлттың өзін-өзі 
айқындауы болуы керек. Ұлттардың өзін-өзі анықтау мәселесі 
халықаралық құқықтың негізгі ұстанымдарының бірі болып 
табылады. Тәуелсіз мемлекет құру үшін ең алдымен ұлттың өзін- 
өзі айқындауы жүзеге асуы тиіс [2, 58 б.]. Әлі де өркениетті елдер 
өресінен орын теппегенімізбен, экономикалық өсу жолы айқын 
байқалатын мемлекеттер межесіне жеткеніміздің өзі айтарлық- 
тай жетістік. Адам өзінің табиғи қажеттіліктерін әбден немесе 
жеткілікті дәрежеде қанағаттандырған соң, рухани дүние, жан 
мәселесі алдыңғы қатарға шығары белгілі. Сондықтан да, ұлтты- 
ғымызды сақтап, тәуелсіздігімізді баянды етіп, қазақтығымызды 
асқақтату үшін халықтың өзін-өзі анықтауы шарт. Ұлттың осы 
уақытта өзін-өзі анықтауындағы негізгі табан тірер тірегі рухани 
мұра, яғни ұлтқа тән дүниетанымдық танымдар болмақ. Ұлт 
турасындағы, қазақ халқының жеке басына тән көптеген сұрақ- 
тар жауапсыз қалып, «жабық қазан жабулы күйінде» қала беретін 
кездер де, өкінішке орай, кездесуін әлі де тоқтатар емес. Мем- 
лекет тарапынан, үкімет жағынан лайықты дәрежеде қолдау тап- 
пағанымен де, зиялы қауым өкілдері көк байрақ желбірегеннен 
бастап-ақ мықты мемлекеттің тірегі ұлт екендігін бірден назарға 
алған еді. Нарық қоғамы, сөзсіз, баршаны бағындырар өз ереже- 
лерін, өз өмір тәртібін орнатады. Бірақ қаншама қаржылық 
қарым-қатынастар болуы керек, дегенмен де адам қашан да өзге 
тек табиғи қажеттіліктерін ғана қанағаттандырушы тіршілік 
иелерінен ерекшеленуі тиіс, сондықтан да рухани дүние мұрасы 
негізгі мәселе ретінде алға шығады. Осыған байланысты зиялы 
қауым өкілдерінің ерен еңбектері еш кетпек емес.

Н.Н. Крадин еуразиялық дала көшпелілерін «атты көшпелі- 
лер» деп атаса, белгілі қазақ мәдениетін зерттеуші ғалым Сәбет- 
қазы Ақатай Еуразия кеңістігінде «атты көшпелілердің» пайда 
болуы бұрынғы бір қалыпты қозғалыстағы дала өміріне жаңа 
серпін берді деген ойға келеді [3, 8 б.]. Көшпелі мәдениеттің 
терең тамырлары қазақ халқының ежелгі, «қазақ» деген этно- 
нимге жетпей тұрған кезеңінен басталады. Ерте замандағы түр- 
кі тайпаларының негізінде қаланған халық болғандықтан, олар- 
дың мәдени мұрасы, құндылықтары қазақ халқының еншісіне 
заңды түрде тиіп отыр [5, 5-9 бб.].

К. Ясперс «Ұлы мәдениеттердің» ошағы болған мемлекет- 
тер Қытай, Үндістан, Батыс көшпелілерден жылқыны пайда- 
лануды мұра етіп алған. Көшпелілер жылқының көмегімен ұлы 
мәдениет ошақтарын жаулап алып қана қоймай, ұшы-қиыры 
жоқ кеңістіктегі мәдениеттің дәмін татты, оларды өз көздері- 
мен көрді. Сонымен қатар жылқы малының арқасында бұрын- 
ғы әскери техника жаңа сипатқа ие болды [5]. Поляк ғалымы 
Адольф Янушкевич «Қазақ даласынан жазылған хаттар» атты 
еңбегінде қазақ халқының мәдениеті мен өнеріне тәнті бола 
отырып, оның жарқын болашағы туралы былай тебіренеді: 
«Тәңірім осыншама қабілет дарытқан халық өркениетке жат 
болып қалуы мүмкін емес, оның рухы қазақ даласында аспан- 
дай көтеріліп, жарқырап сәуле шашатын болады. Сор маңдай 
құл-құтандарды менсінбейтін Үндістан касталары секілді өзіне 
жоғарыдан қарайтын халықтар арасынан бұл көшпелілердің де 
құрметті орын алатын кезі келді». Қазақ халқының тарихи 
дүниесі әлі де толық түгенделе қойған жоқ. Әртүрлі жағдайларға 
байланысты ат тұяғы талар, шырайлы да шұрайлы аймақтың 
өткен тарихы, жүріп өткен жарқын жолы бұрмаланғаны баршаға 
белгілі. Енді-енді ғана өзімізге тиесіліні тайсалмай меншіктеу 
мүмкіндігіне ие болып отырмыз. Алайда атқарылар істер өте 
көп. Олқылықтарды қалпына келтіру - жеке назарды қажет 
ететін мәселе. Жабайылық пен тұрпайылық ретінде көп уақытқа 
дейін көпшілікке танытылып келген көшпелі өмір салты, адам- 
заттың ілгерілеу көшінде айтарлықтай маңызы бар екендігін 
бүгінгі күннің зерттеу нәтижелері көрсетіп отыр. «Дала өрке- 
ниеті» деген атау біршама уақыттан бері төл мәдениетте және 
ғылымда қолданылып жүрген маңызды ұғымдардың қатарында. 
Сонау ықылым заманнан бері ғұмыр кешіп, күні ұзақ, жыл 
бойы, барша тұрмыс-тіршілігі барысында алаң ашық даланы 
мекен еткен қазақ ұрпақтары үшін дала өркениетіне қатысты 
мәселелер өте маңызды. А.Х. Қасымжанов қазақстандық мәде- 
ниеттанудың қалыптасуында аса жоғары рөл атқарған дала 
өркениеті ұғымын ғылыми қолданысқа енгізген» [6, 19 б.].

Жалпы дала өркениеті дегеніміз не? Дала өркениеті туралы 
әлі күнге дейін қанша қуана қабылдасақ та кейде өз ішімізде де, 
өзге тараптан да күмән келтіріліп, сансыз сұрақтар туындатып

111 



жататын кездер де кездесетіні ешкімге жасырын жайт емес. 
Сондықтан да бүгінгі таңда ғылымда бар көзқарастарды келтіре 
кеткен жөн болар. Көшпелі халықтың тарихын, мәдениетін 
зерттеуші ғалым Л.Н. Гумилев көшпенділерді дүниежүзілік 
өркениетке қомақты үлес қосты деп есептейді. Оның ойларына 
назар аударсақ: «Көшпелі қоғамда техникалық ілгерілеу бол- 
мады деу мүмкін емес. Ең бірінші киімді жетілдіру, шалбар - 
сонау ықылым заманда жүзеге асқан. Көшпелілер қылыш, 700 
метр қашықтыққа дейін ататын садақ ойлап тапқан. Дөңгелек 
киіз үй сол кездің өзінде ең тиімді тұрғын үй болып есептелген» 
[7, 86 б.]. Осы мәселе туралы өз еңбектерінде бірқатар ғалымдар 
айтып өтеді. Жалпы алғанда, дала өркениеті, ұлттық өзіндік 
сана, халықтың өзін-өзі айқындауы мәселелері бірімен-бірі тығыз 
байланысты, қазақ халқы үшін өте маңызы жоғары рухани дүние- 
лер болып табылады. Л.Н. Гумилевтің ғылыми шығармашылы- 
ғын зерттеуші Т.В. Сережкина өзінің «Л.Н. Гумилевтің мәде- 
ниеттанулық концепциясы» атты кандидаттық диссертациясын- 
да, Л.Н. Гумилев түрік көшпелі тайпалары мәдениетінің даму 
мәселесін қарастыру барысында, көшпелілер мәдениетінің ерек- 
шелігі мен өзіндігін дәлелдей алатындығына негізгі назар ауда- 
ратындығы, қоғамның көшпелі типін шаруашылық және мәдени 
тұрғыдан аса күштілердің қатарына жатқызатындығы туралы 
айтады [8, 20 б.].

Заңғар жазушы М. Әуезов айтқандай: «Әлем мәдениетінің 
бейнесі көшпелілердің эстетикалық және этикалық тәжірибесін 
ескермей толық әрі дұрыс бола алмайды». Сол себепті қазақ 
халқының ғасырлар қойнауынан нәр алып, қадірлеп, сақтап, 
дамыта білген дәстүр сабақтастығын жүзеге асырып, сақтауы- 
мыз қажет [4, 35 б.].

Ұлттың мәдениетінде өзіндік санасын тарихи сана өрісіне 
бағыттай білген кез келген адам ел азаматы ретінде, өзінің әлеу- 
меттік ұстанымын іске асыруда, ұлттық мүдде құндылықтарын 
қалыптастырып немесе оны кейінгі уақытқа табыстаумен шек- 
телмейді. Өзінің төл мәдениетіне жаңа серпіліс, сол арқылы 
қоғамына, адамзат әлеміне өзгеріс әкелетін жаңа тәжірибелерді 
иеленуге ұмтылып отырады. Бұны қазіргі сөзбен айтқанда жасам- 
паздық, бәсекеге қабілетті болу дейміз. Осы бір адамзаттық мәде-

ниет пен қазіргі өркениеттің бастау көзіне айналып отырған 
танымдық қасиеттер, жасампаздық және өркениетті бәсекеге 
қабілетті болу, тарихи уақыт өрісінде ерекше орын алатын көш- 
пелі тұрмыстағы мәдениет иелерінің болмысында жатыр. Бұны 
тарихи уақыттағы тарихи сана құбылыстарының негізгі өнім- 
дерінің бірі деп айтуымызға болады [9].

Профессор А.Х. Қасымжанов өзінің «Кошо Цайдам ескерт- 
кіштері» еңбегінде «Дала өркениеті» тарауында осы мәселеге 
қатысты түсінік бере кетеді. А.Х. Қасымжановтың пайымдауын- 
ша, «дала» және «өркениет» ұғымдары түсінікті, ал енді екеуін 
қосу арқылы географиялық түсінікті мәдени-тарихи мазмұнмен 
толтырамыз. Адам бұл кеңістікте пайда болғаннан бастап нақты 
технологияны дамытып, өмір салтын қалыптастырды және 
өзгертті, әрекет ету стереотипін жасап, белгілі дүниетанымды 
ұстанды. Сондай-ақ осындай өркениет, әлемдік өркениеттің бір 
тармағы - көшпелі өркениет ретінде сайын дала төсінде туындады.

А.Х. Қасымжанов қазақ ұлтының арғы тегі болып саналатын 
көшпелілер мәдениетін ерекше мәдени феномен дәрежесіне сай 
деп есептеп, осы мәселе төңірегінде зор еңбек етті. А.Х. Қасым- 
жанов қызметінің қазақ ғылымы үшін аса құнды болып табыла- 
тындығын дәлелдей түсу мақсатында көшпелілер өркениеті мәсе- 
лесін жан-жақты зерттеумен айналысып жүрген мәдениеттану- 
шы ғалым Т.Х. Ғабитовтың көшпелі және отырықшы өркениет- 
терді салыстыруын келтіре кетуге болады. «Біріншіден, көшпе- 
лілер мен отырықшы халықтардың арасында бітпейтін антого- 
низм бар деу жаңсақ ой. Мысалы, Орталық Азияда осы екі тір- 
шілік тәсілдерінің арасында тығыз байланыс, тауарлар айыр- 
басы, мәдениеттік сабақтастық болған. Қандай этносты алып 
қарасақ та, мүлдем оқшау көшпелілердің болмағанын байқай- 
мыз. Айталық, олар сырт жауларынан тек өздерін ғана емес, 
сонымен бірге өздерімен туысқан қалалықтар мен диқандарды 
да қорғап отырған.

Екіншіден, көшпелілерде материалдық және рухани мәде- 
ниет төмен деңгейде деу үстірт қараушылық. Мәселе, көшпе- 
лілер қолданған тұрмыстық заттардың (тері, сүйек, ағаш, киіз, 
т.б.) ұзақ сақталғандығымен байланысты. Ал осы заттардан сегіз 
қырлы, бір сырлы шеберлер адамдарды әлі күнге дейін таңқал-

дыратын тамаша туындылар жасаған. Өнерпаз шеберлердің жан 
дүниесінен өзіндік ерекшелікпен өріліп шыққан өнер туындысы 
адам жанын рухани байытып, талғам тынысын, көңіл көкжиегін 
кеңейтеді. Көшпелілер қиратушы күш емес, керісінше олардың 
мәдениетінде экологиялық мазмұн бар» [10, 52-53 бб.].

Көшпелі халықтың озық жетістіктерінің тағы да бір дәлелін 
мына зерттеулерден де көреміз, даланы мекендегендер тек еңбек 
құралдарын ғана емес, қару-жарақтар: қылыш, садақ, т.б., сон- 
дай-ақ ат үстінде жүріп қолдануға қолайлы құрал-жабдықтар 
жасады. Белгілі ғалым Мурад Аджидің «Қасиетті Георгий құпия- 
сы» атты еңбегіндегі: «Әрине, IV ғасырда пайда болған дала- 
лықтар туралы әрқилы нәрсе жазылды, қағаз шыдайды, бірақ 
еуропалықтар әлі де қола қылышпен соғысып жүргенде олардың 
қаруы темір болғандығы туралы айтылмайды, басқаша айтқан- 
да, темір Дала төсінде күнделікті металл болса, Еуропада ол 
сирек кездесетін», - деген пайымдары осы ойымызды сабақ- 
тайды [11, 21 б.].

А.Х. Қасымжанов: «Әлемдік өркениет құбылысы «Ұлы Дала» 
феноменінің пайда болуына әсер еткен жайттардың бірі - жыл- 
қының қолға үйретілуі» дейді ғалым. Жылқы тек жүріп-тұруға 
және жүк тасуға арналған көлік қана емес, сол уақыттағы жауын- 
гердің серіктесі. Сонымен қатар ол сапалы да пайдалы азық 
берер жануар. Жылқы қажеттілігінің артуы оның белгілі түр- 
лерінің шығарылуына және өсірілуіне негіз болып, сол арқылы 
мал шаруашылығы дамыды. Жылқы малы тек тұрмыстық емес, 
рухани бағытта көшпелі қауымға нық сенім ұялатар жағдай 
болды. Бүгінгі таңда ұлт мәселесімен айналысып жатқан ғалым- 
дар қатары көбеюде. Солардың бірі де бірегейі де деп айтуға 
болатын профессор Досмұхамед Кішібеков көзқарасына тоқта- 
лайық. Осы мәселеге қатысты профессор Д.К. Кішібеков «Мәде- 
ниет және өркениет» атты кітабында «Жылқы қазақ үшін тек 
көлік емес, сонымен қоса рухани жаңару мен байи түсу қай- 
нары. Егер де көшпелілерде жоғары рухани құлшыныс, тәуел- 
сіздік аса дамыса, ол жылқымен түсіндіріледі» [12, 168 б.].

Сонымен қоса профессор Д.К. Кішібековтің осы мәселелерге 
қатысты бірқатар еңбектері бар. Мәселен, «Қазақ менталитеті: 
кеше, бүгін, ертең», «Ұлттық идея және идеология» атты еңбек-

тер. Ғалым «көшпенділер қоғамын» зерттеуде зор іс атқаруда. 
Профессор Д.К. Кішібековтің пайымдауынша, әрбір адамның 
ата-анасына, туған үйіне, туған жері және табиғатына деген 
генетикалық махаббат сезімі болады. Бұл сезім ақыл-парасат 
арқылы туған жер туралы идеяға ұласады [13, 16-17 бб.].

«Ұлттық идея сана-сезіммен, тілмен байланысты ұлттық 
сезімнің сыртқы көрінісі. Ұлттық идея ұлттық сезімның негі- 
зінде өрлейді. Ұлттық сезім адам жанының түкпірінде орнала- 
сады. Ұлттық сезім мәңгілік, өзгермейді, жоғалмайды» [13, 24­
25 бб.]. Өзін-өзі тану деңгейінде адам өзінің белгілі бір этносқа, 
ұлтқа жататындығын сезінеді деп ой қорытады.

Өркениеттіліктің бір көрінісі болып табылатын жазба мәде- 
ниетіне қатысты А.Х. Қасымжанов мынадай пікір айтады: «Жазу- 
дың бар-жоғына келер болсақ, скиф жазбасына қатысты біздің 
деректеріміз жоқ. Мүмкін, отырықшы-жер өңдеуші аймақ Мауе- 
ранахрда өзінің жазба ошағы болған шығар. «Есік қорғанында» 
«Алтын адаммен» бірге әлі де мәтіні анықталмған күміс ыдыс 
табылған. Ең бірінші бір хандықтың аясына Батыс пен Шығыс- 
ты біріктірген хандықты құрған түріктер өздерінен кейін тасқа 
қашалған құжат қалдырып кетті» [14, 15 б.].

Ал осы мәселеге қатысты профессор Д.К. Кішібеков өзінің 
«Мәдениет және өркениет» атты еңбегінде «Белгіден (тамга) 
жазуға дейін» деген тарауында жазудың барлығы көшпелілерде 
белгіден басталғанын айтады. «Белгіден даму екі бағытта жүрді. 
Бір жағынан, өмір салты, шаруашылық тәсілі көрініс тапқан ою 
пайда болды. Ою ұлттық сипатқа ие. Екінші жағынан, белгіні 
күрделендіру арқылы жүзеге асқан жеке рәміздер, сосын әріп- 
тер, жазу» [12, 168 б.].

Егер А.Х. Қасымжанов тастағы таңбаларды жазба мәдениеті- 
нің негізі ретінде қарастырса, Д.К. Кішібеков тастағы жазба- 
ларды пиктография деп атап өтіп, белгілер жалпы жазуға негіз 
болғандығын көрсетіп кетеді.

Академик М.Қ. Қозыбаев «Ұлт және өркениет» атты кіта- 
бында «Көшпенділер өркениеті» деген ұғымды Ә. Марғұлан, 
К. Ақышев, К. Байпақов сияқты археолог ғалымдар көбірек пай- 
даланып келгенін айтады. «Көшпенділер қоғамы» деген мәтінді 
С. Толыбеков, Д. Кішібеков сияқты ғалымдар да кеңінен пайда-

ланды. Соңғы жылдары К. Байпақов, осы мақаланың авторы 
Еуразия сахарасында көшпенділер өркениетінің орнына Дала 
өркениеті деген ұғымды қолдануды орынды санайды» [15, 
19 б.]. Академик М.Қ. Қозыбаев аталған еңбегінде «Ұлан-ғайыр 
далада өркениет орнатуға себеп болған факторлар қандай?» 
деген сауалға жан-жақты жауап береді. Сөзіміз дәлелді болу 
үшін мәтінді бере кеткенді жөн көрдік.

1. Ұлы Дала екі құрлықтың басын қосты. Ол Еуропа мен 
Азияның қақпасы, тоқсан тоғыз жолдың торабы.

2. IV мыңыншы жылдың аяқ шенінде адамдар даланың ең
жүйрік аңы жылқыны қолға үйретті. Ол адамның уақыт пен
кеңістікті игерудің бастамасы болды. Одан әрі сайын дала Әму 
мен Сыр бойы арқылы қытай, парсы, үнді халықтары араб өрке- 
ниеттерімен тоғысты.

Сыр мен Әмудария аралығында пайда болған Зердеш (зороастр) 
тәңірлік дүниетаным христиан, будда, ислам сияқты әлемдік 
діндердің өзекті қағидаларына негіз болды.

Дала перзенті ешбір шектелу дегенді білмеді. Оған креатив- 
тік эволюция тән еді.

Л.Н. Гумилев, т.б. зерттеушілер «көшпенділер» деген ұғым- 
ды абсолюттендіреді. Шын мәнінде, ұлы сахарадағы халықтың 
негізгі кәсібі мал бағу болғаны рас. Сонымен бірге ол егін де екті, 
қолөнерін де дамытты, қала да салды. Қ.И. Сәтбаев, М. Аджи, 
К. Ақышевтің және т.б. мағлұматтары бойынша түркілер кен 
өндірумен де айналысып, күнделікті өмір сүруінде кеңінен пай- 
даланып отырғаны айтылды.

Аң бейнелі өнер сымбаты (стилі) қалыптасты.
Сайын даладағы көшіп-қону, экологияны сақтау, ұрпақ тәр- 

биелеу, демографиялық үрдісті жолға қою, сал-серілік дәстүр 
сияқты дала этикасын, менталитетін орнатты [15, 19 б.].

М. Қозыбаев атап көрсететін тағы бір жайт біздің өрке-
ниетіміздің өте ерте қалыптасып дамығаны және оның қала мен 
дала синтезі болғандығы. Ендеше кеңбайтақ даладағы өркениет 
мемлекеттің жабайы түрін емес, кемеліне жеткен түрі болған- 
дығын тұжырымдатады.

Бұл мәселені қарастырғанда ғалымның мына тұжырымда- 
рына көңіл бөлмесек, онда ол жіберіліп қойған үлкен олқылық

болар еді. «Осы арада Дала өркениетінің әлемдік дамуға қосқан 
үлесінің аз емес екендігінде.

Тәңірлік дүниетанымды берді; Зердеш (зороастр) дінін таратты.
Металл қорытудың көне ордасы болды.
Төл жазуын ойлап тапты.
Жыл мезгілін маусымға бөліп, осы күнгі календарлық 

дүниетанымды қалыптастырды.
Әскери құрылымның далалық түрін жасады; әскери өнердің 

ғажайып түрлерін көрсетті.
Сәулет өнерінің өзіндік дәстүрін қалыптастырды (Айша 

Бибі, Алаша хан, Сырлытам, Қарахан, Жошыхан, Аяққамар, 
Жұбан, Болғанана; Ботаған мавзолейлері және т.б.).

Дала Гомерлері бай ауыз әдебиетін жасады. Сайын далада 
әуез өнері шарықтады. Қазақ хандығы тұсында бес мыңдай күй 
дүниеге келіпті.

Мемлекет басқарудың дала демократиясына сүйенген жүйе- 
сін жасады (бас кеспек болса да, тіл кеспек жоқ).

Шаруашылықтың негізі мал өсіру бола тұра, адам баласы ой- 
лап тапқан басқа түрлерін дала перзенті қосалқы шаруашылық 
етті. Дала мен қала менталитетін будандастырды» [15, 28 б.].

Сол уақытта түркі әлемінің Тәңірлікті қолдағаны туралы 
Ардақ Нұрғали да атап өтеді: «Түрік халықтары бұдан бес-алты 
мың жыл бұрын айды, жұлдызды, күнді тәңір тұтқан. Осы құді- 
реттердің бәрі аспанда тұратындықтан сол шексіз кеңістікті де 
тәңір қатарында қадірлеп, Көк Тәңірі деп сыйынған» [16, 23 б.].

Осындай, еш күмән тудырмас дәлелді деректердің көмегі 
мәдени тарихты айқындап, болашақ жолды көрсетіп, нық қадам 
жасауға негіз етіп алуды анықтап берді.

Қазақ халқының рухани мол мұрасы, тарихы тереңге кететін 
қоры бар екендігіне бүгінгі таңда ешкім күмән келтіре алмайды. 
Оған негіз болған ізденістегі ғалымдардың орасан зор еңбектері. 
Қазақ мәдениетін зерттеп, ұлттық сарында сараптау жасап жүр- 
гендердің бірі әрі бірегейі, философия ғылымдарының докторы, 
профессор - Тұрсын Хафизұлы Ғабитов. Ол өзінің «Қазақстан 
өркениеті: өткені, бүгіні және ертеңі» атты мақаласында қазақ 
өркениеті - ежелгі көшпелі өркениеттерден бастау алатынын, 
кейін қазақ хандығы уақытында қалыптасқан, түркі-соғды, түр-

кі-араб синтездері нәтижесінде исламдық суперөркениеттің құра- 
мына енетін этномәдени бірлестік екендігін айтады. Бұл ұғым- 
ның қалыптасуына «Дала өркениеті» деген түсініктің маңызы 
зор болғандығын да көрсете кетеді. Профессор Т.Х. Ғабитов және 
өзге де зерттеушілер қазақтың ата-тектерінің әлемдік өркениет- 
тілік дүниесіне қосқан басты құндылықтарына және оны дәлел- 
дейтін таным түсініктеріне назар аударады. Мысалы:

Еуразиялық көшпелілер кеңістікті игеруда адамзат тарихын- 
дағы бірінші болып жетістікке жетті (К. Ясперс атап өткен 
жылқыны пайдалану).

Номадалар адамдандырылған қоршаған ортаны кеңейтті, шөл 
мен шөлейттерді игере алды.

Еуразиялық көшпелілер тарих катализаторлары (М. Вебер) 
қызметін атқарды, олардағы миграциялық үдерістер жаңа өрке- 
ниеттердің қалыптасуының себепшісі болды (Үнді, Иран; Ғұн 
мемлекеті, Араб халифаты, т.т.).

Ұлы Жібек жолы және басқа да коммуникациялық жүйелер 
арқылы ілкі түркілер мен түркілер Батыс пен Шығыстың ара- 
сында дәнекерлік қызмет атқарды, олардың мәдени сұхбатына 
ықпал етті.

Қазақтың арғы тектері әлемдік өркениеттіліктің шалбар, 
алдаспан, киіз үй, күйме, металл өңдеу, зергерлік, ұсталық, т.б. 
сияқты артефактыларын алғашқылардың бірі болып қалыптас- 
тырды әрі басқа елдерге таратты.

Түркілердің әмбебапты дүниетанымдық жүйесі - тәңіршіл- 
дік, адамдық ынтымақтастық пен келісімділіктің маңызды фор- 
масы болды.

«Адам бол!» ұстанымы, әлемді Жарық дүние деп түсіну, 
адамның көңіл күйіне мән беру, ғарыш және басқа адамдармен 
үйлесімділікте болу, жасы келгендер мен баланы қастерлеу 
сияқты қазақтың дәстүрлі әдебінің құндылықтары уағыздалып, 
қазіргі уақытта да руханияттылықта ерекше орын алады.

Діншілдіктің көшпелі мәдениетке сәйкес келетін түрін про­
фессор Н.Г. Аюпов «табиғат діні» деп атайды [17, 19 б.].

Көшпелілер өмірін әр қырынан қарастырып, шаруашылық 
формалары және де оған қатысты тұрмыс салтынан бастап, 
өркениетінің ерекшелігі мен мәдени мәніне көңіл бөліп, ғылыми

118 



қызметінің негізі етіп алған тағы да бір ғалым, философия ғылым- 
дарының докторы, профессор - Қ.Ш. Нұрланова. Қ.Ш. Нұрланова 
зерттеулерінде көшпелілік тұтастық және оның қоғамдық-тарихи 
даму негізінде болатын әмбебаптылық ретінде қарастырылады. 
Өз зерттеу жұмыстарында көшпелі өмір салтындағы әлемге көз- 
қарастың тұтас жүйесі болып қалыптасқан философия ретінде 
созерцаниенің орны мен маңызын ашады. А.Х. Қасымжанов 
шығармашылығында айтарлықтай назар аударылған қазақ 
халқының өмірімен тығыз байланысты сөз және әуен мәселесі 
Қ.Ш. Нұрланова зерттеулерінде де орын алады. Қ.Ш. Нұрланова 
сөз және әуен халықтың өмірін өрістетуде зор маңызға ие екен- 
дігін атап өтеді [18, 53-68 бб.].

Осы мәселеге қатысты А.Х. Қасымжанов та өз пайымдаула- 
рын келтіре кетеді. Өзінің «Кошо Цайдам ескерткіштері» еңбе- 
гінде көшпелі мәдениеттің пайда болуының алдында шаруашы- 
лықтың дамымаған түрлері бар еді. Малға азықты тиімді пай- 
далану үшін халық көшпелі өмір салтын дамытты. Көшпелілік 
белгілі бір аймақта шаруашылық жүргізу мүмкіндігі ғана емес, 
сонымен қатар пайдалы әрі болашағы бар іс болғандығын 
А.Х. Қасымжанов атап өтеді. Осы жерде мынадай мысал да 
келтіре кетеді, Қозы-Көрпеш - Баян-Сұлу дастанындағы айтты- 
руға келген жігіттерге Баянның ол уақытта мүмкін емес болып 
табылатын өзінің әкесінің малының санын анықтап келу керек 
деген шарт қоюы зор пайдаға кенелудің мүмкіндігін айқындай- 
тындығы айтылады. А.Х. Қасымжанов табиғат пен қоршаған 
орта жайлы уақытта көшпелілер өмірі мен жанына рахат сый- 
ласа, жұт кезінде көшпеліден физикалық және адамгершілік 
шыдамды, рух мықтылығын талап еткендігін атап өтеді. Өз 
еңбегінде А. Тойнбидің айтқанын көрсете кетеді: «Еуразиялық 
даланың скиф психикасы мен мінезіне әсер ету күші зор болды». 
[14, 7-9 бб.].

Көшпелілердің сан ғасырлық мұрасын зерттеумен айналы- 
сып жүрген философ ғалым - Жахан Жамболұлы Молдабеков. 
Ол өзінің «Қазақтану» атты кітабында көшпелілік өрісі жайында 
баяндайды. Ғалым «көшпенді мәдениет» (Л.Н. Гумилев), «көш- 
пенді өркениет» (Ә. Марғұлан, Қ. Ақышев, К. Байпақов), «көш- 
пенділер қоғамы» (С. Толыбеков, Д. Кішібеков), «дала өрке-

ниеті» (М. Қозыбаев) деген ұғымдар кездесетіндігін жиі айтады 
да, бұл ұғымдардың ойдан шығарылмағандығын, оған сан 
ғасырлық далалықтардың тұрмыс-тіршілігіне байланысты мәде- 
ни-тарихи жүйе мен соған лайықты жоғары өркениеттіліктің 
болғанын айтады. Олай болса, тарихтың өзі дәлелдегендей, 
«дала көшпенділерінің өзіндік өркениеті мен мәдениеті болғаны 
хақ. Бірақ та бетін ашып алатын үш келелі мәселе бар. Олар: 
1. Қазақтың бұрынғы және қазіргі ұшан-теңіз кеңістігін біртекті 
дала деп айтуға бола ма? 2. Қазақтың бәрі бірдей тарихи кезең 
мен мекендік өңірде тек көшіп-қонып қана өмір сүрді ме? 
3. Шығыстың, түріктің, қазақтың өркениеті мен мәдениетін, көр- 
кемдік, бейнелік, ұғымдық, тұжырнамалы модельдік, құндылық 
сияқты бай мәдениетті қай тұрғыдан сипаттап жүрміз?» [19, 
9 б.]. Әрине, нақты жазба деректер рет-ретімен жазылмаған, осы- 
ған қарамастан өз тарихымызды қиқымдардан қосып түзетіп жат- 
қанда болса да әртүрлі сұрақтардың туындайтыны белгілі. Бұл 
заңды әрі тереңдік пен дәлдікті қажет ететін, әрі алға жылжуға 
оң әсерін туғызатын сұрақтар екені сөзсіз. Ж.Ж. Молдабеков өз 
зерттеуінде «дала өркениеті», «көшпенділер мәдениеті», «көш- 
пенділер қоғамы» деген атауды тек көркемдік бейнелік, тарихи 
салыстыру тұрғысынан ғана айтқан жөн дейді. Оны толығымен 
негіздеу үшін ұғымдық талдау және тұғырнамалық сараптау 
қажет екендігін атап өтеді. Сондықтан да дала немесе көшпен- 
ділер өркениеті дегенде тарихи-мәдени кезеңді, тұрмыс-салт пен 
шаруашылықтың басты салаларын ескеріп, оларды өзара салыс- 
тырып қарастыру орынды және қажеттілік деп ой қорытады. 
Далалық тұрмыстың ерекшеліктерін саралай келе, ғалым көш- 
пенділікке мынадай анықтама береді: «Көшпенділік - кең аймақ- 
тағы және ұзақ мерзімдегі тарихи құбылыс, әлеуметтік қозға- 
лыс, өркениеттің ықшамдалуы». Профессор Жахан Жамболұлы 
Молдабеков біздің басты мәселеміз ұлттың өзіндік санасын 
қалыптастырудың жолын айқындап, «қазақтануды» ұсынады. 
Ол өзінің ауқымды да мазмұнды еңбегінде ұлттық өзіндік сана- 
мызға негіз болар мәдени-тарихи мұраларды сараптауға, соны- 
мен қатар осы сарқылмас мол рухани қордың қаншалықты 
маңызды екендігіне назар аудартады. Ұлттық рух пен ұлттық 
болмысты ұғатын мүмкіндікті кеңейтуге жол ашып, адамдық

құндылық пен шынайы дәстүрді ақиқат етіп алу қажеттігіне 
көңіл бөледі. Сонымен қоса қазақтану мәселесін тәуелсіздік 
идеясы тұрғысында және ұлттық-тарихи көзқарас тұрғысынан 
талдайды да, тарихи және ұлттық тәжірибе деңгейі арқылы өзін- 
ше жетілу шарттарын ықшамдап, реттейді. Осыған байланысты 
ол басқарудағы, қиыншылықтар мен қайшылықтарды саралап, 
ел мен мемлекетті, шаруашылық пен саясатты басқаруда ұлттық 
өрнек пен өркениет өнегесін ұштастырар дәнекерлерді дәлелдеп 
тұжырым жасайды.

А.Х. Қасымжановтың шәкірті П.М. Сүлейменов өз зерттеу- 
лерінде: «Даланың да өз тарихы болады және оның айталық, 
Еуропа немесе Таяу Шығыс тарихынан бірде-бір өрімі кем бол- 
ған жоқ. Көшпелілер өздерінің даму жолында ешбір елдікіне 
ұқсамайтын, қарабайырлықтан аулақ қоғам құрды және төл 
мәдениетін өркендетті», - деп атап өтеді, бұл да көшпелі өрке- 
ниеттің маңызын бекіте түсер тұжырымдардың бірі [20, 4 б].

Негізінен, Ағын Хайроллаұлы Қасымжанов ұлттық өзіндік 
сана, өзін-өзі анықтау, рухани мұра мәселелеріне классикалық 
немесе батыстық философия тарихын жете меңгеруінің нәти- 
жесінде келді десек қателеспеген боламыз. Өз саласының май- 
талман маманы көрнекті ғалымдардың, айтулы ойшылдардың 
ілімдерін терең талдауының барысында, бір қарағанда ешқандай 
қатысы жоқ, болуы да мүмкін емес мәселелердің түйінін тап- 
қандығына баршамыз куәміз. «Терең білім тұтастығы немесе 
болмыс бірлігі концепциясы» атты ғылыми еңбегінде ұлттық 
тақырыптарға қозғау салған бірден-бір мәселе Мартин Хайдег- 
гердің ілімінен туындаған экзистенциалдық тұрғыдан түсінудің 
негізін, яғни ұлт өзін-өзі танитын болмыс нақтылығымен айқын- 
далатындығын жеткізеді. Ұлт болмысы өзін қоршаған дүниеде 
іске асады деген тұжырымды кеңейтті. Профессор А.Х. Қасым- 
жанов, М. Хайдеггер қазіргі әлемнің әлсіз тұстарының біразына, 
оның ішінде «түпкілік» деген атау берген сезімге де назар 
аударатындығын айтады. Адамды өзіне байлап-матап тастайтын 
күнделікті күйбең тіршіліктен жоғары тұруы үшін адам өзінің 
тамырларын сезінуі қажет. Осы жерде М. Хайдеггердің отан 
туралы, оның, әлеуметтік табиғи негіздері, барлық адам рухы- 
ның шығармашылық көріністері түбірлерімен кететін сезімдері

туралы баяндалады. «Қазіргі уақытта бүгінгі адамның түпкілі- 
гінің өзі қауіп үстінде. Одан да маңыздысы: түбірлерді жоғал- 
ту_ біз дүниеге келген ғасырдың рухынан туындайды» [21, 
109 б.]. Жоғалту бастамалары әуелгі бастан көрінеді: әлемдік 
тұтастыққа адамның техникалық қарым-қатынасы, техникалық 
орта, ақпараттық ағымдардан барлық жеке сезімдерге еш орын 
қалдырмаған маңызды емес дақпырттан басқаны шығарып тас- 
таған байланыс құралдары. Осы жерде өте күрделі мәселе туын- 
дайды: жоғалтып алған ескі дәстүрлік негіздің орнына адамның 
мәні мен оның еңбектері жетіле түсетін жаңа негіз табу. Ғалым 
осы жерде бір нәрсеге көңіл аударады, шынайы түрде қарайтын 
болсақ, бұл мәселелер көпшілікті ойландырмайды, тек белгілі 
бір дәрежедегі адамдар ғана ой түюде. «Ата-баба», «түпнегіз» 
туралы ойлар әлі күнге дейін адамдарды толқытады, бір-бірінен 
ерекшелейді, бір-біріне қарсы қою арқылы бөлетіндігін атап 
өтеді. Негізінен, баршамызға белгілі дүние болып танылғаны- 
мен де аса мән бере бермейтін жайттар кездесіп жататындығы 
жасырын емес. Ғалымның пайымдауынша, этносқа, жақын 
айналадағыларға қатысты туған ошаққа, туған жерге, ата-бабаға, 
салт-дәстүрге ену - адамдық табиғаттың барлық жерде болатын 
қасиеті. Діл, өзін-өзі ұстау стереотипі туралы сөз етілуі тегін 
емес. Бұлардан ауытқу осы бір адамдар арасында кері әсер 
тудырады. Ондай нақты тегі жоқ адам ұлттық айқындылығын 
жоғалтқан адам ретінде есептеледі. А.Х. Қасымжанов егемендік 
алғаннан кейін осындай қазақтардың көбейіп кеткеніне назар 
аударады. Орыс тілінің үстемдік етуіне байланысты қазақ 
тілділер арасында өзін-өзі кемсітушілік байқалады. Бұл сөздерді 
ойшыл он жылдан артық бұрын айтып өтсе де, аса басым 
болмаса да әлі де шешімін таппаған тақырыптың бірі болып 
отырғаны анық. Түпкіліктілік немесе түбегейлілік еріксіз түрде 
патриоттықты, ұлтжандылықты, өзін-өзі таныта білуді туында- 
тады. Ал бұдан да кең түрде қарасақ, өз салт-дәстүрлерін, құн- 
дылықтарын өзге халықтарға таңу екендігін атап өтеді.

Ғалым А.Х. Қасымжанов пайымдауынша, жиырмасыншы 
ғасыр барша тарихты бір айналымға енгізіп, дүниежүзілік тарих 
көшіне ілесіп кеткен уақытта өзін-өзі таныту немесе өзін-өзі 
анықтау үшін күресу дегеніміз сәйкес емес дүние болып шыға-

ды. Егер де, бүгінгі жағдайды саралап қарайтын болсақ, адам- 
затты біріктіру мақсатында жасалып жатқан шаралар аз емес. 
Қаншама әрекеттерге қарамастан, әзірге адамзатты біріктіру 
мүмкін емес.

А.Х. Қасымжанов дала өркениетіне баса назар аударады. Ол 
өзінің «Кошо Цайдам ескерткіштері» еңбегінде және одан кейін 
жарыққа шыққан «Ұлы дәстүрлердің кеңістігі мен уақыты» атты 
кітабында қазақ халқы мен мәдениеті үшін түбегейлі болып 
табылатын мәселе төңірегінде ой толғайды. «Ежелгі қазақтар- 
дың тарихи эволюциясы аса күрделі әрі қарама-қайшылықты 
жағдайда жүреді, бұл қазақ жерінің ұлы Дала орталығында 
болуымен байланысты, ол арқылы сансыз жаулап алушылар 
және қоныс аударушылар легі өтеді, ал бұл қарапайым түрдегі 
болса да, әртүрлі мәдениеттер мен этностардың бірігу қажет- 
тілігіне алып келген» [22, 7-9 бб.], яғни профессор М.С. Орын- 
беков атап көрсеткендей Дала төсіндегі халық ғасырлар бойы 
ғұмыр кешіп, өзінің мәдени-тарихи, аймақтық, ұлттық ерекше- 
ліктерін таныта алғандығын көрсетті.

Қазақ мәдениетін А.Х. Қасымжанов сақталған әртүрлі жазба 
ескерткіштерді негізге ала отырып, қазақ халқының тарихын 
бірнеше кезеңге бөледі. Атап өтетін болсақ:

1. Сақ кезеңі. Б.д.д. ІІІ ғасырда сақ-тигрохауд тайпалары 
мықты мемлекеттік құрылым құрды.

2. Кейін қазақ халқының құрамына кірген, үйсін, қаңлы, алан 
тайпаларының б.д.д. ІІІ ғасырдан б.д. V-VI ғасырына дейінгі 
аралықты қамтитын алғашқы мемлекеттік-тайпалық бірлестік- 
тер болды.

3. Ерте түріктік кезең. Түрік қағанатының құрылуымен бай- 
ланысты (VI ғасырдың ортасынан бастап).

4. Қарахандар кезеңі Х-ХІ ғасырлар. Мемлекеттік идео- 
логия ретінде исламның Қазақстанның оңтүстігінен бастап енуі.

5. Қимақ-қыпшақ кезеңі - ХІ-ХІІІ ғасырлар. Ертістен Донға 
дейінгі аралықты алып жатқан мықты әрі үлкен мемлекет құрды.

6. Шыңғысханның шапқыншылығымен байланысты Орта- 
лық Азияның барша аумағын өзіне бағындырған 1219-1221 жылдар.

7. Бірегей Моңғол империясының құлау кезеңі XV ғасырмен 
байланысты.

8. Қазақ хандығының қалыптасуы XV ғасыр. Оның бас-
тауында тұрған - Ақ Орданың соңғы ханы Барақтың ұрпақтары 
Керей мен Жәнібек.

9. Жоңғар-қазақ қарсылығы және қазақ хандығының күшеюі. 
XVI ғасырдың аяғы мен XVIII ғасырдың ортасы. Бұл қазақ 
халқы үшін аса қиын кезең. Тарихта «Ақтабан шұбырынды, алқа 
көл сұлама» деген атпен белгілі. Алайда қазақтар алғаш рет 
Абылайдың бастауымен өз күштерін біріктіріп, қалмақтарды 
жеңді. Осы кезеңде Бұқар жырау, Төле би, Қазыбек би, Әйтеке би 
сынды ерен тұлғалармен қатар, бірегей батырлар да көзге түседі.

Кенесары қозғалысы және Ресейдің Қазақстанды отарлауы. 
Даланы отарлау Әбілхайырдың тұсында басталғанымен, ХІХ ға- 
сырдың бірінші жартысында жүйелі түрде іске аса бастады. 
Шоқан Уәлиханов, Ыбырай Алтынсарин, Абай Құнанбаев сияқты 
қазақ ағартушылары Ресейдің құрамына еніп, ескіліктен ажы- 
рап, жаңашылдыққа өтуге мәжбүр болды.

ХХ ғасыр. Ұлттық зиялы қауымның және мемлекеттің жаңа 
формацияда қалыптасуы.

Осылайша, тарихи кезеңдерді бөлу арқылы ғалым әр уақыт- 
тың өзіне тән дүниетанымдық ерекшеліктерін айқындап алуға 
тырысады. Профессор А.Х. Қасымжанов Даланы түсіну үшін, 
алдымен әр кезеңде өмір сүрген халықтың рухани мол мұра- 
сын, оны жеткізген ерен тұлғаларын, мол мұра нәрімен сусын- 
даған рухани қайнарларына назар аудару қажеттігін айтады. 
«А.Х. Қасымжанов ойлауындағы басты ұстаным: өткендердің 
жолымен жүрме, олардың іздегенін ізде. Әлемдік философияға 
шынайы өмірде адамды толғандыратын мәселелерге жауап табу 
құралы ретінде қараса, қазақ философиясына деген бетбұрыс 
көшпелілерге тән дүниетаным кеңдігі мен ойлау көлемін анық- 
тау қажеттілігі туындаған. Көшпелі үшін философия жеке зерт- 
теу, қарастыру саласы емес, өмір салты болып табылады» [23, 
4 б.]. А.Х. Қасымжанов қазақ философиясын қарастырып, көш- 
пелі халықтың дүниетанымын ашып көрсетуге тырысады. Фило- 
софиялық көзқарастар арқылы қазақтың болмысын, ұлттық ерек- 
шелігін анықтап және олардың тұрмыс салтымен, өмір барысы- 
мен тығыз қатынаста болатындығын ашып көрсетеді. «Құбы- 
лыстың мықты тірегі - Абай Шығыс деп атаған және де оның

бөлігі Дала. Міне, мен неліктен қайнар көздерді іздеуді басты 
мақсат етіп қойдым: Фараби және Баласағұн, Яссауи және Қаш- 
қари, Бұхар жырау және Қазыбек би шығармашылығынан, Шың- 
ғыс пен Кенесарының іс-әрекеттерінен. Бұл ой мені одан да әрі 
өркениеттер сұхбатына, Батыс пен Шығыс, Азия мен Еуропа 
кездесулеріне, халықтық пен жалпы адамзаттық аумақты сәй- 
кестендіруге алып кетті», - дейді [24, 119-121 бб.].

Ғалым А.Х. Қасымжанов «Ұлы Даланы» мекендеген «қазақ» 
деген халықтың XIV-XV ғасырларда ұлт, халық, мемлекет ретін- 
де өзін-өзі анықтағандығын айтады. Ресейдің қазақтарды отар- 
лауы тек жақсы жерлерді тартып алу ғана емес, қазақтың жанын 
құрту, оған құлдық психологияның вирусын, өзін-өзі кемсіту- 
шілікті, «рухани спид» іспеттес өзіндік дәрежесін жоюды көз- 
дегенін айтады. Қазақ өз «бейнесін», «қазақ атын» жоғалтуға 
дейін жетті. Қазақилықты жоюдағы соншалықты логикалық 
ендіру мен қабылдап алушылыққа таңданбай болмас, кез келген 
орыс шенеунігінің алдында бас июден бастап, әліпбиіне көшу- 
дің өзі біраз нәрсені аңғартып тұрғандай. А.Х. Қасымжанов тәуел- 
сіздік ала салысымен-ақ мемлекеттің негізі тек ұлт болатын- 
дығын, рухани мұраны негізге ала отырып болашақты айқын- 
дау қажеттігін айтқан еді. Ол алдымен, қазақтың өзін, оның 
рухани құрылымын айқындап алу қажеттігін сөз етеді.

Профессор А.Х. Қасымжанов «Өзін-өзі анықтау және рухани 
мұра» атты мақаласында: «Өткен уақыт бүгінгі күнге рухани 
еніп кетеді де, белгілі бір дәрежеде болашақты айқындайды» 
[25, 88 б.], - деген тамаша ой айтады. Сондықтан да өткен тарих- 
ты толық танып алмайынша оның болашаққа бағыттаушы, алға 
апарар зор күш екендігін ұғынып, келешек ұрпақ санасына 
сіңдіру қажеттігін айтады.

А.Х. Қасымжановтың айтуынша, өзін-өзі анықтау - уақытты 
қажет ететін, күрделі көп деңгейлі үдеріс. Оның негізгі екі 
кезеңін көрсетуге болады: біріншіден - өзгенің ерекшеліктері 
арқылы өз ерекшеліктерін тану, екіншіден - осыған өзін-өзі 
саралауды қосу. Өзін-өзі анықтау әрдайым өзін-өзі бақылауды 
қажет етеді. «Өзін-өзі анықтау - өзінің іс-әрекетінің тұрақты- 
лығын сақтайтын және әлеуметтік құндылықтар үшін жауап- 
кершілік сезімін талап ететін мәдени ерекше құбылыс» [14].

Сонымен, жоғары дәрежелі дамуда тұрақтылықты сақтап, 
үнемі өзін бақылауда ұстап, жауапкершілікті мойнына алған
халықтың болашағы зор деп нық сеніммен айтуға болады.

Бұл мәселе тек қана саясаткерлердің, экономистердің, яғни
тәжірибелік мамандардың ғана ісі емес, философтар да ой толғап, 
тобықтай түйінді табу барысына атсалысып, түрлі бағдарламалық 
негіздегі тұжырым-білімдер жасауда. Қазақ елі үшін өткенді ұмыт- 
пау - баға жетпес байлық. Өткен замандарды зерделеуге зейін қою 
- тұтас мәдени тарихымызды түгендеу, өмірдің ащысы мен тұщы- 
сының, шынайылығы мен жасандылығының ара-жігін айқындау, 
ұлттық санаға сілкініс әкелу қамындағы қарекеттермен ұштасып 
жатуы керек. Мұндай мүдденің тәуелсіз елді - тұғырлы, келешекті 
- көсегелі етудегі алар орны ерекше. Ұлттық мәдениеттің бастауы 
мен бұлағының тұнба көзін аршып, жарқыратып көрсету жәді- 
герлерімізді сақтауға да көмектеседі. Жалпы, рухани мұраға сана- 
сезім саласындағы адам іс-әрекетінің нәтижелерін жатқызамыз. 
Бұлардың қатарына ең бірінші тіл, төл жазу, ауызша шығарма- 
шылық пен әдебиет, ғылым және өнер, дін кіреді.

Профессор А.Х. Қасымжанов рухани әлем, оның тарихи 
сабақтастығы, ұлттық рухани мұра жайында көп толғанып, 
қыруар еңбек атқарған десек те артық болмайтын шығар. Әрине, 
әртүрлі көзқарастардың болуы заңды нәрсе екендігін ескереріміз 
сөзсіз. Дегенмен ғалымның айтуынша, тәуелсіз Қазақ елінің 
рухани әлемі сонау ықылым замандарға кетеді. Тарихи дерек- 
терге сүйенсек, қазақтардың арғы тектерінде және Еуразия- 
ның өзге халықтары - скифтерде өзіндік идентификация сезімі 
өте дамыған және де, сәйкесінше, өзге рухани құндылықтарға 
деген қызғанышты қарым-қатынас байқалады. А.Х. Қасымжанов 
Ш. Уәлихановтың көп зерттеген тақырыбы тәңіршілдік-зороастр- 
лік зерделі дүниетанымының халықтың өр дәрежесін көтеру 
және жоғары рухани құндылықтарына ұмтылуды көздегендігін 
атап өтеді. Ол уақытта, яғни ХІХ ғасырда қазақ халқы өзінің 
ұлттық идентификациясы тұрғысынан алып қарағанда, зорлап 
отарлаудың және Ұлы Дала деп аталатын аймақтағы халықтар 
мен аймақтардың тағдырын айқындаған өркениеттің мүмкінді- 
гін толық жоққа шығарған ауыр соққыларын атап айтуға болады. 
Ал бұл жерде ұлы батылдыққа толы өткен уақыт іздері сайрап тұр.

Ғалымның айтып өткен тағы да бір мәселесі - тарихи сабақ- 
тастық жібінің бірнеше рет үзілгендігі. Мәселен, Кошо Цайдам 
ескерткіштері ХХ ғасырда түркі дүниесінің VIII ғасырдағы 
Тоныкөк пен Білге қаған сынды ұлы қайраткерлердің арқасында 
өздерінің тарихи және рухани бастауларына жол салуға мүм- 
кіндік алды десе, одан кейінгі табылған тарихи жәдігер Жүсіп 
Баласағұнның «Құтты білік» дастаны да дүниежүзілік әдебиетте 
лайықты орнын алу арқылы тілдік ескерткіш ретінде қабыл- 
данғанын айтады.

А.Х. Қасымжанов Мағжан Жұмабаевтың Түркістанның тек- 
тілігін әл-Фарабидің есімімен байланыстырғанын атап көрсе- 
теді. Оны ғалым нақтылай түседі. Тегі түрік, Отырарда туылған, 
әлемдік өркениетке үлес қосқан, ислам философиясының негізін 
қалаушы, «Екінші Ұстаз», сонымен қоса Шығыс пен Батыстың 
тұтастығына негіз қалаушы - әл-Фараби деп тоқтайды. Мұстафа 
Шоқай да «Біріккен Түркістан» идеясының мүдделерінде аздап 
әл-Фарабиге жүгінетіндігін сараптайды. Тағы да, біздің ұлттық, 
рухани мол мұрамызды қайта жаңғырту әрекетінде М. Әуезов, 
Қ. Сәтбаев, Ә. Марғұлан, Т.Т. Тәжібаев, Ш.Е. Есенов есімдері- 
мен байланыстылығын ғалым атап өтеді. Бүгінгі күні рухани 
байланыстар мен рухани түбірлер қайта жаңғырып, сабақтаса 
жалғасуда.

Профессор А.Х. Қасымжанов еліміз егемендігін алып, тәуел- 
сіздігін жариялаған соң, осы уақытқа дейін тұншықтырылып 
айтылмай келген халқымыз үшін аса маңызды болып табылатын 
мәселелердің басын аша бастады. 1996 жылы «Қазақстан мем- 
лекеттілігінің эволюциясы» тақырыбында өткен халықаралық 
конференцияда «ХХ ғасырдың басындағы Қазақстан қоғамдық 
ойындағы ұлттық өзін-өзі анықтау идеясы» атты К.М. Атымтае- 
вамен авторлықта жазған баяндамасында жалпы Кеңестік жүйе- 
дегі ұлттық мәселелердің мазмұнына назар аударады. Қазақ елі 
өз тәуелсіздігін алу үшін көп ғасырлық тіршілік үшін күрес, 
қиыншылық және тәуелді болуды басынан кешкендігін баян 
етеді. Сонымен қоса: «Қазақстанда ұлттық өзіндік сана идеясы- 
ның еш тарихы жоқ деген де көзқарастың бар екендігін атап 
өтеді Мұндай көзқарас халықты кемсітушілік қана емес, қазақ- 
тардың ұлттық өзіндік санасына қатысты барлық сұрақтарын

жоққа шығару болып есептеледі» [26, 363 б.] - деп А.Х. Қасым- 
жанов, К.М. Атымтаева өз ойларын ашына жеткізеді. Осы мақа- 
лада конференцияның алдына қойылған мақсатына сәйкес 
ХХ ғасырдың басындағы ахуалды талдайды. Қазіргі таңда бар- 
шаға белгілі болып отырған Ресей үкіметінің ешқандай шарт- 
тарды сақтамай, өз өктемдігін қалай жүргізгендігі ешкімге жасы- 
рын емес. Сол себепті А.Х. Қасымжанов өз зерттеуінде келтіре- 
тін сандық көрсеткіштердің бүгінгі күнде еш жаңалық емес 
екендігін білеміз. Біз үшін әлі де көп зерттеуді талап ететін және 
маңызы өте жоғары болып табылатын дүние - осы уақыттағы 
жарқын бейнелердің, ұлт ұлдарының ұлағатты істерін ұлттық 
өзіндік сананы қалыптастыру атты ұлы істің барысында оларды 
дәріптей әрі жалғастыра білу. Сол бір саяси және экономикалық 
жағдай шиеленісіп тұрған кезеңде ұлт зиялыларының көзқарас- 
тары қалыптаса бастаған еді. Петербургте білім алып, төңкеріс 
қарсаңында өз қызметтерін бастаған Әлихан Бөкейханов және 
Мұхамеджан Тынышпаев туралы да А.Х. Қасымжанов өз мақа- 
ласында, әсіресе М. Тынышпаевтың қазақтың ұлттық өзіндік 
санасын айқындауына қатысты қыруар қызмет атқарғандығын 
атап өтеді. Ол студент болып жүрген кездің өзінде-ақ өз хал- 
қының әлеуметтік-саяси мәселелерімен шұғылданып, ұлтының 
тағдырына қатты алаңдағанын және де сол уақытта жүргізілген 
саясатқа қатысты өз ойларын, халқының тілегін білдіру арқылы 
қазақ елінің бойындағы ұлттық өзін-өзі айқындаудың жарқын 
көріністері барлығын, оған еш күмән келтіре алмайтындай етіп 
көзқарастарын ұсынады. Осы тұста, ғалым, «ұлттардың өзін-өзі 
айқындауы», сонымен қатар «ұлттық өзін-өзі айқындау» тер- 
миндерін кейін большевиктер қолданғанын атап өтеді. Қазақ 
ұлтының өзіндік ұлттық санасын айқындауда зор еңбегі сіңген 
жарқын қайраткерлердің қатарына жазушы әрі ағартушы Ахмет 
Байтұрсынов, Әлихан Бөкейханов, Міржақып Дулатов, Мағжан 
Жұмабаев, Мұстафа Шоқайды жатқызуға болады. Бүгінгі таңда 
бұл есімдер көпшілікке жақсы таныс болғанымен, қаншама зерт- 
теулер, ғылыми жұмыстар атқарылса да, әлі де шынайы дәре- 
жеде дәріптей алмай отырғандаймыз. Себебі қиын-қыстау заман- 
да, қилы-қилы уақытта, бастарына отарлаудың қара бұлты төніп 
тұрса да сол кезде, аздаған уақытта атқарған істері неше дәуірге

сабақ болатын дүние екендігі дау тудырмайды. Осы аталған қоғам 
қайраткерлері біріге отырып, халықтың жағдайына байланысты 
«жоғары жаққа» өз талап-тілектерін жолдағанын білеміз. Олар 
мыналар еді: 1) діни қысымды тоқтату, 2) білім беруді қазақ 
тілінде ұйымдастыру, 3) газеттер құру, 4) қоныстанушылар легін 
тоқтату және жердің қазақтарға тиесілі екендігі туралы заң 
қабылдау, 5) қазақтардың өздерінің түбегейлі жерлерінен қоныс 
аударуды тоқтату, 6) «Дала қарарларын» қайта қарау, 7) билік 
кеңселерінде және сот орындарында істі қазақша жүргізу, 8) сот 
процестерін қазақ тілінде жүргізу туралы қарар қабылдау, 
9) шенеуніктердің санын қысқарту, 10) биліктің генерал-губер- 
наторды жіберуін тоқтату, 11) жоғары билік органдарына қазақ 
депутаттарын жіберу. Бұл айтылып өткен талаптар баршаға 
таныс, айтпай кетсе де болатын еді, бірақ кейбір де емес бірқа- 
тар тұстары тәуелсіз бейбіт жағдайдың өзінде де өз өзектілігін 
жоймай отырғандығы елі үшін жаны езілетін әрбір азаматты 
толғандырып қынжылтады. А.Х. Қасымжанов «Портреты. Штрихи 
к истории степи» атты кітабында қазақ даласында ғұмыр кеш- 
кен, артына өшпес із, айтарлықтай мол мұра қалдырған жарқын 
тұлғаларға тоқталып өтеді. Ғалым алғы сөзінде көп уақыттан 
бері Абайдың рухани мұрасын қарастырып, ойланудың бары- 
сында мынадай тұжырымға келгендігін айтады, егер оның туып- 
өскен тамырын танымаса, Абайды түсіну мүмкін емес. Осы
жерде көп ой салған дүние Абай атап өткен құбылыстың мық- 
ты тірегі Шығыс және де оның Дала деп аталатын бөлігі. Бұл 
кітапта аталып өтетін тұлғалар Абайдың рухани туылуы кон- 
текстінде қарастырылатын рухани түптамырларды - тарихи тұл- 
ғаларды қарастыру А.Х. Қасымжановтың көзқарасымен жүзеге 
асырылады. Ғалымның пайымдауынша, «Ұлы Даланың» ежел- 
ден келе жатқан тұрғыны «қазақтың» тамыры тереңге кетеді. 
Ғасырлар бойы қалыптасқан қазақтың дәстүрлі тұрмыс-салты, 
көшпелілік өркениет ХІХ ғасырда Ресей отарлауының нәтиже- 
сінде өз ғұмырын тоқтатты деп тұжырым жасады.

Профессор А.Х. Қасымжановтың пайымдауынша, «отарлау 
қазақтарды тек жақсы жерлерден ығыстырып, ғасырлар бойы 
қалыптасқан ерекше тұрмыс-салтын және аймақ экологиясын 
назарға алмай бұзу ғана емес. Мұнда мәселе қазақтың жанын

жаралау, оған құлдық психологияны, жартыкештік сезімді ендіру 
еді. Бұл өзіндік санада «иммундық жүйенің» тапшылығына, 
бейне бір «рухани спид» сияқты нәрсеге алып келді» [27, 4 б.]. 
Ғалымның ашына айтатыны қазақ өз атын, өз бейнесін жоғал- 
туға дейін жетті. Шындығына келгенде, кейін «өз еркімен Қазақ- 
станның Ресейге қосылуы» деп аталғанымен, бұл отарлау мен 
орыстандыру саясатының нәтижесі болғандығына ешкім күмән- 
данбайды. Бұл үдерісті қаншалықты игілікті іс ретінде көрсетіп 
отырғанымен, көптеген қиын рухани дәрежеде болған орны 
толмас олқылықтарға алып келді. Ғалымның айтып өткеніндей, 
«қазақилықты» құртатын барлық қасиеттерді енгізудегі асқан 
логикалықпен жалғасқан еш қатесіз отаршылыққа айналдыр- 
ғанға таңданбасқа болмас. Ол кез келген орыс шенеунігінің 
алдында бас июден бастап, соңында әліпбиді енгізудің орын 
алғандығы. А.Х. Қасымжанов өз алдына қазақтың өзін, оның 
рухани құрылымын айқындап алуды мақсат етіп қояды. Қазақ- 
тың рухы қаншалықты бәсеңдеп қалғандығын ғалым ұлы қазақ 
ағартушылары Шоқан Уәлиханов, Ыбырай Алтынсарин, Абай 
Құнанбаевтың аянышты тағдырларынан көруге болатындығын 
айтады. Олардың әрқайсысыда қазақ жанының шынайы тоқы- 
рау кезеңі орнығып, Кенесары Қасымұлының жеңілісінен соң 
таңдау мүмкіндігінің жоқтығын түсініп, «ата-баба рухын» қайта 
жаңғырту арқылы әлемдік өркениет үдерісіне қосылу жолдарын 
қарастырған деп жазады А.Х. Қасымжанов [27, 4 б.]. Ол өзінің 
бұл еңбекте Даланың барлық ұлы адамдары қамтылмағанын 
айтады. «Мен неге осынау алмағайып заманда адамдар кешегіні 
емес ертеңді ойлап алаңдап жатқанда өткен тарихқа үңілдім», - 
деген сұрақ тудырып, оған өзі жауап береді. «Батыстық тер- 
минологиядан келген құқықтық мемлекет, либералды экономи- 
каны аяғының астында тірегі жоқ және әрқилы адамгершілік 
ұстанымдарын жоғалтып алған адамдардың тағдыры алаңдат- 
пауы мүмкін емес... Осындай жағдайда рухани және саяси 
өткенге оралудың маңызы қандай? Әрине өте маңызды... Қатты 
толғандыратыны, осындай бай мұраны иелене отырып, ұлттық 
өзіндік санада қалайша төмен құлдырап кетуге болады және де 
қанша өз экономикалық мүдделерімізге сай қызмет атқарып 
жатсақ та, осы құлдыраудан құтылмадық» [27, 5 б.], дейді.

Ғалымның бұл сөздерді ат төбеліндей он жыл бұрын айтып 
кетсе де, әлі күнге дейін құлдырау өз жылдамдығын үдетпесе, 
еш тоқтамағандығын көзі қарақты азамат байқайды. А.Х. Қасым- 
жанов осыған байланысты әрбір бүгінгі өмір сүріп жатқан қазақ 
үшін біржолата мықты әрі жемісті іргетас ретінде тарихқа 
сүйену нағыз игілік болып табылатынын айтады. Ол арқылы біз 
бабалардың басынан өткен қателіктерді қайталамай, жүріп 
өткен жолынан ғибрат алып, «жаңа» ашылулар жасамайтын 
едік, себебі тарих дегеніміз - шеңбер бойынша айналу, сол бір 
құбылыстардың жай ғана қайталануы емес, оның әрбір бөлігі 
болашаққа бағытталған түзу болып табылатындығын атап өтеді. 
Ғалымның мына сөздері де мол сабақ алар мұра: «Тарих 
бейнесіз үдеріс емес, ол тірі адамзаттың тарихы, оны адамдар 
жасайды және қазір де әртүрлі көзқарастағы, өмірлік құнды- 
лықтары, ділі бар адамдар жасауда, сонымен қоса мұнда тарихи 
мұра да маңызды орын алады».

Профессор Ағын Хайроллаұлы Қасымжанов бұл кітапты 
Абайдың мерейтойы қарсаңында жариялағандықтан, Абайға 
бірінші тоқталып, кейінгілеріне хронологиялық тәртіппен келе 
береді. Кез келген зерттеуші белгілі бір тұлғаны қарастырғанда 
әрдайым өмірбаянына тоқталары сөзсіз А.Х. Қасымжанов та осы 
дәстүрлі жолдан таймайды. Туылған уақыты мен қоршаған орта, 
өмір сүрген уақыты, шығармашылық бастауларына ден қоя 
отырып, оның қаламынан шыққан тамаша маңызы тұңғиық, 
терең туынды «Қарасөздерге» тоқталады. Бұл әлем алдында, ең 
бірінші өз ар-ұятыңның алдында сөз айту, әлемдік әдебиетте 
Марк Аврелий, Пьер Абеляр, Блез Паскаль және Жан Жак Руссо 
кезінен белгілі жанр. Ал түркілік әдебиетте, оның ішінде, әсі- 
ресе, қазақ үшін бұл ерекше құбылыс. Ғалым А.Х. Қасымжанов 
Абайдың сырттан қолдау таппай, өмірінің соңына таман 
амалының жоқтығынан өз ойларын қағазға түсіргендігін атап 
өтеді. Сонымен қатар Абай ХХ ғасырдың басындағы Алаш Орда 
деп біріккен қазақ зиялыларына рухани негіз болған тұлға. Ұсақ 
төменшіктелген емес, ұлы елдің қасиеттеріне жету үшін Абай 
баба рухы, өткеннің ең жақсы дәстүрлерін жаңартудан басқа 
жол көрмейді. Осы арқылы қазақ зиялыларының қатарынан рухани 
қолдау тауып, үлкен істің іргетасына айналды [27, 7-17 бб.].

Дала өркениетінің өрісін кеңейтуге өзіндік үлесін қосқан 
профессор А.Х. Қасымжанов атап өткен тарихи тұлғаларға тоқ- 
тала кеткен жөн болар. Жеті ғұламаның қатарына кіретін дала 
данышпаны - Анарыс [27, 18 б.]. Ежелгі Грек еліне барып, өзі- 
нің асқан ақылымен көпті мойындатқан ғұлама тұлға. Келесі 
ғалымның тоқталғаны - Тоныкөк баба. Батыр баба көптеген 
ұрыстарды жеңгендігімен және әскербасы ретінде маңызды. 
Орхон-Енисей жазбалары бойынша белгілі болған тағы да бір 
ірі тұлға - Күлтегін, ол өз уақытында халқын береке-бірлікке 
шақырып отырған билеуші болған [27, 19-20 бб.]. А.Х. Қасым- 
жанов айналып өтпеген тұлға - Қорқыт. Қорқыттың айтуынша, 
«қар қанша қалың жауса да, ол көктемге дейін қалмайды», не 
болса да адамдар адамдығын сақтап, адам болып қалуы керек, 
ең қорқыныштысы адамдықты жоғалту [27, 21-22 бб.]. Келесі 
кезек бұл еңбекте әл-Фарабиге беріледі. Әл-Фараби жоғарыда 
қарастырылып кеткендіктен тоқталудың қажеті болмас. Жүсіп 
Баласағұн көзқарастарына да назар аударсақ, оның шығарма- 
лары түрік халқының араб тілді деп аталатын мәдениетпен қаты- 
насын айқындауға мүмкіндік береді. Баласағұн шығармалары- 
ның маңыздылығы мен өзектілігі мәдениеттің даму үдерісінің 
көпқырлылығын жан-жақты қарастыру барысында ашылады 
[27, 27-34 бб.]. Түркілік дүние тарихында өз орны бар Махмұд 
Қашқари. Оның шығармасы толыққанды түрік энциклопедиясы 
болып табылады, ерте түрік тілі, география және жалпы зерт- 
теушілер үшін тамаша тарихи дерек [27, 34-35 бб.]. Қожа Ахмет 
Яссауи - исламдағы мистикалық танымның «түріктік жолын» 
салушы, оның шығармасы - барлық түркі халықтарының ортақ 
рухани мұрасы. Яссауи жазбаларында көшпелі өмір анық бей- 
неленеді [27, 36 б.]. Майқы би - сот қызметтерін атқарған және 
маңызды саяси мәселелердің шешімдерін шығаратын билер 
институтының негізін қалаған [27, 41 б.]. А.Х. Қасымжанов 
Дала өркениетіне із қалдырғандардың қатарына Шыңғыс хан­
ды да қосады. Әрине, әлем оны озбыр басып алушы ретінде 
танитыны сөзсіз, бірақ оның бойында үлгі тұтарлық қасиеттер 
де аз болмаған. Мәселен, жаулап алған жерлерде жеке меншік 
құқынан айырмаған, тағы да бір маңызды мұрасы, өз уақыты 
үшін жасаған заңдар жинағы - Ясы. Сонымен қоса Шыңғыс

хан мемлекеттің негізі қалтқысыз заңға бағынумен қатар
діншілдік деп есептеген [27, 42-46 бб.]. Адам өмірі қайғылы 
жағдайларға толы, сондықтан да халық үшін «Жерұйық» қажет 
екендігін айтқан «көшпелі философ» Асан Қайғы да өз мұра- 
сын халқына арнаған [27, 47 б.]. Шалкиіз Тіленшіұлы Темір 
ханның кеңесшісі болып, адам үшін де, тұтастай халық үшін 
де этикалық құндылықтар ретінде абыройға және еркіндікке 
ұмтылуды қабылдайды. Ғалымның зерттеу жұмысында орын 
алған тағы да бір тарихи тұлға - Бұқар жырау Қалқаманұлы.
Бұқар жыраудың ерекше құбылысы халықтың ең терең
сезімдерін қозғаған сөзі, сондықтан да ол халыққа маңызды. 
А.Х. Қасымжановтың пайымдауынша, Бұқар жыраудың кезінде 
болған мәселелер бүгінгі қиындықтармен ұқсас сияқты, бірақ 
XVIII ғасырда жау айқын болса, қазіргі кезде болмыстың тарихи 
және рухани негізін бұзған жағдайлар ұзаққа созылғандығы 
соншалық, қазақ халқы өз ұлттық бейнесін, тілін, ділін жоғал- 
тып, мәңгүрттеніп барады [27, 48-50 бб.]. Оның жарқын көрі- 
нісі ретінде ұлттық сана-сезімді қалпына келтіруде көптеген 
ғылымдардан Бұқар жырау назардан тыс қалып, тек әдебиет 
саласында ғана қарастырылуы болса керек. Қазақ тарихында 
айтарлықтай орын алатын батыр тұлға - Абылай хан. Абылай 
хан өз халқын береке-бірлікте ұстап тұрумен қатар екі ірі
мемлекет Қытай және Ресеймен де қарым-қатынас орната 
білді [27, 52 б.]. Төле би - Ұлы жүздің биі және «Жеті жарғы» 
авторларының бірі. Ол еркек пен әйелдің тең құқықтығын жақ- 
таған. Оның айтуынша, «халық үшін бақыт ауқатты адамдарда 
емес, даналарда». А.Х. Қасымжанов қарастырып кеткен келесі 
бір тұлға - Қазыбек би. Ол біртұтас, орталықтандырылған қазақ 
мемлекетін құрушы және аймақтық тұтастығын және тәуелсіз- 
дігін қорғаушылардың, бекітушілердің бірі. Бар қызметін рулар, 
хандар және көрші халықтар арасында татулықты сақтауға 
арнаған. Әйтеке бидің айтқандары да неше ұрпаққа рухани 
азық болар қазына. Оның айтуынша, би өз замандастары мен 
ұрпақтарына өзінің парасатты шешімдерімен өшпес із қалды- 
ратындай жоғары адамгершілікті деңгейдегі этикалық қарым- 
қатынас үлгілерін қалдырып кетті [27, 54-59 бб.]. А.Х. Қасым- 
жанов лайықтылардың қатарына қосатын тағы да бір тұлға -

Кенесары Қасымұлы. Ол ХІХ ғасырдағы Ресей мен Қазақ хал- 
қының арасындағы қарым-қатынастың отарлауға айналып бара 
жатқандығын түсінеді және өз қарсылығын білдіреді. Оның 
бастауымен өткен көтеріліс біртұтастықты сақтап қалуға деген 
соңғы әрекет еді. Халық жадында Кенесары Қасымұлы арын, 
намысын, абыройын «өліспей беріспейтін» батыр ретінде сақ- 
талады, сол себепті де оны ұлттық даңқты көтерушілердің 
қатарына қосуға болады деп тұжырым жасайды [27, 64 б.].

Құрманғазы Сағырбаев - ұлттық рухани қорды толықты- 
рушылардың бірі әрі бірегейі. Оның күйлерінен қазақ халқы- 
ның өмірлік қағидасы мен дүниетанымын байқауға болады. 
Өзін Исатайдың інісімін дей отырып, күрестің эпикалық сырын 
шерткен ойлы күйлерін дүниеге алып келді. Күйлерінің көбі 
өкінішпен, мұңмен аяқталып жатса да, рухы биік өрлікті анық 
танытқан еді. «Сарыарқа» мен «Адай» күйлері нағыз қазақи 
рухты айнытпай танытып, бүкіл қазақ даласының ұлылығы мен 
асқақтығын жария етіп тұрғандай емес пе? Құрманғазының 
әрбір күйінде адамдық сезімдер терең бейнеленген. Махаббат, 
нәзіктік, мейірімділік, сағыныш, тағысъін-тағылар^ Батысқа 
тән өзіндік орындау машығы мен халықтық өзі қалыптастырған 
күйшілік мектебі болатын. Құрманғазының өмірі сан түрлі 
оқиғаларға толы еді. Ол Исатай мен Махамбеттің Жәңгір ханға 
қарсы шыққан көтерілісінің белді мүшелерінің бірі болды. Сол 
уақыттағы Махамбет өлеңдері мен Құрманғазы күйлері көте- 
рілістен зарыққан даланың сары уайымын, күйбеңді күйін емес, 
рухы биік қазақтың өрлігін, шығармашыл өнегелілігін суреттеп 
берген секілді. Құрманғазының толқыны терең күйлерінің 
жоғарыдағыларға ұнамағандығы, басшыларға бағынбағандығы, 
әрі сол кездегі қоғамды өте ашық суреттегені қазақтың қаймақ 
алды сазгеріне туған елінен алшақ кетуіне де себеп болды. 
Оның «Қайран шешем», «Назым» деген туындыларында қазақ 
әйелінің ажарлы келбеті мен даналығы, рухани тазалығы мен 
мейірімділігі ашық бейнеленеді. Сазгер әйел-ана бейнесін ерек- 
ше мәнермен сомдайды. Құрманғазы орыс руханиятының негі- 
зін салушы филологтар, тарихшылар, этнографтармен аралас- 
құралас жүретін. Сазгердің замандасы әрі журналист Н. Савичев 
«Орал әскери ведомоствалары» деген газетте: «Сағырбаев сирек

кездесетін музыкалық тұлға, егерде ол еуропалық білім алған- 
да, ол әлемдік музыка өнеріндегі біріншілердің бірі болатын 
еді», - дейді. «Лаушкен» атты күйін Құрманғазы өмірінің ауыр 
сәтінде қол ұшын берген досына арнайды. Оның достық сезім- 
дері «Машина», «Перов маршы», т.б. күйлерінде аса үлкен 
шеберлікпен бейнеленеді. Құрманғазы өнерінің шыңы «Сарыарқа» 
күйі болып есептелінеді.

Дәулеткерей Шығаев - қазақтың маңдайына біткен ерекше 
дарынды күйші және күй өнерінің шебері әрі дамытушысы бол- 
ған тұлға. Дәулеткерейдің ерекше талант иесі, қарымды күйші 
болып қалыптасуына әрі оның ұлтымыздың музыкалық мұра- 
сынан хабардар болуына Мүсірәлі күйшімен таныстығы болды 
десек еш қателеспеген болар едік. Күйші талантының одан әрі 
өрлеуіне оның Еуропа музыкасымен терең таныстығы да елеулі 
әсерін тигізеді. Хан ордасындағы орыс тілі мен француз тілі 
аралас фортепианода ойналған музыка әуені мен әуелете шыр- 
қалған қазақ күйі Дәулеткерейдің қалыптасуына ықпал етті. 
Күйшінің замандастары оның 20 жасқа жетпей-ақ қазақ күйле- 
рін тамаша орындағандығын, орыс балалайкасының бірнеше 
түрін жинап алып, онда да керемет ойнай білетіндігін айтады 
[27, 68-69 бб.].

А.Х. Қасымжанов өз еңбегінде жазып кеткендей, ХІХ ғ. 
40-жылдарының басында Дәулеткерей «Қыз Ақжелең» мен 
«Қос алқа» атты өзінің алғашқы күйлерін жазады. Бұл туын- 
дылардың дүниеге келуіне оның өміріндегі елеулі жағдайлар 
әсер еткен болатын. Күйші өзі секілді домбыраның құлағында 
ойнайтын Ақбала есімді бойжеткенмен танысады. Бұл туынды 
Дәулеткерейдің күй өнерінде адам бейнесін жасаудың өзін- 
дік ерекшелігін көрсетеді. Музыканың майталман маманы 
А.В. Затаевичтің осы күйге былай деп баға бергендігі баян- 
далады: «Күйдің орта тұсы ерекше әрі шынайы түрде берілген. 
Дәл осы орта тұстан құдды қыз баланың дауысын естігендей 
күй күмбірін естіп тәнті боласың» [27, 71 б.]. Дәулеткерей күм- 
бірлеген қоңыр күйдің көркемдік ерекшелік қуатына мән бере- 
ді. Күйдің, саздың формалық ерекшелігін күйттеу мақсатында 
«Желдірме» күйін дүниеге әкелді. Жанрлық сипатына қарай 
бұл лирикалық пьеса десе де болады. 1851 жылы Д. Шығаев

Серкеш руының рубасы болып сайланады. Ол орыс әкімшілі- 
гінің мүшелерімен достық қарым-қатынаста болатын. Әсіресе, 
уақытша кеңестің төрағасы болған Г.В. Ващенкомен ерекше 
қатынасын айтуға болады. Осы Г.В. Ващенко Дәулеткерейдің 
орыс тілі мен мәдениетін игеруіне және орыс интеллигенция- 
сының қатарына қосылуына себеп болады. Күйшінің өнердегі 
ерекше таланты көрінген шақ оның «Шолтақ», «Қосағалы» 
күйлерін дүниеге әкелген шағы еді. Өмірдің мағынасын өнерлі- 
лік креативті адамның көзімен ой елегінен өткізе отырып, 
өмірдің өткіншілігі туралы «Топан», «Тұндырма», «Байжұма» 
сияқты күйлерін шығарады. Дәулеткерейдің өмірі мен шығар- 
машылығы қазақтың ұлттық нақыштағы аспаптық саз өнерінің 
дамуымен терең байланысты. Осындай өнер иелерінің қайта- 
ланбас соны туындыларды дүниеге алып келуі қазақтың ұлт- 
тық өзіндік санасын қалыптастыруда ерекше орын алатыны 
белгілі. Тарихи-мәдени қазынасы бай, дүниетанымы терең мол 
мұра ертеңгі күннің бағытын айқындау үшін мызғымас іргетас, 
бұлтартпас негіз болмақ екендігін профессор А.Х. Қасымжанов 
өз ойларында жеткізе кетеді.

А.Х. Қасымжанов тоқталған тағы бір ерен тұлға - Біржан 
Қожағұлов, қазақ ұлтының тағы да бір қырын ашатын ерекше 
есім. Біржан сал деген атаумен белгілі болған сазгер қазақтың 
кең-байтақ жерін түгелдей шарлап шыққан. Еркіндік, еріктілік 
- сайын дала төсін мекен еткен халықтың тағы да бір ерекше 
қасиеті [27, 74-76 бб.].

Абайдың рухани ізбасары әрі туысы Шәкәрім Құдайберді- 
ұлы Ресей мен Қазақ елі арасында болған бірқатар оқиғалар- 
дың және қарым-қатынастардың өзгеруінің куәгері болды. Ол 
«Алаш» қозғалысына қатысқан. Қазақ жеріндегі Кеңес Одағы- 
ның құрылуы, 1920-1921 жж. және 1930-1931 жж. Аштықтың, 
т.б. құбылыстардың барлығы оның дүниетанымының қалыпта- 
суына әсер еткен азамат жайында да профессор А.Х. Қасым- 
жанов ой толғайды [27, 80 б.].

Дәл осы уақытта біршама жол жүріп өтілді. Әрдайым ең 
қиын болып есептелетін бастама да артта қалды, орыстардың 
отарында ғұмыр кешіп, енді сол ұлттың көлеңкесінен шығып, 
күннің көзін бір көріп бір көрмей, көрген сол нұрдың шапа-

ғымен өзіміз де өзгеге көріне бастаған жайымыз бар. Әлі де 
атқарылар іс аз болмаса керек, бірқатар жетістіктерге де қол 
жеткіздік. Бірақ мемлекеттің тірегі - ұлт, ол дамыған мықты 
мемлекет болу үшін ұлттық ерекшеліктерді сақтай отырып, 
өркениет көшіне ілесу қажет. Бұл мәселе бүгін біз үшін артта 
қалған алыс ХХ ғасырдың басында империялық сана жайлап, 
отарлау оты барлығын шарпып тұрған кезде өзекті болған еді. 
Уақыттың өзі көрсетіп отырғандай, бел шеше іске кіріспесек, 
кеш қалып қоюымыз мүмкін екендігін ешкім жоққа шығар- 
майды. Сол кездегі ұлт зиялыларының іс-әрекеттері - бүгінгі 
ұрпақ үшін бағыт, өзіндігін айқындауда күш беретін, зор сенім 
ұялататын мол мұра. Сондықтан да сол бірегей тұлғаларға өз 
еңбегінде Ағын Хайроллаұлы Қасымжанов тоқталып кетеді. 
А.Х. Қасымжанов өз еңбегінде қарастырып кеткендей, Әлихан 
Бөкейханов өз көзқарастарында «жаңа ағымның өкілі» ретінде 
Абайды жоғары бағалайды. ХХ ғасырдың басындағы қазақ зия- 
лылары өткеннің мәдени мұраларын кеңінен игеріп алуға ұмты- 
лып, оны ұлттық өзіндік сананы оятудағы және дамытудағы 
басты тірек деп есептеген. Ұлттық өзіндік сананы оятуға ұмты- 
лудағы маңызды оқыту-ағартушылық шара Ә. Бөкейханов, 
А. Байтұрсынов, М. Дулатовтардың «Қазақ» газетін ұйымдас- 
тыруы болып табылады. Өзін-өзі анықтап алғаннан кейін 
Ә. Бөкейханов ұлттық саяси партия «Алашты» құрады. Осы- 
лайша, Ресейдің құрамында тәуелсіз автономия құрамыз деп 
атқарған зор қызметтері ұрпақтар жадында тамаша үлгі, өнеге 
ретінде сақталуда. Осы жерде А.Х. Қасымжанов мынадай 
тұжырым жасайды: «Алайда шынайы тәуелсіздікке жету жолы 
оларсыз бүгінгі күні мүмкін болмайтын нақты саяси дәстүрлер 
оларды қосу арқылы келеді: мұнда Кенесары қозғалысы да, «Алаш 
Орданың» қалыптасу тарихы да, 1986 жылғы Желтоқсан көте- 
рілісі де назардан тыс қалмауы тиіс. Бұл Бөкейханов сияқты 
ұлы адамдарға сыйластықты көрсетеді» [27, 88 б.]. Осы жоғары 
қатардан орын алатын тағы да бір тұлға Міржақып Дулатов 
екендігін де А.Х. Қасымжанов атап өтеді. Оның «Оян, қазақ!» 
өлеңі дүйім жұртқа, барша халыққа тасталған ұран еді. Ол да 
өзге зиялылар сияқты «Алаш» партиясының, «Қазақ» газетінің 
жұмысына белсене атсалысқан. Дулатов тілдік реформаға, араб

тілін алмастыруға қарсылығын білдірген, халықтың өз түпта- 
мырынан ажырап кететіндігін айтып, қынжылады. Ол өз кезе- 
гінде туған тілдің ұмытылып, өз төл тарихынан жаттануына 
әкеліп соғатынын айтты және сол уақыттағы «мемлекеттік тіл 
туралы заңның» жалған кейіпте екендігін байқап, қалай да тіл 
тағдырына араша түсіп отыруға тырысады. Зиялы қауымның 
келесі өкілі - Жүсіпбек Аймауытов. Ол сахналық өнердің негі- 
зін салушы, алғашқы театрлық топтарды құрушы және өзі 
шығарманы жазып қана қоймай, қойылымға қатысып отырған. 
Ж. Аймауытов сыншы ретінде жазушылар қатарының көбейіп, 
ұлт әдебиетінің көтерілуін ұлттық өзіндік сананың оянуымен 
байланыстырады. Ғалым А.Х. Қасымжанов атап өткендей, 
Ж. Аймауытов бұл оянудың негізін үш фактордан көреді: 
Абайдың қызметі, «Қазақ» газеті және ғылым мен білімге бет 
бұрған халықтың рухани дамуы.

Өзінің «Біріккен Түркістан» идеясымен тарихта қалған, ұлты- 
ның ұлы азаматы - Мұстафа Шоқай. Ол халықтардың тарихи- 
этникалық тұтастығына байланысты аймақтық, тілдік бірігу 
идеясын айтқан болатын. Ол осы көзқарастары үшін қалай қуда- 
лауға ұшырағандығын барлығымыз білеміз деп профессор 
А.Х. Қасымжанов ерекше атап өтеді. Осы қатарды толықты- 
ратын жарқын бейненің бірі - Мағжан Жұмабаев. Оның шығар- 
маларында халық алдындағы жауапкершілік және де осыдан 
шығатын өзінің түптамырына үңілу, тарихтың ерекше сәттері- 
не мән беру. М. Жұмабаев жалпы адамзаттық көркем және ғы- 
лыми мұраны қабылдап алған. Патшалық отарлауға деген 
өшпенділік ақынның ұлттық өзіндік санасын оятпай қоймайды. 
А.Х. Қасымжановтың қарастырып өткен тағы да бір тарихи 
тұлғасы - Сұлтанмахмұт Торайғыров. С. Торайғыров қазақ хал- 
қына не қажет деген сұрақты қоя отырып, бірінші орынға білім 
алуды шығарады. Оның пікірінше, тәрбие беру мен оқытуда 
тәнге көңіл бөлу - ұят, ал жан мен руханилыққа жоғары орын 
берген дұрыс, береке-бірліктің жоқтығы бізді артқа тартады, 
жастарға оқу, дамыған елдерден тәжірибе алу керек деп тұжы- 
рымдайды. Қазақтың тарихында өшпес із қалдырған азаматтар- 
дың бірі сазгер Ахмет Жұбанов та ойшыл А.Х. Қасымжанов 
назарынан тыс қалмайды. А. Жұбановтың еңбегінің жемісі -

ұлттық мамандарды дайындауды ұйымдастыру. Ол көп жыл- 
дар қазақ халық аспаптары кафедрасының меңгерушісі болды, 
онда қазақ халық музыка тарихына арнап арнайы курс ашады. 
Жұбанов өмірінің соңына дейін халықтық музыканың мұрасын 
қорғап, музыканың тағдыры туралы ойлануын тоқтатпаған. Ең 
алдымен, ерекше дарыны арқылы Абайды танытқаны үшін 
барша халық бас иетін, ұлы деуге әбден лайықты жазушы - 
Мұхтар Омарханұлы Әуезов. А.Х. Қасымжанов атап өткендей, 
М. Әуезов ғалым, көрнекті абайтанушы ретінде өз зерттеуле- 
рінде шығыстық бастама, оның ішінде ерекше мұсылмандық, 
Абайдың барша ғұмырындағы шығармашылығына тән деп түсін- 
діреді. Егер Абай қазақтың санасына заманауи жазба әдебиетті 
жасаушы ойшыл ретінде енсе, М. Әуезов ХХ ғасырдың басын- 
дағы барлық зиялы қауым тәрбиеленген және де қазақ халқы- 
ның тәуелсіздік алуымен қайта түлеген Абайдың мұрасына 
деген салтанатты қатынасты көрсете білді деп ой түйеді [27, 
89-115 бб.].

А.Х. Қасымжанов өзі айтып өткендей, «Портреттер. Далаға 
сырттан көзқарас. Геродоттан Гумбольдтқа дейін» деген кітабы 
алдыңғы жарыққа шыққан жинақтардың жалғасы екені белгілі. 
Ғалымның өз сөзімен айтатын болсақ: «Мен өз әріптестеріммен 
бірге одан да әрі кетіп, Далаға «сырттан көзқарас» ұсынғым 
келді... «Даланы» өзгелердің көзімен беру үшін белгілі бір 
өлшем қажет еді, әрбір нақты жағдайды, уақытты есепке ала 
отырып, оның қандай адам екенін, тұрандық шынайылыққа 
қалай қарайтынын білу қажет. Бұл өзімізге сырттан қарауға 
мүмкіндік береді, ал енді мұның құндылығы дандайсымай 
немесе өзін-өзі төменшіктетпей, лайықты түрде өзін-өзі тануға 
зор ықпал етеді», - дейді [28, 3 б.]. Ғалым қазақ халқының ата- 
бабасының және өзінің менталитеті аса құбылмалы болған- 
дығын айтады: өз құндылықтарын шексіз бағалаудан, құлдық 
бағынудан, бөтеннің «бергендерін» әсіре қабылдау нәтижесінде 
өзін толық ұмытуға дайын. Қазірдің өзінде «батысқа» еш негіз- 
сіз еліктеушілік осының айқын көрінісі. Осылайша, «сырттан 
көзқарас» арқылы көптеген ой қорытуға тура келеді дейді. Бұл 
жинақта белгілі бір дәрежеде ақпарат беретін жиырма бір тұл- 
ғаның көзқарастары сараланады. Жинақ грек тарихшысы Геро-

доттың деректерін баяндаудан басталады. Ғалым А.Х. Қасым- 
жановтың жазғанына назар аударсақ, Геродот өзінен бұрын- 
ғыларға қарағанда тек суреттеп беру емес, сонымен қатар тарихи 
ақпаратты тарихи-сыни көзбен қарастыруға көшеді. Біз үшін 
оның тоғыз томдық еңбегінің ішінде төртінші бөлімі маңызды. 
Бұл кітап жеті бөлімнен және жүз қырық төрт тараудан тұрады. 
Кітаптың алтыншы тарауы скифтердің діні мен салттарын сурет- 
теуімен өте қызық. Геродоттың скифтердің өмір сүру, соғысу 
және өндірістік жетістіктеріне тоқталуы маңызды тарихи дерек 
қатарынан орын алады. Оның назар аударған тағы да бір жайты 
- скифтердің өзге мәдени құндылықтарға, бөтеннің рухани 
қазынасына деген аса қиын қатынасы. Олар тек өз құндылық- 
тарын ғана қабылдап, дәріптегені айтылады. А.Х. Қасымжанов 
Геродот еңбегі орыс, латын, итальян, неміс, француз, ағылшын 
сияқты тілдерге аударылғандығын айта келіп, ең құрығанда 
төртінші кітапты қазақ тіліне аудару қажет екендігін айтады [28, 
5-13 бб.]. А.Х. Қасымжанов қарастырған келесі тұлға қытайлық 
дипломат және саяхатшы - Чжан Цянь. Ол Ұлы Жібек жолы 
арқылы алғаш рет қазақтармен байланыс жасаушы. Саяхатшы 
бойынша, ерте уақытта қазақ жерінде төрт халық мекендеген: 
үйсін, қаңлы, янсай, янцы. Үйсін мен қаңлылар туралы сауда қарым- 
қатынастары болғандықтан егжей-тегжейлі жазады. Чжан Цянь 
басқа халықтармен тек сауда қарым-қатынастарын орнатып қана 
қойған жоқ, көптеген халықтар жайлы тарихи деректер қалдыр- 
ған [28, 14-17 бб.]. А.Х. Қасымжанов жинағында ендігі қарас- 
тыратын зерттеуші - Ибн Фадлан. Ибн Фадлан өзінен кейін 
Орта Азияның көшпелі түрік халықтары мен өзге де шекаралас 
елдер жайлы мол этнографиялық бақылаулар баяндалатын 
«Жазбалар» қалдырған. Ол оғыз елі туралы жазады. Әртүрлі 
салт-дәстүрлеріне тоқталып өтіп, қонақжайлылық, мейірімділік, 
табиғи тазалық, өлгендердің рухына бас ию, қылмыстары үшін 
қатаң жазалайтындықтарын атап өтеді. Ибн Фадланның қал- 
дырған тарихи деректері әлі күнге дейін өз маңыздылығын 
жоғалтқан жоқ. Бұл тек қана ғалымдар үшін ақпарат көзі ғана 
емес, нағыз адамдық құндылықтарды игерудің жолы [28, 18­
24 бб.]. Плано Карпини Орталық Еуропа мен Орталық Азия ара- 
сында ресми байланыс орнатушы ретінде белгілі. Карпинидің

жүріп өткен жолы туралы есебінен қазақ жерінің көп бөлігін 
басып өткендігін көреміз. Ол өзінің барлаушылық жазбаларын 
«Тартарлар тарихы» атауымен қалдырған. Карпини және оның 
жол серігі Бенедикт моңғол империясының тарихын, этногра- 
фиясын, әскери әдістерін анағұрлым кең көлемде баяндап кет- 
кен. Ортаазиялық Далаға алғашқылардың бірі болып саяхат 
жасаған және сол жерді суреттеп, дипломатиялық қарым-қаты- 
нас орнатқан Рубрук болып есептеледі. Рубруктың саяхаты өз 
уақыты үшін өзі аралаған елдер туралы көптеген жаңа мағлұ- 
маттар берген. Оның шығармасы батысеуропалық әдебиетте 
кездеседі, ол Шығыс тарихы туралы маңызды еңбектердің бірі. 
Ол өзінен бұрынғы Карпиниге қарағанда білімді және саяхатқа 
даярлығы жоғары болған, сол себепті де анағұрлым мазмұнды 
әрі көлемді мағлұмат қалдырған [28, 24-31 бб.]. Біршама зерт- 
теулерге сүйенсек, Марко Поло Азия материгіне шынымен де 
саяхат жасағандығы айтылады. Ол өзінің «Пролог» шығарма- 
сында және «Кітабының» бірнеше тарауларында осы туралы 
баяндайды. Марко Поло халықтарды ұлтына қарай емес, дініне 
қарай атайды. Ол шығыс, батыс және оңтүстік Азия туралы 
көптеген тың деректер қалдырған [28, 32-36 бб.]. Қазақстанның 
батыс және солтүстік бөлігін аралап өткен тағы да бір зерттеуші 
Паллас. Палластың зоологиялық зеттеулері аса құнды. Ол өз 
еңбектерінде қазақтардың тарихын, материалдық және рухани 
өмірін мазмұнды түрде беріп кетеді. Өз зерттеулерінде қазақтар- 
дың шығуы, шаруашылығы, аң аулауы туралы айтып өтеді. 
Паллас Қазақстан географиясы жайлы ғылыми ақпарат берген 
[28, 37-40 бб.]. Жалпы ғылымда Гумбольдттың есімі жақсы 
таныс. Профессор А.Х. Қасымжановтың ұйымдастыруымен шық- 
қан жинақта Гумбольдтқа да назар аударылады. Оның Азияға 
қаншалықты саяхат жасағысы келгенін жазған хаттарынан білу- 
ге болады. Ақыры дегеніне жетіп, барлық зерттеушілер мойын- 
дағандай Гумбольдттан өзге бірде-бір зерттеуші Азия кеңістігі 
жайлы толыққанды ақпарат берген емес. Сонымен қатар ол гео- 
графиялық феномен далаға көп көңіл бөліп, тек географиялық 
жазбалардан басқа этникалық тұрғыдағы зерттеулер жүргізген- 
дігі белгілі. Даланы мекендеген халықтардың тұрмысы, салт- 
дәстүрі, барлығы жазбаларда, хаттарда тіпті кітаптарында да

баяндалады. Гумбольдт Ұлы Дала деп аталатын аймақ туралы 
ғылымның дамуына мұрындық болды [28, 41-54 бб.]. Сырттан 
өз ойын айтқандардың бірі - Алексей Левшин. 1820 жылы 
Левшин қазақтарға арнаған бірінші еңбегін жазды. Ғалым ретін- 
де кейін ғылымда тағдырын айқындаған алғаш шығармашылық 
табыс және де мемлекеттік басшылық істерде де айтарлықтай 
әсерін тигізген шаралар Қазақстанмен тығыз байланысты. Орыс 
ғалымының кітабы ғылымда қазақ халқының тарихына, геогра- 
фиясына және этнографиясына алғашқы жасалған түбегейлі 
зерттеу болып табылады. Қазақтар туралы толыққанды еңбек 
жазған адам ресейлік болғандықтан, сырттан көзқарасты қарас- 
тыру өте маңызды [28, 55-63 бб.]. Келесі тарихи тұлға Түркістан 
аймағының генерал-губернаторы - Константин Петрович Кауф­
ман. Қазақстан жерінде отарлаушылық орыстандыру саясатын 
жүргізгендігімен тарихта қалған. Бұл саясат өз мәдениеті мен 
ұлттық ерекшеліктеріне еш көңіл аудармай зорлап, мекен етуші 
халықтардың еркінен тыс жүзеге асыралып отырған шараларды 
көрсетеді. Бүгін барлығымыз куә болып отырғандай, осынау 
диктаторлық жүйе өз өмірінің шектеулі екендігін көрсетті. Сон- 
дықтан да мемлекеттің ғұмырын мәңгі әрі баянды ету үшін 
ұлттық ерекшеліктерді сақтай отырып, мызғымас негіз қалап 
алу шарт [28, 65-71 бб.]. Қазақ жеріне жер аударылып келген 
озық ойлы азаматтың бірі Федор Михайлович Достоевский де, 
А.Х. Қасымжанов пікірінше, қазақтың ой тарихында өзінше 
орны бар тұлға. Достоевскийдің пайымдауынша, бір ғана Шоқан 
Уәлихановтай өкілі бар ұлт дамудың жоғары деңгейіне шығу 
қабілетін жеткілікті дәрежеде дәлелдей алады. Ол киіз үйлерде 
өмір сүріп жатқан еркін көшпелілерге қарап, олардың ешкімге 
тәуелді емес тұрмыстарына қызғанышпен қараған [28, 72-77 бб.]. 
Ал келесі қаралатын тұлға Потаниннің есімі ғылыми қауымдас- 
тыққа жақсы таныс. Потаниннің Ш. Уәлихановпен арасындағы 
достық қарым-қатынасы, Шоқан әңгімелері арқылы қазақ ұлты- 
на деген қызығушылық бала кезде-ақ қазақтың тұрмысы жайлы 
алғаш «ғылыми еңбек» жазуға итермелейді. Қазақ халқының 
мәдениетін жан-жақты қарастыра келіп, оның айтарлықтай мол 
қорына қанық болған зерттеуші осы ұлттың мұрасын жинасты- 
рып қана қоймай, елдің алға қарай жылжуын қолдаған. Потанин

қазақ халқы, оның мәдениеті мен шығармашылығы туралы 
мынадай еңбектер жазады: «1785 жылы жазылған Орта Қырғыз 
ордасы туралы капитан Андреевтің қолжазбасы жайлы», «Соң- 
ғы қырғыз ханзадасының киіз үйінде», «Гесер-хан туралы моң- 
ғол әңгімесі», «Орыс қызы Дария қырғыз ертегісінде» және т.б. 
[28, 78-84 бб.]. Өз зерттеулеріне түрік дүниесін арқау еткен 
зерттеуші ғалым - Фридрих Вильгельм Радлов. Ол түрік диалек- 
тілерінің жинағын «Түрік ұғымдарынан сөздік жасау тәжіри- 
бесі» атты шығармасында береді. А.Х. Қасымжанов атап өткен- 
дей, біз үшін тағы да бір, тіпті бірегей еңбегі - Жүсіп Баласағұн- 
ның «Құтты білігін» зерттеуі. Радлов өз байқауларының пайым- 
дауы бойынша, қазақтарда ұлт ретінде бірігу үшін тіл, салт-дәс- 
түр, әдет, тұрмыс, мінез-құлық, сана-сезім барлығы да бар, бірақ 
отарлауды болдырмау мүмкін емес еді, себебі басты нәрсе - 
мықты әрі тұрақты ортақ мүдденің жоқтығы. Зерттеуші бұл 
тұжырымдарды бір ғасырдан астам уақыт бұрын айтып кет- 
кенімен де, бүгін еркін егеменді елде де осы тұс әлі керек болып 
тұрғандай. Қазақ үшін ортақ мүдде дегеніміз не, ұлт ретінде 
ұйысу барысында барлығымызды не біріктіру қажет? Осындай 
маңызды сұрақтар әрбіреуімізді мазалап, ортақ шешімін таба- 
тын болсақ, мызғымас мемлекеттің өзінен-өзі қаланары анық 
[28, 84-89 бб.]. Вильгельм Томсен Білге қаған мен Тоныкөкке 
арналған Орхон-Енисей жазбаларын оқығаны, ғылымға оның 
қосқан үлкен үлесі және оның өзін жоғары дәрежеге көтерген 
осы еңбегі болса, онда жазба кейіпкерлерінің тікелей ұрпақтары 
біздер үшін ұлттық өзіндік санамызды айқындауда зор сенім 
беретін мұра емес пе?! Осындай тамыры тереңге кететін халық 
мықты негіз арқылы болашаққа нық сеніммен қадам жасауына 
болатындығы даусыз [28, 91-98 бб.]. А.Х. Қасымжанов қарасты- 
рып өтетін келесі тарихи ірі тұлға - Николай Михайлович 
Ядринцев. 1880 жылдардың ортасында бір кезде Еуразияның 
геосаяси картасын жасаған халықтардың түпнегізін қарастыра- 
тын ғылыми мәселелермен айналыса бастайды. Ядринцевтің 
ғылыми саяхаттарының нәтижесінде Кошо-Цайдам ойпатын- 
дағы ескерткіштерді табуы - баға жетпес жетістік. Ол әртүрлі 
ғылыми жұмыстардың көмегімен Даланы мекендеген халықтар- 
дың «жоғары мәдениетке жете алмай» қайғы-қасірет құшуы

нәсіл нашарлығы емес, ол отарлаушылардың озбыр әрекеттері- 
нен деп түсіндіреді [28, 99-105 бб.]. Тағы да бір қазақтарды 
зерттеп, ғылыми ақпарат қалдырған орыс шығыстанушысы - 
Николай Александрович Аристов. Оның қазақтарға арнаған екі 
еңбегі белгілі: «Үлкен Орда қырғыз-қазақтарының этникалық 
құрылымын анықтау тәжірибесі» және «Түрік тайпалары мен 
халықтарының этникалық құрылымы туралы жазбалар және 
олардың саны туралы деректер» [28, 106-108 бб.]. Археология- 
лық және географиялық қоғамның мүшесі болған Николай 
Иванович Веселовский осы екі ғылым саласында да зор ғылыми 
деректер қалдырған. Археолог ретінде көптеген скиф қорғанда- 
рын тапса, сонымен қатар Алтын Орда және моңғол империясы 
жайлы еңбектер жазады. Оның ішінде қазақ жеріне, Қазақ хан- 
дығының қалыптасу тарихына көп көңіл бөледі. Веселовскийдің 
сіңірген зор еңбегінің бірі Ш. Уәлихановтың бір томдық шығар- 
малар жинағын басып шығаруы. Ш. Уәлихановты жоғары баға- 
лап, оны өзгелерге насихаттау арқылы қазақ халқын тану және 
таныту процесі жүргендігі анық [28, 110-112 бб.]. ХІХ ғасырдың 
аяғы мен ХХ ғасырдың басында Солтүстік Қазақстанды зерт- 
теген ғалым - Федор Андреевич Щербин. Ф. Щербин экспеди- 
циялары халық шаруашылығында әлеуметтік реформаларды 
жүргізу мақсатында Қазақстан табиғаты мен экономикасын жос- 
парлы түрде зерттеудің негізін қалады. Ол өзінің ақпаратта- 
рында патша үкіметінің қазақ даласында жүргізіп жатқан әлеу- 
меттік-экономикалық реформаларының кері әсері тиіп жатқан- 
дығы туралы жазады. Бірақ барлығымыз білетіндей, патшалық 
Ресей ешқандай келеңсіздікке қарамастан өз пиғылын жүзеге 
асыра берді. Сол себепті өз жерінде, өз елінде тәуелсіздікке 
ұмтылған халықтың наразылығы күшейе түседі де, саяси еркін- 
дікке ұмтылған тілегі қалыптасады. Осы бағытта жүргізген зор 
еңбегін бағаламасқа болмайды. «Дала империясы» атты еңбек- 
тің авторы Рене Груссе Ұлы Даланы мекендеген халықтар 
туралы көп мағлұмат береді. Бұл шығарма үш ұлы билеуші - 
Еділ батыр, Шыңғыс хан, Ақсақ Темірдің жүріп өткен жолын 
баяндау арқылы он ғасырлық кезеңді қамтитын даланың ұлы 
халқы жайында [28, 114-130 бб.]. Шығыстық мәселелермен 
айналысатын барша қауымға белгілі бір дәрежеде таныс есім

Бартольд. Оның еңбектері Иран, Моңғолия, қазірі түрікмен және 
тәжіктер, өзбек және ұйғыр, сонымен қоса әртүрлі уақыттарда 
Орталық Азияны, оның ішінде Даланы мекендеген халықтар 
тарихы бойынша мол мұра болып табылады. Бартольд еңбек- 
терінде Түркістан деп аталатын, жердің көп бөлігін құрайтын 
Далалық аймақ маңызды орын алады. Осң ыған қатысты жазыл- 
ған, жалпы маңызы жоғары еңбектерінің бірі - Моңғол басқын- 
шылығы кезіндегі Түркістан». Ол бұл еңбегінде Дала көшпелі- 
леріне кең көлемде, жан-жақты тоқталады, географиялық, саяси- 
экономикалық және демографиялық қырларынан қарастырады. 
Бартольд Шығыс туралы, оның ішінде тарихи және филоло- 
гиялық ғылымды игеруге зор үлесін қосқан. Ол тек жаңалықтар 
ашумен ғана емес, өзі қызмет атқарған елдердің ғалымдары ара- 
сында қарым-қатынас орнатушы ретінде де белгілі [28, 130-140 бб.].

Қазақ музыка мәдениетінің негізін салушылардың қатары- 
на қазақтың халық музыкасын зерттеуші әрі жинақтаушы 
А.В. Затаевичті жатқызамыз. Ол өзінің «Қазақтың мың әні» атты 
шығармасымен музыкалық ғылыми және әдеби қауымдастық- 
тың зор қызығушылығын оятты. Сонымен қоса А.В. Затаевич 
еңбектерінде қазақ музыкасының тарихында көрнекті сазгер- 
лердің өмірі мен шығармашылығы жайлы мәліметтер берілген. 
Ол халық шығармаларын жазып отыру арқылы қазақ халқының 
музыкалық мұрасын сақтап қалды [28, 141-146 бб.].

А.Х. Қасымжанов өзінің «Кошо Цайдам ескерткіштері» 
еңбегінде түркілік дүниетанымда, қазақ халқының ұлттық сана- 
сының қалыптасуында маңызды болып саналатын тастағы таң- 
балар туралы баяндайды. Дәл осы тастағы жазбалардың жазба 
мәдениетінің шығыстан бастау алып, әлемдік мәдениетте тиісті 
бағасын алуы керектігі жайлы Мұрад Аджи өз еңбектерінде атап 
өтеді. «Атақты дат профессоры Вильгельм Томсен ХІХ ғасырда 
Батысқа түріктерді ашты, бірақ оның жұмыстары Ресейде жа- 
рияланбады, қорықты. Әрине, олар славяндарды жоққа шыға- 
рады, дұрысы өздеріне тиесілі орынға қояды» [29, 667 б.].

Сан қилы замандардан бері талай ғалымдардың зерттеу 
нысанына айналған қазақ мәдениеті мен рухани мұрасы өзінің 
маңызын жоғалтпақ емес. Бұл мәселе А.Х. Қасымжановтың 
негізге алған рухани құралы болды. Ол туралы айтқан

Ж.К. Қаракөзова мен М.Ш. Хасановтардың пікірі де осыны 
құптайды: «Қазақ мәдениеті бұл өзінше әлемді философиялық 
тұжырымдау, тереңдігі бойынша отырықшы мәдениеттерден 
кем түспейді. Бұл мәдениет өзіндік түсініктерден тұрады, бірақ 
түсінуге ниеттенгендердің барлығына ашық. Қазақтар өздері 
иемгенден білімдеріне де, дүниетанымына да аса үлкен мән бер- 
меген, себебі әлемге философиялық қатынас олар үшін өмірлік 
қалып қана болатын» [30, 6 б.].

Түркі тектес халықтар менталитетінің тағы бір тұрақты 
сипатының бірі - олардың ең қиын кезеңдердің өзінде аман 
қалып, өздерінің мәдени тұрғыдан алғандағы ұқсастығын жоғалт- 
пай, таза сақтап қала алатындығы. Мысалы, ХІІ ғасырдағы араб 
тарихшысы Фахретдин Мубарак Шахтың жазып қалдырған 
дерегі бойынша: «Түркі өз үйінде жүргенде теңіздегі ұлутас 
қабыршығында сақталған баға жетпес інжу-маржан секілді, ал 
ұлутас қабыршығынан аттап шығар болса-ақ, оның барлық қым- 
бат қасиеттері жарқырап көрінеді... » [31, 107 б.].

«Саяси және мәдени дәстүрлерді талдау нәтижесінде әрдайым 
мына сұрақтар профессор А. Қасымжановты толғандыратын: 
«Өткеннің тәжірибесін қалай қабылдау керек? Қоғам мен адам 
дәстүр мен жаңашылдықты қалай біріктіреді?»» [32, 43 б.].

А.Х. Қасымжанов Кошо Цайдам ескерткіштері, яғни, Орхон- 
Енисей жазбалары қазақ халқының ұлттық өзіндік санасының 
қалыптасуына негіз болатындығын философиялық тұрғыдан 
қарастыра отырып дәлелдеуге тырысты. Өз еңбектерінде осы 
көненің көзі болып саналатын ескерткіштердің табылып, мәні- 
нің ашылуы қазақ ұлтының бай мәдени мұраға ие екендігі- 
нің дәлелі болатындығын көрсетеді. «Кошо Цайдам ескерткіш- 
тері» еңбегінде қалың оқырман қауымға сырттай ғана сара- 
лау болмасын деп, тас мәтінін де бірге ұсынады. Профессор 
А.Х. Қасымжанов зерттеулерінің құндылығын «Мәдени мұра» 
бағдарламасының аясында жүзеге асқан жұмыстар дәлелдей 
түседі. И. Тасмағамбетовтің ұйымдастыруымен Орхон-Енисей 
жазбаларының тастағы көшірмесі Л.Н. Гумилев атындағы 
Еуразия университеті ғимаратынан орын алғанын білеміз. Осын- 
дай әрқилы әрекеттер профессор А.Х. Қасымжановтың ғылыми 
философиялық мұрасының маңыздылығын арттыра түседі [33].

Шығыс философиясы тарихының бір тармағы болған қазақ фило- 
софиясы қазіргі таңда өзіндік даму тарихы бар дербес ғылым 
ретінде өзін танытуда.

Әдебиет:
1 Философиялық энциклопедия. - Алматы: Лантар Трейд, 2021. - 527 б. 

Құрастырушылар: Ғабитов Т.Х., Нұрмұратов С.Е.
2 Зотов В. Национальное самоопределение «вплоть до...» // Свободная 

мысль. - 1997. - №4. - С. 58-62.
3 Ақатай С. Қазақтың ұлттық менталитеті // Мәдениет - ұлттың 

болмысы. - Алматы, 1998. - 42-48 бб.
4 Ақатай С. О специфике культуры кочевья // Кочевники. Эстетика. 

Познание мира традиционным казахским искусством. - Алматы: Ғылым, 1993. 
- 264 с.

5 Ясперс К. Смысл и назначение истории. - М.: Республика. - 1991. - 527 с.
6 Бірінші Қасымжанов оқулары. Халықаралық ғылыми конференция 

материалдары. - Алматы: Қазақ университеті, 2003. - 466 б.
7 Гумилев Л.Н. Тысячелетие вокруг Каспия. - Баку: Азер.гос.изд-во, 1993. 

- 312 с.
8 Сережкина Т.В. Культурологическая концепция Л.Н. Гумилева: автореф. 

канд. дисс.: 24.00.01. - Алматы, 2005. - 24 с.
9 Сәрсембин Ү. Тарихи сана - ұлттық сананың негізі немесе бақытсыз 

сана дегеніміз не? https://news.arsu.kz/?p=18788 24 қазан, 2020.
10 Ғабитов Т.Х. Мәдениеттануға кіріспе: оқу құралы. - Алматы: Санат, 

1996. - 128 б.
11 Аджи Мурад. Тайна святого Георгия. - Алматы: Рауан, 1997. - 176 с.
12 Кшибеков Д.К Культура и цивилизация. - Алматы: Қарасай, 2009. - 

223 с.
13 Кшибеков Д. Национальная идея и идеология. - Алматы, 2006. - 178 с.
14 Қасымжанов А.Х. Стелы Кошо Цайдама. - Алматы, 1998. - 113 с.
15 Қозыбаев М.Қ. Өркениет және ұлт / Құраст.: З.М. Төленова; Ред.: 

М. Әкімжанов. - Алматы: Сөздік-Словарь, 2001. - 369 б.
16 Нұрғали А. Қазақ ілкі тектерінің дәстүрлі мәдениеті. - Алматы: 

Атамұра, 2000. - 168 б.
17 Аюпов Н.Г. Тенгрианство как религиозная система: автореф. канд. 

дисс.: 09.00.13. - Алматы, 1996. - 30 с.
18 Нұрланова Қ.Ш. Земля - духовная опора народа // Мысль. - 2000. 

- № 5. - С. 63-68.
19 Молдабеков Ж.Ж. Қазақтану. - Алматы, 2023. - 447 б.
20 Сүлейменов П.М. Әл-Фараби және қазақ халқының рухани мұрасы. 

Оқу-әдістемелік құралы. - Алматы: Қазақ университеті, 2006. - 32 б.
21 Хайдеггер М. Разговор на проселочной дороге. - М., 1991. - 106 с.
22 Орынбеков М.С. Предфилософия протоказахов. - Алматы: Өлке, 1994. 

- 207 с.

147

https://news.arsu.kz/?p=18788


23 Касабек А.К. А.Х. Касымжанов как мыслитель // Әл-Фараби мәдениет 
тарихында. Қасымжанов оқулары: Халықаралық ғылыми конференция 
материалдары. - Алматы: Қазақ университеті, 2006. - С. 4-6.

24 Касымжанов А.Х. Пространство и время великих традиций. - Алматы: 
Қазақ Университеті, 2001. - 301 с.

25 Касымжанов А.Х. Самоопределение и духовное наследие // Саясат.
- 1999. - № 3. - С. 89-90.

26 Қасымжанов А.Х. Атымтаева К.М. Идея национального
самоопределения в общественной мысли Казахстана начала ХХ века // 
«Қазақстан мемлекеттілігінің эволюциясы» халықаралық конференция 
материалдары. - Алматы, 1996. - С. 362-365.

27 Касымжанов А.Х. Портреты. Штрихи к истории степи. - Алматы: 
Қайнар, 1995. - 128 с.

28 Портреты. Степь глазами извне. От Геродота до Гумбольдта. - Алматы, 
2000. - 148 с.

29 Аджи М. Азиатская Европа / Мурат Аджи. - М.: АСТ МОСКВА, 2006. 
- 1128 с.

30 Каракузова Ж.К., Хасанов М.Ш. Космос казахской культуры. 
- Алматы, 1993. - 160 с.

31 Назарбаев Н.Ә. Тарих толқынында. - Алматы: Атамұра, 1999. - 296 б.
32 Маурин Н. Наследие доктора А.Х. Касымжанова в изучении 

Центральной Азии в Оклахомском государственном университете // «Әл- 
Фараби атындағы ҚазҰУ-дың Философия мектебі» атты халықаралық 
ғылыми-әдістемелік конференция материалдары. VII Қасымжанов оқулары. 
- Алматы: Қазақ университет!, 2016. - 333 б.

33 Алтаев Д. Қасабек А. Философия тарихы. 2 том. - Алматыі: Эверо, 2021.

2.3 А.Х. Қасымжановтың философиялық көзқарастары 
және жаһандану үрдісіндегі ұлттық өзіндік сана

А.Х. Қасымжанов «Анарыстан бастап замандасымыз Мұхтар 
Әуезовке дейін жалпыәлемдік рухани мұраға өздерінің көңіл 
күйлерін, ойларын, адам абыройы туралы жоғары түсініктерін 
енгізді» [1, 88 б.] деп жазады. Осыған қатысты қазіргі уақытта 
ұлттық мұраны басшылыққа ала отырып, жаңа ұлттық сананы 
ұлықтар шақ туды. «Ұлттық сана халықтың рухани дамуының 
мазмұны, деңгейі мен ерекшеліктерін сипаттайтын әлеуметтік, 
саяси, экономикалық, философиялық, діни, адамгершілік көз- 
қарастардың жиынтығы болып табылады» [2, 88 б.].

Ұлттық сана-сезімнен айырылудың біз талай кезеңдерінен 
өттік. Патша заманында ешқандай адамшылыққа жатпайтын 

әрекеттермен кездескен соң, басына ноқта түскен ой-пікіріміз 
толқындай тулады. Бодан елді ашындыра беру көздеген мақсат- 
қа жеткізбейтінін сезген патшалық Ресей Шығысқа шығатын 
алтын қақпасы болған Қазақстанға басқаша айла-амал қолдану 
қажет екенін түсініп, 1822 жылы хандықты жойып, жіктелуге 
ыңғайлы тұрған елді өлке, облыс, округтерге бөліп, бұрынғы 
династиялық жүйенің орнына сайламалы дәрежелі саясат орнық- 
тырды. Бұдан кейін Бұқар жыраудың «бауыздамай ішер қаның- 
ды, өлтірмей алар жаныңды, қағазға жазар малыңды, есепке алар 
барыңды» деген көрегендігі айна-қатесіз келді. Кешегі Исатай, 
Кенесарылардың ұлт-азаттық көтерілісінің жаңғырығының оты 
сөніп, енді заманға ыңғайлану кезеңі туды. Міне, осы тұста отар- 
шылдықтан құтылудың ең бір оңтайлы жолы оқу-білімге жетілу
деген ұлы идея жайыла бастады. Қару ұстап, қан төгіп ештеңе 
бітіре алмаймыз, «Білекті бірді жығады, білімді мыңды жығады» 
дегенге көштік. Ақыл-парасат күшіне шақырған кемеңгерлеріміз 
- Шоқан, Ыбырай, Абайлар күрестің осы жолын таңдап алды.

«Бүгінгі күн тәртібіне жалпы мәселелерді айқындайтын, 
оларға танымдық ыңғайларды ашатын қазақтың өзіндік санасы- 
ның ішкі логикасын іздеу мәселесі шықты... Өзіндік тарихтың 
қозғаушы күші, мәдениеттің өмірлік өзегі, ғылымның мәдени 
өзегі қоғамның динамикалық даму принципі болып табылады» 
[3, 69 б.].

«Әлемдегі халықтардың, ұлттардың, нәсілдердің бәріне тән 
жалпы адамзаттық құндылықтармен қатар, әр халықтың өзіне 
тән тарихи қалыптасқан рухани-мәдени байлықтарын, адагерші- 
лік қасиеттерін, яғни өзіндік құндылықтарын ескеру аса қажет. 
Тарихтың қазіргі белесінде осы құндылықтарды жандандыру, 
солардың негізінде жаңа белеске көтерілу бүгінгі күннің талабы- 
на айналуда. Сондықтан да белгілі бір жағдайға байланысты 
қазақ халқының тоқырыған философиялық және тарихи құн- 
дылықтарын терең зерттеу, олардың ішкі мәнін айқындау, жал- 
пыадамзаттық өркениет аясындағы даму бағыттарын зерделеу 
қоғамдық ғылымдардың алдында тұрған басты мәселелердің 
бірі» [4, 239-254 бб.].

Қазақ жері ХХ ғасырдың 20-жылдары екіге жырылып, көбі 
Ресейде, шағыны Қытайдың қолында кетті. Көрген қорлық бұрын-

ғыдан да күшейе түсті. Міне, осы сәтте қазақтың революцияшыл 
демократтары Әлихан Бөкейханов, Міржақып Дулатов, Ахмет 
Байтұрсынов бастаған зиялылар «Оян, қазақ!» ұранын көтерді. 
Ұлттық сана-сезімді ояту процесі 1920 жылға дейін, яғни Алаш 
Орда ресми таратылғанға дейін созылды.Одан кейін де, пышақ 
кескендей тыйылып қалған жоқ, 1929-30 жылдары қазақ зиялы- 
лары елдікті сақтап қалудың жолдарын қарастырды. Бірақ өз 
ішіміздегі алауыздық, жүргізіліп жатқан саяси науқан ел азамат- 
тарын ұстап, атқанын атып, итжеккенге айдағаннан кейін де 
ұлттық дүниетаным мен ұлттық сана түсінігі социалистік құры- 
лыс диірменінде ұнтақталып, жым-жылас болуға айналды. Соны- 
мен қоса Кеңес Одағында тәуелсіздік алғанға дейін ұлттық мәсе- 
лелердің болуы мүмкін емес деген қағида қалыптасып, бұл бізге 
жат құбылыс деген ұғым белең алып келді. Бұл орайда неміс 
ғалымы Г. Зоннерттің мынадай пікірі бар: «Ұлтшылдық пен ұлт 
саясатшылар мен әлеуметтанушылардың қараусыз қалған тақы- 
рыптарына айналды. Оның себебі - олар ұлтты қазіргі заман 
қоғамының саяси құрылысының жанама өнімі деп санауында 
болып отыр». Ұлттық өзіндік сананың жоғары деңгейдегі иеленуі- 
нің бір көрінісі ұлтшылдық болды. Ұлтшылдыққа әркім әртүрлі 
баға береді. Адамзат тарихындағы ұлтшылдықты саралап қара- 
сақ, оның екі түрі: ағылшын және француз ұлтшылдығы алға 
тартылады. Бірінші түрінің негізін Дж. Локктың адам құқығы 
жайындағы идеялары қаласа, екіншісін Руссоның ұжымшылдық 
идеясының «кішілер» мүддесіне немқұрайды қарау бағыты 
ерекшелейді. Ұлтшылдық әлеуметтік-психологиялық құбылыс 
болғандықтан, саясаттанушылар оның жағымды және жағымсыз 
жақтарына көбірек назар аударады. Өйткені ұлтшылдық пен 
ұлттық сана-сезімнің әлеуметтік салдары сан қырлы болатыны 
белгілі. Оның қай бағытта дамитыны көптеген факторларға бай- 
ланысты. Әлбетте, кей жағдайда ұлттық мемлекеттерде ұлттық 
мәселе асқынбай қоймайды. Мысалы, қазіргі Қазақстандағы 
жағдай. Тәуелсіздігін алған қазақ халқының өзіндік мәртебесін 
айқындай алмауы. Тіл, дін, діл және т.б. мәселелеріне байла- 
нысты. Кейбір елдерде ұлттық санамен бірге ұлттық өзімшілдік 
те дамиды. Бұған жол бермеу керек. Әйтсе де бұл процесс ұлт- 
ты қорғаушы элементтердің бірі ретінде ұлтжандылық (патрио-

тизм) сияқты биік ұғыммен жанаса жүреді. Әрине, бұдан жаман- 
шылық табу қиын. Сөз ұлттық өзімшілдіктен әсіре дандайсушы- 
лыққа, өркөкіректікке кешегі Ресей сияқты даңғыл жол ашуда 
емес, мәселе кез келген халықтың ұлттық сезімі, ар-ождан қасиет- 
терінің қозғаушы күші болуында. Сондықтан ізгілікті, ақылды 
ұлттық өзіндік санасы жоқ жерде ұлттық тіл мен мәдениеттің 
дамуы да, ұлттық төл ерекшеліктердің болуы да мүмкін емес. 
Сайып келгенде, ұлттық қатынастар мәселелерінің оңды шеші- 
мін табу - қоғамның, мемлекеттің жаңаруы, гүлденуі және тәуел- 
сіздігі үшін нақты керек дүниелер. Бұл мәселелерді шешуде 
қоғамдық ғылымдардың айрықша атсалысуы қажет. Осы мәсе- 
лелерге қатысты сұрақтарға жауап іздестірумен жүрген ғалым- 
дар баршылық. Солардың бірнешеуіне тоқталып өтейік.

Мәселен, философия ғылымдарының докторы, профессор 
Жахан Жамболұлы Молдабеков ұлттық ерекшеліктерімізді ұлық- 
тау үшін өзінің осы бағытта жұмыс жүргізу бағдарламасы ретінде 
«Қазақтану» ілімін ұсынады. Ол өз еңбегінде нақты мынадай 
мәселелерге тоқталады. Олар:

- «қазақтану - адамның өз еліне, жұртына, атамекеніне деген 
сүйіспеншілігін түйіндеу, туған жердегі тұлғалар мен туыстар- 
дың бірлестігін нығайту;

- ұлдың, ұрпақтың, ұлттың жаңарған қадамы мен қарқынын 
түсіндіру, этностық тәжірибе мен ұлттық рухтың үстемдігін емес, 
үйлесімін орнату;

- ұрпақты тәрбиелеу үлгісінің нұсқасын, ұрпаққа деген 
өсиеттің кестесін өрнектеу;

- ұлттық сезім мен мінездің, діл мен тілдің адамдық болмыс- 
та қиылысу өнегесін тарату арқылы сауаттылық пен салауат- 
тылықты қажетке жарату;

- ынтымақты елдің дүниетанымы мен әдебінің өрісін кеңей- 
тіп, тарихи талғамды жетілдірудің бағытын анықтау;

- ұлттық мемлекеттің, ағарту мекемелері мен қоғамның өзара 
ықпалын арттырудың амал-әрекетін, болашақты барлаушының 
әдісін жетілдіру;

- қоғамды саяси өзгерту жолы емес, адамды әлеуметтік-мәдени 
қарым-қатынасқа бейімдеу деңгейі, әдептік үлгі мен әлеуметтік 
үйлесімге деген геосаяси ұмтылысты тарату» [5, 447 б.].

Әрине, бұл жерде тек бір адам айтты екен деп толық қосыла 
салу ғылымға қайшы келетін әрекет екендігін барлығымыз жақсы 
білеміз. Осындай «көзі ашық, көкірегі ояу» жандар қатары молайа 
берсе нұр үстіне нұр емес пе? Егер де қазақ ұлтының барлығы 
болмаса да, жартысына жуығы осылай ойласа, оның өзі үлкен 
нәтиже берері сөзсіз.

Ұлтымыздың ұлағатты ұлдарының бірі академик - Манаш 
Қозыбаев. Ол өз ой-толғамдары арқылы ұлттық мүддені асқақ- 
тату бағытында біршама еңбек етті. Жоғарыда сілтеме жасалып 
өткен «Ұлт және өркениет» атты кітабында көптеген мәселе- 
лерге тоқтала келе, «Қандай елміз? Қандай болуға тиіспіз?» 
деген сауалдар қою арқылы өткеннің ғибратын болашаққа 
бастар жол ретіндегі тамаша үлгі екендігін айтып өтеді. «Байтақ 
қазақ жері отанымыз, көшпелі өркениет, мемлекеттік дәстүріміз, 
салт-санамыз, таңғаларлық, қонақ жай, кең пейіл, ата сыйлаған, 
ана сыйлаған мейірбандылығымыз, бір өзі талай Гомерлерді 
тудырған ұлылар галереясы, сайын даланың сақшысы, жерінің 
құтын, тәуелсіздігін қорғаған қайраткерлер, дамыған әдебиеті- 
міз, құлашын әлемге сермеген мәдениетіміз, тіліміз, дініміз -
осының бәрі халық мұрасы. Бір ғажап қазына азаматтық
парасат, тарих алдында адал есім, ата рухын сақтау, туған жер 
алдындағы парызын ақтау ата өсиеті деп танылған. Ары таза, 
отан деп шырылдап, жанын шүберекке түйіп, шейіт болып 
кеткен не сан халық перзенттері халық мұрасының асылы, 
ұлттық мақтанышы. Біз, міне, осындай ата-бабаларымыздың бұл 
күнгі мұрагеріміз» [6, 329 б.].

Ғалым осы бір кезде өткеніне көз жүгіртіп, болашағына 
сенім арту үшін біз қандай қоғам құратындығымызды білгеніміз 
абзал дейді. Егер біздің болашағымыз нарықтық экономикасы 
бар қазіргі капиталистік елдер болса, ойланатын жайлар бар- 
шылық екендігіне назар аударады. Академик М. Қозыбаев өз 
пайымдауларында ата тарихына үңіле отырып, сол мұрадан нені 
аламыз, неден бас тартамыз деген сауалға да тоқтала кетеді. 
Ұлттық сананы оята түсу, ұлтжандылықты дамыту, қазақ хал- 
қының тілін мемлекеттік дәрежесіне сөз жүзінде емес, іс жүзін- 
де көтеру, парасаттылықты, имандылықты насихаттау, бірақ 
діни мешелдікке, дүмшелікке халықты ұрындырмау, жаңалыққа

бастау, қоғам дамуының өткен белесіне қайта оралу болмасты- 
ғын есте сақтау, жақсыдан үйрену, адам баласының арасындағы 
ізгі қатынасты тек тиын-тебен арқылы мөлшерлейтін, азғын- 
дықты, сатқындықты, өлтіру, ату-сату, дүлей күшті, бес қаруды, 
зорлық-зомбылықты, сексті культқа айналдырған капитализм- 
нен жиіркену; қазақ халқының қанына сіңген мейірбандық, 
бауырмалдық, ұлтаралық татулық, қонақжайлық, өнер сүйгіштік 
сияқты ата-баба мұрасынан айырылып қалмау. Ұлттық өнерді, 
білімді, ғылымды «нарық» деп жүріп құртып алмай, әлемдік 
дүниетанымда Қазақстан ғылымының өз деңгейін табу. Ел билеу- 
дің демократиялық, тиімді жолын іздеу. «Тарих тағылымы мол. 
Тәуелсіздік алып, ту көтеріп шыққан осы сәт - ғасырларда бір 
болатын ғана мүмкіндік». Ғалым М. Қозыбаев осылайша өзінің 
тұжырымдарын ұсынады [6, 322 б.].

Осы таңда өмір сүріп отырған адамзат үшін, ерекше бір 
өтпелі кезең болып есептелген ғасырдың, мыңжылдықтың алма- 
суының аз алдында қазақ елі үшін аса маңызды, көптен күткен 
оқиға - тәуелсіздік алтын таңы арайын төкті. Ол күннен бері 
ширек ғасыр өтті. Өз егемендігін еншілеген жас мемлекет үлкен, 
маңызды жолға түскенін дәл түсінді. Әрине, бүгін осылай деп 
айта аларымыз бар, ал дәл сол уақытта тұманды болашаққа тай- 
салмай қадам басқан халық бәлкім батыр болар. Экономика- 
лық өсім, әлемдік деңгейге көтерілу (әлемнің мойындай бастауы 
әлі де салыстырмалы түсінік екеніне ешкім де қарсы шыға 
қоймас), саяси тұрақтылық, ұлтаралық келісім - мұның барлығы 
аз дүние емес. Алайда мемлекеттің тірегі қашан да ұлт болмақ. 
Ұлт дегеніміз - бір тілде қалыптасып, аумақтық-әкімшілік, пси- 
хологиялық-антропологиялық, экономикалық-рухани тыныс-тір- 
шілігі тұтас тарихи категория. Сол себепті қанша көп ұлттықты 
сыйлағанымызбен де ғасырлар бойы мұра болып ұрпақтан- 
ұрпаққа беріліп келе жатқан жерімізді, жеті атаға дейін қыз 
беріспей таза ұстап келе жатқан тегімізді, өз ұлттық «менімізді» 
жоғалтып алмас үшін белсенді іс-әрекетке көшер кез әлдеқашан 
келді. Баршаны ың-шыңсыз бір тудың астына біріктіріп отыр- 
ғанымыздың өзі - дархандық, жомарттық, кеңпейілділік, қонақ- 
жайлық сынды тек қазақ халқына ғана тән қасиеттер екендігін 
ұмытпаған абзал. Бұдан тура бір ғасыр бұрын да мәселелер мәні

осыны меңзеген. «Халқымыз жай әшейінгі адамдардың жиын- 
тығы емес, өзіне тән мәдениеті бар ұлт екені, сондай-ақ қазіргі 
жүріп жатқан саяси талас-тартыстар тек «Күн астынан бір жағ- 
рафиялық орын» алу үшін ғана емес, өз мәдениетін күллі әлемге 
таныту екенін білуге тиіспіз. Біздің ең басты міндетіміздің бірі, 
міне, осындай». Мұны айтқан зиялы азаматтарымыздың бірі 
Мұстафа Шоқай еді. Осынау сөздер өткен ғасырдың басында 
айтылып кеткенімен де, бүгінгі күн тәртібіндегі өзекті мәселе 
екендігін ешкім жоққа шығармайды. «Міндетті түрде біздің 
қоғамдық моделіміз ұлттық негізде қалпына келуі керек. Сон- 
дай-ақ біз бірегей ұлт болуға ұмтыламыз. Бірегей халық бол- 
майынша мемлекетті ұстап тұру мүмкін емес. Бізді, яғни Қазақ- 
станды халықтар достығының лабораториясы деп текке атап 
келген жоқ» [7]. Бұл мақала осыдан он жылдай уақыт бұрын 
жарияланған, бірақ салыстырмалы түрде қанша ұзақ уақыт 
өткенімен де, қазірдің өзінде осы мәселелердің әлі де өзекті 
болып тұрғаны өкінішті. Бұған дәлел тіліміздің шұбарланған
шырайы, ұлттық салт-дәстүрлеріміз жеткілікті дәрежеге көте- 
рілмеуі, ұлттық мүдденің қорғалмауы және т.б.

«Кешелі-бүгін «өзімнен басқа ешкім білмейдіге» сайып мен- 
менсіген саясаткерлер, оларды қолпаштаушы профессор, доцент- 
тер қалтасы толы дипломы болса да, олар кеше ғана Колбин 
басқарған заманда, одан кейінгі демократия, сөз бостандығы мен ой 
еркіндігі дамып келе жатқан кездерде шындықты ғылыми тұр- 
ғыдан дәлелдеп айтпас па еді. Қайтсін, сол баяғы пәс қалпынан 
аумай, «ұлтаралық қатынастар», Қазақстандағы «көп ұлттар», 
«көп халықтар» деген теріс ұғымнан айырылмай жүр. «Соқыр 
ұстағанынан жазбас» дегендей шоқырақтап, ай-күннің жары- 
ғында сүрініп-қабынып келе жатыр. Көз соқырлығына аяушы- 
лық жасауға болар еді-ау, көңіл соқырлығын жасап, балиғат- 
қа толмаған жастардың сезімін толқытып, шатастыруын айт-
саңшы _», бұл сөздерді айтқан философ ғалым Қамалбай
Марданов. Нақты жағдайды көріп, ғалым өзінше жаны ауырып 
ой түйеді. Ұлттың ұлт екенін, оның мүддесін, мәртебесін, қоғам- 
дағы рөлін, алатын орнын ғылыми түрде анықтамай жаба салу - 
ұлт проблемасынан іс жүзінде бас тарту. Осы тұрғыдан алғанда 
қоғамда көз алдымызда отырған ұлттық топтар, этникалық ұлыс-

тардың барлығын «Қазақстандық ұлт» деп бір жүйеге үйе салу - 
ғылыми шындыққа қайшылық. Ешбір жерде мемлекет атымен 
ұлттың атын алмастыруға жол берілмеген. Осы тұста ұлттық 
өзіндік сананың төмен деңгейде екендігі байқалып қалады. 
«Франция ұлты», «Германия ұлты», «Англия ұлты», «Украина 
ұлты», «Өзбекстан ұлты» деген жоқ. Қанша экономикалық дамуы 
жағынан артта қалып келе жатса да, «ала шапандарын» ала- 
шапқын заманда да тастамаған өзбек ұлты өзіндік бет-бейнесін 
айқындауға келгенде көш алда екендігі бұлтартпас дерек. Дәл 
сондай «Қазақстан ұлты» да жоқ, болуы да мүмкін емес. Мысалы, 
«Америкалық ұлты» деген ұғым да жоқ. Америка халқы бар, 
америкалықтар деген түсінік бойынша барлық АҚШ азаматын 
танимыз. Сондықтан ұлт пен халықты, этникалық топтарды 
шатастыруға, «жағдай осылай болып тұр, әзірше осылай айта 
тұрайық» деуге әсте болмайды [7]. Ғылым мен өмірдегі заң- 
дылық ешкімнің көңіліне бағынбайды.

Ұлтымыздың өзін өзі танып-білуге талпынысы байырғы
түркілерден бері жалғасып келе жатқан үрдіс. Арғы бабала- 
рымыз шыққан тегін, тағдыры мен тарихын, қуанышы мен 
қасіретін «мәңгі тасқа» қашап жазса, беріде шежіре тарқата сөй- 
леу дәстүрі орныққандығы аян [8].

Ұлттың өзін-өзі анықтау мәселесі төңірегінде А.Х. Қасым- 
жанов еліміздің егемендікке қол жеткізген уақыттан бастап, 
яғни өз халқы туралы тайсалмай айта алу бақытына қол жеткізді 
әрі осымен айналыса бастады десек еш артық айтқандық болмас. 
А.Х. Қасымжанов өзінің «Кошо Цайдам ескерткіштері» еңбе- 
гінде ұлттың өзін-өзі анықтау мәселесіне бір тарауын арнаған 
және де кейінгі шыққан «Ұлы дәстүрлердің кеңістігі мен уақыты» 
атты кітабында да осы мәселе баяндалады. Ұлттық жайлар тақы- 
рыбына көптеген мақаласы да арналып жазылған. Ғалымды өз 
ана тілімізде тарату сынды үлкен міндет алдымызда тұр, соны- 
мен қатар осынау озық ойлы азаматтың тұжырымдарына талдау 
жасау да үлкен іс болар. Ғалым А.Х. Қасымжанов аталып кеткен 
еңбекте Дала өркениеті тұрғысында айта келіп, осы ойдың 
жалғасы ретінде өзін-өзі анықтау мәселесін өрбітеді. Қазақтың 
халық ретінде ғасырлар бойы жасап келе жатқандығы, Алтай- 
дан Атырауға, Сарыарқадан Жетісуға жетер жерді қамтып

отырғандығы өз тіршілігінде өзін-өзі айқындай, анықтата біл- 
гендігінің жемісі екендігін көрсетеді. Ғалымның айтып өткенін- 
дей, Абылай мен Кенесарыны алдыңғы жүзжылдықта не күтіп 
тұр деген ой толғамдары әлі де өз өзектілігін жоғалтпағанын, 
тек жеке мемлекет және аумақты сақтап қалу мен егемендіктің 
рухын ел бойына енгізбей еш мағынасыз екендігіне назар аудар- 
тады. Көшпелілер бойында барлық жерді жайылымға айналды- 
руға деген ұмтылыс болған, мұндай қате түсінілген ұмтылыстар 
кейін отарлау уақытында «жыртуға арналған жермен» ауысты- 
рылды. Империялық деңгейде бұл жерлер мал өсірушілерден 
артық қалған жарамсыз жерлерден, игеру идеясын әлемдегі «ең 
жақсы бидайды» өндіруге алмастырды. Енді мұның барлығы өз 
қасіретін ала келгендігі анықталды. Міне, осынша «еш пайда- 
сыз» болып жатқан көшпелілер аймағы «кәдеге» жарамай бас- 
тады-мыс.

XXI ғ. табалдырығын аттар сәт туғанда, А.Х. Қасымжанов- 
тың әр кезеңге талдау жасай отырып тұжырымға келгенін көру- 
ге болады. Оның ойынша Қазақстан XXI ғ. әртүрлі екі жағдай- 
дан тұратын болашақты таңдайды. «Біріншісі - ішкі ресурс- 
тарды жұмылдыру, қазіргі замандағы технологиялық, мәдени, 
әлеуметтік, әсіресе білім берудегі талаптарға сай жаңаруға қабілет- 
ті және шешімді болу. Екінші - әлемдік фактор, жалпы геосаяси 
жағдай. XXI ғ. геосаяси тұрғыдан Германияның екі бірдей басып 
алу әрекетіне қарамастан, АҚШ пен Ресейдің қарама-қайшы- 
лығы мен ынтымақтастығы ретінде есте қалады» [9, 34-35 бб.].

Қазақстан үшін қазіргі геосаяси жағдай XVIII ғ. екі ұлы пат- 
шалық арасында өз орнын анықтау айналасында қалыптасады. 
Олар - әрине, «Ортадағы патшалық» және «Ресей патшалығы». 
Осы анықталу барысында тарих қойнауына еніп кеткен Алаш 
азаматтары қазақ зиялыларының іс-әрекеттері де А.Х. Қасым- 
жанов назарынан тыс қалмаған. Оның себебі, өзінен-өзі түсі- 
нікті. Ұлттың өзін-өзі анықтауы сол кезде-ақ талай қызмет 
атқарып, сол жолда өздерін құрбан еткен десек еш артық айт- 
қандық емес. «Оян, қазақ!» деп Ресейден автономия алып, 
жекеленуге тырысқан ұранымыз, «Біріккен Түркістан» идеясын 
жаңарту жолын таңдау да соның айғақтары, ол ел азаматта- 
рының ойына келген елдікті сақтау идеялары [9, 34-35 бб.].

Тәуелсіздік алғаннан кейін ұлттық дін, өзіндік сана мәселесі 
соңғы жылдарда әртүрлі жаңа ауытқулармен байланысты болды. 
Басында кеңестік, коммунистік, орыстықтың барлығынан жал- 
пылай алшақтау байқалса, кейін уақыт өте келе кейбір жағымды 
жақтары бар-ақ деген сөздер де айтылатын болды. Тарихтың терең 
қойнауына - тәңірлік пен зороастризмге дейін үңілуге тырысқан- 
дар да табылған еді. Бұл мәселе төңірегінде ой толғаулар сая- 
бырсып қана қоймады, тіпті өзектілігін де жоғалтып алды, себебі 
мақсаттар айқындалды, ол - ұлттық негіздегі нарықтық экономика 
және демократия. Енді қазақ жұрты алын-ған жолды дұрыс бастай 
білсе болғаны. Әртүрлі елдер рухани да, экономикалық та дағ- 
дарысқа әр кезде ұшырап отырғаны белгілі, дегенмен бізде де 
уақыт көрсетіп отырғандай, экономи-калық тығырықтан шығып, 
өркениет өріне өрлегендігінің куәсі болып отырғанымыз хақ.

А.Х. Қасымжанов геосаяси жағдайды да айналып өте ал- 
майды. Біздің жеріміз үшін XVIII ғ. басынан өткерген дәстүр- 
мен байланысты жағдай туып тұрғандығын көрсетеді. Ол - көр- 
шілес Қытай мен Ресей арасы.

Біздің ұлттық өзіндігіміздің бірден-бір көрінісі ретінде «Бірік- 
кен Түркістан» идеясын алып қарастыруға болады. Бұл идеяға 
жалпы тарихи негіз бар: ғасырлар қойнауына енетін тарихи 
тағдырлардың ортақтығы, мәдени мұрасы, ділі. Тектік тұрғыдан 
халықтың түбі бір. Осынау өз заманында ерекше маңызға ие 
болған көзқарастар саяси тұрғыдан қорқыныш тудырып, тіпті 
Түркістан сөзін қолданыстан шығарып тастауға дейін алып 
келді. Ол «Орталық Азия», «Орта Азия» сынды тіркестермен 
ауыстырылды. Ғалым осындай ұлттық өзіндік сананың жарқын 
көрінісі болған тарихтың ерен оқиғаларының қайта жаңғыруын 
үлкен шешімі жоқ, өзекті мәселе екендігін қынжыла баяндайды.

В.В. Бартольд сынды шығыстанушы үшін Түркістан тарихи- 
мәдени тәртіптің ерекше құбылысы. Ол Лобнордан Каспий 
теңізіне дейінгі кеңістікті алып жатыр. Бартольд бұл мәселеге 
екі еңбегін арнаған. «Түркістанның болашағы, басқа да елдер- 
дегі сияқты, оның әлемдік саудадағы орнына байланысты», - 
деп атап көрсетеді. «Орталық Азиядағы Біріккен мемлекет 
«Түркістанның» ХХ ғ. болмауы» бұл жалғыз ғана Түркістанға 
қатысты өзімізді ақтау болып табылады [9, 44-49 бб.].

Қазақстанның өзін-өзі айқындауында ғалым А.Х. Қасым- 
жанов негізгі екі өлшемді бөліп көрсетеді: Батысқа ұқсастық 
және бағыт алу (яғни нарық және демократия). Бірінші өлшемді 
алып қарасақ, ол өте тұманды, ең бастысы айқын емес. Ал 
екінші өлшемнің басымдығы айқын, «әлемдік қоғамдық тұжы- 
рыммен бекітілген», ең бастысы жай ғана жарнамадан бастап, 
білім беру стандарттарынан және де ерекше экономикалық тер- 
минологиямен енгізіледі. «Батыстандыру» нақты шегі болғанда 
ғана игілік, өзінің өлшемі болады. Дегенмен де Батысты ком- 
мунистік сынаудың қажеті шамалы, одан да Батыстың өзіндегі 
сынына көңіл бөлу дұрыс деп атап өтеді философ.

Профессор А.Х. Қасымжановтың тағы да бір ой елегінен 
өткізген тәжірибенің көрінісі - араб елдерінің мұнайды саналы 
түрде пайдалануы арқылы ешқандай батыстық көзқарасқа жүгін- 
бей-ақ өркендегенінің мысалы. Батысқа бет бұрмауының бірден- 
бір себебі - мұсылман дінін ұстануында. Ал Қытай болса, 1978 
жылдан бастап дамудың жоғары көрсеткіштерін «тұлғаның ер- 
кіндігін» және «батыстық құндылықтарды» қабылдамай-ақ көр- 
сетіп жатқаны белгілі. Бұнда Батыс, керісінше, өндірістің даму 
мақсаттарына және жаңа технологияларды қаржыландыруды 
идеологиялық жайттарға қарамастан-ақ жүзеге асыруда.

Осыдан келіп, бір мүмкіндік - Батыстың үстемдігінде болып, 
соның құндылықтарын бағалап, «құлына» айналу бар да, екінші 
мүмкіндік - өзін-өзі сақтау сезімі айтып тұрған, өзіндігін көр- 
сету бар. Кез келген тірі ағза иммундық жүйесі бұзылғанда әлсіз 
болады. Ұқсастық - мемлекеттің, халықтың, елдің иммундық 
жүйесі. Бірақ бұл жерде жүйе тұтастық туралы болып отыр. 
Қазақстан қандай нақты ортаға кіргеніне немесе кіргісі келе- 
тініне байсалды есеп беруі қажет. «Адамзат мәдениетінің ілгері 
дамуы тұлғаның рухани тұрғыдан дамуымен, этикалық сипат- 
тарымен тікелей байланысты. Материалдық құндылықтарға 
басымдық берген батыстандыру үрдісі рухани-ізгіліктік бағыт- 
тан айырылған мәдениеттің орнығуына әкеліп соқтырды. Осын- 
дай жансыз, жалған мәдениет қоғамдағы теріс әрекеттерге 
ұрындырып, орынсыз заңдылықтардың орын алуына алып келіп 
отыр. Осы себептен де тәрбиенің жаңаша бағытта жүргізіліп, 
оны ізгілендіру мәселесі бүгінгі күн тәртібінің өзектілігіне ие

болды. Адами құндылықтары жоғары, рухани жаңарған мораль- 
дық жүйе ғана жаһанданудың жағымсыз қырларына төтеп бере 
алады» [10].

Бұл дегеніміз жаһандық тәртіптің шешуші басым күштерін 
сезіну керек деген сөз. Осы ретте, шешуші рөл атқаратын төл 
мәдениет екендігін есте сақтауымыз керек. «Мәдениет - фило- 
софиялық ой-толғамның аса маңызды, терең теориялық мәнді 
ұғымдарының бірі. Мәдениет ұғымы қоғам өмірінің түрлі 
салаларына байланысты жиі пайдаланылады. Қысқасы, бұл ұғым 
саналы іс-әркет жемісін даму үдерісінде көрсетуге бағытталған. 
Әрбір тарихи дәуірдің өзіндік мәдениеті бар. Сол сияқты әрбір 
халықтың өзіне ғана тән дәстүрлері болады. Бұдан мәдениет- 
тің көптүрлілігі ондағы жалпылықты, әмбебаптылықты теріске 
шығарады деген қорытынды туындамау керек. Керісінше, мәде- 
ниеттің нақтылы тарихи түр алуы оның мазмұнының күрделі- 
лігін және ондағы жалпы ерекшеліктің диалектикасын білді- 
реді» [11].

Батыс, қазіргі кезде нақты шынайылық, рәміз емес, геогра- 
фиялық түсінік емес, «Шығыстан» жоғары тұрған ерекше типті 
әлеуметтік құрылым. Қазақстан дамуының болашағында еуразия- 
лық идеясы жиі қайталанады. Тарихи еуразиялық қозғалыс орыс 
эмиграциясының аясында Қазан төңкерісі кезінде Ресейдің 
тағдырын айқындау әрекеті ретінде пайда болған. Бұл мәселе 
тұрғысында Л.Н. Гумилевтің не айтқандығын баршамыз білеміз. 
Бұл ұғымның сәнге айналып бара жатқандығы оның негізіне 
терең үңілмегендіктен де болуы ықтимал. Алайда одан да тереңі- 
рек негіз бар: Қазақстанның көне және күшті дәстүрі - арғы- 
орыстық.

Посткеңестік кеңістікте, соның ішінде бізде де, бұрын «Батыс» 
ешқандай дүниенің нақты байыбына бармай жатып-ақ жаулас- 
тық сипатта болса, қазір «Батыстан» келіп жатқанның барлығы 
сараланбай-ақ үлгі ретінде қабылдануда. Бұл жерде ғалым бар- 
шамызды алаңдатып отырған білім беру саласына көңіл бөледі.
Біздегі білім беру таза америкалық стандарттағы бұрынғы
кеңестік жүйенің қосындысымен үстемдік етуі. Қазіргі кезде 
білім беру әлеуметтік және ғылыми-техникалық жағдайға бай- 
ланысты техникаландыру мен мамандандыру ғана емес, оның

ақыл-парасаттық және эстетикалық шығармашылық бөлшекте- 
рін де қажет етеді. А.Х. Қасымжанов Орталық Азия мен Қазақ- 
станның «әлемдік стандартқа» бағыт алуы өмір талаптары мен 
білім беру саласындағы ғылыммен алшақтыққа алып келуі 
мүмкін деген қорытындыға келеді.

Жоғары өмірлік стандарт, жоғары технологиялар және көп- 
шілік билігінің атрибутикасы міне, өзге әлемге Батыстың өзін
көрсететін өлшемдері. Оларға «нарықтық экономика», «батыс- 
тық демократия» жатады. Батысқа қарсы сыни концепциялар да 
бар. Соның бірі - конвергенция теориясы. Осыған сәйкес, Батыс 
коммунизмге абсолютті қарама-қарсы емес, «конвергентті», яғни 
дамушы, оның бойында коммунизмнің кейбір белгілері бар.

Нарықпен, нарықтық экономикамен еркіндікті, ұсыныс пен 
сұраныстың үйлесімділігін байланыстырады, бірақ ол бүгінгі 
күнге сай емес қой. Бұл жерде адамның екі ұдай күйде бола- 
тындығы назарға алынбақ емес. Бір өркениеттен мүлдем бөтен 
құрылымға өту санаға салмақ салады. Әлемдік тәжірибе көрсе- 
тіп отырғандай, барлық халықтар бірдей емес. Бір халыққа сәй- 
кес келіп жатқан дүние, өзге халықтың діліне қайшы келіп
қалады. Бұл ойды Йолығ-тегін, Гумилев, Зиновьев секілді 
біріне-бірі ұқсамайтын адамдар бөліседі. Батыстық өркениеттің 
жемісін кез келген халық немесе ел пайдалана алады, алайда 
олардың барлығы «батыстық» бола алмайды. Егер Зиновьевпен 
келіссек, Батыс - алғы тарихында, әлеуметтік құрылымында, 
адамдық кейпінде қайталанбас ерекше құбылыс [9, 50-59 бб.].

Ұлттық экономиканы дамыту немесе нағыз тәуелсіздікке 
жеткізу деген сөз ашық, идеологиялық қиялдарсыз, ұлттық 
мүдделерді сақтай отырып, сыртқы әлеммен қарым-қатынас
құру, ең бірінші Батыспен. Бұл жерде коммунизмге қарсы 
күресте мықты болып алған, ақша капиталының «жоғары 
экономикасы» ретіндегі Батыс болып отыр. Бұл батыстық елдер 
мен халықтардың бастапқы экономикасы туралы емес. Қытай 
және араб әлемі бар. Осылардың қатарына Қазақстан да 
қосылады. Ғалым осындай қорытындыны нық сеніммен айтады. 
Рухани уланудан айығу үшін орасан еңбек, қайратты күрес 
керек, әсте де қалай болғанда да ұлт болашағына ұлы сеніммен 
қараудың өзі қазақ үшін тарихи асқақтау екендігі белгілі.

Тәуелсіздігімізді баянды, елдігімізді мәңгілік ету мақсатында 
әртүрлі дәрежеде әрекеттер жасалып жатыр. Материалдық және 
рухани факторлардың арқасында әлемдік қауымдастықтың белді 
мүшесіне айналудамыз. Дегенмен, олқылықтар да жоқ емес. 
Тәуелсіздікке қол жеткізген алғашқы кезде-ақ ғалымдарымыз 
тез арада назарға алу қажет дүниелерді көрсетіп берген еді: 
«Қазіргі дүниежүзілік цивилизацияның даму барысында ұлттық 
мәдениеттердің ерекшеліктері жоғалып, олар экзотикалық уақыты 
өткен дүние ретінде «өгейсіп», «қысқарып» барлық халықтарға, 
олардың тұрмыс салтына, әдет-ғұрпына, қоршаған ортасына тән 
келетін, әлдебір «баршылық-техникалық» мәдениетке бет алу 
көрсетеді. Кейде мұндай дүниежүзілік цивилизациялану белгілі 
бір күшпен енгізіліп отырған «мәдениет» стандарты (айталық, 
кинодағы Голливуд стандарты секілді) болуы мүмкін» [12, 
46 б.]. Осы озық ойлар өз жалғасын немесе шешімін тапты ма, 
әлі де толғануды сол арқылы дұрыс жолды тауып, таңдап нақты 
әрекеттерге көше керек сияқты.

Орталықазиялық посткеңестік кеңістікте мәдени-саяси мұра- 
ны қалпына келтіру үшін «бірдей ойлаудан» ажырау қажет 
екендігін ескерте кетеді. Бұл плюрализм, сөз еркіндігі, бүлік 
құрылымдарынан ойды жеткізу және бағалауда тәуелсіздік қажет 
деген сөз. «Жоғарыдан» көрінгенге ғана деген ойдан ажырау 
керек. Ой мен көзқарастың бостандығынсыз қоғам өз-өзіне жабық, 
жариялылық жобалары құр көрініс. Мәдени-саяси бірігу де сөз 
еркіндігіне келіп тіреледі, алайда жалпы аймақтық ақпараттық 
кеңістік шеңберінде. Ғалымның айтуы бойынша, сөз болып 
өткен дала үлкен адамзат тегінің тарихының бір көрінісі, бірақ 
осындай көріністердің қосындысынан адамның жердегі өмірі 
қалыптасты және қалыптаса береді. Егер бүгінгі әлем мектеп 
қабырғасынан бастап тек батыстық тұрғыдан ғана түсіндірі- 
летін болса, бұдан шыққан түлек өзіне түсініксіз әлемге тап 
болып қалуы ықтимал. Ол өзгерістерге дайын болмайды [9, 
60-55 бб.].

Біз тарихтың кез келген сыйына дайын болуымыз керек, 
онда өткеннің бейнелері лайықты орын алады. Адамдық өлше- 
мі оңайламайды, керісінше тереңдей түседі. Жеке даму жолы- 
на түскеннен бері, қазіргі таңда да жалпы мемлекетіміздің

даму жүйесіне қатысты болып табылатын нарық мәселесі де 
А.Х. Қасымжановты алаңдатқан. Ғалымның көзқарастарына 
тоқталып өтсек, нарықпен, нарықтық экономикамен, одан да 
ауқымды әлемдік нарықпен еркіндік, ұсыныс пен сұраныстың 
келісімді үйлесімділігі туралы ойды байланыстырады, ал ол 
тарихпен жанаспайды, бүгінгі күнге мүлдем қатысты емес. 
Ойшылдың қынжыла айтатыны, ең басты нәрсесі, бір елдің, бір 
өркениеттің адамдарын өзге халықтар, өзге жандүниемен қалай- 
ша алмастыруға болады, мәселен ресейлік және далалық. Бұл 
жердегі өзіміз үшін алатын маңызды, қажетті тұсы әрбір халық- 
тың, ұлттың, рухани құндылықтарын ешкімнің рухани байлық- 
тарына айырбастай алмайтындығымызда екенін жете түсіну 
болып табылса керек.

Жаһандану жағдайында алпауыт елдердің өз мүдделерін 
ғана күйттеуі жаңа мықты мемлекеттердің қалыптасуын құпта- 
майды. Жарқын болашақ үшін барлық мүмкіндігі бар біздің елі- 
міз өзінің ұлттық санасын жандандыруы арқылы, өз болмысын 
бекіте отырып, нық қадамдар жасай алады. Бұл жолда фило­
софия ғылымының көрнекті өкілдері барынша қызмет атқаруда. 
Сөзіміз дәлелді болып, А.Х. Қасымжановтың ойларын салыс- 
тырмалы түрде айқындау түсу мақсатында бірнеше құнды көз- 
қарастарды келтірейік. Профессор Ж. Молдабековтың төмендегі 
қағидалары қазақ халқының болашақ бағдарларын анықтау 
барысындағы жобаларына негіз бола алады:

«Азаттық, бостандық, бірлесу қажетінен туындаған ұлы да, 
үлкен идеялар қазақтың рухани өрлеу және ағартушылық дәс- 
түріне негіз де, демеу де болды. Ол қандай идеялар еді?

Біріншіден, адалдық жолын іздестіру. Ол үшін жыртқыштық 
пейілді баса білу қажет болды. Бұл - тыныштықтың бір кепілі. 
Екіншіден, іргесі бекем, хакімдігі күшті билік құру арқылы өз 
ел-жұртының иесі болу. Бұл өз дүние-мүлкін, мал-жанын қорғау 
өнерін жетілдіріп, шебердің қолын, шешеннің тілін ортақ мүд- 
деге жұмсауға үндейді.

Үшіншіден, адам мұратын елдің, халықтың, қоғамның мүд- 
десімен ұштастыру идеясы. әлгінде келтірілген ойлардың бұл 
мәселеге қатысты екені күмәнсіз. Қазақ ақиқатқа деген ұмты- 
лысынан, адалдыққа деген антынан ауытқи бермеді» [13, 202 б.].

Ж.Ж. Молдабеков өз еңбегінде маңызды тарихи-мәдениет- 
танулық мәселелерді де айтады.

1. Қазақты өзіне-өзін және басқаларға танытқызатын, жаңа 
талап тұғырына икемдейтін, заман ұйытқысына орай ұйымдас- 
тыратын мәдени тетіктерді зерделеу және ұсыну.

2. Тарихи үдерістерде заман қазақ халқы алдында мынадай 
үш талап қояды: елдігін сақтау, өзін-өзі меңгеру, ата-мекенін 
іргелі ел ету, мәдениетін дамыту; бірауызды, ынтымақты болып, 
елдігін, Отанын қорғау.

3. «Қазақтану дүниетанымының саласы болып қалыптасуы- 
на үш шарт ықпал етеді: тірліктің табиғи ортасын сезіне білу, 
соған бейімделу; ата-мекеніндегі ел мен ердің жан-дүниесімен 
жақындасу, жігері және үмітімен жандану; табиғаттың құдіреті 
мен атамекеннің кереметін адамның ес-жадында сақтау, сол 
құбылыстарға араласу арқылы белгілі бір қуаныш-қуатты ием- 
дену. Қазақ халқының рухани негізін де осы үш арна қалып- 
тастырды деуге болады» [13, 38 б.].

«Бізге дейін жеткен санаулы ерте түркі жазбасының мәтін- 
дерінде түркілердің ата-бабаларының жоғарғы адамгершілік 
қасиеттері туралы этикалық мәселелер молынан кездеседі. 
Халықпен, Отанмен, оның абыройын қорғаумен, еркіндігі мен 
тәуелсіздігін сақтаумен байланысты мәселелер жазба әдебиет 
ескерткіштерінің ең ежелгілерінің бірінен саналатын Орхон- 
Енисей жазбаларында өзінің өте өткір қойылуымен ерекшеле- 
неді» [13, 27 б.].

Түркілік болмыстың бірден-бір дәлелі саналатын Орхон- 
Енисей жазбалары - А.Х. Қасыімжанов үшін ұлттық өзіндік сананы 
қалыптастыруда маңызды орынға ие тарихи жәдігер. Үлкен 
аймақты алып жатқан кешеннің бір бөлігі Кошо Цайдам ескерт- 
кіштері түркі елінің рухани тарихы туралы мол дерек көзі болып 
табылады. А.Х. Қасымжанов «Кошо Цайдам ескерткіштері» 
еңбегінде орхондық кешенді Н.М. Ядринцевтің ашып, көптеген 
тарихи ескерткіштерді табуы, осы аймақтағы шаманизм, буддизм, 
несториандық сенімдер, моңғол хандарының сарай үгінділерін 
табуы мол мәлімет болып табылады. Профессор А.Х. Қасым- 
жанов Н.М. Ядринцевтің есебін де көрсете кетеді. Тасқа қашалған 
суреттерден бейнеленген адамдардың ауқатты, белгілі отбасына

жатқандығын байқауға болатындығын атап өткендігі де осы 
еңбекте сөз болады [9, 65 б.].

Ағын Хайроллаұлының әрбір тұжырым-түсінігі тұнып тұр- 
ған бағдарлама десек, оның шығармашылығымен азды-көпті 
таныс адам еш қарсылық білдірмесі айқын. Ғалым айтып өткен- 
дей, тарих толық айналым жасап, бізге тәуелсіздік сыйлады. Бұл 
жерде ол философ-ғалымдарға үлкен жауапкершіліктің жүк- 
телетіндігін назарға алады. Осы ретте 1994 жылы ҚазМУ-да 
философия факультетінің ашылуы дара даму жолында үлкен 
серпіліс беретіндігіне зор сеніммен қарады. Бұл жерде қазақ 
философиясы туралы пікір айтқан профессор Аманжол Қасабек- 
тің ойларын да орайластыра кетсе болады. «Қазақ философиясы 
- халқымыздың тарихын жан-жақты түсіну үшін үлкен негіз 
және методологиялық құрал. Ол қоғамдық сананың басқа да 
түрлерімен тығыз байланысты. Сондықтан оны зерттеп, кең 
түрде насихаттамайынша отандық ғылым тарихын, саяси идео- 
логиясын, өнерін, әдебиетін, адамгершілік қағидаларын, діндар- 
лығын және тағы да басқа пайымдау қиыншылыққа түседі. 
Халқымыздың ұлт-азаттық қозғалысымен тығыз қоян-қолтық- 
тасқан қазақ философиясы ғылыми құндылығымен қатар, 
жоғары азаматтық қасиетімен, әлеуметтік әділеттілікке жету жол- 
дарын тікелей іздестіруге атсалысқандығымен, өзінің жемісті 
жетістіктерімен ерекшеленеді» [3, 87 б.]. Мінекей, ғалымның 
ұлттың өзін-өзі анықтауы туралы тұжырымдары осындай. 
А.Х. Қасымжанов қазақ халқына тиімді, мүмкін деген (біздің 
еліміз үшін) жолдарды қарастыруға тырысқан. Жалаң сөзбен 
жария қылмай негізі бар тарихи деректерді, озық ойлы аза- 
маттардың көзқарастарын ұсыну арқылы жарқын, сара жолы- 
нан көрініс беруге тырысқан. Үміт ақталып, ұлтымыздың өзін- 
дік санасы анық, көзқарастары орнықты айқындалады деп сене- 
мін.

Ендеше ХХІ ғ. ұлттық мәдени трансформация кері жылжу 
емес, біреуді қайталау да емес, жаңа жағдайда творчестволық 
ізденіс (мүмкін техногендік батыс Өркениетіне альтернатива 
ретінде рухани сипаттағы «еуразиялық» Өркениет құру идеясы 
(егер де оны біз дұрыс түсіндіріп, айқындай алсақ) біздің бүкіл 
аймақтық гүлденуге әкелер [14, 35-36 бб.].

А.Х. Қасымжанов өзінің ғылыми зерттеулерінде қазақтың 
тарихи даму жолын, ондағы ұлттық өзіндік сана мен өзін-өзі 
анықтау мәселесін қарастыра келе, өтпелі кезеңге заман тұсы 
сай келгендіктен, болашақтың бағдарын айқындау міндеті сол 
уақытта ғұмыр кешіп жатқан ұрпаққа жүктелгендігін сезінеді. 
«А.Х. Қасымжанов қазіргілер үшін мызғымайтын және жемісті 
іргетас бола алатын тарихымызға сүйену үлкен игілік болар 
еді, оны бар болмысымызбен қабылдасақ, ата-бабамыз да қате- 
лесіп, түзелген кемшіліктерді қайталамас едік» (С.Т. Әденов, 
К.К. Котошева, А.Қ. Мамбетов, А.Х. Қасымжанов дін және 
тәрбие туралы) [15, 32 б.]. Өз дәуірінің озық ойлы азаматы, өз 
ұлтының тағдырына жаны ауыратын ұлы болғандықтан, хал- 
қының ертеңіне алаңдап, болашақта мол мұраға ие елдің лайық- 
ты орын алуы барысына өзінше бағдар ұсынады. Профессор 
А.Х. Қасымжанов Қазақстан дамуының келешегінде еуразия- 
шылдық идеясының жатқандығы жиі айтылатындығын атап 
өтеді. Оның астарында әртүрлі, көбінесе түсініксіз мазмұнның 
жататындығын айта келіп, сол мәселені нақтылауға тырысады. 
А.Х. Қасымжанов тарихи тұрғыдан алғанда еуразиялық қоз- 
ғалыс Қазан төңкерісінің аясында Ресей тағдырын айқындау 
әрекеті ретінде орыс эмиграциясының ортасында пайда болған- 
дығын айтады. Бұл талдау ресейлік мемлекеттің пайда болуы, 
оның алғышарттары, Шыңғысхан хандығы және Алтын Орда- 
мен байланыстарын зерттеуге алып келіп, Русь пен Даланың 
салыстырмалы түрде қарсы тұруларын, ландшафт пен ауа райы 
теңдігін терең қайта қарастыруға мәжбүрледі. А.Х. Қасымжа- 
новтың пайымдауынша, нәтижесінде әлем картасында өзінің 
орны бар ерекше Еуразия аумағы белгіленді [9, 50-51 бб.]. 
А.Х. Қасымжанов «Кошо Цайдам ескерткіштері» еңбегінде осы 
мәселе турасында баяндап өтеді. Белгілі шамада Ш. Уәлиханов 
ойлары осы бағытта болып, еуразияшылдық Л.Н. Гумилев шығар- 
машылығында орын алғандығына тоқталады. Л.Н. Гумилевтің 
тарихи материализм жүйесінің формациялық кластық ыңғайы 
үшін этнология, этногенез мәселелерін көтеру өте батыл қадам 
болғандығы, өз шығармаларында дала өркениеті, түрік дүниесін 
назарға алуы бірқатар еуропаорталықтық көзқарастарды өзгерт- 
кендігі де тілге тиек етіледі. А.Х. Қасымжанов егемендігін енді

ғана алып, өз есігін өзгеге айқара ашқан елінің ертеңіне алаңдап, 
қателеспей рухани келбетіне дөп келер бағытта айқындауға 
тырысады, «әлемдік стандарт» дегенге саятын көптеген ақпарат 
арқылы өз рухани діңгегімізден ажырап қалмасақ болғаны деп 
қынжылады және де Қазақстанның өзі мен Орталық Азия айма- 
ғындағы ішкі байланыстары үшін ең бастысы Батысқа деген 
өзін-өзі анықтауын анағұрлым ой елегінен өткізу болып табы- 
латындығы да айтылады. А.Х. Қасымжанов жалпы батыс фено- 
меніне де тоқталып өтеді: Кеңес одағы ыдырағаннан кейінгі, 
«Батыс бізге көмектеседі» деген посткеңестік кеңістік елдердің 
пікірі осы үстемдікті айқындай түседі. Бірақ барша жақсылық- 
тың иегері іспеттес Батыстың да өзіндік кемшіліктерден ада 
еместігі, сонымен қатар өзін асыра көрсетуге тырысқан комму­
низм белгілерінің батыстық жүйеде барлығы да баян етіліп, еш 
ойланбастан өзгенің телігенін қабылдай берудің қателік бола- 
тындығын ескерте кетеді. Осы мәселеге қатысты ғылыми маңызы 
зор пайымдаулар жасаған А. Зиновьевтің «Запад. Феномен запа- 
дизма» кітабын қарастырып өтеді. А.Х. Қасымжанов әлемдік 
тәжірибе халықтардың бірдей еместігін көрсетті және бір халық- 
қа сәйкес дүние келесіге сай келмейді дейді. Бұл тұрмыстағы 
ұсақ-түйек, салт, ғұрыптардан бастап, өмірлік ұстанымдарға дейін 
қатысты болуы мүмкін екендігін айтады да, дәл осы пікірді бір- 
біріне еш ұқсамайтын Йолығ Тегін, Гумилев, Зиновьев бөлі- 
сетіндігін атап өтеді. Осыдан мынадай қорытынды жасалады, 
Батыс өркениетінің жетістіктерін барлығы да пайдалана алады, 
бірақ осыдан Батысқа айналып кете ме, «адамның батыстық 
типі» қалыптаса ма және осы жаңаша туындыны Батыстың өзі 
қабылдай ала ма деген сауалдар легі шыға беретіндігі баян- 
далады [9, 58-59 бб.].

Ал осы еуразияшылдыққа қатысты анағұрлым ертерек жазыл- 
ған «Еуразиялық одақ туралы» мақаласында А.Х. Қасымжанов 
өзінше пайымдарын келтіре кетеді. Рухани ахуалға әсер етудің 
жаңа факторы ақпараттық байланыстың жүзеге асырылып жат- 
қандығы сөз болады. Осы ақпаратқа толы кеңістікте Қазақстан- 
ның алар орны қандай болмақ? А.Х. Қасымжанов АҚШ-та 
«қазақтың» кім екенін түсіндіру үшін қазақтың мекендеген 
аймағы АҚШ-тың жартысынан біраз үлкен деген теңеу айт-

қаннан кейін ғана біршама нәтиже бергендігін айтады. Сон- 
дықтан да қазақ ұлтының алдында тұрған басты міндет - ұлттық 
ерекшеліктерімізді ұлықтай отырып, «қазақ» ұлтын баршаға 
таныту, заманауи түсінікке саятын болсақ, ұлттың «тұсауке- 
серін» жүзеге асыру. Осы кездерде дағдарыстан шығудың бір 
жолы еуразияшылдық екендігі айтыла бастандығын айтады. 
Еуразияшылдық кешенге қатысу үшін жоқ дегенде өзіндік 
анықтауымыз жүзеге асуы қажет болатындығы баяндалады. Бұл 
ретте еуразияшылдықтан гөрі тарихи тағдыр, мәдениет, тіл 
ортақтығы бар Орталық Азия немесе Түркістан идеясы тиім- 
дірек болар деген қорытындыға келеді және де дәл осы Орта- 
лық Азия бірігуі Еуразияға негіз болатындығын атап өтеді [16, 
6 б.].

Дәл осы, яғни 1994 жылы еліміздің президенті Н.Ә. Назарбаев 
Шығыс пен Батысты жақындастыратын Еуразиялық идеяны 
ұсынды. Бұл идеяның мақсаты алдымен жоспарланған әрекет- 
терді заттық нақтылыққа жеткізетін, ал бірігу үдерісіне мағы- 
налы мән беріп, жалпы адамзаттық ретінде де, жеке халыққа 
қатысты да мәдениет және тарихпен тұтастырады. Жаңа мемле- 
кеттік жүйе орнатып, ұлттық болмысқа негізделген қоғам құру - 
бүгінгі күн талабы. Осы ретте қоғам дәстүрлі әлде жаңашыл 
бағытты басшылыққа алуы керек пе деген сауал да туындайды. 
Ұлт мәселесіне, ұлттық өзіндік санаға қатысты қомақты зерттеу 
жүргізген профессор Г.К. Шалабаева «дәстүрлі және жаңашыл 
қоғамды ажыратуда осы қоғам адамының өмір салты ерекше- 
ліктерін, оның мәдениетін, менталитетін ескеру қажет. Мәдени 
жаңашылдық туралы сөз қозғағанда сана типтерінің, белгілі бір 
ұлттық мәдениеттің иегерлері ретінде индивидтердің менталь- 
дылығының өзгерісі туралы айтылады. Олардың басты ерекше- 
ліктері рухани мәдениеті, сана, адам ойлауына қатысты» [17, 
252 б.] деп атайды. Біздің алдымызда рухани мәдени мұраны 
пайдалана отырып, ұлттық ерекшеліктерімізді ұлықтау арқылы 
әлем арнасында лайықты орын иелену.

Қазақ халқының ұлттық өзіндік санасының қалыптасуына 
қатысты мынадай да пікір ұсынылады. Қазақ халқының ұлттық 
өзіндік санасы мәселесін терең зерттеген А.Х. Кукубаева: «Қор- 
шаған ортаның әсерінен қазақ халқының ұлттық өзіндік сана-

сының қалыптасуы мен дамуы жүзеге асады. Бұл процесс 
рухани мәдениеттің негізгі формаларында көрініс тапқан», - 
деген тұжырым жасайды [18, 163 б.].

Жаңа нарықтық қоғамға аяқ басқан Қазақстан нарығына қатыс- 
ты не айтуға болады деген мәселе де профессор А.Х. Қасым- 
жанов назарынан тыс қалмайды. Қазақстандағы «еркін нарық» 
туралы айтқанда, дәлірек әлі ешкім иеленбеген нарық туралы 
сөз қозғалатын болар деген пікір айтады. Нарық туралы ай- 
тылғанда ұсақ саудадан аса алмай немесе әлі орныға қоймаған 
ауылшаруашылық тауарларын шетке шығару ғана баяндалады. 
Сонымен қатар республика ресурстарын шетелдіктер арзан баға- 
мен сатып алуда сынды елден тыс ерен түсінік те бар болған- 
дығына тоқталады. Осы ретте Нагатоми жаңа зерттеулер мен 
ақпараттар жапон қорының Төрағасының пікірін келтіре кетеді. 
Қазақстан нарығы әлі «бейберекет» күйде, шетел инвестиция- 
сын тартуға қатысты алғанда Қытай тәжірибесі дұрыс болар, ол 
капиталды тартуда белсенді, бірақ кәсіпорынды сатуға сақтық- 
пен қарайды. Себебі бұл халыққа тиесілі деген сөздерді, жана- 
ма түрде болса да, өзекті жайт екендігін білдіре кетеді [9, 
59-60 бб.].

Қазақ халқының заманауи әлемде және болашақта қандай 
жолды таңдап алып әріқарай жемісті жылжитыны турасында 
көптеген ғылым қайраткерлері ой қорытады. Мәселен, про­
фессор Т.Қ. Бурбаев: «Қазақ халқы менталитетінің мәмілелік 
сипатын қоғамның саяси және идеологиялық өмірінен де кез- 
дестіруге болады. Соның бірі - Еуразиялық идея. Өйткені ол 
қазақ менталитетінің мәмілелік сипатының негізі» [19, 190 б.], - 
деп тұжырымдаса, С.А. Қасқабасов: «Егер де осы бір тарихи 
жағдайға шынайы тұрғыдан қарайтын болсақ, Дала мен Русьтің 
арасындағы бірлесуі сонау ортағасырдан бастау алады. Көне- 
түрік пен Хазар қағанаты және Алтын Орда кезеңіндегі бірі- 
гулер соның куәсі. Бұл мемлекеттерде түрік, славян, фин, моң- 
ғол халықтары мен тайпалары арасындағы байланыс тұтас бір 
ділдік ерекшеліктерді қалыптастыруға үлесін қосты» [20, 10 б.], 
- деген пікір айтады. Ал профессор С.Е. Нұрмұратовтың пайым- 
дауынша: «Еуропа мен Азияның дәл ортасында орналасқан қазақ- 
стандықтар (әсіресе қазақтар) мәдениеттің қандай үлгілеріне ден

қояды және өмір салттық, ділдік ұстанымдарды, бағдарларды 
қалай таңдайды деген сұрақтарды қазіргі кезеңде қоюымыз заң- 
ды да. Мәселелердің түптамыры рухани құндылықтарға деген 
бетбұрыста» [21, 204 б.].

Ә. Нысанбаев, С. Колчигин «Еуразияшылдық үлкен құбы- 
лыс метафорасы» тақырыбындағы мақалада: «Еуразияшылдық 
мәселесі өз ішіне географиялық, тарихи, әлеуметтік, геосаяси,
этнологиялық, этнопсихологиялық жақтарды, табиғияғни
ортамен, адамның қоғамдық дамуымен және оның ішкі рухани 
әлемімен байланысты нәрсенің бәрін сіңіреді. Демек, еуразия- 
шылдық жеке ғылыми ұғым емес, керісінше, қамтуы мол, әмбе- 
бап немесе философиялық ұғым» [22, 430-431 бб.], - екендігіне 
тоқталады.

Егемендікке қол жеткізіп, тәуелсіздік таңы атқан сәттен бас- 
тап, болашаққа бастар жол тек рухани мол мұраны қайта жаң- 
ғырта отырып, ұлттық өзіндік сананы қалыптастыру болатын- 
дығына кәміл сенген және осы салада зор еңбек етіп, қомақты 
ғылыми қор қалдырған А.Х. Қасымжановтың озық ойы жүзеге 
асуда. «Ұлттық идея философиясы» тақырыбында халықаралық 
конференцияның өткізілуі осының айғағы болса керек. Осы 
мәселеге қатысты А.Х. Қасымжанов мынадай ой айтады: қазіргі 
Қазақстанға заманауи әлемге жай ғана «таза парақ идеология- 
сы» мен «жер асты қоймасының» қосындысы ретінде ене салу 
бола қоймас. Дәл құндылықтарда, мағыналық және өмірлік бағ- 
дарларда, ойлау бейнесінде «кері оралу қажет», түзеуге келетін- 
ді жөндей отырып, бойды тіктеп, өзінің халқымен тығыз бай- 
ланысты мемлекет идеологиясы бола алатын жалпы ұлттық 
мүдде идеологиясы аясында қозғалу керек. Өз шығармаларына 
талдау жасай отырып, «Кошо Цайдам ескерткіштері» кітабын- 
дағы «Өзін-өзі анықтау» тарауында берілген тұжырымдарды 
келтіре кетеді: «Посткеңестік орталық азиялық кеңістіктегі мәдени 
саяси мұраны қалпына келтіру және дәстүрлердің беріле отырып 
дамуы үшін «бір жақты ойлаудан» құтылып, яғни плюрализм, 
сөз бостандығы ауадай қажет. Еркін ой мен пікірсіз қоғам өз- 
өзіне жабық болады. Біз өткеннің бейнелері лайықты орын ал­
тын тарихтың тезіне дайын болуымыз керек» [9, 89 б.]. Осы 
мақаласында ойын әріқарай сабақтайды, өткенге назар ауда-

руында әріге кеткендігін көрсетеді. Дала төсіне деген сырттан 
көзқарас, Кошо Цайдам ескерткіштерінің маңызы туралы баян- 
дап кеткен болатынбыз. Профессор А.Х. Қасымжанов өз пайым- 
дауында Дала аймағына аяқ басқан Федор Михайлович Достоев- 
скийді ерекше атап өтеді. Ф.М. Достоевский «Батысқа» мойын 
бұрып тұратын «нарық» пен «демократияны» қабылдамады. 
Олардың әрекеті «адамдағы адамдықты өлтіру» деп бағалаған- 
дығы баяндалады. Осы мысалды келтіру арқылы профессор 
А.Х. Қасымжанов күнделікті күйбең тірлікпен, ауыспалы баға- 
лаулардың аясында, жарнаманың жетегінде кетіп қалмай, бір- 
бірімізге құлақ асып, қарым қатынас рухымен қаруланғанымыз 
абзал дейді.

«Қазақстан тәуелсіздікке қол жеткізгелі ел өміріндегі әлеу- 
меттік экономикалық және мәдени жағдайлар өзгере бастады, 
құндылықтарды жүйелі түрде қайта бағалау жүзеге асты. Бұ- 
рынғы қағидалар мен стереотиптер жоққа шығарылып, жаңа 
идеялар туындап, ұлттық түпнегізге және ұлттық өзіндік сананы 
қалыптастыруға қызығушылық пайда болды», дегенді [23,
31 б.] профессор Г.К. Әбдіғалиева өз мақаласында айтып өтеді.

Бүгінгі таңда ұлттық сана-сезім, оны қалыптастыруды қалай 
жүзеге асыруға болады, ұлттық сананы бекітуші ұлттық идея 
ретінде нені таңдап аламыз деген сауалдар өзекті болып отыр.
К. Марданов өз еңбектерінде, мұрат әмбебап, абсолютті құн-
дылықтық өлшемдердің рөлін атқаратын субъектілердің айқын- 
даған құбылыстардың жетілген бейнелерін айшықтау әрекет- 
терінің нәтижесі деген түсініктеме береді. Қоғам өзінің мұрат- 
тарын жасау арқылы болашаққа ұмтылу үмітін әлеуметтік тәжі- 
рибеде жүзеге асырып отырады. Осы тұрғыдан алғанда құнды- 
лықтардың ең үздігі, үлгілісі, жетілгені мұратқа айналады [24, 
124 б.].

Егемендік алып, әлемдік арнада белгілі бір орынды иеленге- 
німізбен әріқарай жоғары дәрежеде дамып, болашақта елдігіміз- 
ді, егемендігімізді бекітіп, ұлт ретінде мәңгілік сақталу үшін 
өзіндік мұрат, жеке жоспар керек. Осы мәселелер бүгінгі таңда 
көптеген ғалымдарды ойландыруда. А.Х. Қасымжанов ұлтты 
ұйытып сақтап қалар ұлттық сана екендігін және оны рухани 
мұраны жаңғырту арқылы жүзеге асыруға болатындығын

бағамдап, осы бағытта еңбек етті. «Адамзаттың тарихи дамуын- 
да ұрпақтар сабақтастығы мен ұлттық бірегейліктің әлеуметтік- 
саяси маңызы барған сайын арта түсуде. Сондықтан да әрбір 
ұлыстар мен халықтар, этникалық топтар мен ұлттар ұрпақтар 
сабақтастығын және оның сақталуы мен дамуын әрдайым 
қадағалап отырады» [25, 46 б.]. Жоғары дәрежелі даму жолына 
түсу үшін нақты жол ашатын ұлттық идея болуы керектігі 
баршаға аян. Жазушы Дулат Исабеков: «ұлт бар жерде ұлттық 
идеясыз өмір сүру мүмкін емес. Бір жағынан оны жүзеге асыру 
қиын. Оның ережесін де қалыптастыру қиын шығар. Ұлттық 
идея дегеніміз - ұлттың мүддесінен туатын, оның болашағын 
қамтамасыз ететін философиялық саяси ойлардың жиынтығы»,

деген анықтама береді [26, 96 б.].
Ұлттық идеяның көздеген мақсаты ұлтжандылықты қалып- 

тастырып, соның арқасында ілгері дамуды жүзеге асыру болып 
табылады. Ұлтжандылықтың өз күшін жоғалтуы екі бағытта 
байқалады. Біріншісі, ассимиляцияға ұшыраған жеке адам өз 
халқының мәдениеті мен тілін жатсына бастайды. Ол туралы 
Ш. Айтматовтың мәңгүрттік ұғымы қолданылып жүр. Ал 
екіншісі - ұлттық мүдделердің құндылығын жоққа шығарып, 
тек қана бұқаралық мәдениетке тән мүдделер мен құндылық- 
тарды мойындайтындар (нигилизм). Әрине, бұл екі бағыттың 
туындауының ішкі себебі бар. Қазіргі кезеңде ұлттық қайта 
жаңғыру кезеңі орнығуда. Бұл оңды процесс, бірақ этноорта- 
лықтану сияқты құбылыс абсолюттеуге бейім үрдіс екенін 
ұмытпағанымыз абзал. Сондықтан да әрбір тұлғаның ұлттық 
тарихтағы шынайы мұраттары мен мүдделерін қандай бол- 
ғанын, оларды кімдер білдіріп отырғанын білген дұрыс [27, 
120 б.].

Ұлттық идея ұлттық өзіндік сананы қалыптастыру арқылы 
мынадай нәтижеге қол жеткізуі тиіс: «Дәстүрлі мәдениетте адам 
локальды қоғам өмір салтына сәйкес келетін құндылықтар жүйе- 
сінде тәрбиеленеді. Дәстүрлі қоғам ауқымындағы білімдермен 
қаруланған адам мәдени құндылықтарды құрарда және сақтарда 
көптеген ұрпақтар жинақтаған тәжірибені қолданады. Сондық- 
тан да ол өз ұлты және уақыты үшін жетілген адам...» [28, 31 б.] 
және де халқымыздың ұлттық рухани құндылықтары әлі толық

игерілген жоқ, олардың біршамасын дүниетанымдық, ғылыми, 
философиялық сараптаудан өткізу қажет [28, 188 б.].

Ұлттық идея мәселесіне әр алуан анықтама, жан-жақты 
түсіндірме, көптеген пікірлер айтылғанымен осы зерттеулердің 
барлығы ұлттық мәдениет, тіл, дінге алаңдаушылық білдіріп, 
қазақ халқының ұлттық өзіндік санасының қайта өрлеу жолын
ұсынады. Сонымен, идеология адамдардың шынайылыққа
қатынасын көрсететін көзқарастар мен идеялар жүйесі. Онда 
қоғамдық топтардың әлеуметтік тәжірибесі шоғырланады. Ол 
алға жылжытатын немесе артқа тартатын әртүрлі болуы мүмкін. 
Барлығы нақты мазмұн мен әлеуметтік тарихи ахуалға байла- 
нысты. Негізгі идеологияның өзегі мән, идея болып табылады. 
Осы көзқарастардың әсерінен ұлттық өзіндік сананың қалып- 
тасуы жүзеге асады.

«Әр халық мынау үлкен, мынау кіші деуге келмейтін, әрқай- 
сысының өзінің жеке болмысы, қасиеті бар жұлдыз іспеттес. Бұл 
жұлдыз аспанда емес, жердің әр бұрышында өзінің ешбір қай- 
таланбас тілімен, ділімен, тінімен жарқырай жанып тұр. Әрбір 
халық өзінше дара, өзінше ұлы» [29, 27 б.]. Біздің ұлтымыздың 
алдында басқалармен қатар, бірақ өзіндік келбеті бар жұлдыз 
болу міндеті тұр. Бүгінгідей заманда бабалар жолын рухани құн- 
дылықтың алтын арқауынан шығарып алмай, халықтық қалы- 
бымызды сақтап, еліктемей, ақылды оздырып, әлемдік үрдіспен 
ұштастырсақ, ұтылмасымыз хақ екендігін көпшілік ортаға сала- 
ды [30].

А.Х. Қасымжановтың ғылым жолындағы қызметі мәңгілік 
сипатқа иеленді десек қателеспейміз. Өзінің саналы ғұмырын, 
сындарлы жылдарын арнаған тағылымы өнегесін бойларына 
дарытып қалдырған шәкірттерінен көрінеді. Сөзіміз дәлелді 
болу үшін А.Х. Қасымжановтың жемісті өмірі мен қызметіне 
куә болған ғалымдардың көзқарастарын білдірейік: профессор 
Ғарифолла Есім «ХХ ғасырдың философы және ойшылы» 
мақаласында «Ағын Хайроллаұлы тамаша ойшыл, жас ғалым- 
дарды даярлауда алға жылжытушы және белсенді адам болды. 
Біздің елімізде оның шәкірттері жұмыс жасамайтын бірді-бір 
жоғары оқу орны жоқ шығар» [15, 12 б.]. Шәкірттерінің бірі
доцент Г.Х. Мямешева «Оның шәкірттері бар Қасымжанов

мектебі, олар оның жоспарлары мен ойларын жүзеге асырады» 
[15, 31 б.].

А.Х. Қасымжановтың әріптесі, замандасы М.С. Бурабаев 
ғалым туралы не себепті жазғандығын атап өтеді. «Ағын 
Хайроллаұлы туралы жазу қиын болғанымен мені мынадай 
жағдайлар мәжбүр етті:

1. Ол ғана емес, оның еңбектері де ұмытыла бастады.
2. Ағынның ғылыми жетістіктері ұмытылмауы қажет, себебі 

онда бос сөз жоқ, олар шығармашылыққа толы және шын көңіл- 
ден жазылған.

3. Қазақстанда, жалпы КСРО-да Қасымжановты және оның 
еңбектерін жақсы білген, оның ішінде фарабитану.

4. Ол қазақ философиясы тарихының көптеген мәселелерін 
қарастыруда құнды ойлар айтқан» [31, 255 б.].

Біздің алдымызда да осындай маңызды міндеттер тұр. Бола- 
шақты бағдарлау мен бүгінді айқындау ісінде рухани мұраны 
қалпына келтіріп, жан-жақты қарастыра отырып, өткеннің құн- 
дылықтары арқылы лайықты ұлттық келбет қалыптастыру қажет. 
Егемендік алып, тәуелсіздік жариялағаннан кейінгі басты міндет 
- болашақты айқындау, жаһандану жағдайында жұтылып кет- 
пей, нақты ұлттық өзіндікті сақтап қалу. Сол арқылы барлық 
саладағы даму мен тұрақтылықты қамтамасыз ету. Қазақстан- 
ның бұл бағытта арқау ете алатын сарқылмас мәдени қоры бар - 
олардың ең бастысы «ата-баба рухы». А.Х. Қасымжанов өз 
пайымдауларында қазақтың жанын қирату, оған құлдық пси-
хологияны енгізгу, оның бойында кемістік ойды тудыру осы-
ның барлығы қазақты отарлаудың нәтижесі екендігін айтып 
өтеді. Сонымен қатар өткеннің рухани, мәдени мұрасына назар 
салу арқылы қазақтың арғы тегі тәрбиеленген дәстүрдің негізін 
қабылдау болашақты бағдарлауға айқындық танытады. Тамыры 
терең өткенімен рухани сабақтастығын үзбеген халық біздің 
уақыттың қарыштаған үдерістерінің қалтарысында қалып кет- 
пейді. Ұлттықты кешегінің тұрмысы мен өндірісі, өмір салты 
ретінде ғана шектеуге болмайды, ол қоғаммен, ұлтпен қатар 
дамып отырады.

Жаңғыруымыз бен жаңаруымыз ұлттық мұрамызды ұмыт 
қалдыру болмауы тиіс. Осы тұрғыдан алғанда қазақ халқының

мол рухани тәжірибесін зерделеу, жіберілген қателіктерді бол- 
дырмау, қол жеткізген жетістіктері даму жолындағы алдыға 
қойылған мақсат, мұраттарға жетуде негіз болатындығы сөзсіз.

Қорыта айтқанда, қазақ халқының ұлттық өзіндік санасысың 
шарықтап немесе құлдырап отыруы сан мәрте қайталанған еді. 
Әрине оның өзіндік тарихи себептері бар. Бұл үдерістің күрде- 
лілігін профессор Г.Ж. Нұрышева да атап өтеді: «Сананы өзгер- 
ту оңай іс емес, ол болмыстағы өзгерістерден баяу жүретіні 
белгілі» [32, 21 б.]. Ал, бүгінгі таңда тарих толқыны біздің 
мойынымызға орасан мүмкіндік пен жауапкершілікті артып 
отыр. Халқымыз тәуелділіктен ажырап, еріктіліктен құтылып, 
уақыттың дауасымен ес жиып келе жатыр. Осы сәтте қазақ ұлты 
өзіндік рухани сілкініс пен қайта жаңғыру кезеңінде тұр. Бұған 
дейін жинақталған рухани қорды қорытып, келешекті айқындау 
үдерісі жүріп жатыр. Әрбір бүгінгі жасаған қадам ертеңнің кел- 
бетін құрайды, ұлтты ұйыстырып отырғанның әрекеті қазақтың 
қайта түлеуіне немесе кері кетуіне әсері болары айдан анық. Ал, 
бұл ұлттық тарихи жауапкершілікті талап етеді емес пе? Қазақ- 
тың ұлттық өзіндік санасының өзгерісін дәл осы тарихи жауап- 
кершіліктің өзгеріс тарихы деп есептеуге болады.

Қазақ халқының рухани мұрасы қазақ философиясының та- 
рихы болып табылады. А.Х. Қасымжанов қазақ философия- 
сында философия тарихын қалыптастыру бағытын дамытып, 
ондағы өзекті мәселе - философиялық ойды жаңа деңгейге көтеру 
деп есептеді. Бұл туралы академик Ж.М. Әбдилдин былай деп 
жазады: «Тұтас әлем, оның негізі туралы ой толғағанда қандай 
тәжірибеге сүйенуге болады? Бұл туралы Канттың өзі «фило­
софия кез келген тәжірибенің аумағынан шығып кетеді. Оны 
игерудің бір ғана тәсілі бар, ол - философия тарихы» деп баяғы- 
да айтып кеткен болатын... Сырттай қарағанда философиядан 
жеңіл дүние жоқ сияқты. Шындығында тіптен олай емес. Фило­
софия сананың ең күрделі түрі. Ол бүтін болмыстың жұмбағын 
шешуге ұмтылатын ілім және де ол бұл жұмбақты философия 
тарихын зерттей отырып қана шеше алады. Сондықтан фило­
софия тарихын тек тарих деп емес, жаңаның бастамасы деп ұғыну 
қажет» [33, 143 б.]. Академиктің бұл сөздерінің А.Х. Қасым- 
жанов мұрасына тікелей қатысы бар: біз философтың мұрасын

зерттеу арқылы өз философиямызды дамытамыз. Философия 
тарихында із қалдырған кез келген зерттеуші жүйелілікке 
сүйенсе ғана философия тарихының ғылыми ақиқаттығына қол 
жеткізе алады. Және де ол зерттеушіге мынадай талаптарды 
міндеттейді:

• егер мәселе ғұлама ғалымның философиялық мұрасы 
туралы болып отырса, онда ғалымның өз заманындағы ғылым- 
ға қосқан үлесін анықтау;

• оны анықтай отырып, ғалымның сүйенген әмбебап тәсіл- 
дерінжәне ол қолданысқа енгізген әдістемені анықтау;

• соған сүйене отырып, ғылымның қазіргі жағдайына оралу, 
оны жаңа сатыға көтеру, тереңдету.

Бұл тарихи-философиялық ойды қайталап шығу немесе 
соңғы ғылыми жаңалықтарға сүйене отырып қайта сараптап 
шығу, ойшылдың мұрасынан қазіргі заман көрінісін іздеу емес, 
тарихи зерттеудің мақсаты - өткен мен бүгіннің объективті 
байланысын анықтау.

«А.Х. Қасымжановтың ғылыми-теориялық еңбектері ХХ ға- 
сырдағы бүкіл қазақ философиялық дәстүрінің шағын «көшір- 
месі» немесе сығымдалған теориялық аспектісі болып табыла- 
тыны қазіргі кезде анық біліне бастады. Бұл аса талантты фило- 
софтардың еңбектері «өз уақытының квинтэссенциясы» ғана 
болып қалмай, философиялық ілімнің болашақ даму тенден- 
цияларын да айқындайтын ақиқат. Ал Ағын Қасымжанов өткен 
ғасырда өзімен қатар еңбек еткен әріптестері Ж.М. Әбдилдин, 
М.И. Баканидзе, М.С. Орынбеков, О. Сегізбаев, Ә.Н. Нысанбаев 
және басқа да философтардың «жұлдызды шоғырымен» қатар- 
ласа жұмыс жасай отырып, өз талантының арқасында алдымен 
кеңестік, одан кейін әлемдік философиялық ортадан өз орнын 
таба білді» дейді [34, 144-149 бб.].

Философия ғылым ғана емес, ол жеке адамның өзінің және 
өзгенің өмірі туралы өмір тәжірибесі негізінде даналықты ойлау 
жүйесі деп ұғынған абзал [35, 59 б.], демек озық ойлы азамат- 
тардың рухани мұрасы болашаққа бағдар ретінде өскелең ұрпақ- 
қа жол көрсететіні анық.

